
Matiu 

Matiu 1 

Tau mala Yesu 
(Luka 3:23-38) 

1Aɓa malǝmce ka tau mǝnana Yesu Kǝrǝsti, Mǝkà Dauda, Mǝkà Ibǝrayim, pur 
kam ngga ndya ka: 

2Ibǝrayim ɓǝl Ishaku, Ishaku ɓǝl Yakupu, Yakupu ɓǝl a Yahuda andǝ 
amǝ'eambǝi, 

3Yahuda ɓǝl Parisa andǝ Zera. Nggea nda Tamar. Parisa nda tar Hezǝron, 
Hezǝron ɓǝl Ram, 

4Ram ɓǝl Aminadap, Aminadap ɓǝl Nashon, Nashon ɓǝl Salmon, 

5Salmon ɓǝl Boaza. Ngge nda Rahap. Boaza ɓǝl Obet. Nggea Obet nda Rut. Obet 
ɓǝl Jeshi, 

6Sǝ Jeshi yi ɓǝl murǝm Dauda. Dauda ɓǝl Solomon. Nggea Solomon ɗiɗyal ka 
man-lú mala Yuriya na. 

7Solomon ɓǝl Riabwam. Riabwam ɓǝl Abija. Abija ɓǝl Asa. 

8Asa ɓǝl Jahoshafa. Jahoshafa ɓǝl Joram. Joram ɓǝl Uzaya. 

9Uzaya ɓǝl Jotam. Jotam ɓǝl Ahas. Ahas ɓǝl Hezakaya, 

10Hezakaya ɓǝl Manasa. Manasa ɓǝl Amon. Amon ɓǝl Josaya, 

11sǝ Josaya yi ɓǝl Jekonaya andǝ amǝ'eambǝi (a baku mana a bwal amǝ Isǝrayila 
a nzali malea à um nǝia guro a nzali Babila ka). 

12A nzǝm mana à umna nǝia a Babila ka Jekonaya ɓǝl Shaltiyel. Shaltiyel ɓǝl 
Jerubabel. 

13Jerubabel ɓǝl Abiuda. Abiuda ɓǝl Iliyakim. Iliyakim ɓǝl Azura. 

14Azura ɓǝl Zadok. Zadok ɓǝl Akim. Akim ɓǝl Iliyu. 

15Iliyu ɓǝl Iliyaza. Iliyaza ɓǝl Matan. Matan ɓǝl Yakupu. 

16Sǝ Yakupu yi ɓǝl Yisǝfu, bura Maryamu. Maryamu na yi ɓǝl Yesu, mana à 
tunǝki ama Kǝrǝsti ka. 

17Lǝmndǝ ama tite arǝ Ibǝrayim yi bwal ban Dauda ka anza lum-nong-ine na. 
Sǝ lo a ban Dauda yi bwal baku mala pwanban aban o a Babila ka anza lum-

nong-ine na. Sǝ lo a baku mala pwanban aban o a Babila yi bwal ban Kǝrǝsti ka 
anza lum-nong-ine na. 

Ɓǝlban mala Yesu Kǝrǝsti 
(Luka 2:1-17) 

18Ani sǝ ɓǝl Yesu Kǝrǝsti pa. Ngge, yì Maryamu ka Yisǝfu pur amuri nǝ̀ ali. 
Maryamu ka malaká yiu a ɓala mala Yisǝfu peatu ɗang, sǝ muna kpa a bumi nǝ 
kanì mala Bangŋo Mǝfele. 

19Burri Yisǝfu, acemǝnana yì ka, ɓwa mǝɓoarne na ka, eare ama nǝ̀ pe wi 
kirsakya a mǝsǝ aɓwana ɗang. Yì ka, pak ɗenyicau ama à nǝ̀ gau aɓa sǝmbǝrǝa. 

20Lang nda mur mǝnia yì ɗenyicau ka, mǝturonjar mala Mǝtalabangŋo yi 
pusǝrǝi abani a lorǝo. Mǝturonjar banggi wi ama, “Yisǝfu Mǝkà Dauda, ɓangciu 
ɓǝ̀ kǝa pakko arǝ twal Maryamu ɓǝ̀ duk mamo ɗang. Acemǝnana muna mana a 
bumi ka pě mala Bangŋo Mǝfele na. 

21Yì ka, nǝ̀ ɓǝl muna-ɓwabura, sǝ a wu nǝ tsǝki wi lullǝu ama Yesu, acemǝnana 
nǝ̀ yia amsǝ aɓwana male aɓalǝ acauɓikea malea ka.” 

22Agir mǝnia kat ka à yì pa anggo ace mǝnana ɓǝa lumsǝ cau mala 
Mǝtalabangŋo mana pur a kun mǝɓangna male ama: 

23“Nsari nǝ̀ kum muna-bum, nǝ̀ ɓǝl muna-ɓwabura, à nǝ̀ tunǝi ama Immanuyel,” 
ɓālǝi ama, “Ɓakuli na ata sǝm.” 

24Lang Yisǝfu loapi ntulo ka, pak gir mana mǝturonjar mala Mǝtalabangŋo 
banggi wi ka, twal Maryamu ɓǝ̀ duk mami. 

25Sǝ yì ka, pak ɓwama nǝi ɗang yi pur a gbashi muna-ɓwabura male, pǝlǝa tsǝki 
muna lullǝu ama Yesu. 

Matiu 2 

Amǝ'sǝle amur anlero yiua sǝn Yesu 
1À ɓǝl Yesu a Betalami, a nzali Yahudi, a baku mǝnana Hirǝdus nda murǝm ngga. 
Tu anzǝm ɓǝl Yesu ka, amǝ'sǝle amur anlero pur nǝ takuli sǝ à yiu a Urǝshalima, 

2à yì ɗiban ama, “Murǝm mala amǝ Yahudi mǝnana à loa ɓǝle ka, nda ake? Sǝm 
sǝn nlero mala ɓǝle a takuli, nda sǝm yiua peri abani ka.” 

3Lang murǝm Hirǝdus ok mǝnia yì cau ka, ban ɓiki wi andǝ aɓwana kat a 
Urǝshalima mǝnana à ok ce ka. 

4Pǝlǝa tunǝ agbani pǝris andǝ amǝkani Nggurcau rambǝia, sǝ ɗia ce ban 
mǝnana à nǝ̀ ɓǝl Kǝrǝsti kam ngga. 

5Sǝ à ne wi ama, “A Betalami a bu-nzali Yahudi. Mǝnia ka nda cau mǝnana 
mǝɓangna mala Ɓakuli gilǝ ka: 

6“ ‘We Betalami, a nzali Yahudi, a gatti pale ɗang a ta amurǝma mala nzali 
Yahudi. Acemǝnana a ɓalǝo sǝ murǝm nǝ̀ puro, mǝnana nǝ̀ yal aɓwana mem 
amǝ Isǝrayila ka.’” 

7Hirǝdus pǝlǝa tunǝ amǝ'sǝlǝgir mǝnia ka aɓa sǝmbǝrǝa sǝ ɗia pepe pwari 
mana à sǝna nleroe nǝi ka. 

8Pǝlǝa nea wia ama, “Wu kyane a Betalami wu kya alta ban mune ɓukɓuk, ɓǝ̀ 
wu kumǝni ka, wu nyare wu yi banggam, mim gbal ka mǝ nǝ ká peri abani.” 

9Lang à ongŋǝna cau mala murǝm ngga, à pǝlǝa à bwal njar malea aban o. Sǝ à 
nda rǝ o ka, kara à sǝn nlero mǝnana à sǝni ɗiɗyal a takuli ka, puro akia wia 
dǝmbǝa aban ká, sǝ yi came amur ban mǝnana mune pak kam ngga. 

10Banɓoaria wia kǝrkǝr arǝ sǝn mǝnia yì nlero ka. 

11À nǝ̀ kutio a ɓala ka, à sǝn muna andǝ ngge Maryamu, sǝ à ɓun a ɓadǝmbǝi, à 
peri. Pǝlǝa à panzǝki agǝna malea sǝ à pe wi aɓoro zǝnariya, andǝ lubban andǝ 
mǝr. 

12Ɓakuli nun kiria a lorǝo ama ɓǝa kǝa nyar aban Hirǝdus ɗang. Pǝlǝa à twal ɓe 
njargula ɗang à nyare a nzali malea. 

À ɓang nǝ Yesu à um nǝi a nzali Masar 
13Lang amǝ'sǝle amur anlero umna ka, mǝturonjar mala Mǝtalabangŋo pusǝrǝi 
aban Yisǝfu a lorǝo sǝ banggi wi ama, “Lo twal muna andǝ ngge wu ɓangŋa wu 
o a nzali Masar. Wu duk kano she ɓǝn bangŋǝno ama wu nyar ka, acemǝnana 
Hirǝdus na nǝ̀ ngga alta muna ama nǝ̀ wali.” 

14Sǝ Yisǝfu lo twal muna andǝ ngge àkǝ̀ bu dui sǝ à o a nzali Masar. 

15Akano sǝ kya do ba lú mala Hirǝdus. Mǝnia ka yi lumsǝ cau mala 
Mǝtalabangŋo mana pur a kun mǝɓangna male ama, “Aɓa nzali Masar sǝ ǝn 
tunǝ munem.” 

Hirǝdus wal amuna-burana amǝkeke a Betalami 
16Lang Hirǝdus yi sǝlǝ ama amǝno yì amǝ'sǝlǝgir ɓosǝkini ka, bumi lul kǝrkǝr. 
Pǝlǝa tasǝ asoje a Betalami andǝ ala mana a nkanggari ka à wal amuna-burana 
mǝkeke kat mǝnana pǝlǝa malea ɓari andǝ a mǝnana à bwal raka, kārǝí arǝ 
pwari mǝnana ongŋǝna ce nǝi a kun amǝ'sǝlǝgir ka. 

17Aɓa mǝno anggo ka sǝ cau mǝnana pur a kun Irmya mǝɓangna ka yi lumsǝo, 
mana ama: 

18“À ok ɓuà mala ɓeɓwa a Rama, ɓuà keban andǝ bumkiɗikea mǝkǝrkǝr nì. 
Rahila na kǝ ɓuà ace amuni ka. Ɓinǝ girikiban, acemǝnana à wukina kat.” 

Yisǝfu andǝ Maryamu twal Yesu a nyare a Nazarat 



6 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

19A nzǝm lú mala Hirǝdus ka, mǝturonjar mala Mǝtalabangŋo pusǝrǝi aban 
Yisǝfu a lorǝo a nzali Masar. 

20Mǝturonjar ne wi ama, “Lo twal muna andǝ ngge, nyare a nzali Isǝrayila, ace 
mǝnana Hirǝdus andǝ aɓwana mana à alkiyita yilǝmi muna ka à wukina.” 

21Pǝlǝa Yisǝfu lo twal muna andǝ ngge, sǝ à nyare a nzali Isǝrayila. 

22Sǝ lang Yisǝfu ok ama Arkilawus na duk murǝm Yahudi a nzǝm lú mala tarrí 
Hirǝdus ka, ɓangciu pakki wi arǝ ka a Yahudi. Sǝ mǝturonjar nunkiri a lorǝo ka, 
pǝlǝa o a bui mala amǝ Galili. 

23Nda à wario à kya do a ɓekǝ la mǝnana à tunǝki ama Nazarat ka. Mǝnia ka nda 
lumsǝ cau mala amǝ'ɓangna mala Ɓakuli mana ama, “À nǝ̀ tunǝi ama ɓwa 
Nazarat.” 

Matiu 3 

Yohana Mǝbatisǝma gilǝki njar ace Yesu 
(Markus 1:1-8; Luka 3:1-18; Yohana 1:19-28) 

1Arǝ abaku mǝno ka, Yohana Mǝbatisǝma yiu kǝ hamnǝ cau a ɓabondo a bu-
nzali Yahudi 

2kǝ na ama, “Wu pwanzali wu pǝlǝ nzǝm wun arǝ acauɓikea ma'wun, ace 
mǝnana Domurǝm mala kuli gbashina.” 

3Yohana Mǝbatisǝma ka nda ɓwa mǝnana Ishaya mǝɓangna mala Ɓakuli bang 
ce ama: “Ɓe ɓwa kǝ hama nǝ giu mǝcande a ɓabondo kǝ na ama, ‘Wu gilǝki 
tanjar mala Mǝtalabangŋo. Wu tamsǝ anjarkusǝu ace pǝrapǝra.’ ” 

4Agir-nggurǝu mala Yohana mana oasǝ ka à tea nǝ nyang kalakadambi. Nggur-
ɓunu male ka nggú na. Girlina male ka doshi na andǝ nyi-pu. 

5Ɓwapǝndǝa pur aɓa nggeala Urǝshalima, andǝ aɓea la a bu-nzali Yahudi kat, 
andǝ bareban mala Nggeasala Jodan kat, à o abani. 

6À bang acauɓikea malea, sǝ pakkia wia batisǝma a Nggeasala Jodan. 

7Sǝ lang Yohana sǝn amǝ Farisi andǝ amǝ Saduki à nǝ̀ nggǝ yiu pas abani ace 
mǝnana ɓǝa pakkia wia batisǝma ka, nea wia ama, “Wun amuna an'yau barya! 
Yan nun kir wun ama ɓǝ̀ wu ɓanggi ɓashi mala Ɓakuli mǝnana kǝ yiu ka? 

8Wu pak agir mǝnana à nǝ̀ lǝmndǝ ama wu pwana'nzali, wu ɗekina acauɓikea 
ma'wun ngga. 

9Sǝ wu kǝa sǝni kǝla ɗenyicau ma'wun mǝnana ama Ibǝrayim ngga kà wun na 
ka, nǝ̀ amsǝ wun ɗang. Ən nggǝ bangga wun, Ɓakuli nǝ̀ gandǝ loasǝ atali mǝnia 
à nǝ̀ pǝlǝì Ibǝrayim amǝkau. 

10Ko ado ka Ɓakuli kwakina kun bero a tǝr anggun. Nggun mǝnana kat pusǝ 
ɓǝle mǝɓoarne raka, à nǝ̀ kwari à nǝ̀ turri a bǝsa. 

11“Ən nggǝ pakka wun batisǝma nǝ mur mǝnana nǝ̀ lǝmndǝ ama wu nyingŋǝna 
acauɓikea ma'wun. Nǝ nzǝmo ka, ɓeɓwa na nǝ̀ ngga yiu mǝnana kutiam nǝ 
bangŋo ka, mǝnana yale nkura kusǝì ka ǝn kārǝa mǝ bwali a buam ɗang. Yì ka, 
nǝ̀ yia pakka wun batisǝma nǝ Bangŋo Mǝfele andǝ bǝsa. 

12Kwar sarǝgir male na a bui, nǝ̀ yia pusǝ kwá arǝ mǝsǝsa a katǝra, nǝ̀ so mǝsǝsa 
a ba, sǝ kwá ka nǝ̀ pisǝì a bǝsa mǝnana panǝ linggi raka.” 

Yohana pakki Yesu batisǝma 
(Markus 1:9-11; Luka 3:21-22) 

13Aɓalǝ anonggeo mǝno ka, Yesu pur a Galili sǝ yiu a Nggeasala Jodan ace 
mǝnana Yohana ɓǝ̀ yi pakki wi batisǝma ka. 

14Sǝ Yohana ka ɓariki ama nǝ̀ ɓinǝi wi. Ne wi ama, “Mim ɓwan mǝ nǝ ká abano 
ace batisǝma ka a nyare a yiu a banam mǝ pakko batisǝma!” 

15Sǝ Yesu pa eare ka ne wi ama, “Ɗeki ɓǝ̀ pa ana adyan. Anggo ka sǝ sǝm nǝ̀ 
lumsǝ agir kat mǝnana Ɓakuli earkicea ka.” Pǝlǝa Yohana eare pakki wi 
batisǝma. 

16Lang Yohana malǝna pakki Yesu batisǝma, sǝ Yesu eapi mur ani ka, kara kuli 
mǝnna sǝ sǝn Bangŋo mala Ɓakuli aban sulǝo kǝla kutu, yi do amuri. 

17Aɓwana ok gi Ɓakuli nacau a kuli ama, “Mǝnia ka nda Munem, mǝnana ǝn 
earkiyice, mǝnana bumam kǝ pwasǝa rǝì kǝrkǝr ka.” 

Matiu 4 

Shetan karǝki Yesu 
(Markus 1:12-13; Luka 4:1-13) 

1Pǝlǝa Bangŋo Mǝfele loasǝ Yesu um nǝi a ɓabondo ace mǝnana Shetan ɓǝ̀ kya 
karǝki ka. 

2Sǝ lang Yesu gilnamur pwari lumi-ine andǝ du lumi-ine ka, nzala wali kǝrkǝr. 

3Mǝkarǝkiban pǝlǝa yiu abani sǝ ne wi ama, “Ɓǝ̀ a nda muna mala Ɓakuli ka, 
banggi atali mǝnia ɓǝa pǝlǝ nɗǝmo.” 

4Sǝ Yesu nyesǝi wi ama, “À gilǝ a Malǝmce mala Ɓakuli ama: “ ‘Girlina na 
nǝmurǝì tsǝkiyi ɓwa sǝ nǝ̀ dum nǝ yilǝmu ka ɗang. Nda andǝ cau mǝnana kat 
kǝ pur a kun Ɓakuli ka.’  ” 

5Pǝlǝa Shetan wari nǝ Yesu aɓa Urǝshalima nggeala mǝfele, sǝ kya tamsǝi a 
ɓwang Ndàmǝgule mala Ɓakuli, 

6sǝ ne wi ama, “Ɓǝ̀ a nda Muna mala Ɓakuli ka ta zurro a nzali! Acemǝnana à 
gilǝ aɓa Malǝmce mala Ɓakuli ama, “ ‘Ɓakuli nǝ̀ tsǝk amǝturonjar male ɓǝ̀a 
tsǝkiro. À nǝ̀ eo a ɓabuia, ace mǝnana wu kǝa tul kusǝo arǝ tali raka.’ ” 

7Sǝ Yesu pǝlǝi wi ama, “Malǝmce mala Ɓakuli bang gbal ama, “ ‘Ce a karǝki 
Mǝtalabangŋo Ɓakuli mo ɗang.’  ” 

8Shetan nyar ɗǝm wari nǝ Yesu a ɓwang ɓe kǝ nkono nggea mǝdāre, pǝlǝa 
lǝmndǝki wi ala-murǝm kat mǝnana a ɓanza ka andǝ gulo andǝ gǝna mǝnana a 
ɓalǝia ka kat. 

9Sǝ ne wi ama, “Ɓǝ̀ a wu nǝ ɓun a ɓadǝmbǝam sǝ a nǝ peri abanam ngga, mǝ nǝ 
po amǝnia yì agir ka kat.” 

10Yesu ne wi ama, “Shetan, upi banam! Malǝmce mala Ɓakuli ka na ama, “ ‘Peri 
aban Mǝtalabangŋo Ɓakuli mo, Kǝ yì mwashat ɓǝrɓǝr na a nǝ kpate ka.’ ”  

11Nda sǝ Shetan ɗekina Yesu ka, sǝ amǝturonjar yiu à yì bwali wi kam. 

Tita turo mala Yesu a Galili 
(Markus 1:14-15; Luka 4:14-15) 

12Lang Yesu ongŋǝna ama murǝm Hirǝdus Antipas kùrna Yohana a ndàkurban 
ngga, lo ɗeki nzali Yahudi o a bu-nzali Galili. 

13Banì sau a Nazarat ɗang, turo kya do a Kapanahum, a kun Garang Galili a bui 
mala amǝ Zebulu andǝ amǝ Naftali. 

14Mǝnia ka pa anggo ace mǝnana ɓǝa lumsǝ cau mana pur a kun Ishaya 
mǝɓangna mala Ɓakuli ka ama: 

15“Wu kwaki kir wun, wun amǝ nzali Zebulu andǝ Naftali. Wun aɓwana mǝnana 
wu do amur njargula ká a kun Garang, a nkaring Mur Jodan ngga. Wu kwaki kir 
wun, wun amǝ Galili, la mala aɓwana mana amǝ Yahudi na raka. 

16Aɓwana mǝnana à do a pǝndǝa ka, à sǝna tǎlaban mǝgule. Yì aɓwana mǝnana 
à do a yinggǝli lú ka, tǎlaban sulǝna a bania.” 

17Lo a baku mǝno ka Yesu tita hamnǝ cau, kǝ na ama, “Wu pwanzali, wu pǝlǝ 
nzǝm wun arǝ acauɓikea ma'wun, acemǝnana Domurǝm mala kuli gbashina.” 

Yesu tunǝ amǝkpate amǝdǝmbe 
(Markus 1:16-20; Luka 5:1-11) 

18Yesu na ban gya a kun Garang Galili, sǝ mǝsǝì kpa arǝ aɓwana ɓari 
amǝ'eambǝu, Shiman mǝnana à tunǝki ama Bitǝrus ka andǝ mǝ'eambǝi Andǝru. 
À nda ban taula nǝ ndámbú aɓa Garang ace mǝnana yia ka bwal-nji nda turo 
malea. 

19Yesu nea wia ama, “Wu yiu a tam, mǝ nǝ tsǝk wun, wu nǝ̀ pǝlǝ amǝ oari 
aɓwana acem.” 

20À lo tu à nying andámbú malea sǝ à o ate. 

21Yesu nggǝ ká a dǝmbǝa ka, yi sǝn aɓea amǝ'eambǝu ɓari ɗǝm, Jemis muna 
mala Zabadi andǝ mǝ'eambǝi Yohana. À nda ɓa waru andǝ tárria Zabadi. À nda 
ban taliki andámbú malea. Pǝlǝa Yesu tunǝia. 

22À lo à fwa rǝia à nying waru andǝ tárria sǝ à o ate. 

Yesu kanigir sǝ twali aɓwana ban rǝkwana 
(Luka 6:17-19) 

23Yesu gya aɓa nzali Galili kat kǝ kanigir aɓalǝ andakpapi mala amǝ Yahudi, sǝ 
kǝ hamnǝ Cau Amsǝban mala Domurǝm mala Ɓakuli amur aɓwana. Twalî 
aɓwana ban ambalang arǝpangŋa andǝ akwano kat. 

24Cau male gya akiban aɓa bu-nzali Suriya kat. À yinǝi wi nǝ amǝkwano 
ɗàngɗáng: a mǝnana à nda ɓa rǝkwana kǝrkǝr, andǝ a mǝnana akukwar kutia 
rǝia, andǝ a mǝnana à ndanǝ kwano wukiaban, andǝ a mǝnana ɓe kǝ barea wu 
ka, yi twalia wia ban akwano malea kat. 

25Ɓwabunda pas mǝnana à pur a bu-nzali Galili, andǝ Dekapolis ka, à pu ata 
Yesu. Aɓea gbal ka à purki arǝ anggea-là Urǝshalima, andǝ mala acili abu-nzali 
mala amǝ Yahudi andǝ aban mǝnana a nkaring Nggeasala Jodan ngga, kat à o 
ate. 

Matiu 5 

Yesu eau amur nkono sǝ kanigir 
(Luka 6:20-23) 

1Lang Yesu sǝn lakki mala ɓwabunda ka, kya eauwe do a bum nkono. Alaggana 
male yiu abani, 

2sǝ tita kania wia gir ama: 

3 Aɓwana mǝnana à sǝlǝ ama yia ka amǝtǝr na aɓa bangŋo ka, à ndanǝ tsǝkbu 
mala Ɓakuli, acemana Domurǝm mala kuli ka malea na. 

4 Amǝ bumkiɗikea ka à ndanǝ tsǝkbu mala Ɓakuli, acemǝnana à nǝ̀ kum 
girikiban.  

5 Amǝ nongsǝmuru ka à ndanǝ tsǝkbu mala Ɓakuli, acemǝnana à nǝ̀ li ɓanza.  

6 Aɓwana mǝnana à dum nǝ nzala andǝ mǝsamur mala cauɓoarna a bumia ka, 
à ndanǝ tsǝkbu mala Ɓakuli, acemǝnana à nǝ̀ kum ɗǝmsǝban.  

7 Amǝ sǝn mǝsǝswatǝr ka à ndanǝ tsǝkbu mala Ɓakuli, acemǝnana à nǝ̀ sǝn 
mǝsǝswatǝr malea. 

8 Amǝ ɓabum mǝɓoarnsari ka à ndanǝ tsǝkbu mala Ɓakuli, acemǝnana à nǝ̀ sǝn 
Ɓakuli.  

9 Amǝ gilǝki dotarǝu ka à ndanǝ tsǝkbu mala Ɓakuli, acemǝnana à nǝ̀ duk 
amuna mala Ɓakuli. 

10 Aɓwana mǝnana à kǝ pea wia tanni ace cauɓoarna ka, à ndanǝ tsǝkbu mala 
Ɓakuli, acemǝnana Domurǝm mala kuli ka malea na. 

11 Wu ndanǝ tsǝkbu mala Ɓakuli yi mǝnana aɓwana kǝ sang wun, à kǝ pa wun 
tanni, à kǝ tsǝka wun acau ɗàngɗáng aɓa nyir, acemǝnana wu ndaka 
amǝkpatam ngga. 

12Wu pak bumpwasǝa, ban ɓǝ ɓoara wun, acemǝnana tangnakusǝ wun ngga 
mǝgule na a kuli. Anggo sǝ à pe amǝ'ɓangna mala Ɓakuli mǝnana à aka wun 
dǝmbǝa ka tanni. 

Tuɓamur andǝ tǎlaban mala ɓanza 
(Markus 9:50; Luka 14:34-35) 

13 Wu ndaka tuɓamur mala ɓanza. Sǝ ɓǝ̀ tuɓamur ɗwanyi cyauwe male ka mana 
gir ni nǝ̀ tsǝi sǝ nǝ̀ cyau ɗǝm? Panǝ ɓoaro ɗǝm ɗang, à nǝ̀ sukki aɓwana nǝ̀ parki 
a ɓakusǝia.  

14 Wu ndaka tǎlaban mala ɓanza. Nggeala mǝnana à ɓe amur tali ka pà nǝ̀ 
sǝmbǝrǝ ɗang.  

15À pà nǝ̀ tsǝk bǝsa a pitǝla sǝ à nǝ̀ kumsǝi wi nkenye amuri ɗang. A kun mani 
ka à nǝ̀ tamsǝi amur gir tamsǝ pitǝla, aban mǝnana nǝ̀ pa tǎlaban aban aɓwana 
kat a ɓala ka. 

16Anggo sǝ wu nǝ̀ nying tǎlaban ma'wun ɓǝ ta a ɓadǝmbǝ aɓwana ace mǝnana 
ɓǝa sǝn aturo ɓoarna ma'wun, sǝ ɓǝa gusǝlǝ Tar wun mana a kuli ka. 

Nggurcau mala Musa 
17 Wu kǝa twali ama ǝn yiu ace tamsǝ Nggurcau mala Musa andǝ kanigir mala 
amǝ'ɓangna mala Ɓakuli ɗang; ǝn yiu ace tamsǝia ɗang. Nda ace lumsǝia. 

18Ən nggǝ na wun mǝsǝcau, kǝ muna-cau pà kàm, sǝ ɓe kǝgir bǝti pà kàm aɓa 
Nggurcau mala Musa mǝnana à nǝ̀ pusǝì ka ɗang, she ɓǝ̀ kuli andǝ nzali ka tea 
malǝna ka. 

19Ɓǝ̀ yana kat sǝ yàllî nzong mǝkyauwe mwashat aɓalǝ amǝnia yì anzongcau, 
sǝ kǝ kani aɓwana ama ɓǝa pa kǝla yì ka, nǝ̀ ngga duk rítǎu aɓa Domurǝm mala 
kuli. Sǝ ɓwa mǝnana kǝ kpata amǝnia yì anzongcau sǝ kǝ kani aɓwana ama ɓǝa 
pa kǝla yì ka, nǝ̀ ngga duk ɓwamǝgule a Domurǝm mala kuli. 

20Ən nggǝ na wun ama ɓǝ̀ ɓealɓoarna ma'wun kuti mala amǝ Farisi andǝ 
amǝkani Nggurcau mala Musa raka, wu pa wu nǝ̀ kum kutio aɓa Domurǝm mala 
kuli ɗang ko bǝti. 

Yesu kanigir amur bumlulla 
(Luka 12:57-59) 

21 Wu ongŋǝna à banggi aɓwana mǝnana a pwaryan ngga ama, “A pà wu nǝ́ wal 
lú ɗang; ɓwa mǝnana wal lú ka à nǝ̀ pakki wi ɓashi.”  

22Sǝ mim ngga ǝn nggǝ na wun ama ɓwa mǝnana bumi lullo arǝ ɓi ka à nǝ̀ pakki 
wi ɓashi. Sǝ ɗǝm ngga à bangŋa ama ɓwa mǝnana tunǝî ɓì ɓwaɓana ka à nǝ̀ ká 
nǝi aban amǝɓashi. Sǝ mim ngga ǝn nggǝ na wun ama ɓǝ̀ a ne ɓwa ama “We 
ɓwazalǝa” ka, a nda ɓa ká tanni mala ɓashi lu-bǝsa. 

23 Ɓǝ̀ a ndarǝ pa ɓoro mo aban gyangŋan-peri sǝ ɓalǝo kasǝa ama ɓe kǝɓwa na 
kam ndanǝ cau a bumi a rǝo ka, 

24nying ɓoro mo a ɓadǝm gyangŋan, nyare kya gilǝki ce wunǝ ɓwe peatu, sǝ wu 
yi pa ɓoro mo. 

25 Ɓǝ̀ kǝɓwa wulio ka gbara gilǝki nre wun wunǝi peatu sǝ wu kya ndaɓashi. Ɓǝ̀ 
a na raka nǝ̀ ngga kpapio wunǝ mǝɓashi, sǝ mǝɓashi ka nǝ̀ tasǝo a bu 
amǝ'munagara, sǝ à nǝ̀ ngga oasǝo a ndàkurban. 

26Ən nggǝ no mǝsǝcau a pa nǝ́ purî nggur ɗang she ɓǝ̀ a mbwena gir mǝnana 
kat à kasǝo ka. 

Kanigir mala Yesu amur cauɓikea nongnǝban mǝnana pa aɓa doɓala raka 
27 Wu ongŋǝna à bangŋa ama “A pà nǝ́ nongnǝ ɓwa mǝnana à kpapia wun 
doɓala wunǝi raka ɗang.”  

28 Sǝ mim ngga ǝn nggǝ na wun ama ɓwa mana kat sǝn mɓwama nǝ sǝnban 
nshawari ka, angŋǝna dǝmbǝa nongŋǝna nǝi a ɓabumi. 

29Ɓǝ̀ mǝsǝo mǝli kǝ tsǝo a kǝ pak cauɓikea ka, pusǝì turi. Kǝpǝna wu ɗwanyi ɓe 
kǝ bareo mwashat amur mǝnana ɓǝa tur nggūrǝo kat aɓa tuli-bǝsa ka. 

30Sǝ ɓǝ̀ buo mǝli kǝ tsǝo a kǝ pak cauɓikea ka, kasǝi turi. Kǝpǝna wu ɗwanyi ɓe 
kǝ bareo mwashat amur mǝnana ɓǝa tur nggūrǝo kat aɓa tuli-bǝsa ka. 

Yesu kanigir amur gau doɓala 
(Matiu 19:9; Markus 10:11-12; Luka 16:18) 

31 Ɗǝm ngga à bangŋa ama, “Ɓǝ̀ ɓwa nǝ̀ gau andǝ mami ka, dumǝna púp nǝ̀ pe 
wi takada gauwa.”  

32Sǝ mim ngga ǝn nggǝ na wun ama ɓwa mǝnana pǝr mami, sǝ pa ace cauɓikea 
mala nongnǝban a nza nǝ́ doɓala raka, ndarǝ tsǝie aɓa cauɓikea mala 
mǝ'nongginǝban nǝ aɓea aburana a nza nǝ́ doɓala. Sǝ ɓwa mǝnana al mǝnia yì 
ɓwama mǝnana burri pǝri ka, ndarǝ pak cauɓikea mala nongnǝ mālá ɓeɓwa. 

Kanigir mala Yesu amur Kángir 
33 Sǝ ɗǝm ngga wu ongŋǝna à banggi aɓwana mǝnana a pwaryan ngga ama, “A 
pà nǝ́ kángir aɓa nyir ɗang. She a wu nǝ lumsǝ agir mǝnana a kana a ɓadǝm 
Mǝtalabangŋo ama a nǝ pea ka.”  

34Sǝ mim ngga ǝn nggǝ na wun ama, wu kǝa kángir ɗang. Wu kǝa kángir nǝ kuli 
ɗang, acemǝnana nda bunomurǝm mala Ɓakuli. 

35Sǝ pa wu nǝ̀ kángir gbal nǝ nzali ɗang, acemǝnana ndà ban usǝlǝ kusǝu male. 
Sǝ wu kǝa kan gbal nǝ Urǝshalima ɗang, acemǝnana nda nggeala mala Murǝm 
Mǝgule kat. 

36Sǝ kǝa kan nǝ ɓamuro ɗang, acemǝnana a pà nǝ́ gandǝ pǝlǝ nyang muro 
mwashat ɓǝ̀ pwasǝo ko ɓǝ̀ pǝndǝ ka ɗang. 

37Ɗeki “E” mo ɓǝ̀ duk “E,” sǝ “Awo” mo ɓǝ̀ duk “Awo”; ɓǝ̀ wori mǝnia ka pur nǝ 
ban Mǝɓealɓikea. 

Yesu kanigir amur pegbal 
(Luka 6:29-30) 

38 Wu ongŋǝna à bangŋa ama, “Ar mǝsǝu a kun ar mǝsǝu, sǝ ɓun minǝu a kun 
ɓun minǝu.”  

39Sǝ mim ngga ǝn nggǝ na wun ama, kǝa nyesǝ mǝɓane a kun mǝɓane mǝnana 
à pakko ka ɗang. Ɓǝ̀ ɓwa kweo a takiro mǝli ka, pǝlǝi wi ɓe takiro. 

40Ɓǝ̀ ɓwa na ama nǝ̀ ngga wulio nǝ̀ ako daura mo ka, pe wi andǝ nggea-daura 
mo gbal. 

41Ɓǝ̀ ɓwa tsǝo púp ama ɓǝ̀ wu o wunǝi mel mwashat ka, wu kyan wunǝi mel 
ɓari. 

42Ɓǝ̀ ɓwa zǝmbǝo ka, pe wi, sǝ ɓwa mǝnana yiua ak tangna a buo ka, ce a girì 
nǝi ɗang. 

Yesu kanigir amur earce aɓiomǝbura 
(Luka 6:27-28,32-36) 

43 Wu ongŋǝna à bangŋa ama, “Earce ɓio mǝ'murkala,”  sǝ wu ɓinǝ ɓiomǝbura. 

44Sǝ mim ngga ǝn nggǝ na wun ama: Wu earce aɓi wun amǝbura sǝ wu kǝ pak 
hiwi ace aɓwana mǝnana à ɓinǝ mǝsǝ wun sǝ à kǝ pa wun tanni ka. 

45Ɓǝ̀ wu pa anggo ka wu nǝ̀ duk amuna mala Tar wun mǝnana a kuli ka. 
Acemǝnana yì ka, kǝ tsǝk pwari male kǝ ta amur aɓwana amǝɓane andǝ 
amǝɓoarne, sǝ kǝ nya mbulo amur amǝ pak cauɓoarna andǝ amǝ pak ɓealɓikea. 

46Ɓǝ̀ earcearǝu ma'wun ngga nda ace amǝ'earce wun nǝmurǝia ka, ya 
tangnakusǝu na wu ndanǝi? Nggearǝ amǝ'cauɓikea ka anggo sǝ à pakkiyia. 

47Sǝ ɓǝ̀ amǝ'eam wun na nǝmurǝia wu makkiyia kun ngga, nǝ man sǝ wu kuti 
acili aɓwana mǝnana amǝkpatam na raka? Nggearǝ amǝɓanza ka anggo sǝ à 
pakkiyia. 

48Ace mǝno ka wu lumsǝ nǝ cauɓoarna kǝla mǝnana Tar wun mana a kuli ka 
lumsǝ nǝ cauɓoarna ka. 

Matiu 6 

Yesu kanigir amur pe amǝtǝle ɓoro 
1 Wu tsǝk kir wun, wu kǝa pakki aturo-ɓoarna ma'wun a ɓamǝsǝ aɓwana ace 
mǝnana ɓǝa sǝn wun ngga ɗang. Ɓǝ̀ wu kǝ pa anggo ka, pa wu nǝ̀ kum ɓe kǝ 
tangnakusǝu aban Tár wun mana a kuli ka ɗang.  

2 Ɓǝ̀ wu nǝ̀ pe amǝtǝle ɓoro ka, wu kǝa ham nǝ ce, kǝla pě mala amǝ'kunɓarina 
aɓalǝ andakpapi mala amǝ Yahudi andǝ mur anjarɓala ka ɗang. À kǝ pa anggo 
ace mǝnana ɓǝ̀ aɓwana sǝn aturo-ɓoarna malea ɓǝa ɓwangsǝia. Ən nggǝ 
bangga wun mǝsǝcau, à angŋǝna tangnakusǝia cikcik. 

3Ɓǝ̀ a wu nǝ pe amǝtǝle ɓoro ka, ce a eare ɓe kǝɓwa sǝlǝce gir mǝnana a pakkiyi 
ka ɗang, 

4ace mǝnana ɓǝ̀ pagir mo ka ɓǝ̀ pa aɓa sǝmbǝrǝa. Sǝ Tarró mana kǝ sǝn gir 
mǝnana a kǝ pe aɓa sǝmbǝrǝa ka nǝ̀ po tangnakusǝo. 

Kanigir mala Yesu amur Hiwi 
(Luka 11:2-4) 

5 Ɓǝ̀ wu nǝ̀ pak hiwi ka, wu kǝa pe a pě mala amǝ'kunɓarina ɗang, mǝnana à kǝ 
earce camnggi aɓalǝ andakpapi andǝ agauwata anjarɓala sǝ à nǝ̀ pak hiwi, ace 
mǝnana ɓǝ̀ aɓwana sǝnia ka. Ən nggǝ bangga wun mǝsǝcau à angŋǝna dǝmbǝa 
à kumǝna tangnakusǝia.  

6Sǝ we ka, ɓǝ̀ a wu nǝ pak hiwi ka, kuti a ndà mo, gir kun-nda sǝ pak hiwi aban 
Tarró mǝnana à sǝnggiyi raka. Sǝ Tarró mana kǝ sǝn gir mǝnana a kǝ pe aɓa 
sǝmbǝrǝa ka, nǝ̀ po tangnakusǝo. 

7Sǝ ɓǝ̀ a nda ban pak hiwi ka, kǝa camarǝ ɓǝsǝlǝki acau mana ɓalǝia pà kàm 
raka, kǝla pě mala amǝ'kpatalú ka ɗang. À kǝ̀ sǝni kǝla ɓǝsǝlǝki acau malea ka 
nǝ̀ tsǝa Ɓakuli nǝ̀ oea. 

8Wu kǝa pa kǝla yia ɗang, acemǝnana kaniama wu nǝ̀ zǝm ngga, Tár wun 
angŋǝna dǝmbǝa surǝna rǝ gir mǝnana wu earkiyice ka. 

9 Ani ka, sǝ wu nǝ̀ pak hiwi: “We Tár sǝm mǝnana a kuli ka, ɓǝ̀ lùllǝo kum gulo. 

10 Domurǝm mo ɓǝ̀ yiu. Gir mǝnana a earkiyice ka, ɓǝ̀ sǝm pe a ɓanza, kǝla 
mǝnana à kǝ pe a kuli ka. 

11 Pa sǝm girlina mala yalung. 

12 Twala sǝm ban acauɓikea ma'sǝm, kǝla mǝnana sǝm nggǝ twali aɓwana 
mana à kǝ pakka sǝm cauɓikea ka. 

13 Bwala sǝm ɓǝ̀ sǝm kǝa kuti aɓa karǝkiban ɗang, amsǝ sǝm a bu Mǝɓealɓikea. 

[Domurǝm, andǝ rǝcandǝa, andǝ gulo ka amo na kat, mana masǝlǝate pà kàm 
raka, Amin.]” 

14 Ɓǝ̀ wu twali aɓwana ban acauɓikea mana à kǝ pakka wun ngga, Tár wun 
mǝnana a kuli ka nǝ̀ twala wun banì gbal.  

15Sǝ ɓǝ̀ wu twali aɓwana ban acauɓikea mana à kǝ pakka wun raka, Tár wun 
gbal ka pà nǝ̀ twala wun ban acauɓikea ma'wun ɗang. 

Yesu kanigir amur Gilmur 
16 Ɓǝ̀ a nǝ gilmur ka, ce a kur ɓamǝsǝo kǝla pé mala amǝ'kunɓarina ɗang. Pak 
ka à kǝ kiɗiki ɓamǝsǝia ace mǝnana ɓǝa lǝmndǝì aɓwana ama à ndarǝ gilmur 
ka. Ən nggǝ na wun mǝsǝcau à angŋa dǝmbǝa à kumǝna tangnakusǝia. 

17Sǝ we ka, ɓǝ̀ a wu nǝ gilmur ka, lak ɓamǝsǝo sǝ wu hasǝ muru. 

18Anggo ka aɓwana pà nǝ̀ sǝlǝ ama a ndarǝ gilmur ɗang, she kǝ Tarró mǝnana 
à sǝnggiyi raka. Sǝ Tarró mǝnana kǝ sǝn gir mana a kǝ pe aɓa sǝmbǝrǝa ka nǝ̀ 
po tangnakusǝo. 

Kanigir mala Yesu amur tsǝk gǝna a kuli 
(Luka 12:33-34; 11:34-36; 16:13) 

19 Wu kǝa rambǝi ɓamur rǝ wun gǝna a kani a ɓanza ɗang, yì ban mǝnana a kàm 
ngga nkungga andǝ sásà nǝ̀ kiɗiki, sǝ amǝn'i nǝ̀ ɓun kam à nǝ̀ kutio à nǝ̀ pwani 
ka.  

20Ndikǝna wu tsǝk gǝna ma'wun a kuli, aban mǝnana nkungga andǝ sásà pà nǝ̀ 
kiɗiki raka, sǝ ban na mǝnana amǝn'i pa nǝ̀ gandǝ kutio à nǝ̀ iun'i kam raka. 

21Ban mǝnana gǝna mo pak kàm ngga a kàm sǝ ɓabumo nǝ̀ pa gbal. 

22 Mǝsǝu ka nda kǝla pitǝla mǝnana kǝ pe ɓwa tǎlaban ngga. Ɓǝ̀ amǝsǝ ɓwa ka 
amǝɓoarne na ka, nǝ̀ sǝn gir mana pakkiyi ka pepe. 

23Sǝ ɓǝ̀ amǝsǝ ɓwa ka amǝɓane na ka, pà nǝ̀ sǝn gir mana pakki ka ɗang. Sǝ ɓǝ̀ 
ɓwa kǝ sǝn gir mana pakki ka pepe raka, lǝmndǝ ama pǝndǝa mǝnana nda ɓālǝi 
ka mǝgule na kǝrkǝr. 

24 Ɓwa pà nǝ̀ gandǝ duk guro mala amǝtala ɓala ɓari a tarǝia ɗang. She ɓweni 
nǝ̀ ɓinǝ mwashat atea sǝ nǝ̀ earce ɓi, ko nǝ̀ pa ɓamuri aban ɓwa mwashat sǝ nǝ̀ 
ɓǝsǝki ɓi. Wu pà nǝ̀ gandǝ kpata Ɓakuli andǝ boalo a tarǝia ɗang. 

Yesu kanigir amur guli arǝ Ɓakuli 
(Luka 12:22-34) 

25 Nda ǝn nggǝ na wun ama, wu kǝa pe rǝ wun tanni nǝ ɗenyicau ɓangciu amur 
do ma'wun, ace gir mǝnana wu nǝ̀ li andǝ mǝnana wu nǝ̀ nu ka ɗang; ko ace gir 
mǝnana wu nǝ̀ oasǝo arǝ wun ngga. Nggearǝì ka yilǝmu kuti girlina re, sǝ 
nggurǝu kuti agir-nggurǝu re?  

26Wu sǝn anyal a kuli; à kǝ ɓeal ɗang, à kǝ can ɗang sǝ à kǝ rambǝa a bà ɗang. 
Sǝ Tár wun mǝnana a kuli ka kǝ li nǝia. Wun ngga wu kuti anyal re? 

27Yana ata wun nǝ̀ gandǝ tsǝk anonggeo mala yilǝmi ɓǝa yàl kam bǝti nǝ́ pe rǝì 
tanni aɓa ɗenyicau? 

28 Palang sǝ wu kǝ pe rǝ wun tanni ɓa ace agir-nggurǝu? Wu sǝn to mala 
apwasǝo-bondo mǝnana a takuri ka. À kǝ pak kǝ turo ɗang sǝ à kǝ swari 
ɓamuria agir-nggurǝu ɗang. 

29Sǝ ǝn nggǝ na wun ama nggearǝ Murǝm Solomon aɓa gulo andǝ kume male 
ka oasǝ agir mǝɓoarjami kǝla apwasǝo-bondo mǝnia ka ɗang. 

30Ɓǝ̀ Ɓakuli kǝ pakki abondo agir-nggurǝu anggo ka, mǝnana à ndakam yalung 
sǝ li ka à pisǝnia a bǝsa ka, pà nǝ̀ pakka wun agir-nggurǝu mǝnana kuti mǝno 
ka re? Ma'wun ngga guliarǝu mana wu ndanǝi aban Ɓakuli ka nda ɓiki kyauwe 
ka! 

31Ce wu kǝa ɓuanǝbum wun ama, “Mana sǝm nǝ̀ li, ko mana sǝm nǝ̀ nu, ko mana 
sǝm nǝ̀ oasǝo” ka ɗang. 

32Amǝnia ka à ndaka gir mǝnana amǝɓanza alkiyitea ka. Tár wun mǝnana a kuli 
ka sǝlǝna ama wu kǝ pak tǝle amǝnia yì agir ka. 

33Wu tsǝk alta Domurǝm mala Ɓakuli andǝ pakki agir mǝnana earkiyice ka a 
dǝmbǝa, sǝ amǝnia yì agir kat ka à nǝ̀ pa wun nia. 

34Ɓǝ̀ ɓalǝ wun ɓǝ̀ kǝa kasǝkya amur cau mala li ɗang, acemǝnana pwari mala lí 
ka ndanǝ amale yì tanni. Ko ya pwari ka ndanǝ atanni male mǝnana à kārǝa rǝì 
ka. 

Matiu 7 

Kǝa pakki aɓwana ɓashi ɗang 
(Luka 6:37-38,41-42) 

1 Wu kǝa pakki aɓwana ɓashi ɗang, ace mǝnana Ɓakuli ɓǝ̀ kǝa pakka wun ɓashi 
raka. 

2Kǝla mǝnana wu kǝ ɓashia aɓwana ka, anggo sǝ Ɓakuli nǝ̀ ɓashia wun; sǝ kǝla 
mǝnana wu kǝ pang nǝ aɓwana ka, anggo sǝ Ɓakuli nǝ̀ pang nǝ wun. 

3 Ace mana sǝ a kǝ sǝn kǝkar mǝnana a mǝsǝ ɓeo ka, sǝ a sǝn gbǝlanggun 
mǝnana aɓa mo yì mǝsǝu ka ɗang? 

4Ɓǝ̀ a na raka, lang sǝ a nǝ ne ɓeo ama came mǝ pusǝ kǝkar a mǝsǝo, sǝ we ka 
nggea gbǝlanggun na gaurǝ a mǝsǝo ka? 

5We mǝ'kunɓarina, pusǝ gbǝlanggun mǝnana a mǝsǝo ka peatu, sǝ a wu nǝ 
sǝnban pepe mǝnana a nǝ pusǝî ɓeo kǝkar mana a mǝsǝì ka. 

6 Gir mǝnana à tarrì ace Ɓakuli ka wu kǝa pe anvwa ɗang. Ɓǝ̀ wu pa anggo ka, à 
nǝ̀ kàrra à nǝ̀ nǝmnggi wun. Wu kǝa turi atǝmbǝrǝm-ɓala agir mǝɓoarne 
ma'wun ɗang. Ɓǝ̀ wu pa anggo ka, à nǝ̀ parkia a ɓakusǝia. 

Yesu kanigir amur zǝmbǝa aban Ɓakuli 
(Luka 11:9-13) 

7 Wu zǝmbǝa aban Ɓakuli, nǝ̀ pa wun; wu alte a bu Ɓakuli, wu nǝ̀ kumo; wu wali 
Ɓakuli kunkurǝm, nǝ̀ mǝnba wun. 

8Ɓwa mǝnana kat zǝm ngga à nǝ̀ pe wi; ɓwa mǝnana alte ka nǝ̀ kumo; sǝ ɓwa 
mǝnana wal kunkurǝm ngga, à nǝ̀ mǝnmbi wi. 

9 Yana ata wun mǝnana ɓǝ̀ muni zǝmbǝi nɗǝmo ka, nǝ̀ pe wi tali? 

10Ko ɓǝ̀ zǝmbǝi nji ka, nǝ̀ pe wi n'yau ka? 

11Kat andǝ ɓealɓikea ma'wun ngga wu sǝlǝ pe amuna ma'wun aɓoro mǝɓoarne, 
sǝ nǝ Tár wun mǝnana a kuli ka? Ndanǝ ɓabum mana ɓoaro kutibanì ka nǝ̀ pe 
aɓwana mǝnana à zǝmbǝi wi ka, agir mǝɓoarne! 

12Aɓa gir kat ka, pakki aɓwana agir mǝnana a earkiyice ama ɓǝa pakko ka. 
Mǝnia ka nda ɓa Nggurcau mala Musa andǝ kanigir mala amǝ'ɓangna mala 
Ɓakuli. 

Kunɓala ká Kuli andǝ kunɓala ká Lu-bǝsa 
(Luka 13:24) 

13 Wu kuti nǝ kunɓala mǝɓweari, acemǝnana kunɓala ká lu-bǝsa ka mǝtangŋe 
na, sǝ tanjari ka kwan ɗang. Aɓwana pas sǝ à kǝ kuti a njari. 

14Sǝ kunɓala ká yilǝmu ka mǝɓweari na, sǝ tanjari ka mǝkwane na. Aɓwana 
mǝnana à kǝ kumi ka, à lakki ɗang. 

Aɓwana andǝ aturo malea 
(Luka 6:43-44; 13:25-27) 

15 Wu tsǝk kir wun arǝ amǝ'ɓangna mǝ'nyirì. Pak ka à kǝ ɓosǝki rǝia kǝla anzur, 
sǝ mǝsǝrǝia ka anvwa bondo mǝlulle na. 

16Wu nǝ̀ surǝia arǝ aturo malea. Zwe pa nǝ̀ pusǝ ɓǝla anap ɗang. Sǝ imdi pa nǝ̀ 
ɓǝl vwari ɗang. 

17Anggo gbal ko ya nggun mǝɓoarne ka kǝ pusǝ ɓǝle mǝɓoarne, sǝ nggun 
mǝɓane ka kǝ pusǝ ɓǝle mǝɓane. 

18Nggun mǝɓoarne pa nǝ̀ pusǝ ɓǝle mǝɓane ɗang, sǝ nggun mǝɓane pa nǝ̀ pusǝ 
ɓǝle mǝɓoarne ɗang. 

19Nggun mǝnana kat pusǝ ɓǝle mǝɓoarne raka à nǝ̀ kasǝi à nǝ̀ turi a bǝsa. 

20Anggo ka wu nǝ̀ surǝ amǝ'ɓangna mǝ'nyirì arǝ aturo malea. 

21 Aɓwana na kat mǝnana à kǝ tunǝam ama, “Mǝtalabangŋo, Mǝtalabangŋo” ka, 
sǝ à nǝ̀ kutio a Domurǝm mala kuli ka ɗang, she ɓwa mǝnana kǝ pak gir mana 
Tárram mana a kuli ka earkiyice ka. 

22A masǝlǝata apwari ka aɓwana pas nǝ̀ yiu à nǝ̀ nam ama, “Mǝtalabangŋo, 
Mǝtalabangŋo, nǝ lullǝo sǝ sǝm hamnǝ cau re, sǝ nǝ lullǝo sǝ sǝm pusǝki 
akukwar, sǝm pakki agir-ndǝlǝki pas re?” 

23Pǝlǝa mǝ nǝ banggia wia ama, “Ən surǝ wun pale ɗang. Wu upi banam, wun 
amǝ'ɓealɓikea!” 

Kwakita kusǝɓa mala Mǝsǝle andǝ mala Gǝmɓwa 
(Luka 6:47-49) 

24 Ace mani ka, ɓwa mana kat kǝ ok amǝnia yì acau mem sǝ kǝ kpatea kǝ pea ka, 
à nǝ̀ kànì arǝ ɓwa mǝsǝle mǝnana ɓak ɓala male amur tali ka. 

25Mbulo nya, mur lo akiban, gung-mbulo ɓua wal arǝ mǝnia yì ɓala ka. Sǝ ɓalae 
kpa ɗang, acemǝnana kusǝɓa ka à kwakite amur tali. 

26Sǝ ɓwa mana kat kǝ ok amǝnia yì acau mem sǝ kǝ kpatea raka à nǝ̀ kànì arǝ 
gǝmɓwa mǝnana ɓak ɓala male amur sala ka. 

27Mbulo nya, mur lo akiban, gung-mbulo ɓua wal arǝ mǝnia yì ɓala ka. Sǝ ɓalae 
kpa, nggea kpa mǝcande! 

28Lang Yesu malǝna naki amǝnia yì acau ka, aɓwabunda pak ndali arǝ kanigir 
male, 

29acemǝnana kanigir male ka ndanǝ rǝcandǝa. Pa kǝla mala amǝkani Nggurcau 
malea ɗang. 

Matiu 8 

Yesu twali ɓeɓwa ban rǝkwana male 
(Markus 1:40-45; Luka 5:12-16) 

1Lang Yesu sulǝni mur nkono ka, ɓwabunda pas kana ate. 

2Ɓe mǝdakali yiu abani yi ɓun a ɓadǝmbǝi sǝ na ama, “Ɓwamǝgule, ɓǝ̀ a nǝ ear 
ka, a nǝ twalam ban rǝkwana man ɓǝ̀ rǝam ɓoarnsari.” 

3Sǝ Yesu lǝmndǝ bui je ɓwabure sǝ na ama, “Ən earǝna, ɓǝ̀ rǝo ɓoarnsari.” Àkǝ̀ 
banì kara kwano dakali nying rǝì. 

4Sǝ Yesu ne wi ama, “Kǝa ne kǝɓwa ɗang. We ka, kyane kya lǝmndǝ rǝo aban 
pǝris, sǝ wu pa ɓoro mǝnana Musa bangŋa ama ɓǝa pa ka, mǝnana nǝ̀ lǝmndǝ 
twalban rǝkwana mo abania ka.” 

Guliarǝu mala ɓe Ɓwamǝgule Soje 
(Luka 7:1-10; Yohana 4:43-54) 

5Kutio mala Yesu aɓa nggeala Kapanahum ka, ɓe ɓwamǝgule mala asoje yiu 
abani kǝ zǝmbǝi wi 

6ama, “Ɓwamǝgule, muna-ɓala mem na ban nongŋo a ɓala nǝ kwano rǝwuna, 
nda aɓa tanni kǝrkǝr.” 

7Yesu ne wi ama, “Mǝ nǝ ká mǝ nǝ twali wi ban rǝkwane.” 

8Ɓwamǝgule soje pǝlǝa eari wi ama, “Ɓwamǝgule, ǝn kārǝa wu yiu a ɓala mem 
ɗang. Ne kwane cau, sǝ muna-ɓala mem ngga rǝì nǝ̀ mala. 

9Nggearǝ mim ngga mǝ nda aɓata ɓeɓwa sǝ mǝ ndanǝ asoje a ɓatam. Kani ɓǝ̀ 
ǝn ne mǝnia ama, ‘Kyane’ ka, nǝ̀ ká; sǝ ɓǝ̀ ǝn ne mǝno ama, ‘Yiu’ ka, nǝ̀ yiu. Ɓǝ̀ 
ǝn ne guro mem ama, ‘Pak ani’ ka, nǝ̀ pa.” 

10Lang Yesu ok cau mǝnia ka, ce nî pe wi ndali. Sǝ pǝlǝa ne amǝkpate ama, “Ən 
nggǝ na wun mǝsǝcau, ǝn malaká kum kǝɓwa aɓa nzali Isǝrayila nǝ guliarǝu 
mǝgule kǝla man ɗang. 

11Mǝ ndarǝ bangga wun, a ɓwana pas nǝ̀ purkio arǝ aban ɗàngɗáng a bum 
ɓanza à nǝ̀ yia do a Domurǝm mala kuli, à nǝ̀ lili andǝa Ibǝrayim, andǝ Ishaku, 
andǝ Yakupu. 

12Sǝ aɓwana mana ɓǝ́ à nda à nǝ̀ duk amǝ'ɓala-murǝm ngga à nǝ̀ ramtea a nza 
aɓa pǝndǝa. À nǝ̀ ɓua à nǝ̀ nǝmnggi munabuia.” 

13Yesu pǝlǝa ne ɓwamǝgule soje ama, “O a ɓala. Kǝla mǝnana a pa ɓabumo a rǝì 
ka, anggo sǝ nǝ̀ pa.” Akǝ̀ ɓa nacau mǝno ka rǝ mune mala. 

Yesu twali aɓwana pas ban rǝkwana 
(Markus 1:29-34; Luka 4:38-41) 

14Yesu wario a ɓala mala Bitǝrus. Yi kum nkil Bitǝrus mǝɓwame aban nongŋo 
nǝ kwano ɓauwa. 

15Sǝ Yesu je a garabui, kara ɓauwa mali rǝì. Pǝlǝa lo pe Yesu girlina. 

16Nǝ pwarikpǝra mǝno ka à yinǝ aɓwana pas abani, amǝnana nǝ akukwar a rǝia 
ka. Pusǝ akukwar mǝno nǝ cau. Sǝ amǝkwano ka twalia wia ban arǝkwana 
malea kat. 

17Yesu pak mǝnia yì gir ka ace mǝnana ɓǝa lumsǝ ɓangna mala Ishaya mǝnana 
ama: “Yi ak arǝpangŋa ma'sǝm sǝ twal akwano ma'sǝm.” 

Gir mǝnana aɓa kpata Yesu ka 
(Luka 9:57-62) 

18Lang Yesu sǝn lakki mala aɓwana mǝnana à yiu abani ka, tsǝk alaggana male 
ɓǝa yale a ɓe nkaring Garang. 

19Ɓe mǝkani Nggurcau yiu abani sǝ ne wi ama, “Malǝm, mǝ nǝ ká a to ko a ya 
ban a nǝ ká kam ngga.” 

20Yesu ne wi ama, “Amǝ'nzǝgban ndanǝ atuli sǝ amuna-nyal mana à kǝ gya kuli 
ka à ndanǝ andea, sǝ Muna mala Ɓwa ka pànǝ ban mǝnana nǝ̀ nong kam ngga 
ɗang.” 

21Ɓe mǝkpate yi ne wi ama, “Ɓwamǝgule, nyem ɓǝ̀ ǝn kyane mǝ kya tsǝk lú 
tárram peatu sǝ mǝ nyare mǝ nǝ yia kpato.” 

22Sǝ Yesu ne wi ama, “Nying alú ɓǝa tsǝk alú malea, sǝ we ka kpatam.” 

Yesu tamsǝ gung mǝcande 
(Markus 4:35-41; Luka 8:22-25) 

23Pǝlǝa Yesu kutio aɓa waru sǝ alaggana male eauwe ate. 

24Puro malea aɓa nggeamur ka, kara nggea gung mǝcande loarǝia, mur kǝ ali 
aɓa waru. Sǝ Yesu ka nda a ntulo. 

25Alaggana male wario à kya loasǝi sǝ à ne wi ama, “Ɓwamǝgule, amsǝ sǝm, sǝm 
nda sǝm nǝ̀ lingge!” 

26Sǝ nea wia ama, “Wun ngga, guli ma'wun arǝ Ɓakuli kyau fat. Palang sǝ 
ɓangciu pakka wun?” Pǝlǝa lo sà arǝ gung andǝ eaki-nkono mala nggeamur. 
Kara ban pwal atea ɗǝong. 

27Sǝ aɓwana mǝnia ka à ndali sǝ à na ama, “Ya ulang ɓwa na mǝnia, mǝnana 
gung andǝ eaki-nkono mala nggeamur à kǝ oki wi ka?” 

Yesu pusǝ akukwar arǝ aburana ɓari 
(Markus 5:1-20; Luka 8:26-39) 

28Lang Yesu yi eauna a nkaring garang, a bu-nzali mala amǝ Gadara ka, yi je 
andǝ aburana ɓari mǝnana à ndanǝ akukwar a rǝia ka. À pur aɓalǝ aɓembe sǝ 
à kǝ yiu abani. Ɓiki lullo malea tsǝa kǝɓwa kǝ kar a njargula mǝno ɗang. 

29À loasǝ gia arǝ Yesu ama, “Mana a alkiyite a rǝ sǝm, we Muna mala Ɓakuli? A 
yiua pa sǝm tanni sǝ pwari malaká karǝ ɗang le?” 

30Abania tu ka atǝmbǝrǝm-ɓala nia pas à kǝ lili a domwan malea ka. 

31Akukwar nì pǝlǝa à zǝmbǝi Yesu ama, “Ɓǝ̀ a nǝ pusǝ sǝm ngga, tasǝ sǝm aɓa 
domwan mala atǝmbǝrǝm-ɓala.” 

32Yesu nea wia ama, “Wu kyane!” Sǝ akukwar nì puro, à kya kuti arǝ 
atǝmbǝrǝm-ɓala. Pǝlǝa domwan mǝnia kat ka tu a tarǝia nǝ mire, à kya ɓunno 
a kun gwanyi, a sukkio a mur a wukio. 

33Amǝyal atǝmbǝrǝm-ɓala twal mire aban o a la. À kya bang gir mǝnana kum 
atǝmbǝrǝm-ɓala ka andǝ cau mala aburana ɓari mǝnana a pusǝ akukwar a rǝia 
ka. 

34Sǝ amǝla pur kat, à yiu aban Yesu. À nǝ̀ yia sǝn Yesu ka, à ɓuakia rǝì ɓǝ̀ nying 
bu-nzali malea. 

Matiu 9 

Yesu twali ɓe mǝrǝwuna rǝkwana male 
(Markus 2:1-12; Luka 5:17-26) 

1Yesu pǝlǝa eauwe a waru, yale a nkaring o a la male. 

2Aɓea aɓwana yinǝi wi nǝ ɓe mǝrǝwuna a kala. Lang Yesu sǝn guliarǝu malea 
ka, ne mǝkwano ama, “Nwangsǝ ɓabumo, munem, à twalǝno ban acauɓikea 
mo.” 

3Aɓea amǝkani Nggurcau nea rǝia ama, “Ɓwa mǝnia kǝ twal ɓamuri ama yì ka, 
Ɓakuli na!” 

4Acemǝnana Yesu surǝ na rǝ ɗenyicau malea ka, banggia wia ama, “Palang sǝ 
wu kǝ pak ɗenyicau mǝɓane a ɓabum wun anggo? 

5Mǝ ye na kwano kuti ɓì: ɓǝa na ama, ‘À twalǝno ban acauɓikea mo’ le, ko ɓǝa 
na ama, ‘Lo gya?’ 

6Sǝ ace mǝnana ɓǝ̀ wu sǝlǝ ama Muna mala Ɓwa ka ndanǝ rǝcandǝa a ɓanza nǝ̀ 
twal ban acauɓikea ka, mǝ nǝ lǝmndǝa wun.” Pǝlǝa Yesu pǝlǝa aban mǝrǝwuna 
sǝ ne wi ama, “Lo kar kala mo o a ɓala mo.” 

7Sǝ ɓwabure par bui lo o a ɓala. 

8Aɓwana mana à ram ngga, ɓangciu pakkia wia arǝ gir mana à sǝn ngga. À 
ɓwangsǝ Ɓakuli mǝnana pe aɓwana-mǝpǝnde ulang man yì rǝcandǝa ka. 

Yesu tunǝ Matiu ɓǝ̀ kpate 
(Markus 2:13-17; Luka 5:27-32) 

9Yesu puro nǝ̀ kuti ka yi sǝn ɓeɓwa mana à tunǝki ama Matiu mǝ'ak boalo-cemi, 
aban do aɓa tara ak boalo-cemi. Yesu ne wi ama, “Yiu a tam.” Kara lo o ata Yesu. 

10Lang Yesu na ban li a ɓala ka, amǝ'aki aboalo-cemi pas andǝ aɓea aɓwana 
mana amǝ Farisi twalia amǝ'cauɓikea na ka, à yì do ata Yesu andǝ alaggana male 
aban li. 

11Sǝ amǝ Farisi sǝn Yesu aban li andǝ aɓwana mǝnia ka, à ɗi alaggana male ama, 
“Ace man sǝ ɓwamǝgule ma'wun kǝ lili andǝ amǝ'ak boalo-cemi andǝ 
amǝ'cauɓikea?” 

12Yesu nǝ̀ ok man yì cau ka pǝlǝa earia wia ama, “Aɓwana mǝnana rǝia bang 
ngga kǝgir oasǝia arǝ mǝsonzǝo ɗang; amǝkwano na à alkiyita mǝpaɓuri ka. 

13Wu kyane wu kya bǝl ɓa mǝnia yì nggurcau mana ama: ‘Sǝn mǝsǝswatǝr na 
ǝn earkiyice ka, ɗarǝa na ɗang.’ Ən yiu ace tunǝ amǝ'cauɓoarna ɗang, nda ace 
amǝ'cauɓikea.” 

Aɓwana ɗi Yesu amur gilmur 
(Markus 2:18-22; Luka 5:33-39) 

14Àkǝ̀ pwari mǝno ka alaggana mala Yohana Mǝbatisǝma yiu aban Yesu sǝ à ɗi 
ama, “Man tsǝa sǝ sǝm sǝnǝ amǝ Farisi ka, sǝm nggǝ gilmur sǝ alaggana mo ka 
à kǝ gilmur ɗang?” 

15Yesu nyesǝia wia ama: Lang sǝ agyajam mala bura-manfela nǝ̀ pak 
bumkiɗikea mǝnana nda abania peatu ka? Pwari nǝ̀ ngga yiu à nǝ̀ yia twal bura-
manfela a rǝia; a pwarî sǝ à nǝ̀ gilmur. 

16 Kǝ ɓwa pà nǝ̀ kpakǝri eakǝna daura nǝ kasǝna nggurbyau mǝbǝshe ɗang. Ɓǝa 
pa anggo ka kasǝne mǝbǝshe nǝ̀ yia tsǝk eakǝna daurae nǝ̀ san kpǝm nǝ̀ wori 
man ɗiɗyal ka. 

17 Sǝ ɗǝm ngga, kǝɓwa pà nǝ̀ so bǝsa mùr-anap aɓalǝ asambǝram mǝ'e ɗang. Ɓǝ̀ 
soe ka asambǝrami nǝ̀ arkia, sǝ mur-anap ni nǝ̀ sukkio, sǝ asambǝrami nǝ̀ ueɓà. 
Bǝsa mur-anap ka à kǝ soe aɓalǝ asambǝram mǝbǝshe. Anggo sǝ yia kǝm ngga 
à nǝ̀ auwa. 

Yesu loasǝ lú sǝ twalban rǝkwana 
(Markus 5:21-43; Luka 8:40-56) 

18Lang Yesu na ban nea wia amǝnia yì acau ka, ɓe ɓwamǝgule ndakpapi mala 
amǝ Yahudi yiu yi kūndǝo a ɓadǝmbǝi ne wi ama, “Ɓoarnsarilem wu àkǝ̀ 
dyadyan. Yiu tsǝk buo a rǝì, sǝ mǝsǝì nǝ̀ sa nǝ̀ pak yilǝmu.” 

19Yesu pǝlǝa lo o ate, andǝ alaggana male. 

20Nǝ̀ nggǝ ká ka, ɓe mɓwama mǝnana nkila kǝ kanggia rǝì apǝlǝkia lum-nong-
ɓari ka, kar a nzǝmi yi je kun daura male. 

21Ne ɓamuri ama, “Ɓǝ̀ mǝ nǝ kumô mǝ je daura male ka, rǝam nǝ̀ mala.” 

22Yesu pǝlǝ rǝì sǝni, sǝ ne wi ama, “Mɓwama, ɓangciu ɓǝ̀ kǝa pakko ɗang! 
Guliarǝu mo twalǝno ban kwano mo.” Àkǝ̀ banì mǝno sǝ rǝ mɓwame mala. 

23Kutio mala Yesu a ɓala mala mǝno yì ɓwamǝgule ka, yi sǝn amǝ'twang ntetu 
andǝ aɓwana mana à rambǝa à kǝ ɓua ka. 

24Pǝlǝa nea wia ama, “Wu mǝsǝe! Ɓoarnsarile wu nǝ wú ɗang. Nda a 
ntulo.” Kara à oali nǝ oalo. 

25Lang à tsǝngŋǝna aɓwana à purna a nza ka, Yesu kutio bwal ɓoarnsarile a 
garabui, sǝ lo dumnǝdo. 

26Mǝnia yì cau ka akiban kat aɓa mǝno yì bu-nzali ka. 

Yesu mǝn mǝsǝ ante 
27Yesu purni ban mǝno nǝ̀ nggǝ o ka, aɓea ante ɓari lo aban ká ate. À loasǝ gia 
ama, “Muna mala Dauda, ɓwamur sǝm!” 

28Lang Yesu kutina a ɓala ka, ante mǝnia yiu abani, sǝ ɗia ama, “Wu earǝna nǝi 
ama mǝ nǝ gandǝ mǝn amǝsǝ wun le?” À eare ama, “E, Mǝtalabangŋo!” 

29Pǝlǝa je mǝsǝia sǝ na ama, “Kǝla mǝnana wu earǝna nǝi ka ɓǝ̀ dupa wun 
anggo.” 

30Àkǝ̀ banì, mǝsǝia mǝna. Sǝ Yesu nunkiria pepe ama, “Wu kǝa ne kǝɓwa ce 
ɗang.” 

31Sǝa ma à puro à kya mesǝ ce Yesu a bu-nzali mǝno kat. 

Yesu tsǝk mǝtalasǝ-ɓunna na cau 
32À nda ban puro à nǝ̀ o ka, aɓea ɓwana yiu nǝ ɓeɓwa mǝnana kukwar kutia rǝì 
sǝ kǝ gandǝ na cau raka aban Yesu. 

33Yesu pusǝ kukwar mǝnana a rǝì ka, àkǝ̀ banì ɓwa mǝnana kǝ gandǝ na cau 
ɗiɗyal raka, tita na cau. Ɓwabunda ndali sǝ à na ama, “Sǝm malaká sǝn kǝgir 
kǝla man aɓa Isǝrayila ɗang.” 

34Sǝ amǝ Farisi ka à yì bangŋa ama nǝ murǝm mala akukwar sǝ Yesu kǝ pusǝki 
akukwar. 

Yesu sǝn mǝsǝswatǝr mala aɓwana 
35Yesu gya arǝ anggea-là andǝ amuna-là kat, aban kanigir aɓalǝ andakpapi mala 
amǝ Yahudi, kǝ hamnǝ Cau Amsǝban mala Domurǝm mala Ɓakuli, sǝ kǝ 
twalban akwano andǝ arǝpangŋa kat. 

36Lang yi sǝn lakki mala aɓwabunda ka, mǝsǝswatǝr malea pakki wi, 
acemǝnana à nda aɓa tanni. Kǝ mǝpyaumǝsǝu pa amuria ɗang, kǝla anzur 
mǝnana yalu pa amuria raka. 

37Pǝlǝa ne alaggana male ama, “Turo Wal-mǝsa ka nda kpǝm, sǝ amǝturo lakki 
ɗang. 

38Wu zǝmbǝi Mǝtala-ɓaban ɓǝ̀ tasǝ amǝturo ɓǝa yiu a ɓaban male.” 

Matiu 10 

Yesu tur Alaggana male lum-nong-ɓari 
(Markus 3:13-19; 6:7-13; Luka 6:12-16; 9:1-6) 

1Yesu tunǝ alaggana male lum-nong-ɓari sǝ pea wia rǝcandǝa ɓǝa pusǝ 
abangŋo mǝɓane sǝ ɓǝa twalban koya kwano andǝ rǝpangŋa. 

2Amǝnia ka à ndaka lullǝ amǝ'mishan lum-nong-ɓari: A dǝmbǝa ka nda Shiman 
(mǝnana à tunǝki ama Bitǝrus ka) andǝ mǝ'eambǝi Andǝru; Jemis andǝ 
mǝ'eambǝi Yohana (amuna mala Zabadi); 

3Filip andǝ Batalomi; Toma, andǝ Matiu (mǝ'ak boalo-cemi); Jemis (muna mala 
Alfiyus), andǝ Tadawus; 

4Shiman (mǝ'earce came ace la male), sǝ Yahuda Iskariyoti (mǝnana mak Yesu 
ka). 

5Yia mǝnia lum-nong-ɓari ka Yesu tasǝia sǝ nea wia ama: Wu kǝa ká aban 
aɓwana mǝnana amǝ Yahudi na raka ɗang. Wu kǝa kar a ɓe kǝ la mala amǝ 
Samariya ɗang. 

6Wu dǝshi anzur mala amǝ Isǝrayila mǝnana à ɓwarki ka. 

7Ká ma'wun ngga, kǝ cau mǝnia ka nda wu nǝ̀ hamnǝi ka: “Domurǝm mala kuli 
gbashina.” 

8Wu twalban rǝkwana, wu loasǝ alú, wu sonzǝ amǝdakali, wu pusǝki akukwar. 
Ɓah sǝ à pa wun. Wu pe aɓwana gbal ɓah. 

9Wu kǝa twal kǝ boalo a bu wun ko a lǝpan ɗang, ko ya ulangyi nani ka. 

10Wu kǝa twal kǝ luru ko daura andǝ nkura nggaɗia, ko gara-gya a bu wun ɗang. 
Mǝturo ka ɓǝa pe wi gir mǝnana ɓoaro ɓǝ̀ kum ngga. 

11 Ɓǝ̀ ya nggeala ko muna-la wu kuti kam ngga, wu alta ɓwa mǝɓoarne mǝnana 
nǝ̀ ak wun ngga wu sulǝo abani ba pwari mǝnana wu nǝ̀ nyingŋǝna le nǝi ka. 

12Ɓala mǝnana wu nǝ̀ kuti kam ngga, wu nea wia ama ɓǝ̀ rǝ wun pwalo. 

13Ɓǝ̀ amǝɓalae ak wun ngga, ɓǝ̀ dorǝpwala ma'wun do atea, sǝ ɓǝa ak wun raka, 
ɓǝ̀ dorǝpwala ma'wun nyare ata wun. 

14Ɓǝ̀ ya ɓala ko la mǝnana gingsǝ wun ko kwaki kiri arǝ cau ma'wun raka, ɓǝ̀ 
wu nǝ̀ nying banì ka wu kǝtǝrǝki tu la malea mǝnana a kusǝ wun ngga. 

15Ən nggǝ na wun mǝsǝcau, a pwari ɓashi ka, amǝ Sodom andǝ amǝ Gomora ka, 
ɓashi malea nǝ̀ ɓoari mala amǝla mǝno. 

Tanni mana kǝ yiu amur amǝkpata Yesu ka 
(Markus 13:9-13; Luka 21:12-17) 

16 Mǝ ndya ǝn nggǝ tur wun kǝla anzur aɓalǝ anvwa bondo. Ace mani ka wu 
dum nǝ sǝlǝe kǝla an'yau, sǝ wu pak ɓukɓuk kǝla akutu.  

17 Wu par kir wun nǝ aɓwana. À nǝ̀ ká nǝ wun aban amǝɓashi. À nǝ̀ kok wun 
aɓalǝ andakpapi malea.  

18À nǝ̀ ká nǝ wun a ɓadǝmbǝ amurǝma andǝ amǝtala nzali ace cau mem, ace 
mǝnana ɓǝ̀ wu bang Cau Amsǝban mem abania sǝ aban aɓwana mǝnana amǝ 
Yahudi na raka. 

19Sǝ ɓǝ̀ à yì bwalkina wun ngga, ɓalǝ wun ɓǝ̀ kǝa kasǝkia arǝ cau mǝnana wu nǝ̀ 
na ko lang sǝ wu nǝ̀ na ce ka ɗang. Àkǝ̀ pwari mǝno Bangŋo mala Ɓakuli nǝ̀ pa 
wun cau mǝnana wu nǝ̀ na ka. 

20Acemǝnana wu nda wu nǝ̀ na cau ka ɗang, Bangŋo mala Tár wun na nǝ̀ na cau 
nǝ kun wun ngga. 

21 Mǝ'eambǝu nǝ̀ mak mǝ'eambǝi ɓǝa wali. Tarrû nǝ̀ mak muni ɓǝa wali. Amuna 
nǝ̀ pǝlǝa arǝ atárria andǝ anggea sǝ à nǝ̀ tsǝa ɓǝa walia.  

22Aɓwana kat à nǝ̀ ɓinǝmǝsǝ wun acem; sǝ ɓwa mǝnana cam kàngkàng aban ká 
masǝlǝate ka nǝ̀ auwa. 

23Ɓǝa pà wun tanni a ɓe la ka, wu ɓangŋa wu kya ɓe. Ən nggǝ na wun mǝsǝcau 
kaniama wu nǝ̀ mal gya arǝ ala mala amǝ Isǝrayila kat ka, Muna mala Ɓwa 
nyarǝna yina. 

24 Mǝ'eaulǝkigir kuti mǝkani wi gir ɗang. Sǝ muna-ɓala kuti mǝtala-ɓala male 
ɗang.  

25Mǝ'eaulǝkigir ka ɓǝ̀ alte ɓǝ̀ kum do kǝla malǝm male, sǝ muna-ɓala ka ɓǝ̀ alte 
ɓǝ̀ kum do kǝla mǝtala-ɓala male. Ɓǝ̀ mǝtala-ɓala ka à tunǝi ama Murǝm mala 
akukwar ka, acili amǝɓala ka lullǝu mana à nǝ̀ tunǝia nǝi ka nǝ̀ ɓike nǝ̀ kutibanì! 

Ɓwa mǝnana wu nǝ̀ ɓanggi wi ka 
(Luka 12:2-7) 

26 Ace mani ka ɓangciu ɓǝ̀ kǝa pakka wun arǝ aɓwana ɗang. Gir mǝnana à 
mbuɓɓǝ́ki te ado ka te nǝ̀ ngga puro, sǝ kǝgir pà kàm mǝnana sǝmbǝrǝa sǝ à pà 
nǝ̀ sǝlǝce raka.  

27Acau mǝnia ǝn nggǝ na wun a pǝndǝa ka wu kya nea a banfana. Cau mǝnana 
ǝn sherǝa wun a kir wun ngga, wu hamnǝ ce amur akurǝm. 

28Wu kǝa ɓanggi aɓwana mǝnana à kǝ wal nggūrǝu ka ɗang; à pà nǝ̀ gandǝ je 
yilǝmu ɗang. Ɓwa mǝnana wu nǝ̀ ɓanggi wi ka nda kǝ Ɓakuli mwashat, mǝnana 
nǝ̀ kiɗiki nggūrǝu andǝ yilǝmu a lu-bǝsa ka. 

29Amuna-nyal ɓari ka à kǝ mea kwapo mwashat re? Sǝ anggo ka kǝ ɓe pà kàm 
mwashat nǝ̀ kpa a nzali nǝ̀ wú sǝ pà nǝ́ sǝlǝe mala Tár wun raka. 

30Nggearǝ anyiaun-ɓamur wun ngga à ɓalnia. 

31Ace mani ka ɓangciu ɓǝ̀ kǝa pakka wun ɗang. Wu kuti amuna-nyal kusǝ pas. 

Bang Paɓamuru mo a dǝmbǝ aɓwana 
(Luka 12:8-9) 

32 Ɓwa mǝnana bang paɓamuru male a rǝam a dǝmbǝ aɓwana ka, mǝ nǝ twalce 
gbal ama yì ka, memna a ɓadǝm Tárram mǝnana a kuli ka. 

33Sǝ ɓwa mǝnana makgir surǝam a dǝmbǝa ɓwana ka, mim gbal ka mǝ nǝ 
makgir surǝe a ɓadǝm Tárram mǝnana a kuli ka. 

Kpata Yesu nǝ̀ yinǝ gapitarǝu 
(Luka 12:51-53; 14:26,27) 

34 Wu kǝa twali ama ǝn yiua yinǝi ɓanza dotarǝu. Awo, ǝn yiua yinǝ dotarǝu 
ɗang, ǝn yiua yinǝ nggeabyau.  

35Ən yiua pǝlǝ “Ɓwabura arǝ tarrí, muna-ɓwama arǝ ngge, sǝ mɓwama arǝ 
nkili-mǝnɓwame; 

36 aɓwana mana a ɓala mala ɓwa ka, à nda à nǝ̀ pǝlǝ aɓimǝbura ka.”  

37 Ɓwa mǝnana earce tarrí ko ngge kutiam ngga, kārǝa nǝ̀ duk mǝkpatam ɗang. 
Ɓwa mǝnana earce muni mǝɓwabure ko mǝɓwame kutiam ngga, kārǝa nǝ̀ duk 
mǝkpatam ɗang. 

38Ɓwa mǝnana twal nggun-gangndi male sǝ yiu atam raka, kārǝa nǝ̀ duk 
mǝkpatam ɗang. 

39Ɓwa mǝnana kǝ yal yilǝmi ace amsǝe ka nǝ̀ ngga ɗwanyibani, sǝ ɓwa mana 
turta yilǝmi acem ngga, nǝ̀ ngga kumi. 

Atangnakusǝu 
(Markus 9:41) 

40 Ɓwa mǝnana ak wun ngga mǝ nda akiyiam ngga. Sǝ ɓwa mana em ngga ndarǝ 
ak ɓwa mǝnana tasǝam ngga.  

41Ɓwa mana ak mǝɓangna mala Ɓakuli acemǝnana ama yì ka, ɓwa mala Ɓakuli 
na ka, nǝ̀ kum tangnakusǝu mala mǝɓangna. Sǝ ɓwa mǝnana ak mǝ'cauɓoarna 
ace mǝnana ama yì ka, mǝ'cauɓoarna na ka à nǝ̀ pe wi tangnakusǝu mala 
mǝ'cauɓoarna. 

42Ko ɓǝ̀ mùr pwala na a kwap sǝ ko ya ɓwa pe mwashat ata amǝkeke mǝnia, 
acemǝnana ama mǝkpatam na ka, ɓafo nǝ̀ kum tangnakusǝi. 

Matiu 11 

Ɗiban mala Yohana Mǝbatisǝma aban Yesu 
(Luka 7:18-35) 

1A nzǝm mana Yesu yi malǝna ne alaggana male lum-nong-ɓari amǝnia yì 
akwarkiru ka, pǝlǝa nying ban mǝno kutio o nǝ̀ ngga kanigir andǝ hamnǝ cau 
arǝ ala mala amǝ Galili. 

2Yohana Mǝbatisǝma ka nda a ndàkurban sǝ ok ce agir mana Kǝrǝsti kǝ pea ka, 
pǝlǝa tur alaggana male 

3ɓǝa kya ɗi ama, “A nda Mǝ'amsǝban mǝnana sǝm kundǝkiyi muri ka le, ko ɓǝ̀ 
sǝm tsǝk mǝsǝ sǝm arǝ ɓeɓwa ɗang?” 

4Yesu nyesǝia wia ama, “Wu nyare wu kya ban Yohana wu kya banggi wi cau 
mala agir mana wu kǝ sǝnia sǝ wu kǝ oea ka. 

5Ante kǝ sǝnban, agbakǝre kǝ gya, à kǝ twali amǝdakali ban akwano bǝsa malea, 
amǝkir'ara kǝ okban, à kǝ loasǝ alú, sǝ à kǝ hamnǝ Cau Amsǝban aban amǝtǝr. 

6Tsǝkbu mala Ɓakuli na amur aɓwana mana à kum ɓe kǝgir annda a rǝam raka.” 

7Lang alaggana mala Yohana purna à nǝ̀ nggǝ o ka, Yesu tita ne aɓwana cau 
amur Yohana ama: Mǝnana wu puro wu wario a ɓabondo aban Yohana ka, 
mana ɗe wu wari a sǝne? Wu wari a sǝn ndǝrdangŋa mǝnana gung kǝ dǝurǝki 
ka le? 

8Ɓǝ̀ pa ana raka, mana wu puro wu wari a sǝne? Wu wari a sǝn ɓwa mana oasǝ 
agir-nggurǝu mǝɓoarne a rǝì ka le? Awo, aɓwana mǝnana à oasǝkiyi agir-
nggurǝu mǝɓoarne a rǝia ka à nda aɓalǝ apalta mala amurǝma. 

9Sǝ mana ɗe wu wari a sǝne? Mǝɓangna na le? E, ǝn nggǝ bangga wun yì ka, kuti 
mǝɓangna. 

10Yì nda ɓwa mǝnana à gilǝ mǝnia yì cau amuri ka ama: “Mǝ nǝ tur mǝturonjar 
mem a ɓadǝmbǝo, mǝnana nǝ̀ yia gilǝkio njar ace yiu mo ka.”  

11 Ən nggǝ na wun mǝsǝcau: Ata ɓwapǝndǝa kat ka à malaká ɓǝl kǝɓwa a ɓanza 
man mǝnana kum gulo kuti mala Yohana Mǝbatisǝma ka ɗang; sǝa ma ɓwa 
mǝkyauwe kat a Domurǝm mala kuli ka, kuti Yohana nǝ gulo. 

12Lo a nza mala Yohana Mǝbatisǝma yi bwal a dyan ngga, Domurǝm mala Kuli 
ka kǝ nu tanni kǝrkǝr a bu aɓwana, sǝ amǝ bumpina ka à kǝ̀ é nǝ rǝcandǝa. 

13Amǝ'ɓangna mala Ɓakuli kat andǝ malǝmce Nggurcau mala Musa ka à hamna 
nǝ cau amur Domurǝm mala Ɓakuli yi pur a pwari mala Yohana. 

14Sǝ ɓǝ̀ wu nǝ̀ eare wu nǝ̀ ak cau mǝnia ka, Yohana ka nda Iliya mǝnana à bangŋa 
ama nǝ̀ yiu ka. 

15Ɓwa mana kat ndanǝ akiru okban ngga ɓǝ̀ ok cau. 

16 Arǝ mana sǝ mǝ nǝ kani amǝ'nza man? À nda kǝla amuna mana à do aɓa limo 
sǝ à kǝ akia rǝia tunǝkiban nǝ cau ama: 

17 “Sǝm twangga wun ntetu, sǝ wu tanggwam ɗang; sǝm tuka wun nggyal ɓua 
lú, sǝ wu ɓua ɗang.” 

18 Yohana yiu, liki kǝgir ɗang, sǝ nuki kǝgir gbal ɗang. À yì bangŋa ama, “Ndanǝ 
kukwar a rǝì.” 

19Muna mala Ɓwa yiu kǝ li sǝ kǝ nu, à yì bangŋa ama, “Mǝligula na sǝ mǝ'ɓiki 
nu mur anap na, gyajam mala amǝ'aki aboalo-cemi andǝ acilia amǝ'cauɓikea 
ka.” Sǝ sǝlǝe mala Ɓakuli ka à kǝ surǝì arǝ turo male. 

Yesu ɓǝsǝki amǝɓinǝ pwanzali 
(Luka 10:13-15) 

20Yesu kutia naki acau nǝ bumkiɗikea amur ala mana kya pakki agir-ndali kam 
kuti acili aban kat ka, acemǝnana à ɓinǝ pwanzali ɓǝa nying acauɓikea malea 
ka. Na ama: 

21 Wun amǝ Korazin, ban nǝ ɓikea wun! Wun amǝ Beseda, ban nǝ ɓikea wun! 
Ɓǝ̀ ama agir-ndali mǝnana ǝn pea aɓalǝ ala ma'wun ngga à nda ǝn pea arǝ ala 
mala amǝ Taya andǝ amǝ Sidon ngga, ɓǝa oasǝkina asangginagir a rǝia sǝ à 
songŋǝna tú amuria ɗiɗyal mana nǝ̀ lǝmndǝ ama à nyingŋǝna acauɓikea malea 
ka.  

22Sǝ mim ngga ǝn nggǝ na wun ama gir mǝnana nǝ̀ kum wun a pwari ɓashi ka, 
nǝ̀ ɓike nǝ̀ kuti gir mana nǝ̀ kum amǝ Taya andǝ amǝ Sidon ngga. 

23 Sǝ we Kapanahum ngga, ama à nǝ̀ loasǝo a kuli le? Awo, a nggearǝ nzali a tuli-
lú sǝ à nǝ̀ yinǝ we. Ɓǝ̀ ama agir-ndali mana ǝn pakkia a ɓalǝo ka ǝn pangŋǝnia 
a Sodom ngga ɓǝ yalung ngga ndakam piu.  

24Sǝ ǝn nggǝ no ama, gir mǝnana nǝ̀ kumo a pwari ɓashi ka nǝ̀ ɓike nǝ̀ kuti gir 
mǝnana nǝ̀ kum nzali Sodom ngga. 

Yesu kǝ pe aɓwana male usǝlǝo 
(Luka 10:21-22) 

25A pwari mǝno ka Yesu na ama: Ən nggǝ ɓwangsǝo, we Dâ, mǝtala kuli andǝ 
nzali, ace mǝnana a sǝmbǝrǝ agir mǝnia ka arǝ amǝ'sǝlǝgir andǝ amǝ sǝlǝcau, 
sǝ a lǝmndǝia a banfana aban amǝ'ɗwanyi-sǝle. 

26E, Dâ, anggo sǝ ɓoarô ama ɓǝ̀ pa. 

27 Tárram Ɓakuli panam agir kat aɓa buam. Kǝ ɓwa surǝam yì Muni ɗang, she 
kǝ yì Ɓakuli Tárram; sǝ kǝɓwa surǝ Ɓakuli yì Tárram ɗang, she kǝ mim Muni 
andǝ aɓwana mana ǝn tarkia mǝ nǝ lǝmndǝ Ɓakuli Tárram abania ka.  

28 Wu yiu abanam, wun kat mǝnana wu kǝ tanni sǝ twalo dǝmbǝrya wun ngga, 
mǝ nǝ pà wun usǝlǝo. 

29Wu pa ɓamur rǝ wun aɓata nzongcau mem, kǝla mana nda-rya kǝ pa ɓamuri 
aɓata nggun-rya ka. Acemǝnana mǝ nda ɓukɓuk, nǝ nwangsǝmuru a ɓabum 
ngga, wu kànì a rǝam, sǝ yilǝmi wun nǝ̀ kum usǝlǝo. 

30Nggun-rya mem ngga nda halku, sǝ twalo mem ngga nda hapǝlam. 

Matiu 12 

Mǝtala Sabbat 
(Markus 2:23-28; Luka 6:1-5) 

1A nzǝm amǝno yì acau ka, a ɓe pwari Sabbat Yesu andǝ alaggana male na aban 
gya nǝ ban aɓaban mǝssa. Alaggana male ka nzala walia sǝ à kutia harki kir 
mǝssa, à kǝ she. 

2Amǝ Farisi nǝ̀ yia sǝnia ka à banggi Yesu ama, “Sǝni, gir mǝnia alaggana mo kǝ 
pe a pwari Sabbat ka yàl Nggurcau ma'sǝm na.” 

3Sǝ pǝlǝia wia ama: Wu ɓal gir mǝnana Dauda pa a pwari mana yì andǝ ɓwana 
male ka nzala walia ka re? 

4Yi kutio a Nda mala Ɓakuli sǝ yì andǝ aɓwana mana ate ka à kya shak bǝredi 
mǝnana à tàri ɓǝ̀ duk mǝfele ka, mana ɓoaro ɓǝa li ka ɗang, ace mǝnana bǝredi 
ní ka nda ace apǝris nǝmurǝia. 

5Ko wu ɓal mbo aɓa Nggurcau mala Musa ama, ko ya pwari Sabbat a Ndàmǝgule 
mala Ɓakuli ka apǝris kǝ yâl nzongcau mala Sabbat sǝ à sǝnia nǝ cauɓikea raka? 

6Ən nggǝ na wun ama, ɓwa mǝnana kuti Ndàmǝgule mala Ɓakuli nǝ gulo ka nda 
kani. 

7Ɓǝ̀ wu surǝna rǝ ɓa mǝnia yì cau mǝnana ama, “Mǝsǝswatǝr na ǝn earkiyice 
ka, pà gir'nkila na raka,” ɓǝ́ pa wu nǝ̀ ɓǝsǝki aɓwana mana à panǝ cau a rǝia 
raka. 

8Mim, Muna mala Ɓwa ka Mǝ nda Mǝtala Sabbat. 

9Yesu nying ban mǝno ka, yi kutio aɓa ndakpapi malea. 

10Ɓe ɓwabura mǝnana ɓe bui wu ka ndakam abanì. Amǝ Farisi ka, à ndarǝ alta 
njar à nǝ̀ kum mǝɓane mǝnana à nǝ̀ na arǝ Yesu ka. Pǝlǝa à ɗi ama, “Nggearǝì 
ka, Nggurcau ma'sǝm eare ama ɓǝa twalban rǝkwana a pwari Sabbat le?” 

11Pǝlǝa earia wia ama, “Ɓǝ̀ ɓe kǝɓwa ata wun ndanǝ nzur male, sǝ nzur nì yi kpa 
a tūli a pwari Sabbat ka, ɓwe pà nǝ̀ ngga bwali nǝ̀ eamsǝi re? 

12Ɓwapǝndǝa ka kuti nzur. Ace mani ka Nggurcau eare ama ɓǝa amsǝ ɓwa 
mana nda aɓa tanni ka a pwari Sabbat.” 

13Pǝlǝa banggi ɓwabure ama, “Sarǝ buo.” Ɓwabure pǝlǝa sarǝ bui, sǝ bui nyare 
pak pepe kǝla ɓi. 

14Amǝ Farisi pǝlǝa à puro a nza à kya kurkunarǝia amur njar mǝnana à nǝ̀ kumo 
à nǝ̀ wal Yesu ka. 

Yesu nda Guro mala Ɓakuli mana tarì ka 
15Yesu yi sǝlǝia wia ka, pǝlǝa nying banì. Aɓwana pas o ate. Amǝkwano mǝnana 
aɓalǝia ka, Yesu yi twalia wia ban arǝkwana malea kat. 

16Yi nunkiria ɓǝa kǝa ne kǝɓwa yan nda yì ɗang. 

17Mǝnia ka nda lumsǝ cau mala Ishaya mǝɓangna mala Ɓakuli ka. Na ama: 

18“Guro mem mǝnana ǝn tarì ka ndya ka, mǝnana ǝn nggǝ earce sǝ bumam kǝ 
pwasǝa rǝì ka. Mǝ nǝ tsǝki wi Bangŋo mem amuri, sǝ yì ka nǝ̀ hamnǝ ɓashi mem 
mǝ'mǝsǝcau nì aban aɓwana a ɓanza ama à nǝ̀ kum amsǝban a buam. 

19Pà nǝ̀ pǝlǝki rǝì andǝ kǝɓwa, ko nǝ̀ loasǝban ɗang; kǝɓwa pà nǝ̀ ok gi aɓalǝ 
aɓwana ɗang. 

20Yì ka, nda ɓukɓuk aban aɓwana mǝnana à pànǝ rǝcandǝa raka, sǝ nǝ̀ sǝn 
mǝsǝswatǝr mala aɓwana mǝnana à nda ɓa tanni ka, nǝ̀ bwalia wia kam. Nǝ̀ 
lidǝmbǝa nǝ pa rǝcandǝa arǝ pe anggo she ɓǝ̀ tsǝngŋǝna kpata mǝsǝcau lina 
murǝm ngga. 

21A rǝì sǝ aɓwana kat a ɓanza nǝ̀ tsǝkɓalǝia.” 

Yesu kuti Murǝm mala Akukwar 
(Markus 3:23-24; Luka 11:17-22; 12:10) 

22Pǝlǝa aɓea ɓwana yiu nǝ ɓe nte mǝnana kukwar na a rǝì sǝ mǝtalasǝ-ɓunna 
na ka, aban Yesu. Yesu twali wi ban kwano male, sǝ tita na cau sǝ kǝ sǝnban. 

23Ɓwabunda kat ndali sǝ à na ama, “Ɓwa mǝnia ka ko nda Muna mala Dauda, 
Mǝ'amsǝban mǝnana sǝm kundǝkiyi yiu male ka le?” 

24Sǝ amǝ Farisi ka lang à ok mǝnia yì cau ka à bangŋa ama, pa ɓa ɗang, nǝ 
rǝcandǝa mala Baalzabul Murǝm mala akukwar sǝ kǝ pusǝki akukwar. 

25Yesu surǝ ɗenyicau malea pǝlǝa nea wia ama: Nzali mana kat aɓwana male 
kǝ munǝo a rǝarǝia ka  domurǝm malea nǝ̀ kìɗìkì. Là ko ɓala mǝnana gau ka pà 
nǝ̀ cam ɗang. 

26Ɓǝ̀ Shetan kǝ pusǝ Shetan ka, ɓala gauna a rǝì. Lang sǝ domurǝm male nǝ̀ 
came? 

27Ɓǝ̀ ǝn nggǝ pusǝ akukwar nǝ rǝcandǝa mala Baalzabul ka, nǝ mana sǝ aɓwana 
ma'wun kǝ pusǝia? Yia na à nǝ̀ ɓashia wun ngga. 

28Sǝ ɓǝ̀ nǝ Bangŋo mala Ɓakuli sǝ ǝn nggǝ pusǝ akukwar ka, lǝmndǝ ama 
Domurǝm mala Ɓakuli yina aɓalǝ wun. 

29 Sǝ ɗǝm ngga, lang sǝ ɓwa nǝ̀ kutio a ɓala mala ɓwaburaɓwa nǝ̀ pwan 
agirkuma male sǝ ak dǝmbǝa taka abui ɗang? Ɓǝ̀ pa anggo raka pà nǝ̀ gandǝ 
pwan agirkuma male ɗang. 

30 Ɓwa mǝnana pa atam raka nda a ɓibura nǝ mim, sǝ ɓwa mǝnana kǝ bwalam 
ramnggi gir raka, ndarǝ mesǝke.  

31Ace mani ka ǝn nggǝ na wun ama, ko ya cauɓikea andǝ na caukyauwikiban 
mǝnana aɓwana ne amur Ɓakuli ka à nǝ̀ twalbani, sǝ ɓwa mǝnana na cau 
kyauwikiban amur Bangŋo mala Ɓakuli ka, à pà nǝ̀ twali wi banì ɗang. 

32Ɓwa mǝnana na cau kyauwikiban amur Muna mala Ɓwa ka à nǝ̀ twali wi banì, 
sǝ ɓwa mǝnana na cau kyauwikiban amur Bangŋo Mǝfele ka à pà nǝ̀ twali wi 
banì ɗang, a ɓanza mǝnia andǝ ɓanza mǝnana nǝ̀ yiu ka. 

Nggun andǝ aɓǝle 
(Luka 6:43-45) 

33 Ɓǝ̀ nggun ɓoar ka ɓǝle gbal ka nǝ̀ ɓoaro, sǝ ɓǝ̀ nggun ngga mǝɓane na ka, ɓǝle 
gbal ka nǝ̀ duk mǝɓane; nggun ka à surǝ́ki arǝ ɓǝle.  

34Wun amuna baffu, lang sǝ cau mǝɓoarne nǝ̀ pur a kun wun, yi mǝnana wu 
ndaka amǝ'ɓealɓikea ka? Gir mǝnana nda a ɓabum ngga, nda kún banggiyi ka. 

35Ɓwa mǝɓoarne kǝ pusǝ aɓa cau mǝɓoarne mǝnana rambǝa a ɓabumi ka, sǝ 
ɓwa mǝɓane gbal ka kǝ pusǝ aɓa mǝɓane mǝnana rambǝa a ɓabumi ka. 

36Sǝ ǝn nggǝ na wun ama a pwari ɓashi ka aɓwana nǝ̀ bǝlki ɓa ko ya cau mǝɓane 
na pur a kunia ka. 

37Acau mǝnana à pur a kuno ka à nda à nǝ̀ pakko ɓashi nǝia ka. À nǝ̀ amsǝo ko 
à nǝ̀ kuro. 

Aɓwana alta gir'lǝmndǝa nǝ kuli 
(Markus 8:11-12; Luka 11:29-32) 

38Aɓea amǝ Farisi andǝ amǝkani Nggurcau ne wi ama, “Malǝm, sǝm nggǝ earce 
sǝn ɓe kǝgir mǝgule mǝnana nǝ̀ lǝmndǝa sǝm ama rǝcandǝa mo ka pur nǝban 
Ɓakuli.” 

39Sǝ nyesǝia wia ama: Kǝ nza mala amǝ'ɓealɓikea andǝ amǝ'ɗwanyi surǝ Ɓakuli 
na à nǝ̀ alta sǝn gir'ndali ka. Sǝ ɓe kǝ gir'ndali pà kàm à nǝ̀ lǝmndǝa wun ɗang 
she kǝ mala mǝɓangna Yunana.  

40Kǝla mǝnana Yunana pak pwari tārú andǝ du tārú a bum nggea nji ka, anggo 
gbal sǝ Muna mala Ɓwa nǝ̀ pak pwari tārú andǝ du tārú aɓa nzali. 

41A pwari ɓashi ka amǝ Nineva nǝ̀ lo à nǝ̀ mak wun amǝ nza mǝnia. Acemǝnana 
à nying acauɓikea malea lang à oangna hama mala Yunana ka, sǝ ɓwa mǝnana 
kuti Yunana ka ndakani. 

42A pwari ɓashi ka Mamurǝm mala amǝ Sheba nǝ̀ lo nǝ̀ mak amǝ nza man; 
acemǝnana pur a ɓe nzali kuko sǝ yiu ace ok sǝlǝe mala Solomon; sǝ ɓwa 
mǝnana kuti Solomon ngga ndakani. 

Nyare mala bangŋo mǝɓane 
43 Ɓǝ̀ bangŋo mǝɓane puri rǝ ɓwa ka, pak ka kǝ gali arǝ aban mǝ'ime ace alta 
ban usǝlǝo, sǝ ɓǝ̀ kum raka, 

44pǝlǝa nǝ̀ na ama, “Mǝ nǝ nyare a ɓala mǝnana ǝn pur kam ngga.” Sǝ ɓǝ̀ nyare 
yi kum ɓala na atarǝì, à esǝkini sǝ à gilǝkini ka, 

45pǝlǝa nǝ̀ o nǝ̀ ngga yinǝ aɓea bangŋo tongno-nong-ɓari mǝnana à kuti nǝ 
ɓealɓikea ka, sǝ à nǝ̀ yia kutio à nǝ̀ do a ɓalǝi. Masǝlǝata mǝnia yì ɓwa ka nǝ̀ 
ɓike nǝ̀ kuti mǝdǝmbe. Anggo sǝ nǝ̀ pang nǝ nza mǝɓealɓike mǝnia. 

Nggea Yesu andǝ Amǝ'eambǝi 
(Markus 3:31-35; Luka 8:19-21) 

46Yesu na mur banggi ɓwabunda cau sǝ ngge andǝ amǝ'eambǝi yiu à yì came a 
nza. À kǝ earce ama à nǝ̀ bang cau nǝi. 

47Ɓe ɓwa banggi wi ama, “Sǝni, nggo andǝ amǝ'eambǝo nia came a nza ka, ama 
à nǝ̀ no cau.” 

48Pǝlǝa Yesu pǝlǝi wi ama, “Yana nda nggem, sǝ a yana à ndaka amǝ'eambǝam?” 

49Pǝlǝa lǝmndǝ bui arǝ alaggana male sǝ bangŋa ama, “Amǝnia ka à ndaka 
nggem andǝ amǝ'eambǝam. 

50Ɓwa mǝnana kat kǝ pak gir mǝnana Tárram mana a kuli ka earkiyice ka nda 
mǝ'eambǝam, andǝ mǝ'nggaulem, andǝ nggem.” 

Matiu 13 

Kanicau arǝ Mǝɓeale 
(Markus 4:1-9; Luka 8:4-8) 

1Àkǝ̀ pwari mǝno ka Yesu puro nying ɓala sǝ kya do a kun Garang. 

2Aɓwabunda mana à yì rambǝa abanì ka à lakki kǝrkǝr gandǝa eauwe do aɓa 
muna-waru, sǝ aɓwana kat came a kun mur. 

3Pǝlǝa banggia wia agir pas nǝ́ kanicau. Na ama: Mǝ'rya puro wario a ɓeale. 

4Lang ndarǝ kwak mǝsǝɓeale ka aɓea sukkio amur njargula, sǝ amuna-nyal 
sulǝo à yì tarkia. 

5Aɓea kpa a mǝsǝtali, aban mǝnana nzali pa akàm pepe raka. Zuku ka à yì 
sangna acemǝnana nzali banì lim ɗang. 

6Lang pwari camta ka, kara à wuli. À ime acemǝnana nlerǝia bwal nzali pepe 
ɗang. 

7Aɓea mǝsǝɓeale kpa aɓalǝ azwe. Azwe gulo à sorǝkia. 

8Aɓea mǝsǝɓeale kpa amur nzali mǝɓoarne, à yì ɓǝl pas à kuti mǝsǝɓeale kusǝ 
gbǝman, aɓea ka kusǝ lumi-tongno-nong-mwashat, sǝ aɓea ka kusǝ lumi-tārú. 

9Ɓwa mǝnana ndanǝ akiru ka ɓǝ̀ o. 

Tǝr bangcau mala Yesu nǝ akanicau 
(Markus 4:10-12; Luka 8:9-10) 

10Alaggana male yiu abani à ɗi ama, “Ace mana sǝ a kǝ ne aɓwana cau nǝ 
kanicau?” 

11Yesu earia wia ama: Surǝ gir-ɓasǝmbǝra mala Domurǝm mala kuli ka à pana 
wuni, sǝ yia ka à pea wia ɗang. 

12Aɓwana mana à kǝ kwaki kiria arǝ kanigir mem ngga à nǝ̀ pea wia ɓe sǝlǝ 
amur mǝnana à ndanǝi ka, sǝ à nǝ̀ kum surǝgir kpǝm. Sǝ aɓwana mana à kǝ 
kwaki kiria raka, kǝ mǝnana à ndanǝi ka à nǝ̀ é a rǝia. 

13Mǝnia ka nda gir mana tsǝa sǝ ǝn nggǝ nea wia cau nǝ kanicau ka. À ndanǝ 
amǝsǝu, sǝ à kǝ sǝnban ɗang; À ndanǝ akiru, sǝ à kǝ ok cau kpakia wia ɗang. 

14 Abania ka ɓangna mala Ishaya yi lumsǝo, mana ama: “Wu nǝ̀ nggǝ o, sǝ pà nǝ̀ 
kpaka wun ɗang. Wu nǝ̀ nggǝ sǝna, sǝ pa wu nǝ̀ bwalte ɗang. 

15 Ɓabum aɓwana mǝnia ka jimgbǝrina; à kǝ gandǝ okban nǝ akiria ɗang, sǝ yia 
ka à girkina amǝsǝia. Ɓǝ̀ ana raka mǝsǝia nǝ̀ sǝnban, à nǝ̀ okban nǝ akiria, à nǝ̀ 
bwalta ɓacau nǝ ɓabumia, sǝ à nǝ̀ pǝlǝa, à nǝ̀ nyare abanam, sǝ mǝ nǝ sonzǝia.”  

16 Ma wun she ka mur wun ɓoaro. Acemǝnana amǝsǝ wun kǝ sǝnban, sǝ akir 
wun kǝ okban. 

17Ən nggǝ bangga wun mǝsǝcau, amǝ'ɓangna mala Ɓakuli andǝ aɓwana mala 
Ɓakuli pas pak nzal sǝn gir mana wu kǝ sǝn ngga, sǝ à kumo à sǝn ɗang. À 
earǝna ce oe, sǝ à kumo à ok ɗang. 

Yesu bǝlki ɓa kanicau arǝ mǝɓeale 
(Markus 4:13-20; Luka 8:11-15) 

18 Wu kwaki kir wun wu ok ɓa kanicau mala mǝɓeale: 

19Ɓǝ̀ ɓwa ok cau mǝɓoarne amur Domurǝm mala kuli, sǝ ce kpaki wi raka, nda 
kǝla mǝsǝɓeale mana kpa a tanjargula ka. Mǝɓealɓikea kǝ yiu kǝ fwa gir mana 
à ɓeali a ɓabumi ka. 

20Mǝsǝɓeale mǝnana kpa amur taliban ngga cam a kun ɓwa mǝnana ok ce sǝ é 
tu nǝ bumpwasǝa. 

21Sǝ acemǝnana nlerǝi ko a nzali raka, gandǝ came banì sau ɗang. Pwari 
mǝnana tanni yipi wi acemǝnana paɓamuri arǝ cau mala Ɓakuli ka, nǝ̀ kaurǝ a 
kpa. 

22Mǝnana kpa aɓalǝ azwe ka nda cam a kun ɓwa mana kǝ ok ce, sǝ bumpina arǝ 
alta agir mala ɓanza mǝnia andǝ swarkiban mala kume à yì marǝki sǝ à tsǝi 
pusǝ ɓǝle ɗang. 

23Sǝ mǝnana kpa amur nzali mǝɓoarne ka cam a kun ɓwa mana ok cau mala 
Ɓakuli sǝ kpaki wi ka. A bui mǝnia ka pa ɓǝle gbǝman, a ɓe bui ka pa ɓǝle lumi-
tongno-nong-mwashat, sǝ a ɓe ka lumi-tārú. 

Kanicau amur mǝssa andǝ nkwangŋan 
24Yesu nea wia ɓe kanicau ɗǝm ama: À nǝ̀ kànì Domurǝm mala kuli arǝ ɓeɓwa 
mǝnana ɓeal mǝsǝɓeale mǝɓoarne a ɓaban male ka. 

25Lang aɓwana na ntulo kat ka, ɓimǝbura yiu yi ɓeal nkwangŋan aɓa mǝssa, sǝ 
pǝlǝa o. 

26Mǝssa tita bwalo, sǝ nkwangŋan pusǝrǝi. 

27 Aguro mala mǝtala ɓabanì yiu abani sǝ à ɗi ama, “Ɓwamǝgule, mǝsǝɓeale 
mǝɓoarne na a ɓeal a ɓaban mo ka re? Sǝ ankwangŋan pur nǝ kǝshe?” 

28 Sǝ na ama, “Ɓiam-mǝbura nǝ pak gir man.” Sǝ aguro ɗi ama, “A earce ama ɓǝ̀ 
sǝm kya ukkia le?” 

29 Sǝ earia wia ama, “Awo, acemǝnana ɓǝ̀ wu ndarǝ ukki ankwangŋan ngga, wu 
nǝ̀ gandǝ ukkia andǝa mǝssa. 

30Wu ɗekia ɓǝa gulo a tarǝia. Pwari wale ka mǝ nǝ ne amǝturo ɓǝa tar 
nkwangŋan ɓǝa kurkia sǝ ɓǝa pisǝia. Sǝ mǝssa ka ɓǝa soapa mi a ba.” 

Kanicau arǝ mǝsǝ musta 
(Markus 4:30-32; Luka 13:18-21) 

31Yesu banggia wia ɓe kanicau ɗǝm ama: À nǝ̀ kànì Domurǝm mana a kuli ka 
arǝ mǝsǝ musta, mǝnana ɓeɓwa twali sǝ ɓeali a ɓaban male ka. 

32Ata amǝsǝɓeale kat ka nda mǝsǝì keke kutiban ngga, sǝ ɓǝ̀ yi gulna ka kǝ gulo 
kǝ kuti acili agirpwala, sǝ kǝ pǝlǝ nggun mǝnana amuna-nyal mana a kuli ka à 
kǝ bwal ndà arǝ abui ka. 

Kanicau arǝ yist 
(Luka 13:20-21) 

33Nea wia ɓe kanicau ɗǝm ama: Domurǝm mala kuli ka nda kǝla yist mǝnana 
ɓe mɓwama twali sǝ sùrǝì andǝ muku tasau tārú, sǝ yi aki ɓa muku tsǝi vwali. 

34Yesu ne aɓwana acau mǝnia ka kat nǝ akanicau. Kǝ cau pà kàm mǝnana 
banggia wia mana kanicau pà kàm raka. 

35Pak mǝnia ka ace mǝnana ɓǝa lumsǝ cau mana mǝɓangna mala Ɓakuli bangŋa 
ama, “Mǝ nǝ mǝn kunam nǝ kanicau, Mǝ nǝ arkia wia ɓalǝ agir mana à nda aɓa 
sǝmbǝrǝa pur a tita ɓanza ka.” 

Yesu bǝlki ɓa kanigir amur nkwangŋan 
36Yesu ɗeki ɓwabunda a nza pǝlǝa kutio a ɓala. Alaggana male kuti ate à yì ne 
wi ama, “Bǝla sǝm ɓa kanicau mana amur nkwangŋan a ɓaban ngga.” 

37Sǝ Yesu pǝlǝia wia ama: Ɓwa mǝnana ɓeal mǝsǝɓeale mǝɓoarne ka nda Muna 
mala Ɓwa. 

38Ɓaban ngga nda ɓanza, sǝ amǝsǝɓeale mǝɓoarne ka à ndaka muna mala 
Ɓakuli a Domurǝm male. Sǝ ankwangŋan ngga à ndaka muna mala 
Mǝɓealɓikea. 

39Ɓibura mǝnana ɓeal nkwangŋan ngga nda Shetan. Wal-mǝsa ka nda 
masǝlǝata ɓanza, sǝ amǝ'walmǝsa ka à ndaka amǝturonjar mala Ɓakuli. 

40 Kǝla mǝnana à kǝ ram nkwangŋan sǝ à nǝ̀ pisǝì a bǝsa ka, anggo sǝ nǝ̀ pa a 
masǝlǝata ɓanza gbal. 

41Muna mala Ɓwa nǝ̀ tur amǝturonjar male, ɓǝa yi pusǝ koya gir kat mǝnana kǝ 
yinǝ cauɓikea, andǝ aɓwana kat mǝnana à kǝ pak gir mǝɓane aɓa Domurǝm 
male ka. 

42À nǝ̀ ramtea aɓa bǝsa mǝnana pi kǝrkǝr ka. Aban mǝno ka à nǝ̀ ngge ɓua sǝ à 
nǝ̀ nggǝ nǝmnggi munabuia. 

43Sǝ amǝ'ɓealɓoarna ka à nǝ̀ tǎ kǝla pwari aɓa Domurǝm mala Tárria. Ɓwa 
mǝnana ndanǝ kir okban ngga, ɓǝ̀ o. 

Kanicau arǝ gǝna mǝnana sǝmbǝrǝ ka 
44 Domurǝm mala kuli ka nda kǝla gǝna mǝnana sǝmbǝrǝa a ɓe ɓaban ngga. Ɓe 
ɓwa kumi sǝ sǝmbǝrǝi. Banɓoarnado tsǝi makki agirkuma male kat, yi kúr 
mǝno yì ɓaban ngga. 

45 Ɗǝm ngga Domurǝm mala kuli ka nda kǝla mǝ'nggaliki mǝnana kǝ alta nzali 
ka. 

46Lang yi kumǝna mǝɓoarne ka, pǝlǝa nyare o kya makki agir male kat sǝ yi 
kúrí. 

Kanigir arǝ ndámbú 
47 Ɗǝm ngga, Domurǝm mana a kuli ka nda kǝla ndámbú mǝgule mǝnana à turi 
a nggeamur sǝ bwal koya ulang nji kat ka. 

48Lang ndámbú lumsǝna ka, amǝkpakia sunyi à yinǝi a nza. À yì do à tarki anji 
mǝɓoarne aɓalǝ azace, sǝ amǝɓane ka à sukkia. 

49Anggo sǝ nǝ̀ pa a masǝlǝata ɓanza. Amǝturonjar mala Ɓakuli nǝ̀ yiu à nǝ̀ yia 
pusǝki amǝ'ɓealɓikea aɓalǝ amǝ'ɓealɓoarna 

50sǝ à nǝ̀ ramta amǝ'ɓealɓikea aɓa ndabǝsa. Akàm ngga à nǝ̀ ɓua à nǝ̀ nggǝ 
nǝmnggi munabuia. 

51Yesu ɗia ama, “Wu bwalǝna ta amǝnia yì acau ka le?” À ear ama, “E, kpana 
sǝm.” 

52Pǝlǝa nea wia ama “Ace mani ka, mǝ'eaulǝki Nggurcau mala Musa mǝnana à 
kani wi gir, kum kwar rǝǔ ace Domurǝm mala kuli ka, nda kǝla mǝtala-ɓala 
mǝnana kǝ pusǝ gǝna mǝbǝshe andǝ amǝ'e aɓa bah male ka.” 

Amǝ Nazarat ɓinǝ Yesu 
(Markus 6:1-6; Luka 4:16-30) 

53Lang Yesu malǝna naki amǝnia yì akanicau ka, pǝlǝa loapi banì. 

54Nyar a la male a Nazarat. Tita kani aɓwana gir aɓa ndakpapi malea. 
Ɓwapǝndǝa ndali sǝ à ɗiban ama, “Ake sǝ mǝnia yì ɓwa ka kum mǝnia yì sǝlǝe 
andǝ bangŋo mala pakki agir-ndǝlǝki ka? 

55Mǝnia ka muna mala kapinta na re? Ngge nda Maryamu sǝ amǝ'eambǝi ndaka 
Jemis, Yisǝfu, Shiman andǝ Yahuda re? 

56Sǝ amǝnggaule kat ka à pà ta sǝm akani re? Sǝ ake sǝ ɓwe man kum mǝnia yì 
agir kat ka?” 

57Bumia lullo a rǝì, à ginǝ earnǝi. Pǝlǝa Yesu nea wia ama, “Mǝɓangna ka, a ko 
ya ban ngga la kǝ pe wi gulo, sǝa ma a la male aɓalǝ aɓwana male ka, à pākiyi 
wi gulo ɗang.” 

58Pakki agir-ndǝlǝki pas a la male ɗang ace ɗwanyi earnǝɓwa malea. 

Matiu 14 

Lú mala Yohana Mǝbatisǝma 
(Markus 6:14-29; Luka 9:7-9) 

1Aɓalǝ anonggeo mǝno ka Hirǝdus murǝm mala bu-nzali Galili ok cau amur 
Yesu. 

2Ne amǝte ama, “Mǝnia ka Yohana Mǝbatisǝma na loapi ɓembe ka! Nda gir 
mana tsǝa sǝ ndanǝ bangŋo mala pakki agir-ndali ka.” 

3Hirǝdus angŋǝna dǝmbǝa bwalǝna Yohana kùrni sǝ oasǝni a ndàkurban. Kùrri 
ace Hirǝdiya mala Filip mǝ'eambǝi yì Hirǝdus. 

4Nda ace mana Yohana camarǝ banggi wi ɗiɗyal ama: “Ɓoaro wu do wunǝ 
mɓwame ɗang.” 

5Eare male yì Hirǝdus ka nǝ̀ wal lú Yohana, sǝ ɓangciu pakki wi ama aɓwana nǝ̀ 
loasǝ munǝo, acemǝnana koyan ngga twal Yohana mǝɓangna mala Ɓakuli na. 

6A pwari pakiɗire ɓǝlban mala Hirǝdus ka, nsari mala Hirǝdiya tánggwam 
mǝnana tsǝk Hirǝdus banɓoari wi kǝrkǝr, 

7gandǝa kánmbi wi gir ama nǝ̀ pe wi ko mana zǝm ngga. 

8Yì muna ka ngge soakite ɓǝ̀ na ama, “Ɓǝa pam ɓamur Yohana Mǝbatisǝma aɓa 
tasau akani adyan.” 

9Murǝm ngga bumi kìɗìkì, sǝ ace kángir andǝ abǝri mana ate aban li ka, gandǝa 
tsǝa ɓǝa pe muna-ɓwame gir mǝnana zǝm ngga; 

10pǝlǝa tur aɓwana à kya kasǝ ɓamur Yohana a ndàkurban. 

11À yiu nǝ ɓamur Yohana aɓa tasau, sǝ à pe muna-ɓwame; pǝlǝa twali kya pe 
ngge. 

12Alaggana mala Yohana yiu à yì twal lui à tsǝkbani, sǝ à kutio à kya banggi Yesu. 

Yesu linǝ aɓwana á-tongno 
(Markus 6:32-44; Luka 9:10-17; Yohana 6:1-14) 

13Lang Yesu yi ok mǝnia yì cau ka, pǝlǝa eauwe a waru à samsǝa à o aban 
mǝnana kǝɓwa pà kàm raka. Aɓwana nǝ̀ yia ok ama Yesu eauna a waru umna 
ka, à purkio arǝ ala malea à o ate nǝ kusǝia. 

14Yesu yi kpashi, nǝ̀ eapi waru ka sǝn ɓwabunda kǝrkǝr aban rambǝa. 
Mǝsǝswatǝr malea pakki wi pǝlǝa twalia amǝkwano mana aɓalǝia ka ban 
arǝkwana malea. 

15Pwari nǝ̀ yia kpa ka, alaggana male yiu abani à yì ne wi ama, “Ban mǝnia ka 
ɓabondo na, sǝ pwari kpana, nying ɓwabunda ɓǝa o arǝ amuna-là ɓǝa kya kuri 
ɓamuria girlina.” 

16Yesu nea wia ama, “Ɓǝa ka o anggo ɗang, wu pea wia girlina ɓǝa li.” 

17Sǝ à ne wi ama, “Kǝ bǝredi tongno nǝ amǝnji ɓari nda mǝnana sǝm ndanǝi a 
bu sǝm ngga.” 

18Sǝ na ama, “Wu yinǝam nǝia akani.” 

19Pǝlǝa tsǝk aɓwana ɓǝa do amur munabondo. Sǝ twal abǝredi mǝnia tongno 
andǝ anji ɓari ka, loasǝ mǝsǝì a kuli pakki Ɓakuli yàwá, sǝ ɓwanggia, pǝlǝa pe 
alaggana male, sǝ yia gbal ka à gakia aɓwana. 

20Yia kat à li à ɗǝmbǝo. Sǝ alaggana male ramnggi aɓwanggine mana ue ka, à 
lumsǝ azace lum-nong-ɓari. 

21Laki mala aɓwana mana à lili ka, aburana á-tongno na. Amamǝna andǝ amuna 
ka à ɓallia ɗang. 

Yesu gya amur mùr 
(Markus 6:45-52; Yohana 6:15-21) 

22Tu anzǝm man ngga Yesu ne alaggana male ɓǝa eauwe a waru ɓǝa aki dǝmbǝa 
aban o a nkaring, sǝ yì ka, ueo ace nea aɓwana ɓǝa o a la. 

23Lang Yesu mesǝna ɓwapǝndǝa ka, pǝlǝa eauwe amur nkono nǝmurǝì ace pak 
hiwi. Ban yi bwalo nda akano nǝmurǝì. 

24Anggo ka waru nyingŋǝna kun gwangyi umna ɗār aɓa mur, sǝ nggea gung 
longŋǝna nǝ̀ nggǝ pea wia tanni. 

25Nǝ tadǝmbari mbul-mbul ka Yesu puro kǝ gya amur mùr aban yiu abania. 

26Lang alaggana male nǝ̀ sǝni aban gya amur mùr ka, ɓangciu pakkia wia. À mak 
zwalo, à na ama, “Kukwar na!” 

27Anggo ka kara Yesu nea wia cau ama, “Wu cam kàngkàng! Mǝ nda. Wu kǝa 
ɓang ɗang.” 

28Pǝlǝa Bitǝrus ne wi ama, “Mǝtalabangŋo, ɓǝ̀ a nda ka, banggam ɓǝn gya amur 
mùr ɓǝn kyane abano.” 

29Yesu ne wi ama, “Yiu.” Bitǝrus pǝlǝa sulǝi ɓa waru sǝ gya amur mùr aban ká 
aban Yesu. 

30Lang sǝn eaki-nkono mala mùr ka, ɓangciu pakki wi, kara tita ko a mùr. Mak 
zwalo ama, “Mǝtalabangŋo, amsǝam!” 

31Kara Yesu lǝmndǝ bui bwali sǝ ne wi ama, “We ka, guliarǝu mo kyau fat, 
palang sǝ a tuti a ɓabumo?” 

32Lang à eauna aɓa waru ka kara gung kuro. 

33Aɓwana mǝnana aɓa waru ka à peri abani, à na ama, “Ɓafo, à nda Muna mala 
Ɓakuli.” 

Yesu twali aɓwana pas ban rǝkwana 
(Markus 6:53-56) 

34À samsǝa à yì kpashi a nkaring mala amǝ Jenasaret. 

35Lang amǝ-le nǝ̀ yia sǝlǝ ama Yesu na ka, à turkiban arǝ aɓwana aɓalǝ amuna-
là mana aban mǝno ka. Aɓwana yiu nǝ amǝkwano malea kat abani. 

36À zǝmbǝi wi ace mǝnana ɓǝ̀ amǝ rǝkwana ɓǝa je kun daura male ka. Sǝ 
aɓwana mana à je kat ka rǝkwana malea mala. 

Matiu 15 

Kanigir mala aɓwana-mǝgule 
(Markus 7:1-13) 

1Anzǝm mani ka aɓea amǝ Farisi andǝ amǝkani Nggurcau mala Musa pur a 
Urǝshalima, à yiu aban Yesu sǝ à ɗi ama, 

2“Mana tsǝa sǝ alaggana mo kǝ yàl nzongcau mala aká sǝm? À kǝ̀ lak buia sǝ à 
nǝ̀ lili ɗang!” 

3Yesu pǝlǝia wia ama: Sǝ ace man ɗe sǝ wu kǝ yàl nzongcau mala Ɓakuli ace 
pakki akanigir ma'wun? 

4Ɓakuli ka bangŋa ama, “Pè tárro andǝ nggo gulo, sǝ ɓwa mǝnana sang tarrí ko 
nggè ka, púp à nǝ̀ wali ɓǝ̀ wú.” 

5Sǝ wun ngga wu bangŋa ama ɓǝ̀ ɓwa ne tarrí ko ngge ama, “Gir mǝnana ɓǝ a 
wú nǝ́ kumo a buam ace po gbasha ka, ǝn pani Ɓakuli ka,” 

6ɓwe nǝ̀ gandǝ ginǝ pe tarrí ko nggè gulo nǝi. Anggo ka wu nyesǝna cau mala 
Ɓakuli ɓà ace pakkiagir ma'wun. 

7Wun amǝ'kunɓarina! Ɓangna mala Ishaya amur wun ngga nda a njari, mǝnana 
bangŋa ama: 

8 “Aɓwana mǝnia ka à kǝ pam gulo nǝ mburkunia, sǝ ɓabumia ka nda kuko nǝ 
mim. 

9 Peri malea abanam ngga mǝɓane na; akanigir malea ka anzongcau mala 
ɓwapǝndǝa na à kaniki ka.”  

Agir mana à kǝ tsǝk ɓwa sǝ kǝ pǝndǝki ka 
(Markus 7:14-23) 

10Yesu tunǝ ɓwabunda sǝ banggia wia ama, “Wu kwaki kir wun ɓǝ̀ cau kpaka 
wun. 

11Gir mana kǝ kutio a kun ɓwa ka nda kǝ pǝndǝkì ka ɗang, cau mana purkiyi a 
kuni ka, nda mana kǝ tsǝi sǝ kǝ pǝndǝki ka.” 

12Alaggana male pǝlǝa à yiu abani sǝ à ɗi ama, “A sǝlǝ ama bum amǝ Farisi lullo 
arǝ cau mana a ne ka?” 

13Sǝ Yesu pǝlǝia wia ama, “Ɓǝ̀ ya girpwala nani à pandǝi mǝnana Tárram mana 
a kuli ka nǝ̀ pandǝi raka, à nǝ̀ ui. 

14Wu ɗekia; yia ka à ndaka ante mana à kǝ bwali ante gara ka. Ɓǝ̀ nte bwali nte 
gara ka, yia kǝm ngga à nǝ̀ kpa tūli.” 

15Bitǝrus ne wi ama, “Bǝla sǝm ɓa kanicau mana ama girlina na kǝ tsǝk ɓwa sǝ 
kǝ pǝndǝki raka.” 

16Yesu nea wia ama: Wun gbal ka cau kǝ kpaka wun re? 

17Wu sǝlǝ mbo ama gir mana kat kutio a kun ɓwa ka kǝ o a bumi, sǝ nǝ̀ ngga pur 
a nza? 

18Sǝ agir mǝnana à kǝ pur a kun ɓwa ka à kǝ̀ yiu nǝ ɓabumi, sǝ à ndaka mǝnana 
à nǝ̀ tsǝk ɓwa nǝ̀ do nǝ pǝndǝkya ka. 

19Àkǝ̀ ɓabum ɓwa sǝ aɗenyicau mǝɓane kǝ puro; wal-lú, nongnǝban a nza nǝ 
doɓala, gyagung, ǝn'i, kumsǝkun, sǝ zalǝban. 

20Amǝnia ka à ndaka gir mǝnana à nǝ̀ tsǝk ɓwa nǝ̀ pǝndǝki ka. Lili nǝ abu 
mǝnana à lea raka pà nǝ̀ tsǝk ɓwa nǝ̀ pǝndǝki ɗang. 

Paɓamuru mala mɓwama Kan'ana 
(Markus 7:24-30) 

21Yesu nying ban mǝno sǝ o a nzali mala amǝ Taya andǝ amǝ Sidon. 

22Ɓe mɓwama Kan'ana mǝnana ndanǝ do a mǝno yì bu ban ngga, yiu abani nǝ 
ɓua ama, “Mǝtalabangŋo, Muna mala Dauda, sǝn mǝsǝswatǝr mem! 
Ɓoarnsarilem ngga nda aɓa tanni kǝrkǝr a ɓabu kukwar mǝnana kutia rǝì ka.” 

23Yesu pǝlǝi wi kǝ cau ɗang. Alaggana male yiu abani sǝ à zǝmbǝi wi ama, “Sǝnbi 
mɓwama mǝnia ka ɓacau male ɓǝ̀ o. Ace mǝnana camarǝ gya ata sǝm nǝ ɓua.” 

24Yesu pǝlǝia wia ama, “Kǝ anzur mala amǝ Isǝrayila mana à ɓwarki ka nda à 
turam abania ka.” 

25Mɓwame yiu yi kūndǝo a ɓadǝmbǝi, sǝ na ama, “Mǝtalabangŋo, bwalam kam!” 

26Yesu pǝlǝi wi ama, “Ɓoaro ɓǝa twal girlina mala amuna ɓǝa pe anvwa ɗang.” 

27Mɓwame eare ama, “E, Mǝtalabangŋo, nggearǝ anvwa ka à kǝ tarki 
aɓwanggina girlina mǝnana à kǝ kpaki a nzali a ban-li mala amǝtalea ka.” 

28Yesu pǝlǝa ne wi ama, “Mɓwama, paɓamuru mo ka nggea mǝgule na! Zǝmbǝa 
mo ka à ongŋǝni.” Kara àkǝ̀ banì rǝ muni mala. 

Yesu linǝ́ aɓwana á-ine 
(Markus 8:1-10) 

29Yesu nying ban mǝno sǝ gya a kun Garang mala amǝ Galili. Kya eauwe a bum 
ɓe nkono do akàm. 

30Ɓwabunda pas yiu abani. À yiu nǝ aɓwana mana à su ka, ante, a gbakǝre, 
amǝ'talasǝuɓunna andǝ acilia pas, à yì nongsǝia a ɓadǝmbǝi; sǝ twalia wia ban 
akwano malea. 

31Ɓwapǝndǝa ndali lang à sǝn amǝ'talasǝuɓunna aban na cau, aɓwan à su ka à 
lo tak, agbakǝre lo à kǝ gya, sǝ ante kǝ sǝnban. Pǝlǝa à ɓwangsǝki Ɓakuli mala 
amǝ Isǝrayila. 

32Yesu tunǝ alaggana male abani sǝ nea wia ama, “Ən nggǝ sǝn mǝsǝswatǝr 
mala aɓwana mǝnia ka, acemǝnana à ndakani atam nongŋo tārú a dyan, andǝa 
nzala. Ɓǝa kǝa o anggo ɗang, ace mǝsǝpǝndǝa makkia a njar.” 

33Pǝlǝa alaggana male ne wi ama, “Ake sǝ sǝm nǝ̀ kum girlina a bondo mǝnia 
ka, mǝnana sǝm nǝ̀ linǝ aɓwana mǝnia pas ka?” 

34Yesu ɗia ama, “Agbatali bǝredi shen a bu wun ɗe?” À ear ama, “À nda tongno-
nong-ɓari andǝ amǝnji bǝti.” 

35Pǝlǝa Yesu ne ɓwabunda ɓǝa do a nzali. 

36Sǝ twal abǝredi tongno nong-ɓari andǝ anji, lang pangŋǝni Ɓakuli yàwá ka, 
pǝlǝa ɓwanggia sǝ pe alaggana male. Sǝ yia gbal ka, à gaki aɓwana. 

37Ɓwabunda man kat ka lili ɗǝmbǝo, nying cili. Alaggana male ramnggi cili 
mana ueo ka, à pwano arǝ azace tongno-nong-ɓari. 

38Laki mala aɓwana mana à lili ka, aburana á-ine na. Amamǝna andǝ muna 
mana atea ka à ɓallia ɗang. 

39Yesu pǝlǝa ne aɓwabunda ɓǝa o a la, sǝ kutio a waru o a bu-nzali Magadan. 

Matiu 16 

Aɓwana alta gir'lǝmndǝa aban Yesu 
(Markus 8:11-13; Luka 12:54-56) 

1Amǝ Farisi andǝ amǝ Saduki yiu aban Yesu à nǝ̀ karǝki. À zǝmbǝi wi ama ɓǝ̀ 
lǝmndǝia wia ɓe kǝ gir'ndali mana nǝ̀ lǝmndǝ ama yì ka, pur nǝban Ɓakuli. 

2Yesu pǝlǝia wia ama: Nǝ pwarikpǝra ka ɓǝ̀ wu sǝn kuli bang ngga wu kǝ na 
ama, “Ban no nǝ̀ ɓoaro.” 

3Sǝ nǝ budǝmbari ɓǝ̀ wu sǝn kuli bangŋa sǝ ban pǝndǝ ka, wu na ama, “Mbulo 
no nǝ̀ nya yalung.” Wu kǝ gandǝ bang ɓa pa mala bumkuli, sǝ agir mana à kǝ 
lǝmndǝ pa mala nza man ngga wu bwaltea ɗang. 

4Nza mala amǝ'ɓealɓikea andǝ amǝ'ɗwanyi ɓanggi Ɓakuli na à alkiyita gir mana 
à nǝ̀ sǝn ngga. Sǝ à pà nǝ̀ lǝmndǝia ɓe kǝ gir'lǝmndǝa ɗang, she kǝ mala Yunana. 
Yesu pǝlǝa nyia o. 

Yist mala amǝ Farisi andǝ amǝ Saduki 
(Markus 8:14-21) 

5Lang alaggana mala Yesu eauwe a ɓe nkaring nggeamur ka, à sǝni ka ɓalǝia 
lorǝo à twal bǝredi a buia ɗang. 

6Yesu nea wia ama, “Wu par kir wun, wu yal ɓamur rǝ wun arǝ yist mala amǝ 
Farisi andǝ amǝ Saduki.” 

7Pǝlǝa alaggana male kutia na cau a rǝarǝia ama, “Bang anggo acemǝnana sǝm 
yinǝ bǝredi raka.” 

8Yesu yi sǝlǝia wia nǝ cau mǝno à nakiyi ka sǝ ɗia ama, “Palang sǝ wu kǝ na cau 
arǝarǝ wun amur ɗwanyi bǝredi? Paɓamuru ma'wun kyau fat! 

9Wun ado ka wu kǝ gandǝ bwalta cau mbo? Ɓalǝ wun lorǝna ce abǝredi tongno 
mǝnana ǝn linǝ aɓwana á-tongno nǝi ka? Azace shen sǝ wu lumsǝia nǝ 
aɓwanggine? 

10Sǝ lang arǝ abǝredi tongno-nong-ɓari mǝnana ǝn linǝ aɓwana á-ine nǝi ka? 
Azace shen sǝ wu lumsǝia nǝ aɓwanggine mǝnana a ueo ka? 

11Palang sǝ wu gandǝ sǝlǝ ama ǝn pa arǝ na cau amur bǝredi raka? Mǝ nda arǝ 
na ama wu par kir wun ce wu earnǝ yist mala amǝ Farisi andǝ amǝ Saduki 
ɗang.” 

12Nda sǝ ce kpania wia ama pa arǝ nunkiria amur yist mana à tsǝkiyi arǝ bǝredi 
ka ɗang. Nda arǝ na cau amur kanigir nyir mala amǝ Farisi andǝ amǝ Saduki. 

Bitǝrus bangŋa ama Yesu nda Kǝrǝsti 
(Markus 8:27-30; Luka 9:18-21) 

13Lang Yesu yina a nzali Kaisariya Filipi ka, ɗi alaggana male ama, “Yana ɗe 
aɓwana kǝ na ama nda mim Muna mala Ɓwa?” 

14Sǝ à pa eare ama, “Aɓea aɓwana kǝ na ama a nda Yohana Mǝbatisǝma; aɓea 
ka à kǝ na ama, Iliya; sǝ aɓea gbal ka ama Irmya ko mwashat aɓalǝ amǝ'ɓangna 
mala Ɓakuli.” 

15Pǝlǝa Yesu ɗia ma, “Sǝ wun ngga, wu kǝ na ama mǝ nda yan?” 

16Shiman Bitǝrus pa eare ama, “A nda Kǝrǝsti, Muna mala Ɓakuli mǝyilǝmuì.” 

17Yesu ne wi ama: Tsǝkbu na muro, we Shiman muna mala Yunana, acemǝnana 
sure mala ɓwapǝndǝa na lǝmndǝo mǝnia yì gir ka ɗang. Tárram mǝnana a kuli 
ka nda. 

18Sǝ we Bitǝrus ka a nda tali, sǝ amur tali mǝnia ka mǝ nǝ ɓak Ikǝlisiya mem, sǝ 
rǝcandǝa mala Lú pa nǝ̀ gandǝi ɗang. 

19Mǝ nǝ po akyî mala Domurǝm mǝnana a kuli ka; gir kat mǝnana à kùrrì a 
ɓanza ka anggo sǝ à nǝ̀ kùrrì a kuli, sǝ gir kat mǝnana a panzǝi a ɓanza ka anggo 
sǝ à nǝ̀ panzǝi a kuli. 

20Pǝlǝa nunkir alaggana male ama ɓǝa kǝa ne kǝɓwa ama yì nda Kǝrǝsti ɗang. 

Yesu bang cau amur lú male 
(Markus 8:31–9:1; Luka 9:22-27) 

21Twal a pwari mǝno ka Yesu tita mǝnggi alaggana male ɓa cau ama, “Dumǝna 
púp mǝ nǝ ká a Urǝshalima, mǝ nǝ ká nu tanni kǝrkǝr a bu aɓwana-mǝgule, 
agbani pǝris andǝ amǝkani nggurcau. À nǝ̀ wal-luem, sǝa ma a tāruia nongŋo ka 
mǝ nǝ loapi ɓembe nǝ yilǝmu.” 

22Bitǝrus pǝlǝa tunǝi zak sǝ pǝrki nǝ ce a kuni ama, “Pà nǝ̀ pak ɗang, 
Mǝtalabangŋo. Kǝgir pà nǝ̀ kumo anggo ɗang!” 

23Yesu pǝlǝa arǝ Bitǝrus sǝ ne wi ama, “Nyaram anggo, Shetan! A kǝ earce tsǝem 
mǝ annda, acemǝnana ɗenyicau mo ka mala Ɓakuli na ɗang, mala ɓwapǝndǝa 
na.” 

24Pǝlǝa Yesu banggi alaggana male ama: 

Ɓwa mǝnana kat earce ama nǝ̀ yiu atam nǝ̀ duk mǝkpatam ngga, dumǝna púp 
nǝ̀ nying ɗenyicau ɓamuri, nǝ̀ twal nggun-gangndi male sǝ nǝ̀ kpatam.  

25Ɓwa mana kat kǝ sǝni nǝ̀ amsǝ yilǝmi ka nǝ̀ ngga ɗwanyi banì, sǝ ɓwa mǝnana 
kǝ turta yilǝmi acem ngga, nǝ̀ ngga kumi. 

26Ɓǝ̀ ɓwa kum koya gir a ɓanza man kat, sǝ ɗwanyi yilǝmu mǝnana málá male 
pà kàm raka, lǝmndǝ ama pà nǝ́ kǝgir ɗang. Sǝ ɓǝ̀ ɗwanyini yilǝmu mǝnana 
málá male pà kàm raka, pà nǝ́ kǝgir mǝnana nǝ̀ pa sǝ nǝ̀ kumi ɗǝm ngga ɗang. 

27Acemǝnana Muna mala Ɓwa ka nǝ̀ ngga yiu aɓa gulo mala Tarrí, andǝ 
amǝturonjar male ate, sǝ nǝ̀ yia pe koyan ngga tangnakusǝi, ace gir mǝnana pak 
ka. 

28Ən nggǝ na wun aɓa mǝsǝcau ama, aɓea ɓwana na akani aban came mǝnana 
à pà nǝ̀ wu ɗang she ɓǝa sǝna yiu mala Muna mala Ɓwa a Domurǝm male ka. 

Matiu 17 

Yesu lǝmndǝ ɓoarɓwa male 
(Markus 9:2-13; Luka 9:28-36) 

1A nzǝm nongŋo tongno-nong-mwashat ka Yesu twal Bitǝrus, Jemis andǝ 
Yohana mǝ'eam Jemis, sǝ à o amur ɓe nkono mǝdāre. A nda kano nǝmurǝia ka, 

2kara rǝ Yesu twalo nggaɗi a ɓamǝsǝia. Ɓamǝsǝi ta kǝla pwari, agir-nggurǝi 
pǝlǝ amǝpwasǝe pwapwat. 

3Kara Musa andǝ Iliya puro à came, à kǝ na cau nǝ Yesu. 

4Pǝlǝa Bitǝrus ne Yesu ama, “Mǝtalabangŋo, ndanǝ ɓoaro mǝnana sǝm ndakani 
ka. Ɓǝ̀ a nǝ ear ka mǝ nǝ gilǝ agumli tārú; mwashat aceo, mwashat ace Musa sǝ 
mwashat ace Iliya.” 

5Ndarǝ na cau piu ka, kara pǝrɓang mǝpwasǝe pwatpwat yi gir muria, sǝ giu 
pur aɓa pǝrɓang na ama, “Mǝnia ka nda Munem mǝnana ǝn earkiyi ace raka; 
mǝnana ban kǝ ɓoaram a rǝì pepe ka. Wu ok cau male!” 

6Lang alaggana male ok mǝnia yì giu ka, ǝn'o pakkia wia kǝrkǝr, pǝlǝa à kpa à 
kumsǝ ɓamǝsǝia a nzali. 

7Sǝ Yesu yiu yi tsǝk bui a rǝia, sǝ nea wia ama, “Wu lo, ɓangciu ɓǝ̀ kǝa pakka 
wun ɗang.” 

8À nǝ̀ loasǝ mǝsǝia ka, Yesu na kara à sǝni nǝmurǝì ka. 

9Lang à ndaban sulǝi mur nkono ka Yesu kwarkiria ama, “Wu kǝa ne kǝɓwa ce 
gir mǝnana wu sǝn ngga ɗang she ɓǝa loasǝna Muna mala Ɓwa a ɓembe ka.” 

10Alaggana male pǝlǝa à ɗi ama, “Sǝ ɓǝ̀ nda anggo ka, palang sǝ amǝkani 
nggurcau kǝ na ama she ɓǝ̀ Iliya angŋǝna dǝmbǝa yina ka sǝ Kǝrǝsti nǝ̀ yiu?” 

11Pǝlǝa Yesu eare ama, “Mǝsǝcau na à bang ngga, Iliya nǝ̀ ak tadǝmbǝa nǝ̀ yiu, 
nǝ̀ yia gilǝki agir kat. 

12Sǝ ǝn nggǝ na wun ama Iliya ka yina, sǝ à sǝlǝ ama yì na ɗang, sǝ à pangŋǝni 
wi gir mǝnana bumia earkiyice ka. Anggo gbal sǝ Muna mala Ɓwa nǝ̀ nu tanni a 
buia.” 

13Nda sǝ alaggana male yi sǝlǝ ama ndarǝ bang cau amur Yohana Mǝbatisǝma 
ka. 

Yesu pusǝ kukwar arǝ ɓe muna 
(Markus 9:14-29; Luka 9:37-43a) 

14Lang à sulǝni mur nkono aban ɓwabunda a nzali ka, ɓeɓwa yi kūndǝo a ɓadǝm 
Yesu 

15sǝ na ama, “Mǝtalabangŋo, ǝn nggǝ zǝmbǝo, sǝn mǝsǝswatǝr mala laggalem. 
Ndanǝ kwano wukiaban mǝnana kǝ pe wi tanni kǝrkǝr ka. Kusǝ pas ɓǝ̀ loapi wi 
ka kǝ kpa aɓa bǝsa ko mur. 

16Ən yinǝi aban alaggana mo sǝ à gandǝ twalban kwane ɗang.” 

17Yesu pǝlǝa na ama, “Wun aɓwana mala nza mala kìɗìkì andǝ amǝ'ɗwanyi 
paɓamuru aban Ɓakuli! Nǝ̀ ngga ká a ya pwari sǝ mǝ nǝ do ata wun sǝ wu nǝ̀ 
kànì pak ɓe kǝgir? Nǝ̀ ngga ká a ya pwari sǝ mǝ nggǝ twal gandǝrǝu nǝ ɗwanyi 
earnǝ cau ma'wun a rǝam? Wu yinǝ mune abanam.” 

18Yesu pǝlǝa sà arǝ kukwar mǝnana arǝ muna ka. Pǝlǝa kukwar puri rǝì. Àkǝ̀ 
banì rǝ mune mala. 

19Nǝ nzǝmo ka alaggana mala Yesu yiu abani nǝmurǝì sǝ à ɗi ama, “Mana tsǝa 
sǝ sǝm gandǝ pusǝ kukwar nì ɗang?” 

20Yesu nea wia ama: Nda acemǝnana paɓamuru ma'wun ngga gatti. Sǝa ma ǝn 
nggǝ na wun mǝsǝcau, ɓǝa bangŋa ama wu earnǝ Ɓakuli bǝti kǝla kyauwe mala 
mǝsǝ musta ka, wu nǝ̀ gandǝ ne mǝnia yì nkono ka ama, “Turî ban mǝnia, o 
kano” sǝ yì ka, nǝ̀ turó. Ɓe kǝgir pà kàm nǝ̀ gandǝ wun ɗang. 

21[Sǝa ma ulang mǝnia yì kukwar ka kǝ ear puro ɗang she nǝ hiwi andǝ gilmur.] 

Yesu na cau ɗǝm amur Lú male 
(Markus 9:30-32; Luka 9:43b-45) 

22Lang alaggana male yi ramǝna kat a Galili ka, Yesu nea wia ama, “Ɓe ɓwa no 
nǝ̀ ngga mak Muna mala Ɓwa aban aɓwana, 

23sǝ à nǝ̀ ngga wal-lui. A tāruia nongŋo ka nǝ̀ lo nǝ yilǝmu.” Kara ban ɓiki 
alaggana male kǝrkǝr. 

Yesu mbwe boalo cemi 
24Lang Yesu andǝ alaggana male bwalǝna Kapanahum ngga, amǝcemi ɓa 
Ndàmǝgule mala Ɓakuli yiu aban Bitǝrus sǝ à ɗi ama, “Mǝtala-ɓala ma'wun 
ngga kǝ mbwe boalo cemi mala Ndàmǝgule re?” 

25Bitǝrus earia wia ama, “E, kǝ mbwe.” Pǝlǝa kutio a ɓala nǝ̀ ngga ne Yesu ce. 
Malaká loasǝ kuni ɗang Yesu ak dǝmbǝa ɗi ama, “Sǝ we Shiman ka lang sǝ a 
sǝni? A bu a yana sǝ amurǝm ɓanza aki boalo-cemi? A bu amǝtala la le ko a bu 
abǝri?” 

26Bitǝrus eari wi ama, “A bu abǝri.” 

Pǝlǝa Yesu ne wi ama, “Lǝmndǝ ama amǝtala la ka, à pa aɓa mbwe ɗang. 

27Sǝ ace mǝnana ɓǝ̀ sǝm ka lul bumia raka, kyane a kun nggeamur kya tur nli. 
Nji mǝnana a nǝ tita bwale ka, mǝn kuni, a wu nǝ kum boalo kam. Twali kya 
mbwe na boalo-cemi ma'sǝm nǝi, mem andǝ mo.” 

Matiu 18 

Yana nda ɓwamǝgule kat? 
(Markus 9:33-37; Luka 9:46-48) 

1A nzǝm mǝno bǝti ka alaggana mala Yesu yiu abani sǝ à ɗi ama, “Yana gulo kuti 
ban kat a Domurǝm mala kuli?” 

2Yesu pǝlǝa tunǝ ɓe muna mǝkyauwe sǝ tamsǝi aɓalǝia. 

3Sǝ na ama: Mǝsǝcau, ǝn nggǝ bangga wun, ɓǝ̀ wu nggaɗya wu do kǝla amuna 
mǝkeke raka, pa wu nǝ̀ kuti a Domurǝm mala kuli ɗang.  

4Sǝ ɓwa mǝnana kat nwangsǝ ɓamuri kǝla muna mǝkyauwe man ngga nda 
ɓwamǝgule kat a Domurǝm mala kuli. 

5 Koya ɓwa sǝ ak muna mǝkyauwe kǝla mǝnia acem ngga, Mǝ nda akiyiam ngga. 

Tamban arǝ cauɓikea 
(Markus 9:42-48; Luka 7:1-2) 

6 Ɓǝ̀ kǝɓwa tsǝk mwashat ata amuna mǝkeke mǝnia mǝnana à earnǝ mim sǝ 
pak cauɓikea ka, kǝpǝna ɓǝa ɗurri ɓwe taligo a meali sǝ ɓǝa turi aɓa nggeamur 
mǝlime. 

7 Caukwanban na nǝ ɓanza ace agir mǝnana à kǝ tsǝk aɓwana ɓǝa pak cauɓikea 
ka! Agir tamban ngga à nǝ̀ yiu púp. Sǝa ma caukwanban na nǝ ɓwa mǝnana à kǝ 
pur nǝbani ka! 

8 Ɓǝ̀ buo ko kusǝo kǝ tsǝo a kǝ pak cauɓikea ka, kasǝi turi. Kǝpǝna wu kuti a 
yilǝmu nǝ bu-kasǝa ko kusǝu-kasǝa amur mǝnana wu dum nǝ abuo ɓari ko 
akusǝo ɓari sǝ ɓǝa turo aɓa bǝsa mǝnana pà nǝ̀ linggi raka. 

9Ɓǝ̀ mǝsǝo kǝ tsǝo a kǝ pak cauɓikea ka, ui turi. Kǝpǝna wu kuti a yilǝmu nǝ 
mǝsǝu mwashat amur mǝnana wu dum nǝ amǝsǝo ɓari sǝ ɓǝa turo a lu-bǝsa 
ka. 

Kanicau arǝ nzur mǝnana ɓwàr ka 
(Luka 15:3-7) 

10 Wu tsǝk kir wun, wu kǝa burice mwashat ata amuna mǝkeke mǝnia ka ɗang. 
Ən nggǝ na wun mǝsǝcau amǝturonjar malea a koya pwari ka à nda a ɓadǝm 
Tárram mǝnana a kuli ka. 

11[Muna mala Ɓwa yiu ace amsǝ aɓwana mǝnana à ɓwarki tanjar ka.] 

12 Lang sǝ wu sǝni, ɓǝ̀ ɓwa nanǝ anzur gbǝman sǝ mwashat ɓwarki ta ɓi ka, pà 
nǝ̀ nying amǝnia lumi-tongno-nong-ine bwamdǝ tongno-nong-ine ka amur 
nkono sǝ nǝ̀ oa alta mǝnana ɓwàr ka re? 

13Sǝ ɓǝ̀ yi kumǝni ka, ǝn nggǝ na wun mǝsǝcau ban nǝ ɓoari wi ace nzur mǝnia 
mwashat ka nǝ̀ kuti mǝnana ndanǝi ace acili amǝno à ɓwarki raka. 

14Anggo gbal sǝ Tar wun mǝnana a kuli ka eare ama ɓǝ̀ mwashat ata amǝkeke 
mǝnia ka ɓǝ̀ ɓwàr raka. 

Mǝ'eambǝu mǝnana pakko cauɓikea 
(Luka 17:3) 

15 Ɓǝ̀ mǝ'eambǝo pakko cauɓikea ka, kya bani nǝmurǝo lǝmndǝì wi cauɓikea 
male, a nre wun ɓari. Ɓǝ̀ oako ka, a nyesǝna mǝ'eambǝo a tanjar.  

16Sǝ ɓǝ̀ pà nǝ̀ oako raka, tunǝ ato ɓwa mwashat ko ɓari abani. Acemǝnana 
mǝsǝcau ka à kǝ oe a kun aɓwana ɓari ko tārú. 

17Ɓǝ̀ ginǝ ok ka, kyan nǝi aban Ikǝlisiya. Sǝ ɓǝ̀ ginǝ oaki Ikǝlisiya ka, nyesǝi kǝla 
mǝ ɗwanyi surǝ Ɓakuli ko mǝ'cauɓikea. 

18 Ən nggǝ na wun mǝsǝcau gir mǝnana kat wu kùrrì a ɓanza ka à nǝ̀ kùrrì a 
kuli, sǝ gir mǝnana kat wu panzǝi a ɓanza ka à nǝ̀ panzǝi a kuli.  

19 Sǝ ǝn nggǝ na wun mǝsǝcau ama, ɓǝ̀ aɓwana ɓari ata wun akani a ɓanza à nǝ̀ 
eare amur koya gir mǝnana wu nǝ̀ zǝm ngga, Tárram mǝnana a kuli ka nǝ̀ pakka 
wuni. 

20Ɓǝ̀ aya ban sǝ aɓwana ɓari ko tārú kpapi aɓa lullǝam ngga, Mǝ nda aɓalǝia. 

Kanigir arǝ guro mǝginǝ twalbani 
21Pǝlǝa Bitǝrus yiu aban Yesu sǝ ɗi ama, “Mǝtalabangŋo, kusǝ shen sǝ ɓǝ̀ 
mǝ'eambǝam camarǝ pakkam cauɓikea ka ɓǝ̀ ǝn twali wi banì? Kusǝ tongno-
nong-ɓari na le?” 

22Yesu eari wi ama: Awo, kusǝ tongno-nong-ɓari na ɗang, lumi tongno-nong-
ɓari kusǝ tongno-nong-ɓari na!  

23 Ace cau mǝnia ka à nǝ̀ kànì Domurǝm mala kuli arǝ ɓe murǝm mǝnana earce 
nǝ̀ bǝlki kusǝ agǝna male mǝnana a bu amǝ'turo-ɓala male ka. 

24Lang tinata bǝlki kusǝ agǝne ka à kya yinǝ ɓe ɓwabura a ɓadǝmbǝi, mǝnana 
li tangna boalo kǝrkǝr. 

25Sǝ ace mǝnana ɓwabure gandǝ mbwe raka, ɓwamǝgule male tsǝa ɓǝa me, yì 
andǝ mami andǝ amuni andǝ agirkuma male kat, ɓǝa mbwena tangne nǝi. 

26 Mǝturo-ɓala man pǝlǝa ɓun amur ankuni a ɓadǝmbǝi sǝ zǝmbǝa ama, 
“Ɓwamǝgule, pakkam munyi, mǝ nǝ mbweko boalo mo kat.” 

27Murǝm yi sǝn mǝsǝswatǝr mala mǝturo-ɓala man nda sǝ twaliban tangne sǝ 
nyi ɓǝ̀ o. 

28 Lang mǝturo-ɓala man purna a nza ka, yi kum ɓi mǝturo-ɓala mǝnana kǝ 
kpate tangna boalo bǝti ka. Pǝlǝa kpe a mǝsǝ'meali kàngkàng ne wi ama, 
“Mbwem gir mǝnana ǝn nggǝ kpato ka.” 

29 Ɓi mǝturo-ɓala ɓun amur ankuni sǝ zǝmbǝi wi ama, “Pakkam munyi, mǝ nǝ 
mbweo.” 

30 Ɓwabure ɓine. O kya tsǝa a oasǝ ɓi a ndàkurban ama she ɓǝ̀ mbwena tangna 
mǝnana kǝ kpate ka. 

31Aɓi amǝturo sǝn gir man ngga bumia kìɗìkì, pǝlǝa à kya banggi ɓwamǝgule 
malea ce kat. 

32 Ɓwamǝgule tunǝi ne wi ama, “We mǝɓealɓikea, ǝn twalo ban tangna mo 
acemǝnana a zǝmbǝam ngga. 

33Ɓoaro wu sǝn mǝsǝswatǝr mala ɓio mǝturo kǝla mǝnana ǝn sǝn mo ka re?” 

34Bum ɓwamǝgule lul kǝrkǝr, pǝlǝa tasǝ te a ndàkurban ɓǝa pe tanni, she ɓǝ̀ 
mbwena tangna mǝnana amuri kat ka. 

35 Anggo gbal sǝ Tárram mǝnana a kuli ka nǝ̀ pang nǝ ko yana ka aɓalǝ wun, yi 
mǝnana ɓǝ̀ wu twali amǝ'eam wun ban acauɓikea malea nǝ ɓabum wun 
mwashat raka. 

Matiu 19 

Kanigir amur gau doɓala 
(Markus 10:1-12) 

1Lang Yesu malǝna banggi acau mǝnia ka, nying bu-nzali Galili sǝ o a bui mala 
amǝ Yahudi a nkaring Nggeasala Jodan. 

2Ɓwabunda pas o ate, sǝ amǝ rǝkwana mana aɓalǝia ka twalia wia ban akwano 
malea akano. 

3Aɓea amǝ Farisi yiu aban Yesu, à yiua tambe. À yì ɗi ama, “Nggearǝì ka, 
Nggurcau eari ɓwa ɓǝ̀ pǝr mami ace ko man ngga le?” 

4Sǝ pǝlǝia wia ama, “Wu ɓalli mbo aɓa Malǝmce ama, ‘A tite ka Mǝpusǝ-banza 
pak ɓwabura andǝ mɓwama,’ 

5sǝ bangŋa ama, ‘Ace mǝnia ka ɓwabura nǝ̀ nying tarrí andǝ ngge sǝ nǝ̀ lanzǝ 
arǝ mami. Yì andǝ mami ka à dumǝna ɓwa mwashat?’ 

6Lǝmndǝ ama yia ka à pa ɓari ɗǝm ɗang, à nda mwashat. Ace mani ka aɓwana 
mana Ɓakuli kpapinia ka kǝɓwa ɓǝ̀ kǝa gauwia ɗang.” 

7Pǝlǝa à ɗi ama, “Ɓǝ̀ nda anggo ka, mana tsǝa sǝ Musa bangŋa ama ɓwabura nǝ̀ 
gandǝ pe mami takada gau doɓala sǝ nǝ̀ pǝri ɓǝ̀ o?” 

8Yesu pǝlǝia wia ama, “Musa eare ɓǝ̀ wu pǝr amālá wun ace ɓamurcandǝa 
ma'wun. Sǝ a share ɓanza ka, gir nî pa anggo ɗang. 

9Sǝ ǝn nggǝ na wun ama, ko yana mǝnana pǝr mami sǝ pa ace nongnǝban a nza 
nǝ doɓala raka, sǝ kya al ɓe ɓwama ka, nda arǝ pak cauɓikea mala nongnǝban 
a nza nǝ doɓala.” 

10Alaggana male pǝlǝa à ne wi ama, “Ɓǝ̀ ce na anggo a nre ɓwabura andǝ 
mɓwama ka, kǝpǝna ɓǝ̀ ɓwa ɓǝ̀ kǝa al-nɓwama ɗang.” 

11Pǝlǝa Yesu nyesǝia wia ama, “Koyan sǝ nǝ̀ ak mǝnia yì kanigir ka ɗang, she 
aɓwana mǝnana Ɓakuli pa ce nì acea ka. 

12Aɓea ɓwana ka à pà nǝ̀ gandǝ al mɓwama ɗang acemǝnana à ɓǝlia ka abaran 
na; aɓea ka aɓwana nǝ̀ tsǝia sǝ à pǝlǝ abaran, sǝ aɓea ka à twalî ɓamuria à nǝ̀ 
do anggo ace pakkiagir mala Domurǝm mala Ɓakuli nǝmurǝì. Ɓwa mǝnana nǝ̀ 
gandǝ ak mǝnia yì kanigir ka ɓǝ̀ é.” 

Yesu tsǝkbu amur amuna 
(Markus 10:13-16; Luka 18:15-17) 

13Aɓea ɓwana yiu nǝ amuna aban Yesu ace mǝnana ɓǝ̀ tsǝkbu amuria sǝ ɓǝ̀ 
pakkia wia hiwi ka. Pǝlǝa alaggana mala Yesu lo, à sà arǝ aɓwana mǝno à yiu nǝ 
amuna ka. 

14Sǝ Yesu na ama, “Wu nying amuna amǝkeke ɓǝa yiu abanam, wu kǝa pǝrkia 
ɗang, acemǝnana Domurǝm mala kuli ka nda ace aɓwana kǝla amuna mǝnia 
ka.” 

15Lang Yesu tsǝngŋǝna bu amur amuna ka, pǝlǝa upi banì. 

Lagga mǝkume ɗi Yesu 
(Markus 10:17-31; Luka 18:18-30) 

16Ɓe ɓwa yiu aban Yesu sǝ ɗi ama, “Malǝm, ya gir mǝɓoarne na mǝ nǝ pa sǝ mǝ 
kum yilǝmu mǝnana málá male pà kàm raka?” 

17Yesu nyesǝi wi ama, “Ace mana sǝ a kǝ ɗiem amur gir mǝnana mǝɓoarne na 
ka. Kǝ Ɓakuli nǝmurǝì nda mǝɓoarne. Sǝ ɓǝa earce a nǝ kum yilǝmu mǝnana 
málá male pà kàm raka, dumǝna púp a nǝ kpata anzongcau male.” 

18Ɓwabure ɗi ama, “Amǝ ye na?” Yesu eari wi ama, “Kǝa wal-lú ɗang, bwal rǝo 
arǝ amamǝna, kǝa iun'i ɗang, kǝa na nyir amur aɓwana ɗang, 

19pe tárro andǝ nggo gulo, sǝ earce ɓio mǝkunɓala kǝla ɓamuro.” 

20Lagga mǝno ne wi ama, “Ən kpana ta anzongcau mǝnia kat. Mana ueo ɗǝm?” 

21Yesu nyesǝi wi ama, “Ɓǝ̀ a nǝ lumsǝ nǝ cauɓoarna ka, o kya makki agirkuma 
mo, boale ka pe amǝtǝr, a nǝ kum gǝna a kuli. Sǝ wu yiu wu yi kpatam.” 

22Lang lagga ok cau mǝnia ka, nyare o nǝ bumkiɗikea, acemǝnana yì ka, 
mǝkume na kǝrkǝr. 

23Pǝlǝa Yesu ne alaggana male ama, “Ən nggǝ na wun mǝsǝcau, ndanǝ kwano 
ɓǝ̀ mǝkume ɓǝ̀ pa ɓamuri ɓǝ̀ kutio a Domurǝm mala kuli. 

24Ən nggǝ bangga wun ɗǝm, pa ɓamuru mala mǝkume aɓata yalmuru mala 
Ɓakuli ka, kwano kuti kutio mala kalakadambi a tūli nlerǝman.” 

25Lang alaggana male ok mǝnia yì cau ka, à ndali kǝrkǝr sǝ à ɗi ama, “Ɓǝ̀ nda 
anggo ka, yana ɓwe na nǝ̀ auwa?” 

26Yesu sǝnia kyap-kyap sǝ na ama, “Aban ɓwapǝndǝa ka mǝnia ka pà nǝ̀ pak 
ɗang, sǝ aban Ɓakuli ka ko ya gir ka nǝ̀ gandǝ pa.” 

27Pǝlǝa Bitǝrus nyesǝi wi ama, “Sǝm nyingŋǝna agir kat sǝm nda ban kpato, 
mana ado sǝm nǝ̀ kumo?” 

28Yesu nea wia ama: 

Ən nggǝ na wun mǝsǝcau, a pwari mana bǝsa ɓanza nǝ̀ yiu ka, Muna mala 
Ɓwa nǝ̀ do a bunomurǝm mǝɓoarɓwe male. Sǝ wun mǝnana wu kǝ kpatam 
ngga, wu nǝ̀ do amur abuno-murǝm lum-nong-ɓari gbal. Wu nǝ̀ pakki atau 
mala amǝ Isǝrayila lum-nong-ɓari ɓashi.  

29Sǝ ɓwa mǝnana kat nying ɓala ko amǝ'eambǝu andǝ amǝnggaula, ko tarrû, ko 
nggeau, ko amuna, ko anzali, ace lullǝam ngga, nǝ̀ kumia kusǝ gbǝman. Sǝ nǝ̀ 
kum yilǝmu mǝnana málá male pà kàm raka. 

30Sǝa ma aɓwana pas mana aɓwana kǝ twalia tyang-tyang ngga, à nǝ̀ ngga pǝlǝa 
amana à buricea ka, sǝ aɓwana pas mana à kǝ buricea ka à nǝ̀ ngga duk aɓwana 
mana à nǝ̀ twalia tyang-tyang ngga. 

Matiu 20 

Kanicau arǝ amǝturo ɓaban 
1Yesu lidǝmbǝa nǝ kanigir male ama: À nǝ̀ kànì Domurǝm mala kuli arǝ ɓe 
mǝtala ɓaban mǝnana pur nǝ dǝmbari ɗiɗyal ace alta amǝturo ɓǝa kya pakki wi 
turo a ɓaban male ka. 

2Yì ka, eare nǝ̀ pea wia dinari mwashat ace turo pwari mwashat. Pǝlǝa tasǝia a 
ɓaban male. 

3 A bu-pwari tongno-nong-ine nǝ dǝmbari ka, yi kum aɓea aɓwana aban came 
ɓa a kun limo. 

4Pǝlǝa nea wia ama, “Wun gbal ka wu kya turo a ɓaban mem, mǝ nǝ mbwe wun 
gir mǝnana ɓoaro ɓǝa pa wun ngga.” 

5Pǝlǝa à bwal njar à wario. Nyare pur ɗǝm nǝ pwarizǝkia andǝ wulio mala 
pwari kya pwan aɓea amǝturo. 

6A bu-pwari tongno mala pwarikpǝra ka, nyare puro kya kum aɓea aɓwana 
ɗǝm aban came à kǝ pak kǝgir ɗang. Sǝ ɗia ama, “Mana tsǝa sǝ pwari kpa wun 
kani aban came ɓa wu kǝ pak kǝgir ɗang?” 

7 À eari wi ama, “Kǝ ɓwa pa sǝm turo mǝnana sǝm nǝ̀ pak ka ɗang.” Pǝlǝa nea 
wia ama, “Wu kyan gbal a turo a ɓaban mem.” 

8 Lang pwari kpana ka, mǝtala ɓaban ne ɓwa mǝnana tsǝi ɓǝ̀ kǝ sǝnbi wi ɓaban 
ngga ama, “Tunǝ amǝturo, mbwea tangnakusǝia. Tite amur amǝ'nzǝmo sǝ wu 
kya mur amǝdǝmbǝa.”  

9 Aɓwana mana à twalia a bu-pwari tongno mala pwarikpǝra ka, ko yana ka à 
mbwe dinari mwashat. 

10Amana à twalia nǝ dǝmbari ka à yiu nǝ tsǝkɓalǝu ama malea nǝ̀ kuti mala 
aɓwana mǝno ka. Sǝ kǝ boalo mǝ'mwashati na à pea wia ka. 

11Lang à angŋǝna boalo ka, à tita nggwani arǝ mǝtala ɓaban. 

12À bangŋa ama, “Aɓwana mǝnana à twalia turo nǝ nzǝmo ka, à pak turo bu-
pwari mwashat, kǝ ndo ka, sǝ à mbwe sǝm, sǝm karǝ sǝnǝia, sǝm mǝnana pwari 
wal sǝm málá amur sǝm aban turo ka.” 

13 Pǝlǝa eari ɓeɓwa mwashat atea ama, “Ɓiam, ǝn lio ɗang. A ear amur dinari 
mwashat re? 

14Twal gir mǝnana à mbweo ka o. Nǝ eare mem sǝ ǝn mbweo kǝla mana ǝn 
mbwe ka amǝ'nzǝmo ka. 

15Pa mǝ nǝ gandǝ pak gir mana ǝn earce ka nǝ boalo mem re? A kǝ pak mɓali 
ace ɓoaro mem le?” 

16 Anggo sǝ amǝ'nzǝmo à nǝ̀ pǝlǝ amǝdǝmbǝa, sǝ amǝdǝmbǝa nǝ̀ pǝlǝ 
amǝ'nzǝmo.  

Yesu bang cau ɗǝm amur lú male 
(Markus 10:32-34; Luka 18:31-34) 

17Lang Yesu na ban o a Urǝshalima ka, tunǝ alaggana male lum-nong-ɓari a 
giriban, sǝ nea wia ama: 

18 Sǝm ndo sǝm nggǝ eauwe aban ká a Urǝshalima ka, sǝ Muna mala Ɓwa ka à 
nǝ̀ ngga me aban agbani pǝris andǝ amǝkani Nggurcau. À nǝ̀ pakki wi ɓashi 
mǝnana nǝ̀ ká nǝi a lú ka. 

19À nǝ̀ tasǝi a bu aɓwana mǝnana amǝ Yahudi na raka mǝnana à nǝ̀ ɓǝsǝki, à nǝ̀ 
kwe, sǝ à nǝ̀ gballì a nggun-gangndi ka. A tāruia nongŋo ka nǝ̀ lo nǝ yilǝmu! 

Zǝmbǝa mala nggea ka Yohana andǝ Jemis 
(Markus 10:35-45) 

20Nggea ka muna mala Zabadi yiu aban Yesu nǝ amuni Yohana andǝ Jemis, sǝ yi 
kūndǝo a nzali sǝ zǝm ɓwamuru. 

21Yesu ɗi ama, “Mana a earkiyice?” Pǝlǝa na ama, “Mǝ nda aban zǝmbǝa ama 
alaggalem mǝnia ɓari ka, wu tsǝk mwashat ɓǝ̀ do a buo mǝli, sǝ ɓe mǝnia ka a 
buo mǝnggare a Domurǝm mo.” 

22Yesu nyesǝia wia ama, “Wu surǝ gir mǝnana wu zǝmnggi ka ɗang. Wu nǝ̀ 
gandǝ nu tanni mǝnana ado mǝ nǝ nu ka le?” À ear ama, “E, sǝm nǝ̀ gandǝi.” 

23Yesu nea wia ama, “Ɓafo, wu nǝ̀ gandǝ nu tanni mǝnana mǝ nǝ nu ka, sǝa ma 
pa ban-do a buam-mǝlì ko mǝnggare ka pà aɓa rǝcandǝa mem ɗang. Amǝnia yì 
aban ngga nda ace aɓwana mǝnana Tárram gilǝkia wia ka.” 

24Lang acili alaggana mala Yesu mǝnia lum ok ce ka, bumia lul arǝ amǝ'eambu 
mǝnia ɓari ka. 

25Yesu pǝlǝa tunǝia abanarǝia sǝ na ama, “Wu sǝlǝa ama amurǝma mala mǝnia 
yì ɓanza ka à kǝ lǝmndǝ gulo amur aɓwana malea, sǝ aɓwana-mǝgule malea kǝ 
lǝmndǝia wia rǝcandǝa. 

26Sǝ ma'wun ngga, anggo sǝ nǝ̀ pak ɗang. Ɓǝ̀ ya ɓwa na earce nǝ̀ duk ɓwamǝgule 
ata wun ngga, dumǝna púp nǝ̀ nyesǝ ɓamuri nda muna-ɓala aban wun. 

27Sǝ ɓwa mǝnana earce nǝ̀ duk murǝm ngga, dumǝna púp nǝ̀ duk guro ma'wun. 

28Nda kǝla Muna mala Ɓwa, mǝnana yiu ace dumsǝ aɓwana aguro raka. Yiu ace 
duk guro sǝ nǝ̀ pa yilǝmi ace amsǝ aɓwana pas.” 

Ante ɓari kum sǝnban 
(Markus 10:46-52; Luka 18:35-43) 

29Lang Yesu andǝ alaggana male à ndarǝ puri ɓa là Jeriko ka, aɓwana pas kana 
atea. 

30Ante ɓari à nda ban do a girǝi njargula. Lang à ok ama Yesu na kǝ kuti ka, à 
loasǝ gia ama, “Mǝtalabangŋo, Muna mala Dauda, sǝn mǝsǝswatǝr ma'sǝm!” 

31Ɓwabunda sà a rǝia ama ɓǝa duk kunia piu. Sǝ à ɓine à loasǝ gia bang-bang 
ama, “Mǝtalabangŋo, Muna mala Dauda, sǝn mǝsǝswatǝr ma'sǝm!” 

32Yesu pǝlǝa came sǝ ɗia ama, “Mana wu earkiyice ɓǝn pakka wun?” 

33À banggi wi ama, “Ɓwamǝgule, sǝm nggǝ earce ɓǝ̀ mǝsǝ sǝm sǝnban.” 

34Yesu sǝn mǝsǝswatǝr malea sǝ tsǝk bui a mǝsǝia. Kara mǝsǝia mǝnna àkǝ̀ 
banì, pǝlǝa a o ate. 

Matiu 21 

Yesu kuti a Urǝshalima 
(Markus 11:1-11; Luka 19:28-38; Yohana 12:12-19) 

1Lang Yesu andǝ alaggana male gbashina Urǝshalima ka à yì kar a muna la 
Betafaji mana amur Nkono mala anggun Olif ka. Yesu tur alaggana male ɓari. 

2Banggia wia ama, “Wu kyane a muna-la mana a ɓadǝm wun ngga. Wu nǝ̀ ngga 
kum mǝndambǝritso à kùrni nǝ muni ate. Wu panzǝi wu yinamia. 

3Ɓǝ̀ kǝɓwa na wun kǝ cau ka, wu ne wi ama, Mǝtalabangŋo kǝ earcea. Nǝ̀ ɗekia 
wunia tu.” 

4Mǝnia ka pa anggo ace mana ɓǝa lumsǝ ɓangna mala Zakariya mǝnana ama: 

5“Wu ne amǝ Urǝshalima ama, Wu sǝni, murǝm ma'wun nia kǝ yiu aban wun 
ngga! Yì ka, mǝ'nwangsǝ-muru na, kǝ yiu a nzǝm mǝndambǝritso. A nzǝm muna 
mǝndambǝritso sǝ kǝ gya.” 

6Pǝlǝa alaggana man wario à kya pak gir mǝnana Yesu turia ace ka. 

7À kya yiu nǝ mǝndambǝritso andǝ muni. À makkia anggurbyau malea a 
nzǝmia, pǝlǝa Yesu eauwe do. 

8Ɓwabunda kǝrkǝr sarǝki anggurbyau malea a tanjargula, acilia man ngga à 
kasǝki abu-nggun à nongsǝkia a tanjargula. 

9Aɓwabunda mǝnana a ɓadǝmbǝi andǝ amana a nzǝmi ka à loasǝ gia ama, “Wu 
ɓwangsǝ Muna mala Dauda! Tsǝkbu mala Ɓakuli na muri, yì ɓwa mǝnana kǝ 
yiu aɓa lullǝ Mǝtalabangŋo ka! Ɓǝa ɓwangsǝki Ɓakuli akano a kuli!” 

10Lang Yesu kutina a Urǝshalima ka, nggeala kat lo came amur kusǝì. 
Ɓwapǝndǝa ɗiban ama, “Yana ɓwe nda man le?” 

11Aɓwabunda ear ama, “Mǝnia ka Yesu na, Mǝɓangna mala Ɓakuli mǝnana pur 
a Nazarat, a bu-nzali Galili ka.” 

Yesu pǝr amǝlimo aɓa Ndàmǝgule 
(Markus 11:15-19; Luka 19:45-48; Yohana 2:13-22) 

12Lang Yesu kutio aɓa Ndàmǝgule mala Ɓakuli ka, pǝr amǝkuro andǝ amǝ 
makkiagir, ramnggita atebǝl mala amǝ nggaɗi boalo, sukkia, andǝ abuno mala 
amǝ makkia kutumurǝm. 

13Nea wia ama, “Malǝmce mala Ɓakuli bangŋa ama, “ ‘Ɓala mem ngga à nǝ̀ tunǝi 
ama ndà ace pak hiwi,’  sǝ wu nyesǝi duk mpu mala amǝ'ɓǝmbǝriban!”  

14Ante andǝ agbakǝre yiu abani aɓa Ndàmǝgule mala Ɓakuli, yi twalia wia ban 
akwano malea. 

15Lang agbani pǝris andǝ amǝkani Nggurcau sǝn agir-ndali mǝnana pea, andǝ 
amuna mana à kǝ pak banɓoarnado aɓa Ndàmǝgule mala Ɓakuli ama, 
“Ɓwangsǝkiban ngga dumǝna mala Muna mala Dauda” ka, bumia lullo. 

16Pǝlǝa à ɗi Yesu ama, “A nǝ́ nggǝ̀ ok cau mǝnana amuna mǝnia kǝ ne ka?” Earia 
wia ama, “E, Mǝ nda ǝn nggǝ oea ka, sǝ wun ngga wu ɓalli mbo aɓa Malǝmce 



52 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

mala Ɓakuli ama, “ ‘À tsǝk ɓwangsǝkiban a kun amuna mǝkeke andǝ abangna-
muna?’  ” 

17Pǝlǝa nyia puri ɓa nggeala o a Betani, a kam sǝ kya nongŋo. 

Yesu su nggun vwari 
(Markus 11:12-14,20-24) 

18Nǝ dǝmbari ɗiɗyal Yesu nyari Betani nda ban ká a Urǝshalima ka, nzala wali. 

19Mǝsǝì kpa arǝ nggun vwari a girǝi njargula, pǝlǝa sana wario a tǝrí. Sǝ kya 
kum kǝ ɓǝle ɗang, mbui na nǝmurǝì. Pǝlǝa ne nggun ama, “A pà nǝ́ ɓǝl ɗǝm 
ɗang!” Àkǝ̀ banì kara nggun ime. 

20Alaggana nǝ yia sǝni ka gir nî pakkia wia gir'ndali gandǝa à ɗiban ama, “Lang 
sǝ nggun vwari man kaurǝ ime anggo?” 

21Yesu nea wia ama, “Ɓafo, ǝn nggǝ na wun, ɓǝ̀ wu ndanǝ paɓamuru sǝ wu tuti 
aɓa ɗenyicau raka, mǝnia yì gir à pakki nggun ngga nda mana nǝmurǝì wu nǝ̀ 
gandǝ pe ka ɗang. Ɓǝ̀ wu nǝ̀ nê mǝnia yì nkono ama, ‘Lo, kya kpa aɓa nggeamur’ 
ka, anggo sǝ nǝ̀ pa. 

22Gir mǝnana kat wu zǝmbǝa aɓa hiwi nǝ paɓamuru ka, wu nǝ̀ kumi.” 

Amǝ Farisi ɗi Yesu amur bangŋo male 
(Markus 11:27-33; Luka 20:1-8) 

23Yesu kutio aɓa Ndàmǝgule mala Ɓakuli; lang nda ban kanigir ka agbani pǝris 
andǝ aɓwana-mǝgule mala amǝ Yahudi yiu abani sǝ à ɗi ama, “Nǝ́ yà bangŋo sǝ 
a kǝ pakki amǝnia yì agir ka, sǝ yana po bangŋo mala pakki agir nì?” 

24Yesu pǝlǝa earia wia ama, “Mǝ nǝ ɗi wun cau gbal mwashat, ɓǝ̀ wu panam 
eare ka sǝ mǝ nǝ bangga wun ko nǝ ya bangŋo sǝ ǝn nggǝ pakki amǝnia yì agir 
ka. 

25Batisǝma mala Yohana ka, pur nǝ kǝshe? Pur nǝ ban Ɓakuli le ko pur nǝ ban 
ɓwapǝndǝa?” À kutia pǝlǝki ce a rǝarǝia ama, “Ɓǝ̀ sǝm na ama, ‘Pur nǝ ban 
Ɓakuli’ ka, nǝ̀ bangga sǝm ama, ‘Sǝ palang sǝ wu ginǝ earnǝi?’ 

26Sǝ ɓǝ̀ sǝm bang gbal ama, ‘Pur nǝ ban ɓwapǝndǝa’ ka ɓangciu kǝ pakka sǝm 
arǝ aɓwana, acemǝnana ɓwapǝndǝa kat sǝlǝna ama Yohana ka mǝɓangna mala 
Ɓakuli na.” 

27Ace mani ka à ne wi ama, “Sǝm sǝlǝ ɗang.” Yesu pǝlǝa nea wia ama, “Mim gbal 
ka pà mǝ nǝ na wun ko nǝ ya bangŋo sǝ ǝn nggǝ pakki amǝnia yì agir ka ɗang. 

Kanicau arǝ amuna ɓari 
28 “Sǝ mana nda ɗenyicau ma'wun amur mǝnia yì cau mǝ nǝ bangga wun ngga? 
Ɓe ɓwa nakam nǝ amuna-burana ɓari. Wario aban muna-dǝmbǝa sǝ ne wi ama, 
‘Munem, kya ɓaban kya pak turo kam yalung.’ 

29 “Muna pǝlǝa ne tarrí ama, ‘Pa mǝ nǝ ká ɗang.’ Sǝa ma nǝ nzǝmo ka ɓalki 
ɓabumi pǝlǝa wario. 

30 “Tar amuna pǝlǝa kutio aban ɓaria muni sǝ kya ne wi kǝcau mǝ'mwashati. Yì 
ka, eari tarrí ama nǝ̀ ká, sǝ wari ɗang. 

31 “Aɓalǝ amuna mǝnia ɓari ka yana pak gir mǝnana tarrí earce ka?” Pǝlǝa à eari 
Yesu ama mǝdǝmbǝa na. Yesu pǝlǝa nea wia ama: Ən nggǝ bangga wun 
mǝsǝcau, amǝ'aki aboalo-cemi aɓa ɓǝmbǝriban andǝ aman-gung à nǝ̀ aka wun 
dǝmbǝa kutio a Domurǝm mala Ɓakuli. 

32Yohana Mǝbatisǝma yiu yi kania wun tanjar mǝɓafoe, sǝ wu earnǝi ɗang; sǝ 
amǝ'aki aboalo-cemi aɓa ɓǝmbǝriban andǝ aman-gung earnǝi. Kat andǝ 
mǝnana wu sǝn mǝnia ka, wu gine, pa wu nǝ̀ pwanzali, wu nǝ̀ nying acauɓikea 
ma'wun ɗang, sǝ wu earnǝ cau male ɗang. 

Kanicau arǝ amǝturo mana à tsǝia sǝn ɓaban ka 
(Markus 12:1-12; Luka 20:9-19) 

33 Wu kwaki kir wun arǝ ɓe kanicau. Ɓe mǝ'rya tsǝk ɓaban anap, kàrǝì nǝ 
nkandan, tǝm tūli kamnggi anap a ɓalǝi sǝ ɓak ban mǝdāre ace mǝ'yale. Nyinggi 
aɓea amǝ'rya a buia ɓǝa kǝ sǝnbi wi, pǝlǝa o a bǝri.  

34Kunɓǝla mala anap yi karǝna ka, tur aɓea amuna-ɓala male ɓǝa kya aki wi 
ɓǝla anap a bu amǝyal ɓaban. 

35 Amǝ'rya yi bwal amuna-ɓala man. Mwashat ka à walki, ɓe ka à wali wú, sǝ ɓe 
man ngga à ɓukki nǝ atali. 

36Mǝtala-ɓaban nyare tasǝ aɓea amuna-ɓala mana à lakki à kuti amǝdǝmbǝa 
ka. Kǝgir mǝ'mwashati na amǝ'rya man yi pakkia wia ka. 

37A masǝlǝate ka, pǝlǝa tur muni abania. A nê male ka à nǝ̀ pe muni gulo. 

38 Lang amǝ'rya man nǝ yia sǝn muni ka, à nea rǝia ama, “Mǝliɓala nia kǝ yiu ka. 
Sǝm nǝ̀ yia wali ace mǝnana ɓǝ̀ ɓaban duk ma'sǝm!” 

39Pǝlǝa à yì bwali à turí a nzǝm nkandan ɓaban sǝ à wali wú. 

40 Sǝ ɓǝ̀ mǝtala ɓaban yiu ado ka, mana gir nì na nǝ̀ yia pang nǝ amǝ'rya mǝnia 
ka? 

41Agbani pǝris andǝ aɓwana-mǝgule eari wi ama, “Nǝ̀ yia wal lú amǝ'rya 
amǝ'ɓealɓikea man, sǝ nǝ̀ ak ɓaban nǝ̀ pea amǝ'rya mǝnana à nǝ̀ pe wi 
ɓǝlanggun ɓaban ɓǝ̀ kunɓǝle karǝna ka.” 

42Yesu pǝlǝa nea wia ama, “Wu ɓal cau mana Malǝmce mala Ɓakuli bang ngga 
re? Mǝnana ama, “ ‘Tali mana amǝɓa ginǝi ka, nda yi pǝlǝ mǝɓoarne kat ka. 
Mǝnia ka pé mala Ɓakuli na; Gir ndali na aban sǝm.’  

43 “Sǝ ǝn nggǝ na wun ama Domurǝm mala Ɓakuli ka à nǝ̀ é arǝ wun à nǝ̀ pe 
aɓwana mǝnana à nǝ̀ pak gir mana Ɓakuli earkiyice ka. 

44Ɓwa man kat kpa amur tali man ngga nǝ̀ ɓunggio. Sǝ ɓwa mana tali man kpa 
amuri ka nǝ̀ betǝki.” 

45Lang agbani pǝris andǝ amǝ Farisi yi ok akanicau mala Yesu, sǝ à yì sǝlǝ ama 
nda arǝ bangcau amuria ka, 

46à alte ama à nǝ̀ bwali, sǝ ɓangciu pakki wia arǝ aɓwana acemǝnana 
ɓwapǝndǝa pas earǝna ama Yesu ka mǝɓangna na. 

Matiu 22 

Kanicau arǝ Pakiɗire Isǝ mɓwama 
(Luka 14:15-24) 

1Yesu ne aɓwana cau ɗǝm nǝ akanicau ama: 

2 Domurǝm mala Ɓakuli ka à nǝ̀ kànì arǝ pakiɗire mana ɓe murǝm tunǝo ace isǝ 
mālá muni ka. 

3Tur amuna-ɓala male ɓǝa kya ne aɓwana mǝnana à tunǝia ka ɓǝa yiua pakiɗire 
isǝban. À ginǝ yiu. 

4 Nyare tur aɓea amuna-ɓala male ɓǝa kya ne aɓwana mǝnana à tunǝia ka ama, 
“Ən malǝna pak girlina kat. Ən walǝna ajamnda andǝ alo-nda amǝnyangge 
mem. Girbunda kat ka à malǝna pe. Wu yiua pakiɗire isǝban!” 

5 Amǝnia yì aɓwana à tunǝia ka à tsǝk kiria ɗang, à kutia pakkia agir malea mana 
ɓoaria wia ka. Ɓe ɓwa ka o a ɓaban male, sǝ ɓeɓwa ka o aban kurkuro male. 

6Acilia man ngga à bwal amuna-ɓala male à pakkia wia mǝɓane sǝ à wal-luia. 

7 Bum murǝm man lul kǝrkǝr; tasǝ asoje male à yì wal amǝwalkialu man, sǝ à 
pisǝ la malea. 

8 Pǝlǝa tunǝ amuna-ɓala male sǝ nea wia ama, “Girbunda kat mala pakiɗire 
isǝban ngga à malǝna pe. Sǝ aɓwana mǝnana ǝn tunǝia ka à kārǝa à nǝ̀ yiu aban 
isǝban ɗang. 

9Ado ka wu kyane amur agauwata anjarɓala sǝ wu tunǝ aɓwana kat mǝnana 
wu kumia a kàm ngga, ɓǝa yiua pakiɗire.” 

10Nda amuna-ɓala man puro à o arǝ agauwata anjarɓala sǝ à tunǝki aɓwana kat 
mǝnana à kum ngga, amǝɓane andǝ amǝɓoarne. À yì lumsǝ ɓala isǝban. 

11 Lang murǝm kutio nǝ̀ sǝn abǝri ka mǝsǝì kpa arǝ ɓeɓwa na kam mana tur 
daura isǝban a rǝì raka. 

12Pǝlǝa murǝm ɗi ama, “Ɓiam, a kar lang sǝ a yiu kani daura isǝban pa a rǝo 
ɗang?” Yì ka, kum cau mǝnana nǝ̀ na ka ɗang. 

13 Murǝm ne amuna-ɓala ama, “Wu taka bui andǝ akusǝi, wu turi a nza aɓa 
pǝndǝa. Akano sǝ nǝ̀ ɓua nǝ̀ nggǝ nǝmnggi munabui.”  

14 Ɓakuli tunǝ aɓwana pas sǝ bǝti na à dum nǝ mǝsǝcau ɓǝ̀ Ɓakuli tària ka. 

Amǝ Farisi ɗi Yesu amur mbwe boalo-cemi 
(Markus 12:13-17; Luka 20:20-26) 

15Amǝ Farisi o à kya kur kunarǝia amur njargula mǝnana à nǝ̀ bwali nǝi kam 
aɓa nacau ka. 

16Pǝlǝa à tur amuna-ɓala malea andǝ aɓea ɓwana mala Hirǝdus abani. À na 
ama, “Malǝm, sǝm sǝlǝna ama we ka a nda ɓwa mǝɓafoe, ɗǝm ngga a kǝ kani 
tanjar mala Ɓakuli nǝ mǝsǝcau. A kǝ tar ɓwa ɗang, acemǝnana aɓwana kat 
abano ka à nda mwashat. 

17Bangga sǝm, a sǝne mo ka, ɓoaro ɓǝ̀ sǝm pe Kaisar, Murǝm mala amǝ Roma 
boalo-cemi le ko ɓoar ɗang?” 

18Yesu surǝna rǝ ɗenyicau malea mǝɓane kat pǝlǝa ɗia ama, “Wun 
amǝ'kunɓarina, ace mana sǝ wu kǝ earce tambam? 

19Wu lǝmndǝam mǝsǝboalo mana à mbwekina boalo cemi nǝi ka!” À pǝlǝa à pe 
wi mǝsǝboale. 

20Sǝ ɗia ma, “Lullǝ yana andǝ foto mala yana arǝ mǝsǝboalo mǝnia ka?” 

21À eari wi ama, “Mala Kaisar na.” Pǝlǝa nea wia ama, “Gir mǝnana mala Kaisar 
na ka wu pe Kaisar, sǝ mǝnana mala Ɓakuli na ka wu pe Ɓakuli.” 

22Lang à oe anggo ka, à ndali; kara à ɗeki à bwal njar malea à o. 

Amǝ Saduki ɗi Yesu amur loapi ɓembe 
(Markus 12:18-27; Luka 20:27-40) 

23Àkǝ̀ pwari mǝno ka amǝ Saduki mǝnana à nakiyi ama loapi ɓembe pà kàm 
raka à yiu aban Yesu à yì ɗi ama, 

24“Malǝm, Musa bangŋa ama ɓǝ̀ ɓwa wu pànǝ muna raka mǝ'eambǝi ɓǝ̀ al mami 
ɓǝ̀ ɓǝli lú amuna. 

25Aban sǝm ɗiɗyal ka aɓea aɓwana tongno-nong-ɓari à nda amǝ'eambǝu. 
Mǝdǝmbǝa malea al mɓwama sǝ wu ko kum muna andǝi ɗang. Ɓwa mǝnana 
kpa a nzǝmi ka pǝlǝa twal mɓwame. 

26Anggo gbal sǝ kum ɓaria andǝ tāruia, kya bwal bu tongno-nong-ɓaria. 

27A nzǝm lú malea kat ka, pǝlǝa mɓwame wu. 

28Sǝ ado ka, a pwari loapi ɓembe ka, yana aɓalǝia nda bura mɓwama, yì mana 
yia kat ka à dumǝna nǝi ka?” 

29Yesu pǝlǝa earia wia ama, “Wu ɓwarkio ace ɗwanyi surǝ Malǝmce andǝ 
rǝcandǝa mala Ɓakuli. 

30A pwari loapi ɓembe ka alban pà kàm ɗǝm ɗang. Ko yana le ka nǝ̀ do kǝla 
amǝturonjar mana a kuli ka. 

31Sǝ amur loapi ɓembe ka, wu ɓal cau mana Ɓakuli bangga wun ngga re? Na 
ama, 

32‘Mǝ nda Ɓakuli mala Ibǝrayim, mala Ishaku, andǝ mala Yakupu.’ Ɓakuli ka 
mala alú na ɗang, mala aɓwana mana nǝ yilǝmu ka nda.” 

33Lang aɓwabunda ok mani ka, à ndali nǝ kanigir male. 

Nzongcau mana karmur aɓi ka 
(Markus 12:28-34; Luka 10:25-28) 

34Lang amǝ Farisi ongŋǝna ama Yesu gandǝna amǝ Saduki ka, à ram rǝia à yiu. 

35Ɓe ɓwa aɓalǝia mǝnana surǝ Malǝmce mala Musa pepe ka, ɗi ama: 

36“Malǝm, ata anzongcau mǝnana aɓa Nggurcau mala Musa ka, mǝ yani na kuti 
aɓea?” 

37Yesu ne wi ama: “Earce Mǝtalabangŋo, Ɓakuli mo nǝ ɓabumo mwashat, nǝ 
yilǝmo kat andǝ ɗenyicau mo kat.”  

38 Mǝnia ka nda nzongcau mǝdǝmbe andǝ mǝgule mǝnana kuti aɓea kat ka. 

39Mǝnana kpate ka nda kǝla yì, ama: “Earce ɓeomǝkunɓala kǝla mǝnana a earce 
ɓamuro ka.” 

40 Nggurcau kat andǝ Akanigir mala amǝ'ɓangna mala Ɓakuli ka, à do amur 
anzongcau mǝnia ɓari ka. 

Yesu ɗi amǝ Farisi amur Mezaya 
(Markus 12:35-37; Luka 20:41-45) 

41Lang amǝ Farisi ramǝna abanɓwáná ka, Yesu ɗia ama, 

42“Mana nda ɗenyicau ma'wun amur Mezaya? Muna mala yana?” À eare ama, 
“Muna mala Dauda na.” 

43Yesu nea wia ama, “Ɓǝ̀ muna mala Dauda na ka, palang sǝ Dauda, nǝ́ kanì mala 
Bangŋo mala Ɓakuli a bumi ka, tunǝi ama ‘Mǝtalabangŋo?’ Acemǝnana yì Dauda 
ka bangŋa ama, 

44 “ ‘Mǝtalabangŋo ne Mǝtalem ama: Do a buam mǝli, she ɓǝ̀ ǝn tsǝngŋǝna aɓeo-
amǝbura aɓata kusǝo ka.’  

45 Sǝ ɓǝ̀ Dauda tunǝ Mezaya ama ‘Mǝtalabangŋo’ ka, palang sǝ Mezaya nǝ̀ pǝlǝ 
muni?” 

46Kǝɓwa gandǝ nyesǝi wi cau ɗang, sǝ àkǝ̀ pwari nì ka, kǝɓwa nyare ɗi ɗǝm 
ɗang. 

Matiu 23 

Yesu ɓǝsǝki amǝkani Nggurcau andǝ amǝ Farisi 
(Markus 12:38-39; Luka 11:43,46; 20:45-47) 

1Pǝlǝa Yesu ne aɓwabunda andǝ alaggana male cau ama: 

2 Amalǝm Nggurcau mala Musa andǝ amǝ Farisi ka à ndà kǝ aɓwana mǝnana à 
ndanǝ rǝcandǝa mala bǝlki aɓwana ɓa Nggurcau mala Musa ka. 

3Ace mani ka wu kpata gir mana à kania wun ngga, ɗǝm ngga wu pak gir mana 
à bangga wun ama ɓǝ̀ wu pak ka. Sǝa ma wu kǝa kpata aturo malea ɗang, 
acemǝnana gir mana à kǝ kani ka à kǝ pe ɗang. 

4 Pak ka à kǝ yiu nǝ acau mǝkwane sǝ à nǝ̀ tsǝk aɓwana ama ɓǝa pea. Sǝ yia nǝ 
nggearǝia ka à pà nǝ̀ pak ko mwashat ata mǝno yì agir ka ɗang. 

5 Ko man à kǝ pak le ka à kǝ lǝmndǝki ɓǝ̀ aɓwana sǝni. Pak ka amuna-luru malea 
mala tsǝk amǝ'mbu-malǝmce mala cau mala Ɓakuli ka à kǝ pea ɓǝa tanggî mala 
acili aɓwana sǝ à nǝ̀ kurkia a kundǝmbǝia andǝ amelbuia. Ankonggur kun 
adaura malea ka amǝsake na.  

6Ɓǝ̀ aɓwana rambǝa aban pakiɗire ka à kǝ earce ɓǝa pea wia aban-do 
mǝɓoarne. Ɓǝ̀ nda aɓa Ndakpapi ka, à earce abuno mǝnana à tsǝia ace aɓwana-
mǝgule ka. 

7À earce ɓǝ̀ aɓwana makkiakun nǝ pagulo aɓa limo, sǝ ɓǝa kǝ tunǝia ama, 
“Malǝm.” 

8 Wu kǝa eare ɓǝa tunǝ wun ama “Malǝm” ɗang. Wu ndaka amǝ'eamrǝarǝu kat. 
Malǝm ma'wun ngga nda mwashat ɓǝrɓǝr. 

9Sǝ wu kǝa tunǝ kǝɓwa akani a ɓanza ama “Tarrú” ɗang, acemǝnana kǝ Tar wun 
na mwashat ɓǝrɓǝr a kuli. 

10Sǝ ɓǝa kǝa tunǝ wun gbal ama “Ɓwamǝgule” ɗang acemǝnana kǝ ɓwamǝgule 
ma'wun nda Kǝrǝsti. 

11Ɓwa mǝnana gulo kuti aɓi aɓalǝ wun ngga nda ɓwa mǝnana nǝ̀ duk muna-
ɓala ma'wun ngga. 

12Ɓwa mǝnana gusǝlǝ ɓamuri ka à nǝ̀ kyauwiki, sǝ ɓwa mǝnana kyamsǝ ɓamuri 
ka à nǝ̀ gusǝlǝi. 

Yesu ɓinǝ ce turo mala amǝ'kunɓarina 
(Markus 12:40; Luka 11:39-42,44,52; 20:47) 

13 Caukwanban nǝ wun amǝ Farisi andǝ amǝkani Nggurcau mala Musa, wun 
amǝ'kunɓarina! Wu gir kun njar kutio a Domurǝm mala kuli arǝ aɓwana. Wun 
nǝ ɓamur rǝ wun ngga wu kuti ɗang, sǝ aɓwana mǝnana à earce ama à nǝ̀ kuti 
ka wu earia wia ɗang. 

14[Caukwanban nǝ wun amǝ Farisi andǝ amǝkani Nggurcau mala Musa, wun 
amǝ'kunɓarina! Wu kǝ lǝmndǝ rǝ wun kǝla wu nda ka amǝ'ɓealɓoarne nǝ pakki 
ahiwi mǝsauwe, sǝ ɓafo ka wu nda mana wu kǝ kumsǝ kun aman-lú wu kǝ liki 
agirkuma malea arǝ ɓala malea ka. Ace mani ka Ɓakuli nǝ̀ pa wun tanni mana 
kutibanì ka kǝrkǝr.] 

15 Caukwanban nǝ wun amǝ Farisi andǝ amǝkani Nggurcau mala Musa, wun 
amǝ'kunɓarina! Wu kǝ twal gya mǝsauwe arǝ anzali andǝ mur anggeamur ace 
yinǝ ɓwa mwashat a tanjar ma'wun. Sǝ ɓǝ̀ wu yina nǝi ka pǝlǝa wu nyesǝi duk 
ɓwa-ká-lubǝsa kuti wun kusǝ ɓari. 

16 Caukwanban nǝ wun, wu ndaka ante mana à kǝ bwali ante gara ka! Wu kǝ 
kani aɓwana ama: “Ɓǝ̀ ɓwa kan nǝ Ndàmǝgule mala Ɓakuli ka kángir nî pà nǝ̀ 
bwali ɗang; sǝa ma ɓǝ̀ ɓwa kan nǝ zǝnariya mana aɓa Ndàmǝgule ka, kángir nî 
nǝ bwali.” 

17Wun agǝm, ante! Azǝrfa andǝ Ndàmǝgule mǝnana tsǝk azǝrfa sǝ pak mǝfele 
ka, mǝyani kuti ɓi? 

18Nyar ɗǝm ngga wu na ama, “Ɓǝ̀ ɓwa kan nǝ gyangŋan paɓoro ka kángir nî pà 
nǝ̀ bwali ɗang; sǝ ɓǝ̀ ɓwa kan nǝ ɓoro mana amur gyangŋan ngga nǝ̀ bwali.” 

19Wun ante! Mǝyani gulo kuti ɓi: ɓoro mana amur gyangŋan ka le ko gyangŋan 
mana tsǝk ɓoro sǝ pak mǝfele ka? 

20Ɓwa mana kan nǝ gyangŋan ka, kannǝna nǝi andǝ gir mana amuri ka. 

21Ɓwa mana kan nǝ Ndàmǝgule mala Ɓakuli ka, kannǝna nǝ nǝi andǝ Ɓakuli 
mana do a ɓalǝi ka. 

22Ɓǝ̀ ɓwa kan nǝ kuli ka kannǝna nǝ bunomurǝm mala Ɓakuli andǝ Ɓakuli 
mana do amur bunomurǝm ngga. 

23 Caukwanban nǝ wun amǝ Farisi andǝ amǝkani Nggurcau mala Musa, wun 
amǝ'kunɓarina! Wu kǝ pe Ɓakuli gauwe mwashat aɓalǝ agauwe lum mala agir 
mǝkeke kǝla ambukagir ɓaban ma'wun, sǝ wu burice agir mǝɓoarne mǝnana 
nggurcau kànì ka, kǝla bang mǝsǝcau, andǝ ɓwamuru, andǝ pak mǝɓoarne. 
Amǝnia ka à ndaka gir mǝnana ɓoaro ɓǝ̀ wu kǝ pea a tarǝia andǝ acilia mǝno 
ka.  

24Wu ndaka ante mana à kǝ bwali ante gara ka! Wu tsǝk ɓamur rǝ wun wu kǝ 
kpata amuna nzongcau mala Nggurcau mana a bwal kǝ ban pepe raka, sǝ 
anzongcau amǝgulke mala Nggurcau ka, wu buricea sǝ wu sǝlǝ ɗang. 

25 Caukwanban nǝ wun amǝ Farisi andǝ amǝkani Nggurcau mala Musa, wun 
amǝ'kunɓarina! Wu nda kǝla akwar andǝ atasau mana à lak nzǝmia pepe ka, sǝ 
ɓalǝ wun ngga lumsǝ nǝ aturo ɓealɓikea andǝ mɓali. 

26We ntei ɓwa Farisi! Tsǝk kiro arǝ gilǝki ɓabumo ɓǝ̀ duk nǝ ɓoarnsari, sǝ 
aɓwana nǝ̀ sǝn aturo ɓoarna mo, à nǝ̀ earnǝia. 

27 Caukwanban nǝ wun amǝ Farisi andǝ amǝkani Nggurcau mala Musa, wun 
amǝ'kunɓarina! Wu nda kǝla aɓembe mana à tasǝ nzǝmia nǝ pyanti mǝpwasǝe 
ka; à ɓoar sǝna nǝ nza, sǝ ɓalǝia ka lumsǝ nǝ amú mala alú andǝ agir ɓyakǝno.  

28Ana gbal, a nza ka aɓwana kǝ sǝn wun kǝla wu ndaka amǝ'ɓealɓoarna, sǝ a 
ɓabum wun ngga wu lumsǝ nǝ swarkiban andǝ ɓealɓikea. 

Yesu na ce tanni mala amǝ'kunɓarina 
(Luka 11:47-51) 

29 Caukwanban nǝ wun amǝ Farisi andǝ amǝkani Nggurcau mala Musa, wun 
amǝ'kunɓarina! Wu kǝ ɓak aɓembe mala amǝ'ɓangna mana aká wun wal-luia, 
sǝ wu kǝ gilǝkice mala amǝ'cauɓoarna mana aká wun wal-luia ka. 

30Sǝ pak ka wu kǝ na ama, “Ɓǝ̀ sǝm ndanǝ do mala aká sǝm a pwaryan ngga, ɓǝ́ 
pà sǝm nǝ̀ pu nzǝm gir mǝnana aká sǝm pakkì amǝ'ɓangna, à wal-luia ka ɗang.” 

31Bangŋe ma'wun mǝnana ana ka lǝmndǝ ama wu ndaka amǝkau mala aɓwana 
mǝnana à wal amǝ'ɓangna ka. 

32Wu lidǝmbǝa wu masǝlǝ kun cauɓikea mana aká wun tite ka! 

33 Wun an'yau, wun amuna baffu! Lang sǝ wu nǝ̀ api ɓashi ká lu-bǝsa?  

34Ace mani ka mǝ ndo mǝ nǝ tura wun ban nǝ amǝ'ɓangna, andǝ amǝ'sǝle, andǝ 
amǝkanigir. Aɓea atea ka wu nǝ̀ walia, wu nǝ̀ gballia a nggun; sǝ acilia ka wu nǝ̀ 
kwea aɓalǝ andakpapi sǝ wu nǝ̀ pǝrtea arǝ ala, wu nǝ̀ pea wia tanni. 

35Ace mani ka tangnakusǝu mǝɓane ace sukki nkila mala amǝ'ɓealɓoarna kat 
mana à walia a ɓanza ka, nǝ̀ nyare amur wun, tite arǝ Habila yí bwal ban 
Zakariya, muna mala Berikiya, mana wu wali a nre ban mǝfele andǝ gyangŋan 
ngga. 

36Mǝsǝcau, amǝnia yì atanni kat ka à nǝ̀ kum aɓwana mana a nza man ngga. 

Yesu keban amur amǝ Urǝshalima 
(Luka 13:34-35) 

37 Oi amǝ Urǝshalima, amǝ Urǝshalima, wun amǝ'wal-lú amǝ'ɓangna mala 
Ɓakuli, wun amǝ'ɓukki aɓwana mǝnana Ɓakuli turia aban wun ngga. Kusǝ shen 
Mǝ nda arǝ earce mǝ mǝn abuam amur wun kǝla mǝnana nggu kǝ mǝnggi 
akpamtari amur amuni ka, sǝ wu ginǝ nkang! 

38Adyan ngga, Ndàmǝgule ma'wun ngga à ginǝkina wuni, uena a tarǝì. 

39Ən nggǝ na wun, twal a yalung ngga pa wu nǝ̀ sǝn mǝsǝam ɗǝm ɗang, she 
pwari mǝnana wu nǝ̀ na ama, “Tsǝkbu mala Ɓakuli na amur yì ɓwa mǝnana kǝ 
yiu aɓa lullǝ 

Mǝtalabangŋo ka.”  

Matiu 24 

Yesu na cau amur masǝlǝata ɓanza 
(Markus 13:1-13; Luka 21:5-19) 

1Lang Yesu nyingŋǝna ɓa Ndàmǝgule mala Ɓakuli sǝ nda ban o ka, alaggana 
male yiu abani sǝ à ne wi ama ɓǝ̀ sǝn a'ulang aɓah mala Ndàmǝgule mala Ɓakuli. 

2Pǝlǝa nea wia ama, “Wu sǝn aɓah mǝnia ka re? Ən nggǝ na wun mǝsǝcau à nǝ̀ 
yia arkia à nǝ̀ sukkia a nzali, kǝ tali pa nǝ̀ ueo aban came amur ɓi ɗang.” 

3Nǝ nzǝmo ka Yesu yì do amur Nkono mala anggun Olif. Alaggana male yiu 
abani nǝmurǝì sǝ à ne wi ama, “Sǝm ama wu bangga sǝm, a ya pwari sǝ agir 
mǝnia ka nǝ̀ yia pa, sǝ mana nda gir mǝnana nǝ̀ lǝmndǝ yiu mo andǝ masǝlǝata 
ɓanza ka?” 

4Yesu pǝlǝia wia ama: Wu tsǝk kir wun, wu kǝa eare ɓǝ̀ ɓwa ɓosǝki wun ɗang. 

5Acemǝnana aɓwana pas nǝ̀ ngga yiu aɓa lullǝam à nǝ̀ na ama à ndaka Kǝrǝsti, 
sǝ à nǝ̀ ɓosǝki aɓwana pas. 

6 Wu nǝ̀ ok ce a'lwa andǝ gǝshi a'lwa, cala ɓangciu pakka wun ɗang. Amǝnia yì 
agir ka à nǝ̀ yia pa púp, sǝ masǝlǝata ɓanza ka nda piu. 

7Nzali nǝ ká lwa arǝ ɓe nzali. Murǝm nǝ̀ ká lwa arǝ ɓe murǝm. Nzala andǝ 
dǝurǝo mala nzali nǝ pa arǝ aban ɗàngɗáng aɓa ɓanza. 

8Amǝnia yì agir kat ka à ndaka tita tanni mǝnana kǝ yiu ka. 

9 À nǝ̀ yia bwalki wun, à nǝ̀ ká nǝ wun aban aɓwana mǝnana à nǝ̀ pa wun tanni 
sǝ à nǝ̀ wal lú wun ngga. Aɓwana arǝ anzali kat à nǝ̀ ɓinǝ mǝsǝ wun acemǝnana 
wu ndaka amǝ kpatam ngga. 

10Aɓalǝ amǝno yì apwari ka aɓwana pas nǝ̀ nying paɓamuru malea a rǝam, à nǝ̀ 
oasǝkimúr rǝarǝia sǝ à nǝ̀ ɓinǝmǝsǝ rǝarǝia. 

11Amǝ'ɓangna mǝ'nyirì pas nǝ̀ yia puro à nǝ̀ ɓosǝki aɓwana pas. 

12Sǝ acemǝnana ɓealɓikea nǝ̀ yia lakki ka, earcearǝu mala bangula aɓwana a 
rǝarǝia ka nǝ̀ amsǝa, 

13sǝa ma ɓwa mǝnana cam kàngkàng aɓa paɓamuru aban ká masǝlǝate ka, nǝ̀ 
auwa. 

14À nǝ̀ hamnǝ Cau Amsǝban mala Domurǝm mala kuli, ace mǝnana aɓwana kat 
a ɓanza ka ɓǝa o. A nzǝm mǝno ka sǝ masǝlǝata ɓanza nǝ̀ yiu. 

15 Wu nǝ̀ yia sǝn yì “Gir ɓeami mǝnana kǝ tsǝa Ɓakuli nǝ̀ nying ban-do male 
aɓalǝ aɓwana,”  mana Daniyel mǝɓangna mala Ɓakuli bang ce, camǝna aban 
mǝfele aɓa Ndàmǝgule mala Ɓakuli. Sǝ ɓǝ̀ wu sǝnǝni ka, ɓwa mǝnana kǝ ɓal 
mǝnia yì cau ka ɓǝ̀ surǝ ɓālǝi. 

16Sǝ aɓwana mǝnana a nzali Yahudi ka ɓǝa ɓangŋa ɓǝa o aɓalǝ ankono. 

17Ɓwa mǝnana nda amur kurǝm ngga ɓǝ̀ kǝa na ama nǝ̀ sulǝo nǝ̀ twal kǝgir a 
ɓala ɗang. 

18Ɓwa mǝnana nda a ɓaban ngga ɓǝ̀ kǝa na ama nǝ̀ nyare nǝ̀ ngga twal daura 
male ɗang. 

19Aɓalǝ amǝno yì apwari ka nǝ̀ duk gir ɓangciu kǝrkǝr nǝ amǝ'munabum andǝ 
amǝ'nggeamur! 

20Wu zǝmbǝa ɓǝ̀ ɓangŋa ma'wun ɓǝ̀ kǝa pa a kunɗwal ko a pwari Sabbat ɗang. 

21Acemǝnana nggea tanni mǝgule nǝ̀ lo, mǝnana a puro mala ɓanza yi bwal ado 
ka, à malaká sǝn ulang yì ɗang, sǝ à nzǝmi ka à pà nǝ̀ sǝn ulang yì ɗǝm ɗang. 

22Yale ɓǝ̀ Ɓakuli amsǝ ma anonggeo mala tanni mǝno raka, kǝɓwa pà kàm nǝ̀ 
au ɗang, sǝa ma ace aɓwana mǝnana Ɓakuli tarkia ka nǝ̀ amsǝ anonggeo mǝno. 

23 Ɓǝ̀ kǝɓwa puro sǝ na wun ama, “Kǝrǝsti nia ka,” ko “Ndako ka,” wu kǝa eare 
ama mǝsǝcau na ɗang. 

24Acemǝnana akǝrǝsti mǝ'nyirì andǝ amǝ'ɓangna mǝ'nyirì à nǝ̀ puro sǝ à nǝ̀ 
pakki agir-lǝmndǝa mǝgulke andǝ agir-ndali ace swarki aɓwana, yale ɓǝa nǝ̀ 
gandǝi ka, nggearǝ aɓwana mǝnana Ɓakuli tarkia ka, à nǝ̀ ɓosǝkia. 

25Wu tsǝk kir wun, ǝn gbara ǝn bangŋǝna wun adyan. 

26 Ɓǝ̀ kǝɓwa na wun ama, “Kǝrǝsti na ko a ɓabondo ka,” ce wu kyan ɗang; ko 
ɓǝa na ama, “Ndya sǝmbǝrǝa a ɓakurǝm ngga,” wu kǝa earnǝi ɗang. 

27Yiu mala Muna mala Ɓwa ka nǝ̀ pa kǝla mǝnana tǎlaban kǝ linzama nǝ takuli 
sǝ aɓwana a njarnzali kǝ sǝni ka. 

28Ban mǝnana lugir nong kam ngga, abanì sǝ adǝkǝlaki nǝ̀ rambǝa. 

Nyare mala Muna mala Ɓwa 
(Markus 13:24-27; Luka 21:25-28) 

29 Tu àkǝ̀ nzǝm tanni mǝnana aɓalǝ amǝno yì anonggeo ka, “Pǝndǝa nǝ̀ gir 
ɓamǝsǝ pwari, sǝ zongŋo ka pà nǝ̀ ta ɗǝm ɗang; anlero nǝ̀ puri kuli à nǝ̀ kpa, sǝ 
arǝcandǝa mǝnana a bumkuli ka à nǝ̀ dǝurǝkio.”  

30 Sǝ anggo ka, gir mǝnana nǝ̀ lǝmndǝ ama Muna mala Ɓwa na kǝ yiu ka nǝ̀ 
pusǝrǝi a kuli. Ɓwabunda man kat a ɓanza ka nǝ̀ ɓua. À nǝ̀ sǝn Muna mala Ɓwa 
aban yiu aɓalǝ apǝrɓang a bumkuli, nǝ rǝcandǝa andǝ ɓoarɓwa mǝgule. 

31Sǝ nǝ̀ tasǝ amǝturonjar male nǝ tunǝban gi njawe mǝgule, à nǝ̀ dapikia 
aɓwana male mǝnana à tarkia ka arǝ aban kat aɓa ɓanza. 

Yesu Kanigir nǝ nggun vwari 
(Markus 13:28-31; Luka 21:29-33) 

32 Wu kànì mǝnia yì gir ka arǝ nggun vwari; ɓǝ̀ tinata to sǝ nda ban pusǝ mbui 
ka, wu sǝlǝ ama mbulo gbashina. 

33Ana gbal, ɓǝ̀ wu sǝna amǝnia yì agir ka, wu sǝlǝ ama pwari gbashina, nda kun 
ɓala tu. 

34Ɓafo, ǝn nggǝ bangga wun, nza man pa nǝ̀ kuti ɓa ɗang she ɓǝ̀ amǝnia yì agir 
ka à pangŋǝna ka. 

35Agir mǝnana a bumkuli andǝa mǝnana a nzali ka tea nǝ̀ malâ, sǝ cau mem 
ngga te pà nǝ̀ mal ɗang. 

Kǝ ɓwa surǝ nongŋo andǝ bu-pwari ɗang 
(Markus 13:32-37; Luka 17:26-30,34-36) 

36 Kǝ ɓwa surǝ pwari ko bu-pwari mǝnana Muna mala Ɓwa nǝ̀ yiu nǝi ka ɗang. 
Amǝturonjar mǝnana a kuli ka à surǝì ɗang, ko nggearǝ Muna mala Ɓakuli ka 
surǝì ɗang, she kǝ Ɓakuli nǝmurǝì. 

37Kǝla mǝnana yi pa a nza mala Nuhu ka, anggo sǝ yiu mala Muna mala Ɓwa nǝ̀ 
pa. 

38A nza mǝnana mùrgula malaká yiu peatu raka, ɓwapǝndǝa kǝ lili, kǝ nu, sǝ à 
kǝ al rǝarǝia, yi bwal pwari kutio mala Nuhu aɓa nggea-waru. 

39À sǝlǝ ama ɓe kǝgir nǝ̀ yia kumia ɗang, kara mùrgula yi pwania kat. Anggo sǝ 
yiu mala Muna mala Ɓwa nǝ̀ pa. 

40 A pwari mǝno ka, à nǝ̀ kum aburana ɓari a tarǝia a ɓaban; à nǝ̀ twal mwashat, 
à nǝ̀ ɗeki ɓe. 

41À nǝ̀ kum amamǝna ɓari amur tali aban gogô, à nǝ̀ twal man mwashat ka, à nǝ̀ 
nying ɓe. 

42 Ace mani ka, wu tsǝk kir wun acemǝnana wu surǝ pwari mǝnana Mǝtala wun 
nǝ̀ yiu nǝi ka ɗang. 

43Sǝ wu sǝlǝ ama, ɓǝ̀ mǝtala-ɓala surǝ bu du mǝnana mǝn'i nǝ̀ yiu nǝi ka, nǝ̀ 
dum nǝ mǝsǝì, pà nǝ̀ eare ɓǝa yi ɓun kunɓala male ɗang. 

44Anggo gbal wu dum nǝ gilǝrǝu, acemǝnana Muna mala Ɓwa nǝ̀ yiu a bu-pwari 
mǝnana wu pak ɗenyicau mala yiu male raka. 

Guro mǝ'mǝsǝcau nì andǝ mana pànǝ mǝsǝcau raka 
(Luka 12:35-48) 

45 Yana ɓwe nda guro mǝ'mǝsǝcau nì andǝ mǝsǝle mǝnana mǝtala-ɓala male 
twali tsǝi amur acili aguro, ɓǝ̀ kǝ pea wia girlina a bu-pwari mǝnana kasǝ ka? 

46Mǝnia yì guro ka ban nǝ ɓoari wi mǝnana ɓǝ̀ mǝtala ɓala male nyare yi kumi 
nǝ̀ nggǝ pak ture ka. 

47Mǝsǝcau ǝn nggǝ bangga wun, nǝ̀ yia tsǝi ɓǝ̀ kǝ ɗenyi nǝ kume male kat. 

48Sǝ ɓǝ̀ guro mǝno ka mǝɓealɓikea na, sǝ ne ɓamuri ama, “Mǝtala-ɓala mem pà 
nǝ̀ yiu tu ɗang.” 

49Sǝ tita kwaki aɓi aguro sǝ kutia li andǝ nuki agir ata amǝwalo mba ka, 

50mǝtala-ɓala mala mǝno yì guro ka nǝ̀ yiu a pwari mǝnana tsǝk ɓālǝi raka, a 
bu-pwari mǝnana pànǝ sǝlǝ raka. 

51Nǝ̀ yia kwe nǝ̀ kasǝki wi anpenye, sǝ nǝ̀ ramte ata amǝ'kunɓarina, abanì sǝ à 
nǝ̀ nggǝ ɓua à nǝ̀ nggǝ nǝmnggi munabuia. 

Matiu 25 

Kanicau arǝ ansarina lum 
1 A baku mǝno ka à nǝ̀ kànì Domurǝm mala kuli arǝ ansarina lum mǝnana à twal 
apitǝla malea sǝ à puro à nǝ̀ ká kullímúr bura-manfela ka.  

2Aman tongno atea ka à kwar ɗang, sǝ aman tongno ka à kwaro. 

3Aman à kwar raka à twal apitǝla malea sǝ à twal ɓe muru a buia ɗang. 

4Sǝ aman à kwar ka à twal apitǝla malea andǝ muru arǝ adu a buia. 

5 Bura-manfela ka banì sauwa yiu tu ɗang, nda ntulo aki ansarina man gandǝa 
à koa ntulo kat. 

6 Nǝ ɓa dù ka à ok tunǝban ama, “Bura-manfela nia kǝ yiu ka! Wu puro, wu yi 
kullì!” 

7 Pǝlǝa ansarina mǝnia lo kat sǝ à kutia gilǝki apitǝla malea. 

8Ansarina mana à kwar raka à banggi aman à kwar ka ama, “Wu ɗarǝa sǝm 
muru ma'wun; apitǝla ma'sǝm nia à kǝ wu ka.” 

9 Pǝlǝa amǝkware earia wia ama, “Awo, muru ka pà nǝ̀ karǝ sǝm sǝnǝa wun 
ɗang. Ndikǝna wu kya ban amǝme wu kur ma'wun.” 

10 Lang à nda njar aban ká kur muru ka, bura-manfela yi tusǝo. Ansarina mana 
à do aɓa gilǝrǝu ka à kutio ata bura-manfela aban li girlina isǝban. Pǝlǝa à gir 
kunɓala. 

11 Zuku ka acili ansarina nyarǝna. À wal kunɓala sǝ à loasǝ gia à na ama, 
“Ɓwamǝgule! Ɓwamǝgule! Mǝnba sǝm kunɓala!” 

12 Bura-manfela earia wia ama, “Ɓafo, ǝn surǝ wun ɗang.”  

13 Ace mani ka, wu do aɓa tsǝk mǝsǝ wun, acemǝnana wu surǝ pwari ko bu-
pwari mala yiu mem ɗang. 

Kanicau arǝ amǝ'turo-ɓala tārú 
14 Sǝ ɗǝm ngga Domurǝm mala kuli ka nǝ̀ yia pa kǝla ɓeɓwa mana lo nǝ̀ oa bǝri 
ka, tunǝ amǝ'turo-ɓala male sǝ nyinggia wia agirkuma male a buia.  

15Man mwashat ata amǝ'turo-ɓala male ka pe wi luru mǝsǝboalo tongno, sǝ ɓe 
ka pe wi luru ɓari, sǝ ɓe man ngga pe wi luru mwashat. Kārǝí arǝ rǝcandǝa mana 
sǝni ko yana atea nǝ̀ gandǝ pak nǝ boale ka. Pǝlǝa bwal njar o. 

16Mǝturo-ɓala mǝnana à pe wi luru mǝsǝboalo tongno ka wario kya nggaliki 
nǝi, pǝlǝa kum mur luru tongno amur amǝno. 

17Mǝturo-ɓala mǝnana ak luru mǝsǝboalo ɓari ka wari gbal kya kum mur luru 
ɓari amur amǝno. 

18Mala mǝnia yì mǝturo-ɓala ak luru mǝsǝboalo mwashat ka puro o kya tǝm 
nzali, sǝmbǝrǝ boalo mala mǝtala-ɓala male kam. 

19 Ɓwamǝgule mala amuna-ɓala ka banì sauwa a bǝri, sǝ kya nyare yiu kutia 
kpata kusǝ gir mana amǝ'turo-ɓala mǝno pang nǝ aboalo male mana a buia ka. 

20Ɓwabura mana à pe wi luru mǝsǝboalo tongno ka yiu nǝ aɓea aluru tongno 
mana kum amur amǝno ka. Bangŋa ama, “Ɓwamǝgule, a pam luru mǝsǝboalo 
tongno, sǝ ǝn nggaliki nǝi. Sǝni, ndya ǝn kum aɓea tongno amur amǝno ka.” 

21 Ɓwamǝgule male ne wi ama, “À pangŋǝna pepe, a nda mǝturo-ɓala mǝɓoarne 
andǝ mǝ'mǝsǝcau nì! A lǝmndǝ mǝsǝcau arǝ agir bǝti. Mǝ nǝ nyinggo agir pas a 
buo. Yiu li banɓoarnado mala mǝtala-ɓala mo!” 

22 Ɓwabura mǝnana à pe wi luru mǝsǝboalo ɓari ka yiu gbal sǝ na ama, 
“Ɓwamǝgule, a pam luru mǝsǝboalo ɓari. Sǝni, ndya ǝn kum mur luru ɓari amur 
amǝno a pam ngga.” 

23 Ɓwamǝgule male ne wi ama, “A pangŋǝna pepe, a nda mǝturo-ɓala mǝɓoarne 
andǝ mǝ'mǝsǝcau nì! A lǝmndǝ mǝsǝcau arǝ agir bǝti. Mǝ nǝ nyinggo agir pas a 
buo. Yiu li banɓoarnado mala mǝtala-ɓala mo!” 

24 Mǝturo-ɓala mana ak luru mǝsǝboalo mwashat ka yiu sǝ na ama, 
“Ɓwamǝgule, ǝn surǝo. We ka, a nda ɓwa mǝkwane kǝrkǝr. A kǝ cancane aban 
mǝnana we ka a ɓeal kam raka, a kǝ ramngya aban mǝnana we ka a kwak 
mǝsǝɓeale kam raka. 

25Ɓangciu pakkam nda ǝn kya sǝmbǝrǝ boalo mo a nzali ka. Sǝni, ndya ka, ak 
gir mo.” 

26 Mǝtala-ɓala male eari wi ama, “We mǝturo mǝɓealɓike, mǝnkundǝrì! A 
sǝlǝna she ama ǝn nggǝ cancane aban mǝnana ǝn ɓeal kam raka, sǝ ǝn nggǝ 
ramngya aban mǝnana ǝn kwak mǝsǝɓeale kam raka? 

27Sǝ ɓǝ̀ nda anggo ka, ɓoaro male ka a tsǝngŋǝna boalo mem aban amǝbanki, sǝ 
nyare mem kǝla man ngga ɓǝ ǝn kumǝna boalo mem nǝ mur amuri.” 

28 Pǝlǝa mǝtala-ɓala na ama, “Wu ak luru mǝsǝboalo mǝno ka a rǝì, wu pe ɓwa 
mana nǝ aluru lum ngga. 

29Ɓwa mana ndanǝi ka à nǝ̀ tsǝki wi ɓe amuri, sǝ nǝ̀ kum kpǝm. Sǝ ɓwa mana 
pa nǝi raka, nggearǝ mǝnana a bui bǝti ka à nǝ̀ é a rǝì. 

30Sǝ wu ramta mǝnia yì mǝturo-ɓala mǝɓane ka a nza aɓa pǝndǝa, aban mana 
nǝ̀ ngga ɓua sǝ nǝ̀ nggǝ nǝmnggi munabui ka.” 

Masǝlǝata Ɓashi 
31 A pwari mana Muna mala Ɓwa nǝ̀ yiu aɓa gulo male, andǝ amǝturonjar kat 
ate ka, nǝ̀ yia do amur bunomurǝm male.  

32Ɓwapǝndǝa man kat a ɓanza ka nǝ̀ rambǝa a ɓadǝmbǝi, sǝ nǝ̀ gau aɓwana 
aɓalǝ aɓwana kǝla mana yalgir kǝ gau anzur aɓalǝ ambulpǝndǝa ka. 

33Nǝ̀ tsǝk anzur ata bui mǝli, sǝ ambulpǝndǝa ka ata bui mǝnggare. 

34 Sǝ Murǝm nǝ̀ ne aman a bui mǝli ka ama, “Wu yiu, wun aɓwana mana tsǝkbu 
mala Tárram na mur wun ngga. Wu yi ak Domurǝm mana à gilǝki ace wun pur 
a tita ɓanza ka. 

35Acemǝnana nzala walam, wu pam girlina. Mǝsamur walam, wu pam 
murnuna. Mǝ nda bǝri, wu em a ɓala. 

36Mǝ ndanǝ ɓatam, wu pam agir-nggurǝu. Mǝ nda ɓa rǝkwana, wu tsǝkiram. Mǝ 
nda ɓa ndàkurban, wu yiua makkam kun.” 

37 Sǝ amǝ'ɓealɓoarna nǝ̀ eari wi ama, “Mǝtalabangŋo, a ya pwari sǝ sǝm sǝno 
nǝ nzala sǝ sǝm po girlina, ko nǝ mǝsamur sǝ sǝm po murnuna? 

38A ya pwari sǝ sǝm kumǒ a nda bǝri sǝ sǝm yinǝo a ɓala, ko nǝ ɓato sǝ sǝm po 
agir-nggurǝu? 

39A ya pwari sǝ sǝm kumǒ nǝ rǝkwana ko aɓa ndàkurban sǝ sǝm yiua sǝno?” 

40 Pǝlǝa Murǝm nǝ̀ nyesǝia wia ama, “Ɓafo, ǝn nggǝ bangga wun, gir mana kat 
wu pakki mwashat ata aɓwana mem, ko nggearǝ mǝnana à kǝ sǝni nda ɓwa 
mǝkyauwe mala aɓi ka, Mǝ nda wu pakkam ngga.” 

41 Pǝlǝa nǝ̀ ne aɓwana mana a bui mǝnggare ka ama, “Wu upi banam, wun 
mǝnana Ɓakuli su wun ngga! Wu kya ɓa bǝsa mǝnana li male pà nǝ̀ mal raka, 
mǝnana à pe ace Shetan andǝ amǝturonjar male ka. 

42Acemǝnana nzala walam, wu pam girlina ɗang. Mǝsamur walam, wu pam 
murnuna ɗang. 

43Mǝ nda bǝri, wu em a ɓala ɗang. Mǝ ndanǝ ɓatam, wu pam agir-nggurǝu ɗang. 
Mǝ ndanǝ rǝkwana, ɗǝm ngga mǝ nda aɓa ndàkurban, wu yi makkam kun 
ɗang.” 

44 Sǝ yia gbal ka à nǝ̀ ear ama, “Mǝtalabangŋo, a ya pwari sǝ sǝm kumǒ nǝ nzala, 
ko a ndanǝ mǝsamur, ko a nda bǝri, ko a ndanǝ ɓato, ko nǝ rǝkwana, ko aɓa 
ndàkurban, sǝ sǝm ginǝ ɗenyi nǝ we?” 

45 Yì ka, nǝ̀ earia wia ama, “Ɓafo, ǝn nggǝ bangga wun, gir mana kat wu ginǝ 
pakki mwashat ata aɓwana mem, ko nggearǝ mǝnana à kǝ sǝni nda ɓwa 
mǝkyauwe mala aɓi ka, Mǝ nda wu ginǝ pakkam ngga.” 

46 Pǝlǝa amǝnia ka à nǝ̀ tasǝia ɓǝa kutio aɓa tanni mana málá male pà kàm raka, 
sǝ amǝ'cauɓoarna ka à nǝ̀ kutia ɓa yilǝmu mana masǝlǝate pà kàm raka.  

Matiu 26 

Aɓwana-mǝgule kpapi kunarǝia à nǝ̀ wal Yesu 
(Markus 14:1-2; Luka 22:1-2; Yohana 11:45-53) 

1Lang Yesu malǝna banggi aɓwana amǝnia yì acau kat ka, pǝlǝa ne alaggana 
male ama, 

2“Wu sǝlǝna ama ueo nongŋo ɓari sǝ Lamsan Yalimuru nǝ̀ tite. Aɓalǝ amǝno yia 
apwari mala Lamsan ngga sǝ ɓeɓwa nǝ̀ ngga mak Muna mala Ɓwa, a bu 
aɓimǝbura, sǝ à nǝ̀ ngga gballì a nggun-gangndi.” 

3A baku mǝno ka agbani pǝris andǝ aɓwana-mǝgule mala amǝ Yahudi yi 
rambǝa a palta mala pǝris mǝgule mana à tunǝki ama Kayafas ka, 

4sǝ à kurkunarǝia ama à nǝ̀ bwal Yesu a sǝmbǝrǝa à nǝ̀ wal-lui. 

5Pǝlǝa à nea rǝia ama, “Ɓǝ̀ sǝm ká pak gir man a pwari Lamsan Yalimuru ɗang, 
ɓǝ̀ sǝm pa anggo ka aɓwana nǝ̀ loasǝ munǝo a la.” 

Ɓe mɓwama soapi Yesu muru amuri 
(Markus 14:3-9; Yohana 12:1-8) 

6Aɓa mǝno anggo ka Yesu na a Betani a ɓala mala mǝdakali man yì Shiman ngga. 

7Dumǝna aban lili, pǝlǝa ɓe mɓwama yiu abani nǝ muru mǝ'rǝmɓoarne, mana 
boale pa bǝti raka, aɓa muna-du mǝnana à ɓè nǝ ɓe kǝ tali mana à tunǝki ama 
alabasta ka, yi solǝì Yesu a ɓamuri. 

8Lang alaggana mala Yesu sǝn mǝnia yì gir ka bumia kiɗiki, à na ama, “Palang 
sǝ mɓwama man kiɗiki muru man ani? 

9Ɓoaro male ka ɓǝa mangŋǝni amur boalo mǝgule, sǝ boale ka à nǝ̀ pe amǝtǝr.” 

10Yesu sǝlǝnia cau mǝno kat pǝlǝa nea wia ama: Palang sǝ wu kǝ zurǝi bum 
mɓwama man? Yì ka, pangŋǝnam gir mana mǝɓoarne na ka. 

11Wu nda atarǝ wun wunǝ amǝtǝr ko a ya pwari ka, sǝ mim ngga pa mǝ nǝ pa 
ata wun ko a ya pwari ka ɗang. 

12Muru mǝnia mɓwama man soapam a rǝam ngga, soe ace gilǝki tsǝk luem. 

13Ɓafo ǝn nggǝ bangga wun, ko a ya ban aɓa ɓanza kat à nǝ̀ hamnǝ Cau Amsǝban 
man kam ngga, à nǝ̀ bang ce gir mǝnia mɓwama man pe ka, ace ɗenyi nǝi. 

Yahuda eare nǝ̀ mak Yesu 
(Markus 14:10-11; Luka 22:3-6) 

14Pǝlǝa ɓe ɓwa mwashat ata alaggana male mǝnia lum-nong-ɓari, mǝnana à 
tunǝki ama Yahuda Iskariyoti ka, puro wario aban agbani pǝris 

15sǝ ɗia ama, “Mana wu nǝ̀ eare wu nǝ̀ pam mana ɓǝ̀ ǝn pa wun Yesu a bu wun 
ngga?” Pǝlǝa à ɓal boalo zǝnariya mǝsǝì lumi-tārú sǝ à pe wi. 

16Lo àkǝ̀ pwari mǝno ka Yahuda kutia alta njar mana nǝ̀ pana Yesu nǝi a buia 
ka. 

Yesu li girlina Lamsan Yalimuru andǝ alaggana male 
(Markus 14:12-21; Luka 22:7-13,21-23; Yohana 13:21-30) 

17A pwari mana à tinata pakiɗire mala Bǝredi Mana à Tsǝki Yist raka, alaggana 
mala Yesu yiu abani sǝ à ɗi ama, “A ya ban sǝ a kǝ earce ɓǝ̀ sǝm gilǝkio girlina 
Lamsan Yalimuru?” 

18Pǝlǝa nea wia ama, “Wu kya ɓa nggeala aban ɓeɓwa na kam, wu ne wi ama, 
‘Malǝm ama pwari mana Ɓakuli tsǝki wi ka gbashina, nǝ̀ li girlina Lamsan 
Yalimuru a ɓala mo andǝ alaggana male.’ ” 

19Alaggana mala Yesu o à kya pa kǝla mana banggia wia ka, à kya lam girlina 
Lamsan Yalimuru. 

20Lang adyan pwari kpana ka, yi do aban li andǝ alaggana male lum-nong-ɓari. 

21À nda aban li ka, pǝlǝa nea wia ama, “Ɓafo ǝn nggǝ bangga wun, ɓeɓwa aɓalǝ 
wun nǝ̀ ngga mem.” 

22Ɓabumia zuriki kǝrkǝr sǝ ko yana ka tita ɗie ama, “Mǝ nda le Mǝtalabangŋo?” 

23Yesu nǝ̀ ear ka na ama, “Ɓwa mana oasǝ bui a kwar atam ngga, ɓwe na nǝ̀ 
ngga mem ngga. 

24Muna mala Ɓwa ka nǝ̀ wú kǝla mǝnana à gilǝì amuri ka. Sǝa ma caukwanban 
na nǝ ɓwa mana nǝ̀ mak Muna mala Ɓwa ka! Kǝpǝna mǝnia yì ɓwa ka à ɓǝli 
raka.” 

25Pǝlǝa Yahuda, mana nda nǝ̀ ngga me ka ɗi ama, “Malǝm, Mǝ nda le?” Yesu eari 
wi ama, “E, a nda.” 

26À nda ban li girlina ka, Yesu twal bǝredi, pak yàwá pǝlǝa ɓwani, pe alaggana 
male sǝ nea wia ama, “Wu ang, wu li; mǝnia ka nggūrǝam na.” 

27Pǝlǝa twal kwap mala mur anap, pak yàwá sǝ pea wia, na ama, “Wu nu a ɓalǝi, 
wun kat. 

28Mǝnia ka nda nkilem mala kurcau mǝbǝshe, mǝnana à sukki ace twal ban 
acauɓikea mala aɓwana pas ka. 

29Ən nggǝ bangga wun, pa mǝ nǝ nu mǝnia yì mur ɓǝlanggun anap ka ɗǝm ɗang 
she a mǝno yì pwari mǝnana mǝ nǝ nui bǝshe sǝnǝa wun a Domurǝm mala 
Tárram ka.” 

30Lang à tuna nggyal ka, à puro à o a nkono mala anggun Olif. 

Yesu bangŋa ama Bitǝrus nǝ̀ tǝmce 
(Markus 14:27-31; Luka 22:31-34; Yohana 13:36-38) 

31Lang à nda amur nkono Olif ka, Yesu pǝlǝa ne alaggana male ama, “A ɓa dù 
man yalung ngga, wun kat wu nǝ̀ mǝsǝe, wu nǝ̀ ɗekiam. Mǝnia ka nda 
acemǝnana aɓa Malǝmce ka Ɓakuli bangŋa ama: “ ‘Mǝ nǝ wal yalgir, sǝ anzur 
mana a domwan ngga à nǝ̀ mesǝke.’  

32 Sǝ a nzǝm lo mem a ɓembe ka, mǝ nǝ aka wun dǝmbǝa aban ká a Galili.” 

33Bitǝrus eari wi ama, “Ko ɓǝ̀ aɓwana kat ɓangŋa à ɗekio ka, mim ngga pà mǝ 
nǝ ɓang ɗang.” 

34Yesu nyesǝi wi ama, “Mǝsǝcau, ǝn nggǝ banggo àkǝ̀ bu dù mǝnia ka, kaniama 
nggǔ nǝ̀ ɓua ka a wu nǝ tǝmcem kusǝ tārú.” 

35Bitǝrus bangŋa ama, “Ko ɓǝ̀ mǝ nǝ wu sǝnǝ we ka, pà mǝ nǝ ɓinǝo ɗang.” Sǝ 
acili alaggana gbal ka à bangŋa anggo. 

Yesu pak hiwi a Gefsemani 
(Markus 14:32-42; Luka 22:39-46) 

36Pǝlǝa Yesu andǝ alaggana male o a ɓe ban mana à tunǝki ama Gefsemani ka, 
sǝ nea wia ama, “Wu duk kani, mim ngga mǝ nǝ ká akano mǝ nǝ pak hiwi.” 

37Tunǝ Bitǝrus andǝ amuna mala Zabadi ɓari, Yohana andǝ Jemis ate, sǝ tita pak 
bumkiɗikea, sǝ ɓabumi zuriki. 

38Pǝlǝa nea wia ama, “Bumkiɗikea mǝnana a yilǝmem ngga gul kǝrkǝr kǝla nǝ̀ 
wal luem. Wu duk kani, wu dum nǝ amǝsǝ wun atam.” 

39Tùr a dǝmbǝa bǝti ka, kya kumsǝ nǝ ɓamǝsǝi a nzali, pak hiwi ama, “Dâ, ɓǝ̀ a 
wu nǝ ear ka, twalam mǝnia yì tanni ka. Sǝa ma mani ka gir mǝnana bumo kànì 
ka nda, mem na ɗang.” 

40Nyare yiu aban alaggana male yi kumia ka à nda ntulo. Nê Bitǝrus ama, “Pà 
wu nǝ̀ gandǝ do atam nǝ mǝsǝ wun bu-pwari mwashat ɗang mbo? 

41Wu dum nǝ amǝsǝ wun, sǝ wu pak hiwi, ace mǝnana wu kǝa kuti aɓa 
karǝkiban raka. Bangŋo ma'wun kǝ earce nǝ̀ pak gir mǝɓoarne sǝ nggūrǝu ka 
pà nǝ́ rǝcandǝa ɗang.” 

42Nyar ɗǝm o kya pak ɓaria hiwi ama, “Dâ, ɓǝ̀ mǝnia yì tanni ka a pà nǝ́ twalami 
raka, she ɓǝ̀ ǝn nuni ka, kànì mo ɓǝ̀ pa.” 

43Nyare yiu abania, yi kumia ɗǝm ngga à nda ntulo; amburmǝsǝia dǝmbǝrikina. 

44Pǝlǝa nyia o kya pak tāruia hiwi; ɓǝsǝlǝ kǝ cau mǝ'mwashati. 

45Nyare yiu aban alaggana male sǝ banggia wia ama, “Wu nda a ntulo piu aban 
usǝlǝo? Wu sǝni, bu-pwari yina à ndo à nǝ̀ pà Muna mala Ɓwa a bu 
amǝ'cauɓikea. 

46Wu lo, sǝm nǝ̀ umi! Ɓwa mǝnana mak Muna mala Ɓwa ka ndya kǝ yiu ka!” 

À bwal Yesu 
(Markus 14:43-50; Luka 22:47-53; Yohana 18:3-12) 

47Nda ɓa na cau piu, Yahuda mǝnana nda aɓalǝ alaggana male man lum-nong-
ɓari ka, yi tusǝo. Yiu andǝ aɓwana pas nǝ anggea-byau andǝ agara a buia. 
Agbani pǝris andǝ aɓwana-mǝgule mala amǝ Yahudi nǝ̀ tasǝia. 

48Yì ɓwa mǝnana mé ka angŋa dǝmbǝa kanǝnìa wia gir mǝnana nǝ̀ pa sǝ à nǝ̀ 
surǝì ka ama, “Ɓwa mǝnana mǝ nǝ makki kun, mǝ nǝ kùrrì ka, ɓwe na, wu 
bwali.” 

49Yahuda gya yi kútí kporong aban Yesu, ne wi ama, “Malǝm, ǝn nggǝ makko 
kun.” Pǝlǝa yi mǝn abui kùr Yesu zǝp. 

50Yesu banggi wi ama, “Ɓiam, pak gir mǝnana yinǝ we ka.” Pǝlǝa aɓwana mǝno 
yi gbami Yesu, à bwali kàngkàng. 

51Anggo ka, ɓeɓwa aɓalǝ aɓwana mǝnana ata Yesu ka, kwetǝ nggeabyau male 
kwarǝna ɓe guro mala pǝris mǝgule nǝi, kasǝ mburkiri kpat. 

52Yesu ne wi ama, “Nyesǝ nggeabyau mo oasǝi a nde, acemǝnana ɓwa kat mana 
kǝ munǝ nǝ nggeabyau ka, nǝ nggeabyau sǝ à nǝ̀ wali. 

53Wu kǝ sǝni kǝla pà mǝ nǝ gandǝ zǝmbǝi Tárram, sǝ nǝ̀ tasǝam amǝturonjar 
pas àkǝ̀ dyadyan à nǝ̀ yia munǝo acem re? 

54Sǝ ɓǝ̀ ǝn pa anggo ka, lang sǝ cau mǝnana Malǝmce mala Ɓakuli bangŋi ama 
nǝ̀ pa ana ka nǝ̀ lumsǝo?” 

55Yesu nê ɓwabunda mǝnana yiua bwale ka ama, “Wu yiu nǝ anggea-byau andǝ 
agara ace bwalam kǝla mǝ nda mǝyàl-nzongcau? Ko aya pwari ka ǝn nggǝ do 
aɓa Ndàmǝgule mala Ɓakuli aban kanigir, sǝ wu bwalam ɗang. 

56Sǝ mǝnia kat ka pâ ace lumsǝ cau mǝnana amǝ'ɓangna mala Ɓakuli gilǝa a 
Malǝmce male ka.” Nda alaggana male kat ɓangŋa à ɗeki nǝmurǝì ka. 

À wari nǝ Yesu a ɓadǝmbǝ amǝɓashi 
(Markus 14:53-65; Luka 22:54-55,63-71; Yohana 18:13-14,19-24) 

57Aɓwana mǝno à bwal Yesu ka à um nǝi aban pǝris mǝgule, yì Kayafas. Akano 
sǝ amǝkani Nggurcau mala Musa andǝ aɓwana-mǝgule yi dapia. 

58Bitǝrus ka kpata Yesu a nzǝmo kuko aban ká a ɓala mala Pǝris Mǝgule. Yi 
kutio sǝ do ata amǝyalban nǝ̀ sǝn gir mana à nǝ̀ pakki Yesu ka. 

59Yia agbani pǝris andǝ acili aɓwana-mǝgule ka à ndarǝ alte à nǝ̀ kum cau nyir 
amur Yesu mǝnana à nǝ̀ kumo à nǝ̀ wal-luí nǝi ka, 

60sǝ kat andǝ mani ama aɓwana pas puro à banggi acau nyir amuri ka, à kum 
ko mwashat ɗang. A masǝlǝate ka aɓea ɓwana ɓari puro. 

61À na ama, “Mǝnia yì ɓwa ka bangŋa ama yì ka, nǝ̀ gandǝ arki Ndàmǝgule mala 
Ɓakuli sǝ nǝ̀ nyare nǝ̀ ɓè aɓa nongŋo tārú.” 

62Pǝris mǝgule pǝlǝa lo cam nǝ came sǝ ne Yesu ama, “A panǝ cau mǝnana a nǝ 
bangŋa amur mǝno yì cau ka re? Mana nda ɓa mǝnia yì cau à kǝ ne a muro ka?” 

63Yesu duk kuni piu. Pǝris mǝgule ne wi ama, “Ən nggǝ kpapio wunǝ Ɓakuli 
Mǝyilǝmuì wu bangga sǝm ko a nda Kǝrǝsti, Muna mala Ɓakuli?” 

64Yesu eare ama, “E, kǝ nda a bang ngga, sǝ ǝn nggǝ bangga wun kat, “ ‘A dǝmbǝa 
ka wu nǝ̀ sǝn Muna mala Ɓwa dumǝna ata bu-mǝli mala Ɓakuli Mǝtalabangŋo, 
aban yiu aɓalǝ apǝrɓang a bumkuli.’” 

65Kara Pǝris mǝgule bwal daura male sanni sǝ na ama, “Nyesǝna ɓamuri kǝla 
Ɓakuli! Ya cau nani sǝm alkiyite amuri nǝ̀ kuti mǝnia? Wu ongŋǝna cau ɓǝsǝki 
Ɓakuli mǝnana pur a kuni ka. 

66Mana nda ɗenyicau ma'wun?” À pǝlǝa à eari wi ama, “Karǝna ɓǝa wali ɓǝ̀ wú.” 

67Pǝlǝa à takki ntara a ɓamǝsǝi sǝ à tulki nǝ abuia. Aɓea ɓwana ka à kwaki a 
takiri 

68sǝ à na ama, “Bangga sǝm, we Kǝrǝsti, yana nda ɓwa mǝnana walo ka?” 

Bitǝrus bangŋa ama surǝ Yesu ɗang 
(Markus 14:66-72; Luka 22:56-62; Yohana 18:15-18,25-27) 

69Anggo ka Bitǝrus na nǝ́ nza aban do aɓa palta. Ɓe muna-ɓwama mǝturo-ɓala 
yiu abani, ne wi ama, “We gbal ka wu nda tarǝ wun wunǝ Yesu, Ɓwa Galili.” 

70Sǝ Bitǝrus ka makgir a ɓadǝmbǝ aɓwana kat ama, “Awo, ǝn surǝ gir mǝnana 
a banggiyi cau amuri ka ɗang.” 

71Pǝlǝa puro a kun palta. Ɓe muna-ɓwama ɗàng sǝni pǝlǝa ne aɓwana mǝnana 
abani ka ama, “Ɓwa man ngga ɗiɗyal ka nda ata Yesu Ɓwa Nazarat.” 

72Bitǝrus nyare makgir ɗǝm nǝ kana ama: “Awo, ǝn surǝ ɓwe mǝno ɗang!” 

73Zuku ka aɓwana mǝno à nda ban came abanì ka à sungŋo aban Bitǝrus sǝ à 
ne wi ama, “Mǝsǝcau, we ka a nda aɓalǝia, acemǝnana lasǝo lǝmndǝ ama a nda 
ɓwa Galili.” 

74Pǝlǝa Bitǝrus kángir sǝ na ama, “Ɓǝ̀ Ɓakuli ɓǝ̀ kiɗikiam mǝnana ɓǝa na ama 
ǝn surǝ mǝnia yì ɓwa ka!” 

Anggo ka kara nggù ɓua. 

75Nda ɓalǝ Bitǝrus kasǝa arǝ cau mǝnana Yesu banggi wi ka ama, “Kaniama 
nggǔ nǝ ɓua ka, a nǝ na kusǝ tārú ama a surǝam ɗang.” Pǝlǝa puro a nza kya 
ɓua, ɓua mǝkwanbanì. 

Matiu 27 

À umnǝ Yesu a ɓadǝm Bilatus 
(Markus 15:1; Luka 23:1-2; Yohana 18:28-32) 

1Lang ban kwarna adyan ngga, agbani pǝris kat andǝ aɓwana-mǝgule à yì dapi 
à kurkunarǝia amur Yesu à nǝ̀ wal-lui. 

2À taka bui sǝ à um nǝi aban Bilatus ɓwa Roma, nggwamna mala bu-nzali 
Yahudi. 

Yahuda gyar ɓamuri 
(Amǝ Mishan 1:18-19) 

3Lang Yahuda mana mak Yesu sǝni à kasǝna ɓashi à nǝ̀ wal Yesu ka, pak 
bumkiɗikea, pǝlǝa nyesǝi agbani pǝris andǝ aɓwana-mǝgule mǝsǝboalo 
zǝnariya lumi-tārú mana ak a buia ka. 

4Nea wia ama, “Ən pangŋǝna cauɓikea, mana ǝn mak ɓwa mǝnana pak ɓe kǝ 
cauɓikea raka.” À pǝlǝa à ne wi ama, “Man oasǝ sǝm aɓa mǝno ka? Mana ka 
mona nǝmurǝo.” 

5Pǝlǝa Yahuda twal boale ka sukki a nzali aɓa Ndàmǝgule mala Ɓakuli, sǝ puro 
o kya ɗur nggur a myali gyar ɓamur rǝì. 

6Agbani pǝris pwan boale sǝ à na ama, “Nggurcau bangŋa ama ɓoaro ɓǝa tsǝk 
ulang mǝnia yì boalo ka aɓa ndaboalo mala Ndàmǝgule mala Ɓakuli ɗang, 
acemǝnana boalo nkila na.” 

7À naki acau amur boale, sǝ à masǝlǝate ka à na ama à nǝ̀ kurǝ́na nzali mala 
mǝɓaki-ankwaring nǝi ɓǝ̀ duk ɓembe tsǝk abǝri. 

8Nda gir mǝnana tsǝa sǝ à kǝ tunǝ banì yalung ama, “Nzali Nkila” ka. 

9Mǝnia ka nda lumsǝ ɓangna mala Irmya mǝnana ama, À twal boalo zǝnariya 
mǝsǝì lumi-tārú, boalo mǝnana amǝ Isǝrayila kasǝa à nǝ̀ pa amuri ka, 

10nda à kurǝ́na nzali mala mǝɓaki-ankwaring nǝi ka, kǝla mǝnana 
Mǝtalabangŋo bang ngga. 

Bilatus ɗiki Yesu acau 
(Markus 15:2-5; Luka 23:3-5; Yohana 18:33-38) 

11Yesu yi came a ɓadǝm Bilatus ɓwa Roma, nggwamna amur bu-nzali Yahudi. 
Nggwamna ɗi ama, “A nda murǝm mala amǝ Yahudi le?” Yesu eari wi ama, “E, 
nda kǝla mǝnana a bang ngga.” 

12Lang agbani pǝris andǝ aɓwana-mǝgule yi banggi acau à tsǝki Yesu a rǝì ka, 
duk kuni piu. 

13Bilatus pǝlǝa ɗi ama, “A ok acau mana aɓwana man kǝ na a muro ama a pak 
ka re?” 

14Sǝ Yesu loasǝ kuni amur ko kǝ cau mwashat ɗang. Gir nî pakki nggwamna 
gir'ndali. 

À kasǝi Yesu ɓashi lú 
(Markus 15:6-15; Luka 23:13-26; Yohana 18:39–19:16) 

15Ko a ya pwari Lamsan Yalimuru ka pak ka nggwamna kǝ panzǝ mwashat ata 
apursǝna mana aɓwabunda earce ka. 

16A baku mǝno ka ɓe pursǝna nakam lullǝi ama Barabbas. Aɓwana surǝì pepe 
nggea kanggǝrang mǝyàl-nzongcau na. 

17Lang ɓwabunda yi ramǝna ka, Bilatus ɗia ama, “Yana mwashat wu earce ɓǝ̀ 
ǝn panzǝa wuni: Barabbas na le ko Yesu mana à tunǝki ama Kǝrǝsti ka?” 

18Yì ka, sǝlǝna ama mɓali na tsǝk aɓwana-mǝgule sǝ à yiu nǝ Yesu abani ɓǝ̀ 
pakki wi ɓashi ka. 

19Lang Bilatus na ban do amur buno ɓashi ka, mami turi ban nǝ cau ama, 
“Pusǝki abuo, nying ɓwa mǝno andǝa kunpwasǝa male, acemǝnana ǝn tanni a 
lorǝo kǝrkǝr yalung ata cau male.” 

20Agbani pǝris andǝ aɓwana-mǝgule ka à ɓorikitakun aɓwabunda ama ɓǝa ear 
ama Barabbas na ɓǝa nyi, sǝ Yesu ka ɓǝa wali. 

21Bilatus nyare ɗi ɓwabunda ɗǝm ama, “Ata aɓwana man ɓari ka yana mǝ nyi 
ɓǝ̀ o le?” À ear ama, “Barabbas!” 

22Bilatus pǝlǝa ɗia ama, “Sǝ Yesu mana à tunǝki ama Kǝrǝsti ka, mana ɓǝ̀ ǝn 
pang nǝi?” À loasǝ gia kat ama, “Ɓǝa gballì a nggun!” 

23Bilatus ɗia ama, “Ace mana? Ya cauɓikea nani pa?” Sǝ ɓwabunda loasǝ gia 
kǝrkǝr ama, “Ɓǝa gballì a nggun!” 

24Lang Bilatus sǝni pà nǝ̀ gandǝ pak kǝgir raka, sǝ ɗǝm ngga aɓwana no à nǝ̀ 
loasǝ munǝo a kusǝ ce ka, twal mur laki abui a ɓamǝsǝ aɓwabunda. Na ama, 
“Buam pa ɓa nkila mala mǝnia yì ɓwa ka ɗang. Mana ka ma'wun na!” 

25Ɓwabunda kat ear ama, “Ɓǝ̀ nkile do amur sǝm sǝnǝ amuna ma'sǝm!” 

26Bilatus pǝlǝa panzǝia wia Barabbas, sǝ Yesu ka tsǝa ɓǝa kwe, pǝlǝa tasǝi a 
buia ɓǝa kya gballì a nggun. 

Asoje ɓangginǝ Yesu 
(Markus 15:16-20; Yohana 19:2-3) 

27Asoje mala nggwamna twal Yesu a um nǝi a banturo mǝgule malea sǝ à kya 
rambǝ acili asoje a kàrǝì a ɓalǝu. 

28À swarki wi adaura rǝì sǝ à turi wi daura-murǝm mǝbangŋe. 

29À alta zwe à tana jeko nǝi sǝ à oasǝi wi a ɓamuri. À pe wi gara a bui mǝli sǝ à 
ɓun a ɓadǝmbǝi à kǝ ɓanggini ama, “Ɓǝ̀ rǝo pwalo, Murǝm mala amǝ Yahudi!” 

30À takki ntāra a rǝì, pǝlǝa à ak gara mana a bui ka à walki nǝi a ɓamuri. 

31Lang à ɓanggina nǝi ka pǝlǝa à swari wi daura-murǝm mana à turi wi ka, sǝ à 
nyesǝ amale à turi wi a rǝì. À kuti nǝi aban ká gballe. 

À gballì Yesu a nggun-gangndi 
(Markus 15:22-32; Luka 23:27-43; Yohana 19:17-27) 

32Lang à purni ɓa nggeala ka, à kya je andǝ ɓeɓwa mala nggeala Sayirin, lullǝi 
ama Shiman. À tsǝi púp ɓǝ̀ aki Yesu twal nggun-gangndi. 

33À yì bik ban mǝnana à tunǝki ama Golgota ka (ban mala nkpoula ɓamuru). 

34Akano à pe Yesu mùr-anap mana à zurǝì andǝ ɓe mùrgìr mǝlulle ama ɓǝ̀ nui. 
Lang oe a kuni ka, ginǝi. 

35Asoje pǝlǝa à gballì Yesu a nggun-gangndi sǝ à kocàca amur adaura male, à 
gakia rǝia. 

36Pǝlǝa à kya dum nǝ do abanì a yale. 

37À gilǝ cau mana à ɓashi wi nǝi ka sǝ à gballì arǝ nggun amuri, ama: ƁWA 
MƏNIA KA NDA YESU, MURƏM MALA AMƏ YAHUDI. 

38À gballì Yesu andǝ aɓea aɓwana ɓari amǝ-akiagir mala aɓwana nǝ mazo, arǝ 
anggun-gangndi malea, mwashat a bui mǝli sǝ ɓe a bui mǝnggare. 

39Aɓwana mana à kǝ kuti a njargula ka à sanggì, à piki muria a mala oalban 

40à kǝ na ama, “We ɓwan a nǝ arki Ndàmǝgule mala Ɓakuli sǝ a nǝ ɓè aɓa 
nongŋo-tārú ka, amsǝ ɓamuro wuni ra. Ɓǝ̀ a nda Muna mala Ɓakuli ka, sulǝî 
mur nggun-gangndi mana ka.” 

41Agbani pǝris andǝ amalǝm nggurcau andǝ aɓwana-mǝgule gbal ka à ɓanggini 
anggo. 

42A na ama, “Yì ka, amsǝ aɓea ɓwana sǝ gandǝ amsǝ ɓamuri ɗang! Ɓǝ̀ yì nda 
Murǝm mala amǝ Isǝrayila ka, ɓǝ̀ sulǝî mur nggun-gangndi man ado, sǝ sǝm nǝ̀ 
earnǝi. 

43Yì ka, guli arǝ Ɓakuli, sǝ na ama yì ka, Muna mala Ɓakuli na. Ɓǝ̀ Ɓakuli earce 
nǝ̀ amsǝi ka, ɓǝ̀ amsǝi ado sǝm nǝ̀ sǝni.” 

44Amǝ-akiagir mala aɓwana nǝ mazo man à gballia andǝi ka à ne wi acau 
mǝɓane gbal. 

Lú mala Yesu 
(Markus 15:33-41; Luka 23:44-49; Yohana 19:28-30) 

45Nǝ bu-pwari lum-nong-ɓari mala pwari ka kara pǝndǝa yi gir ban, yi pur a bu-
pwari tārú. 

46Lang ndarǝ gbashi bu-pwari tārú mǝno ka, Yesu loasǝ gi kpǝm na ama, “Eli, 
Eli, lama sabatani?” Ɓālǝi ama, “Ɓakuli mem, Ɓakuli mem, palang sǝ a pǝlǝam 
nzǝmo?” 

47Lang aɓea ɓwana mana à came abanì à ok Yesu ka, à na ama, “Ndarǝ tunǝ 
Iliya.” 

48Ɓe ɓwa aɓalǝia ɓang tsuk-tsuk kya twal soso, parri aɓa mur anap mǝhangŋe 
pǝlǝa oasǝi a kun gara lǝmndǝì wi ama ɓǝ̀ nu. 

49Acili aɓwana mǝno ka a na ama, “Came sǝm nǝ̀ sǝni ko yakǝla Iliya nǝ̀ yiu nǝ̀ 
yia amsǝi.” 

50Yesu nyar ɗǝm loasǝ gi ɓua nǝ rǝcandǝa, pǝlǝa yilǝmi puri rǝì. 

51Aɓa mǝno anggo ka kara lagir mǝnana à kasǝna ban mǝfele nǝi aɓa 
Ndàmǝgule mala Ɓakuli ka san a kuli kya bwal nzali, gau a ɓalǝu ɓari. Nzali 
dǝurǝo, atali arkia. 

52Aɓembe mǝnggia, sǝ aɓwana mala Ɓakuli mǝnana à wu ɗiɗyal ka, à lo nǝ 
yilǝmu. 

53À purki ɓalǝ aɓembe. Anzǝm lo mala Yesu a ɓembe ka, à yì kuti aɓa nggeala 
mǝfele, à lǝmndǝ rǝia aban aɓwana pas. 

54Lang ɓwamǝgule mala asoje andǝ asoje mǝno à tamsǝia yal Yesu sǝn dǝurǝo 
mala nzali andǝ agir mana à pak kat ka, ɓangciu pakkia wia, sǝ à na ama, “Ɓafo, 
ɓwa man ngga Muna mala Ɓakuli na.” 

55Amamǝna na abanì pas mana à pur a Galili sǝ à yiu ata Yesu ace ɗenyi nǝi ka. 
À cam zak à kǝ sǝn gir mǝnana kǝ pak kat ka. 

56Maryamu Ɓwa Magdala, sǝ Maryamu nggea ka Jemis andǝ Yisǝfu, andǝ nggea 
ka amuna mala Zabadi, à ndakam aɓalǝ amamǝne. 

Tsǝkban Yesu 
(Markus 15:42-47; Luka 23:50-56; Yohana 19:38-42) 

57Lang pwari kpana ka, ɓe mǝkume, ɓwa Arimatiya yiu. Lullǝi ama Yisǝfu. Yì 
gbal ka mǝkpata Yesu na. 

58Kutio o aban Bilatus kya zǝmbǝa ɓǝa pe wi lú Yesu. Bilatus pǝlǝa bangŋa ama 
ɓǝa pe wi. 

59Yisǝfu ka twal lú Yesu sǝ marǝki aɓa lagir mǝpwasǝe mǝɓoarnsari 

60pǝlǝa tsǝi a ɓembe male mǝbǝshe mana tǝmi a nsoro tali ka. Ramnggita nggea 
tali mǝtangŋe girna kun ɓembe nǝi pǝlǝa kutio o. 

61Maryamu Ɓwa Magdala andǝ ɓe Maryamu à yì do akano a ɓadǝm ɓembe. 

À tsǝk asoje à yál ɓembe mala Yesu 
62Lang ban fa ka, nda pwari Sabbat, agbani pǝris andǝ amǝ Farisi yi rambǝa a 
ɓadǝm Bilatus. 

63À ne wi ama, “Ɓwamǝgule, ɓalǝ sǝm kasǝa ama mana mǝno yì mǝswarki 
aɓwana ndanǝ yilǝmu ka, bangŋa ama a nzǝm nongŋo tārú ka nǝ̀ loapi ɓembe. 

64Nda sǝm ama wu tsǝa ɓǝà kǝ̀ yal ɓembe she ɓǝ̀ anongŋo tārú lumsǝna ka. Ɓǝ̀ 
ana raka yakǝla alaggana male nǝ̀ yia iu lui sǝ à nǝ̀ banggi aɓwana ama long nǝ 
lo a ɓembe. Sǝ mǝnia yì swarkiban nǝ nzǝmo ka nǝ̀ kuti mǝdǝmbe nǝ ɓike.” 

65Bilatus banggia wia ama, “Wu kya tsǝk asoje ɓǝa yál ɓembe pepe aɓa njar 
mǝnana kat wu nǝ̀ gandǝ pe ka.” 

66Pǝlǝa à o à kya tsǝk parbu mala murǝm amur ɓembe ace mǝnana ɓǝ̀ ɓwa je 
ka à nǝ̀ sǝlǝa, sǝ à tamsǝ asoje ɓǝa yál banì. 

Matiu 28 

Ɓakuli loasǝ Yesu nǝ yilǝmu 
(Markus 16:1-8; Luka 24:1-12; Yohana 20:1-10) 

1A nzǝm pwari Sabbat, nǝ dǝmbari ɗiɗyal a pwari Ladi ka, Maryamu Ɓwa 
Magdala andǝ ɓe Maryamu waria sǝn ɓembe. 

2Lang ngga, kara nzali dǝurǝo kǝrkǝr. Mǝturonjar mala Mǝtalabangŋo pur a kuli 
yi sulǝo, ramta tali mana à girna kun ɓembe nǝi ka, pǝlǝa do amuri. 

3Rǝi kǝ ta gbǝang kǝla linzama mala mbulo; anggurbyau male pwasǝ pwapwat 
kǝla buke. 



76 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

4Amǝyal ɓembe sǝni ka, rǝia ɓǝla nǝ nggea ɓangciu, sǝ à kya kpa nzali kǝla 
aɓwana mana à wuna ka. 

5Mǝturonjar ne amamǝne ama, “Ɓangciu ɓǝ̀ kǝa pakka wun ɗang. Ən sǝlǝna 
ama wu nda ban alta Yesu mana à gballì a nggun ka. 

6Pa akani ɗang; Ɓakuli loasǝni nǝ yilǝmu, kǝla mǝnana bangga wun ngga. Wu 
yiu wu yi sǝn ban mana nong kam ngga. 

7Sǝ wu nyare a kaurǝa wu kya ne alaggana male ama, ‘Longŋǝna nǝ yilǝmu, ɗǝm 
ngga nda aka wun dǝmbǝa kǝ ká a Galili ka. Wu nǝ̀ ngga sǝni akano.’ Ɓalǝ wun 
ɓǝ̀ kasǝa ama ǝn bangŋǝna wun ngga.” 

8Amamǝna man nying ɓembe tsuk-tsuk. Ɓangciu pakkia wia sǝ bumia pwasǝ 
kǝrkǝr. À ɓangŋa à nǝ̀ ngga banggi alaggana male ce. 

9À nda njar aban ká ka, kara Yesu yi kasǝa a dǝmbǝia, nea wia ama, “Ən nggǝ 
makka wun kun.” À pǝlǝa à yiu abani tu, à yì kurrì zǝp arǝ akusǝi, sǝ à peri. 

10Yesu pǝlǝa nea wia ama, “Ɓangciu ɓǝ̀ kǝa pakka wun ɗang. Wu kyane wu kya 
ne amǝ'eambǝam ɓǝa o a Galili, à nǝ̀ ngga sǝnam nggam.” 

Cau mana amǝyal ɓembe bang ngga 
11Lang amamǝna man na ban o ka, aɓea amǝyalban mǝnana à tsǝia yal ɓembe 
ka, à o aɓa nggeala à kya banggi agbani pǝris ce gir man pak kat ka. 

12Agbani pǝris andǝ aɓwana-mǝgule rambǝa à kurkunarǝia. À twal nggea boalo 
mǝgule à pea soje. 

13À nea wia ama, “Wu bangŋa ama wu nda ntulo nǝ du sǝ alaggana male yiu à 
yì iuwi à um nǝi. 

14Ko ɓǝ̀ nggwamna ok ce ka, sǝm nǝ̀ ngga oasǝkì cau a rǝì pà nǝ̀ pakka wun kǝgir 
ɗang.” 

15Pǝlǝa asoje ak boalo sǝ à kpata cau man gbal à banggia wia ka. Mǝnia yì cau 
ka aki kun amǝ Yahudi yi pur a yalung. 

Turo mǝgule mana Yesu pe alaggana male ka 
(Markus 16:14-16; Luka 24:36-49; Yohana 20:19-23; Amǝ Mishan 1:6-8) 

16Alaggana man lum-nong-mwashat ka à kutio à o a Galili, amur nkono mana 
Yesu banggia wia ama ɓǝa kyan kam ngga. 

17Lang à sǝni ka, à ɓun a ɓadǝmbǝi à peri; sǝa ma aɓea aɓwana atea ka à ear 
ama Yesu na ɗang. 

18Yesu pǝlǝa yiu abania sǝ na ama: 

“Rǝcandǝa mǝnana a kuli andǝ mana a ɓanza kat ka Ɓakuli panami! 

19Ace mǝno ka, wu kyane aban ɓwapǝndǝa arǝ anzali kat, wu yinǝia ɓǝa pǝlǝ 
amǝkpatam. Wu pakkia wia batisǝma aɓa lullǝ Ɓakuli Tarrû, andǝ mala Muni, 
andǝ mala Bangŋo Mǝfele. 

20Wu kania wia ɓǝa kpata agir mana kat ǝn bangga wun ngga. Mǝ nda ata wun 
kàngkàng a ko ya pwari ka, ba masǝlǝata ɓanza.” 

Markus 

Markus 1 

Hama mala Yohana Mǝbatisǝma 
(Matiu 3:1-12; Luka 3:1-18; Yohana 1:19-28) 

1Ani sǝ Cau Amsǝban mala Yesu Kǝrǝsti, Muna mala Ɓakuli tite. 

2Kǝla mana à gilǝì aɓa malǝmce mala Ishaya, mǝɓangna mala Ɓakuli ka, Ɓakuli 
bangŋa ama: “Mǝ ndya ǝn nggǝ tur mǝturonjar mem ɓǝ̀ ako dǝmbǝa, ɓǝ̀ yi 
gilǝkio tanjargula.” 

3“Giu mala ɓǝɓwa kǝ tunǝban a ɓabondo ama, ‘Wu gilǝki tanjar ace 
Mǝtalabangŋo! Wu tamsǝi wi atanjar pǝrapǝra ɓǝ̀ ging nggam!’ ” 

4Mǝnia yì mǝturonjar ka nda Yohana Mǝbatisǝma. Puro yiu kǝ hamnǝ Cau 
Amsǝban aban aɓwana a ɓabondo ama, “Wu pwanzali wu ɗeki bu wun arǝ 
acauɓikea ma'wun, Ɓakuli nǝ̀ twala wun bania, sǝ dumǝna púp ɓǝa pakka wun 
batisǝma.” 

5Ɓwabunda pur arǝ acilia ala aɓa nzali Yahudi, andǝ ɓa Urǝshalima aban yiu a 
sǝne sǝ à nǝ̀ ok hama male. À kǝ bang acauɓikea malea, sǝ Yohana kǝ pakkia 
wia batisǝma a kun Nggeasala Jodan. 

6Agir-nggurǝu male yì Yohana ka, à pea nǝ nggu kalakadambi, sǝ nggur-ɓunu 
male ka nggu-bangŋa na. Girlina male ka doshi na andǝ mur'nyi mǝnana kumo 
ɓun kano a ɓabondo ka. 

7Kǝ hama, kǝ bangŋa ama, “Ɓe ɓwa nà kǝ yiu a nzǝmam ngga. Gulo kutiam 
kǝrkǝr, ko anggur nkura kusǝì ka ǝn kārǝa mǝ nǝ kūndǝo mǝ nǝ panzǝia ɗang. 

8Nǝ mur sǝ ǝn nggǝ pakka wun batisǝma, sǝ yì ka, nǝ̀ pakka wun batisǝma nǝ 
Bangŋo Mǝfele!” 

Batisǝma andǝ karǝkiban mala Yesu 
(Matiu 3:13-17; Luka 3:21-22) 

9Aɓalǝ amǝno yì anonggeo ka, Yesu pur a Nazarat, a bu-nzali Galili. Yohana yi 
pakki wi batisǝma a Nggeasala Jodan. 

10Yesu na aban eapi mur ani ka, kara sǝn kuli mǝna. Bangŋo Mǝfele sulǝo aban 
yiu amuri kǝla kutu. 

11Gi Ɓakuli pur nǝ kuli na ama, “A nda Munem mǝnana ǝn earkiyi ace raka, 
mǝnana ban kǝ ɓoaram a rǝì ka.” 

12Zuku ka, Bangŋo loasǝ Yesu aban ká a ɓabondo. 

13Nda kano a ɓabondo, nongŋo lumi-ine, Shetan na aban karǝke. Yesu ka nda 
nǝmurǝì andǝ anyam ɓabondo mana abanì ka. Amǝturonjar mala Ɓakuli yiu à 
yì bwali wi kam. 

Yesu tita tunǝ amǝ kpate 
(Matiu 4:12-22; Luka 4:14; 5:1-11) 

14Anzǝm mana à bwalǝna Yohana à oasǝni a ndàkurban ngga, Yesu o a nzali 
Galili, kǝ hamnǝ Cau Amsǝban mala Ɓakuli. 

15Kǝ bangŋa ama, “Pwari karǝna! Domurǝm mala Ɓakuli gbashina tu! Wu 
pwanzali wu ɗeki bu wun arǝ acauɓikea ma'wun, wu earnǝ Cau Amsǝban wu 
é!” 

16Lang Yesu na ban gya a kun Nggeamur Galili ka, mǝsǝì kpa arǝ Shiman andǝ 
mǝ'eambǝi Andǝru, aban taula nǝ andámbú, acemǝnana yia ka amǝbwalki anji 
na. 

17Yesu nea wia ama, “Wu yiu atam, mǝ nǝ tsǝk wun wu nǝ̀ duk amǝbwalki 
aɓwana.” 

18Àkǝ̀ banì kara à ɗeki andámbú malea, à kpate. 

19Nǝ̀ tur a dǝmbǝa bǝti anggo ka, nyare sǝn Jemis, muna mala Zabadi a tarǝia 
andǝ mǝ'eambǝi Yohana. Yia ka à nda aɓa waru aban gilǝki andámbú malea. 

20Yesu tunǝia. Pǝlǝa à ɗeki tárria yì Zabadi aɓa waru andǝ aɓwana mǝnana à 
twalia ace nun ndāmbú ka, à o ate. 

Yesu pusǝ kukwar arǝ ɓwa 
(Luka 4:31-37) 

21Yesu andǝ alaggana male wario a Kapanahum. Pwari Sabbat karǝna ka Yesu 
kutio a ndakpapi, tita kanigir kam. 

22Kanigir male pakkia wia ndali, acemǝnana kǝ kania wia gir nǝ sǝlǝe andǝ 
rǝcandǝa, pa kǝla mala amalǝm Nggurcau ɗang. 

23Àkǝ̀ banì mǝno ka, ɓeɓwa nakam nǝ bangŋo mǝɓane a rǝì aɓa ndakpapi, lo 
mak'zwalo, kǝ na ama, 

24“We Yesu ɓwa Nazarat, mana a earkiyice arǝ sǝm? A yiua kiɗiki sǝm, a nǝ mal 
sǝm le? Ən surǝo, a nda Ɓwa Mǝfele mala Ɓakuli!” 

25Yesu sà arǝ kukwar, ne wi ama, “Duk kuno piu, puri rǝ ɓwa man!” 

26Bangŋo mǝɓane dǝkǝrǝki nǝ rǝcandǝa, mak'zwalo, pǝlǝa puri rǝi. 

27Ɓwapǝndǝa ndali kǝrkǝr gandǝa à kǝ ɗiki rǝarǝia ama, “Mana aman? Ɓe kǝ 
bǝsa kanigir na nǝ rǝcandǝa! Nggearǝ abangŋo mǝɓane ka, kǝ sàrǝia sǝ à kǝ oki 
wi.” 

28Àkǝ̀ dyadyan cau male akiban a bu-nzali Galili kat. 

Yesu twali aɓwana pas ban rǝkwana 
(Matiu 8:14-25; Luka 4:38-41) 

29Yesu nǝ̀ puri ndakpapi ani ka, yì, andǝ Jemis andǝ Yohana, à kutio a ɓala mala 
Shiman andǝ Andǝru. 

30Nkil Shiman mǝɓwame ka nda aban nongŋo, ɓauwa eari wi ɗang, pǝlǝa à 
banggi Yesu cau mala rǝkwana male. 

31Yesu kuti abani kya bwali a garabui loasǝi. Ɓauwa puri rǝì, pǝlǝa lo pea wia 
girlina. 

32Nǝ mǝno yì pwari kpana ka, amǝ le yiu nǝ amǝkwano, andǝ aɓwana mǝnana 
nǝ akukwar aɓa nyamia ka, abani. 

33Ɓwapǝndǝa mana a la kat ka à dapi a kunɓala. 

34Yesu twalban arǝkwana ɗàngɗáng arǝ aɓwana. Sǝ pusǝ akukwar pas, sǝ ko 
earia wia ɓǝa na cau ɗang, acemǝnana à sǝlǝna ama yì ka, Muna mala Ɓakuli na. 

Yesu o a pak hiwi nǝmurǝì 
(Luka 4:42-44) 

35Nǝ dǝmbari ɗiɗyal, ban malaká fa pepe ɗang, Yesu puri ɓa la o aban mǝnana 
kǝɓwa pà kàm raka, kya pak hiwi. 

36Shiman andǝ aɓi à puro aban alte. 

37Lang à kya kumǝni ka, à ne wi ama, “Koyana le ka nda ban alto!” 

38Yesu earia wia ama, “Wu fa sǝm nǝ̀ kánì arǝ acili amuna-là mana akani tu ka. 
Mǝ nǝ ngga hamnǝ Cau Amsǝban kam gbal, acemǝnana nda kǝgir mǝnana yinǝ 
mim ngga.” 

39Pǝlǝa gya aɓa nzali Galili kat, kutio arǝ andakpapi malea aban hamnǝ Cau 
Amsǝban, sǝ kǝ pusǝ akukwar arǝ aɓwana. 

Yesu twali mǝdakali ban rǝkwana 
(Matiu 8:1-4; Luka 5:12-16) 

40Ɓe ɓwa mǝdakali yiu yi kūndǝo a ɓadǝm Yesu, zǝmbǝi wi ama, “Ɓǝ̀ a nǝ ear 
ka, a nǝ gandǝ twalam ban mǝnia yì kwano ka ɓǝ̀ rǝam ɓoarnsari.” 

41Mǝsǝswatǝr bwal Yesu kǝrkǝr, pǝlǝa lǝmndǝ bui jena rǝì nǝi, ne wi ama, “Ən 
earǝna, ɓǝ̀ rǝo mala!” 

42Àkǝ̀ banì kara dakali malǝna, rǝì ɓoarnansari. 

43Yesu ne wi cau nunkiri, pǝlǝa tasǝi ɓǝ̀ o. 

44Ne wi ama, “Kǝa ne kǝɓwa ce ɗang. A kun mani ka, kutio kya lǝmndǝ ɓamuro 
aban pǝris ɓǝ̀ pelǝkio. Sǝ ace mǝnana ɓǝ̀ ko yan ngga ɓǝ̀ sǝlǝ ama rǝo malǝna 
ka, kyane kya pa ɓoro-bu a Ndàmǝgule kǝla mǝnana Musa kasǝa ace sonzǝo 
mala rǝo ka.” 

45Sǝa ma lang purna ka, kara tita mesǝ ce a koya ban ngga. Gir nî tsǝa Yesu 
gandǝ kutio a ɓe kǝ la a ɓamǝsǝ aɓwana ɗang, ak rǝì arǝ aban mǝnana kǝɓwa 

pà kàm raka. Kat andǝ amani ka, ɓwapǝndǝa pur a koya ban ngga aban yiu 
abani. 

Markus 2 

Yesu twalban kwano rǝwuna 
(Matiu 9:1-8; Luka 5:15-26) 

1Anzǝm anongŋo bǝti ka, Yesu nyare a Kapanahum. Ceì akiban ama nyarǝna 
nda a ɓala. 

2Zuku ka ɓwabunda yiu yi lumsǝna ban kàngkàng, yi pur a kun ɓala, ko kǝ ban 
oasǝ kusǝu pa kàm ɗang. Lang Yesu na aban hambia wia nǝ cau mala Ɓakuli ka, 

3aɓea aɓwana, yia ine, à twal ɓe mǝrǝkwana mǝnana sú arǝ abui andǝ akusǝi 
ka, aɓa kala, à yiu nǝi aban Yesu. 

4Sǝ acemǝnana ɓwapǝndǝa lakki kǝrkǝr, à kum njargula kuti nǝi a ɓadǝmbǝi 
raka, à pǝlǝa à eau nǝ mur kurǝm, à mǝn njar kam, sǝ à sulǝ mǝrǝkwana aɓa 
kala, nǝ anggur, a ɓadǝm Yesu. 

5Lang Yesu sǝn guliarǝu malea a rǝì ka, pǝlǝa ne mǝrǝkwana ama, “Laggalem, à 
twalǝno ban acauɓikea mo.” 

6Aɓea malǝm Nggurcau nakam aban do, à kǝ pakki aɗenyicau a rǝarǝia ama, 

7“Palang sǝ mǝnia yì ɓwa ka bang ulang cau man? Nyesǝ ɓamuri kǝla nda 
Ɓakuli! Kǝ Ɓakuli raka, yana ɓwe nǝ̀ gandǝ twalban cauɓikea?” 

8Anggo ka kara Yesu sǝlǝ ɗenyicau mǝnana a ɓabumia ka, sǝ ɗia ama, “Palang 
sǝ wu kǝ ndali amur mǝnia yì agir ka a ɓabum wun? 

9Mǝye na kwano kutibanì, yi mǝnana ɓǝa ne mǝkwano ama, ‘À twalǝno ban 
acauɓikea mo’ ka le, ko ɓǝa na ama, ‘Lo, twal kala mo, sǝ wu ging’ ngga? 

10Sǝ ace mǝnana ɓǝ̀ wu sǝlǝ ama Muna mala Ɓwa ka, ndanǝ rǝcandǝa akani a 
ɓanza, mala twalban cauɓikea ka, mǝ ndo mǝ nǝ lǝmndǝa wun ngga.” Pǝlǝa ne 
mǝkwano ama, 

11“Mǝ́ nǝ̀ banggo, lo, twal kala mo, o a ɓala!” 

12Pǝlǝa mǝkwano lo, twal kala male, àkǝ̀ ɓamǝsǝia kat, aban o. Koyan ngga gir 
nî pakki wi ndali, à gusǝlǝ Ɓakuli à kǝ bangŋa ama, “Sǝm malaká sǝn ulang 
mǝnia yì gir ka ɗang!” 

Yesu tunǝ Lawi 
(Matiu 9:9-13; Luka 5:27-32) 

13Yesu nyare puro o a kun Nggeamur Galili. Ɓwabunda puro aban ká abani, 
pǝlǝa kania wia gir. 

14Nda ban kutio ka, mǝsǝì kpa arǝ Lawi, muna mala Alfiyus, dumǝna aban ak 
boalo-cemi, aɓa mǝdanki cemi. Yesu ne wi ama, “Yiu atam.” Pǝlǝa Lawi lo o ate. 

15Anzǝm mǝno ka Yesu do aban li girlina a ɓala mala Lawi. Amǝcemi pas andǝ 
amǝnana aɓwana twalia ama amǝ'cauɓikea na ka, à yì do à kǝ lili andǝ Yesu 
andǝ alaggana male. Aɓwana ulang amǝnia ka à ndakam pas mǝnana à kǝ gya 
ata Yesu ka. 

16Lang amalǝm Nggurcau mala Musa mǝnana amǝ Farisi na, à sǝn Yesu aban lili 
andǝ amǝ'cauɓikea andǝ amǝcemi ka, à ɗi ka laggana male ama, “Palang sǝ kǝ 
lili andǝ amǝcemi andǝ amǝ'cauɓikea?” 

17Yesu nǝ̀ oe ka, nea wia ama, “Aɓwana mǝnana rǝia bǎng ngga, à kǝ alta 
mǝsonzǝo ɗang, she amǝkwano. Ən yiu ace tunǝ aɓwana mǝnana à kǝ sǝni kǝla 
amǝ'cauɓoarna na ka ɗang, ǝn yiu ace tunǝ amǝ'cauɓikea.” 

Ɗiban amur gilmur 
(Matiu 9:14-17; Luka 5:33-39) 

18Ɓe pwari nakam alaggana mala Yohana Mǝbatisǝma andǝ amǝ Farisi à nda 
ban gilmur. Aɓea ɓwana yiu aban Yesu à yì ɗi ama, “Palang sǝ alaggana mala 
Yohana andǝ mala amǝ Farisi ka, à kǝ gilmur, sǝ alaggana mo ka à kǝ gil ɗang?” 

19Yesu nea wia ama, “Lang sǝ agyajam mala bura-manfela nǝ̀ gilmur yi mǝnana 
nda abania peatu ka? Ɓǝà nda a tarǝia andǝ bura-manfela ka, à pà nǝ̀ gilmur 
ɗang. 

20Pwari mǝnana à twalǝna bura-manfela a rǝia ka, akàm sǝ yia ka à nǝ̀ gilmur. 

21 “Kǝɓwa pà nǝ̀ twal nggurbyau mǝbǝshe sǝ nǝ̀ mbakina mǝ'e nǝi ka ɗang. Ɓǝ̀ 
pe anggo ka, nggurbyau mǝbǝshe nǝ̀ kpami, nǝ̀ san nggurbyau mǝ'e, nggea sana 
mǝgule. 

22Sǝ kǝɓwa pà nǝ̀ solǝ mùr ɓǝlanggun anap mǝbǝshe aɓa eakǝna luru mala mùr 
ɓǝlanggun anap ɗang. Ɓǝ̀ pa anggo ka, mùr ɓǝlanggun anap nǝ̀ vwali nǝ̀ ar luru, 
sǝ mùr ɓǝlanggun anap andǝ luru kǝm ngga à nǝ̀ ueɓà. Mùr ɓǝlanggun anap 
mǝbǝshe ka a luru mǝbǝshe sǝ à nǝ̀ soe.” 

Ɓwamǝgule amur Sabbat 
(Matiu 12:1-8; Luka 6:1-5) 

23A ɓe pwari Sabbat, pwari usǝlǝo mala amǝ Yahudi, Yesu andǝ alaggana male 
gya à kǝ kuti nǝban aɓea aɓaban mǝssa. À nǝ̀ nggǝ ká ka, alaggana male kutia 
harki kir mǝssa à kǝ she. 

24Pǝlǝa amǝ Farisi ne wi ama, “Sǝni, palang sǝ alaggana mo kǝ yàl Nggurcau, à 
kǝ pak turo kasǝki mǝssa a pwari Sabbat?” 

25Pǝlǝa Yesu nea wia ama, “Wu ɓal gir mǝnana Dauda pak ka re, yi mǝnana yì 
andǝ amǝte ka, nzala walia sǝ à kutia alta girlina ka? 

26Yiu yi kutio aɓa Nda mala Ɓakuli (a baki mǝnana Abiyata nda pǝris mǝgule 
ka), yàl Nggurcau, shak bǝredi mǝnana à tarrì ace Ɓakuli, mǝnana apǝris na 
nǝmurǝia ɓoaro ɓǝa shak ka. Pǝlǝa pe aɓwana mǝnana ate ka gbal, à she.” 

27Pǝlǝa Yesu nea wia ama, “Sabbat, pwari usǝlǝo mala amǝ Yahudi ka, à pè ace 
ɓwapǝndǝa, à pak ɓwapǝndǝa ace Sabbat ɗang. 

28Ace mani ka, mim Muna mala Ɓwa ka, mǝ nda Mǝtalabangŋo sǝ mǝ nda 
mǝtala Sabbat gbal.” 

Markus 3 

Yesu twalban rǝkwana a pwari Sabbat 
(Matiu 12:9-14; Luka 6:6-11) 

1A ɓekǝ pwari ka Yesu nyare kutio a ndakpapi. Ɓe ɓwa nakam bui wu. 

2Amǝ Farisi, kúndǝo à nǝ̀ sǝni ko nǝ̀ twalban rǝkwana a pwari Sabbat, pwari 
usǝlǝo mala amǝ Yahudi. Ace mǝnana à nǝ̀ kum cau mǝnana, à nǝ̀ bwali nǝi ka. 

3Yesu ne ɓwa mǝnana bui wu ka ama, “Lo, yiu yi cam kani a ɓadǝm aɓwana.” 

4Yesu pǝlǝa ɗi aɓwana ama, “Mǝ ye na nggurcau eare ɓǝa pe a pwari Sabbat, 
ɓǝa pak mǝɓoarne le ko ɓǝa pak mǝɓane? Ɓǝa amsǝ yilǝmu le ko ɓǝa 
kiɗiki?” Kara à duk kunia piu. 

5Pǝlǝ rǝì anggo sǝnia nǝ bumlulla, nǝ bumkiɗikea kǝrkǝr arǝ murcandǝa malea, 
pǝlǝa ne mǝkwano ama, “Sarǝ buo.” Lang mǝrǝkwana sarǝ bui ka, kara rǝì mala, 
bui nyarǝna pangŋǝna pepe! 

6Kara amǝ Farisi puro a nza, à kya kum aɓwana mala Hirǝdus, à kurkun a 
rǝarǝia andǝia, amur wal-lú Yesu. 

Ɓwabunda o ata Yesu 
7Yesu lo andǝ alaggana male à nyare a kun nggeamur. Ɓwabunda pas puro o 
ate. À pur arǝ aban aɓa Galili, andǝ Yahudi, 

8andǝ Urǝshalima, andǝ bu-nzali Idumiya, andǝ nkaring Nggeasala Jodan; sǝ 
aɓea ka à pur kuko nǝ abu-nzali mala amǝ Taya andǝ Sidon, à yiu ate. Cau mala 
agir-ndali mana kat kǝ pakki ka mǝsǝe akiban, nda ɓwabunda pas puro yiua 
sǝne ka. 

9Ace ɓiki lakki mala ɓwapǝndǝa ka, pǝlǝa ne alaggana male ama ɓǝa alta muna-
waru nǝ̀ eau kam, ɓǝ̀ ɓwapǝndǝa ɓǝ̀ kǝa nggiki ɗang. 

10A mǝno yì pwari ka twalǝni aɓwana pas ban arǝkwana malea, nda aɓea 
amǝkwano ɗàngɗáng kǝ ramnggiban aban ká dǝmbǝa à nǝ̀ kumsǝ rǝì. 

11Ɓǝ̀ aɓwana mǝnana nǝ akukwar aɓa nyamia sǝni nǝ sǝna ani ka, à yì sukki nǝ 
sukkio a ɓadǝmbǝi nǝ zwalo a kunia, à kǝ na ama, “A nda Muna mala Ɓakuli!” 

12Sǝ yì ka, nunkir akukwar nì kǝrkǝr ama ɓǝa kǝa na yan nda yì ɗang. 

Yesu tarki amǝ Mishan lum nong-ɓari 
(Matiu 10:1-4; Luka 6:12-16) 

13Yesu eauwe amur nkono, sǝ tunǝ aɓwana mǝnana earki cea ka, pǝlǝa à eauwe 
ate. 

14Kya tarki aɓwana lum nong-ɓari sǝ pea wia lullǝu ama amǝ'mishan. Yia ka à 
nǝ̀ do ate, sǝ nǝ̀ nggǝ tasǝia ɓǝa kya hamnǝ Cau Amsǝban, 

15sǝ pea wia rǝcandǝa mala pǝr akukwar ɓǝa purki rǝ aɓwana. 

16Ata aɓwana lum nong-ɓari mǝnana tarkia ka Shiman na kam (yi mǝnana tsǝki 
wi lullǝu ama Bitǝrus ka). 

17Jemis muna mala Zabadi, andǝ mǝ'eambǝi Yohana (mana tsǝkia wia lullǝu 
ama Boanajis: ɓālǝi ama, Amuna mala Mgbarangce) ka, à ndakam atea. 

18Andǝru, andǝ Filip, andǝ Batalomi, andǝ Matiu, andǝ Toma, sǝ Jemis muna 
mala Alfiyus, sǝ Tadawus ka, à ndakam gbal atea. Acilia ka à nda ka Shiman yì 
ɓwa mana earkiyi ace la male raka, 

19sǝ Yahuda Iskariyoti mǝnana me ka. 

Yesu kuti murǝm mala akukwar 
(Matiu 12:22-32; Luka 11:14-23) 

20Yesu kutio aɓe ɓala. Ɓwabunda yiu yi ram ɗǝm, mǝnana tsǝa yì andǝ alaggana 
male à gandǝ li girlina raka. 

21Lang amǝ ɓala male nǝ̀ ok ce ka, à puro à wario ama à nǝ̀ ngga bwali, à nǝ̀ um 
nǝi, acemǝnana a ne malea ka, “Muri pǝlǝna.” 

22Sǝ amalǝm Nggurcau mala Musa mana à pur nǝ Urǝshalima ka, à kǝ na ama, 
“Baalzabul, murǝm mala akukwar kutio a rǝì. Nda gir mǝnana tsǝa sǝ ndanǝ 
rǝcandǝa mala pǝr akukwar ɓǝa pur ka.” 

23Pǝlǝa Yesu tunǝia sǝ nea wia cau nǝ kanicau ama, “Palang sǝ Shetan nǝ̀ pǝr 
Shetan? 

24Nzali murǝm mǝnana aɓwana male gakia à kǝ munǝo a rǝarǝia ka, pa nǝ̀ cam 
ɗang. 

25Sǝ ɓǝ̀ ɓala sǝ gau rǝì aban munǝo a rǝarǝia ka, mǝno yì ɓalae gbal ka, pa nǝ̀ 
cam ɗang. 

26Anggo gbal, ɓǝ̀ Shetan lo arǝ ɓamuri sǝ gau ka, pa nǝ̀ cam ɗang, male malǝna. 

27Mǝsǝcau ka, ɓwa pa nǝ̀ gandǝ kutio a ɓala mala candǝna ɓwa nǝ̀ pwan 
girkuma male ɗang, she ɓǝ̀ angŋǝna dǝmbǝa tana abui andǝ akusǝi ka, sǝ nǝ̀ 
gandǝ pwan girɓala male. 

28 “Ən nggǝ na wun mǝsǝcau, koya cauɓikea ka à nǝ̀ twali muna ɓwapǝndǝa 
banì andǝ koya cau kyauwikiban mǝnana pur a kunia ka. 

29Sǝa ma cauɓikea nacau kyauwikiban arǝ Bangŋo Mǝfele ka, à pà nǝ̀ twalbani 
ɗang, cauɓikea na mǝnana nǝ̀ um nǝ ɓwa a lú mǝnana málá male pà kàm raka.” 

30Yesu nea wia mǝnia yì cau ka, acemǝnana à kǝ na ama, “Yì ka, ndanǝ kukwar 
ate.” 

Nggea Yesu andǝ amǝ'eambǝi 
(Matiu 13:1-9; Luka 8:4-8) 

31Anggo ka nggea Yesu andǝ amǝ'eambǝi à yina à yì cam a nza, sǝ à turban ama 
ɓǝa tunǝi. 

32Ɓwabunda nia rambǝa kàrǝì aɓalǝu ka, pǝlǝa ɓeɓwa ne wi ama, “Nggo andǝ 
amǝ'eambǝo à nda a nza à kǝ ɗiceo ka.” 

33Yesu nǝ̀ ear ka nea wia ama, “Yana nda nggem sǝ ayana à ndaka 
amǝ'eambǝam?” 

34Pǝlǝ mǝsǝì arǝ aɓwana mana à rambǝa à kàrǝì aɓalǝu ka, sǝ na ama, “Anggem 
andǝ amǝ'eambǝam nia ka! 

35Ɓwa mǝnana kat kǝ pak kàne mala Ɓakuli ka, nda mǝ'eambǝam, sǝ nggem.” 

Markus 4 

Kanicau arǝ mǝɓeale 
(Matiu 13:1-9; Luka 8:4-8) 

1Yesu tita kanigir ɗǝm a kun nggeamur. Ɓwabunda rambǝa rǝì kǝrkǝr, gandǝa 
eauwe do a waru amur nggeamur, sǝ ɓwapǝndǝa cam a kunmur. 

2Kania wia agir pas nǝ kanicau. Aɓa kanigir male ka nea wia ama, 

3“Wu kwaki kir wun! Mǝ'rya puro o aban ɓeale. 

4Lang nda aban kok mǝsǝɓeale ka, aɓea sukkio amur njargula, amuna-nyal yiu 
à yì tarkia kat. 

5Aɓea sukkio amur mǝsǝtali, aban mǝnana nzali pà kàm pepe raka. Banì sau 
ɗang, kara mǝssa puro, acemana nzali banì lim ɗang. 

6Lang pwari ta bang-bang ngga, kara à wuli, à ime, acemǝnana nlerǝia bwal 
nzali pepe ɗang. 

7Aman ngga à sukkio aɓa mǝsǝ zwe, azwe lo gulo, kara à sorǝki amuna mǝssa 
kat, ko a ɓǝl ɗang. 

8Aɓea ka, à sukkio a nzǝm nzali mǝɓoarne. À gulo, à mǝn rǝia, à ɓǝl nggangsang, 
aman kusǝ lumi-tārú, sǝ aman lumi tongno-nong-mwashat, nggearǝ aman ngga 
lumi-lum mala gir mǝnana à ɓeal ka.” 

9Pǝlǝa Yesu nea wia ama, “Ɓwa mǝnana ndanǝ akiru okban ngga, ɓǝ̀ o sǝ ɓǝ̀ 
kpaki wi.” 

Yesu bǝl ɓa kanicau arǝ mǝɓeale 
(Matiu 13:10-23; Luka 8:9-10,11-15) 

10Lang Yesu na nǝmurǝì ka, aɓea ɓwana mǝnana à ok kanigir ka à yiu abani a 
tarǝia andǝ alaggana male sǝ à ɗi ɓǝ̀ bǝlia wia ɓalǝ akanicau nì. 

11Nea wia ama: Ma wun ngga girsǝmbǝrǝa aɓa domurǝm mala Ɓakuli ka à pana 
wuni ɓǝ̀ wu surǝì. Sǝa ma aɓwana mana à pa aɓalǝ wun raka, koya gir ka à nǝ̀ 
banggia wia nǝ kanicau. 

12Acemǝnana, “Ɓǝ̀ mala sǝnban nǝ mǝsǝu na ka, à nǝ̀ sǝna, sǝ à pà nǝ̀ bwalte 
ɗang. Ɓǝ̀ okban na nǝ kiru ka, à nǝ̀ o, sǝ à pà nǝ̀ surǝì ɗang. Ɓǝ̀ ana raka à nǝ̀ 
nyare abanam sǝ à nǝ̀ twalia wia banì!”  

13Pǝlǝa Yesu nea wia ama: Ɓǝ̀ wu bwalta ɓa mǝnia yì kanicau raka, lang sǝ wu 
nǝ̀ bwalta ɓa ɓe kǝ kanicau? 

14Mǝ'rya ka cau mala Ɓakuli na ɓeal ka. 

15Aɓea aɓwana ka à nda kǝla mǝsǝɓeale mǝnana kpa amur njargula ka. Lang à 
ok cau ka, Shetan gya kaurǝa yi tarki cau mana à ɓeali a ɓabumia ka. 

16Aɓea aɓwana ka à nda kǝla mǝsǝɓeale mǝnana à sukki amur mǝsǝtali ka. À ok 
cau mala Ɓakuli ka, a é àkǝ̀ dyadyan nǝ bumpwasǝa. 

17Sǝ acemǝnana à pànǝ́ nlerǝia raka, bania sau ɗang. Ɓǝ̀ tanni ko mursana lo ata 
ce ka, àkǝ̀ dyadyan à nying buia. 

18 Aɓea gbal ka à nda kǝla mǝsǝɓeale mǝnana sukkio aɓa mǝsǝ zwe ka. Yia ka à 
ok cau mala Ɓakuli, 

19sǝa ma bumpina mala pǝrta gir ɓanza andǝ earce kume, andǝ suno ace acili 
agir ɗàngɗáng, à shak ce kat, ko kǝ kina pusǝ ɓǝle ɗang. 

20Aɓea ka à nda kǝla mǝsǝɓeale mǝnana à ɓeali a nzali mǝɓoarne ka, à ok cau, 
à é, ɓǝla a ɓabumia; aman banì lumi-tārú, aman lumi-tongno-nong-mwashat, 
aman ngga lumi-lum mala gir mǝnana à ɓeal ka. 

Tamsǝ pitǝla aban tamsǝe 
(Luka 8:16-18) 

21Yesu nea wia ama: À nǝ̀ tsǝk bǝsa a pitǝla sǝ à nǝ̀ kumsǝi kǝrǝm amuri ko à nǝ̀ 
oasǝi aɓata gado le? Amur gir tamsǝe sǝ à nǝ̀ ci re?  

22Anggo gbal gir kat mala cau mala Ɓakuli, mǝnana sǝmbǝrǝa aɓwana bwalte 
raka, à nǝ̀ ngga pusǝì a banfana, ɓǝ̀ aɓwana surǝì. 

23Ɓǝ̀ ɓwa na nǝ kir okban ngga, ɓǝ̀ o. 

24Nyare lidǝmbǝa nǝ cau ama: Wu parkir wun arǝ gir mana wu kǝ ok ka. Sǝlǝe 
mǝnana Ɓakuli nǝ pa wun ngga nǝ̀ kārǝí arǝ kwakikiru ma'wun arǝ cau. Yale nǝ̀ 
pa wun sǝlǝe mǝnana kutibanì ka, ɓǝ̀ wu duk amǝ kwaki kiru pepe ka.  

25Aɓwana mǝnana à kǝ kwaki kiria arǝ kanigir mem ngga, Ɓakuli nǝ̀ tsǝkia wia 
ɓe sǝlǝe kam amur mǝnana à ndanǝi ka, sǝ aɓwana mǝnana à kǝ ginǝ kwaki 
kiria arǝ kanigir mem ngga, ko nggearǝ bǝti mǝnana à ndanǝi ka, à nǝ̀ é a rǝia. 

Kanicau arǝ ɓeale mǝnana kǝ soa ka 
26Yesu nyare nea wia ama: Domurǝm mala Ɓakuli ka, nda kǝla ɓwa mana kok 
mǝsǝɓeale a nzǝm-nzali ka. 

27Du andǝ pwari, ko nong ntulo ko lo, ɓeale man kǝ soa. Puro male andǝ gulo 
male ka, yì mǝ'rya nǝ ɓamuri ka bwalte ɗang. 

28Nzali nǝ nggearǝì kǝ ɓǝl mǝssa, tite ka mǝsǝɓeale soa, yi gulo, pusǝ muri, 
anzǝm man ngga pusǝ ɓǝle. 

29Lang ɓǝ̀ mǝssa ɓǝlna ka, mǝ'rya nǝ̀ tur amǝturo nǝ abyau ɓǝa cani, acemǝnana 
pwari cane karǝna. 

Kanicau arǝ mǝsǝ musta 
(Matiu 13:30-32; Luka 13:18-19) 

30Ɗǝm ngga Yesu bangŋa ama: Domurǝm mala Ɓakuli ka sǝm nǝ̀ kànì arǝ 
mana? Ya ulang kanicau nani sǝm nǝ̀ kànì a rǝì? 

31Nda kǝla mǝsǝ musta mǝnana nda kyauwe kuti acili amǝsǝɓeale kat, à twali à 
ɓeali a nzali ka. 

32Sǝ ɓǝa ɓealni ka, kǝ gulo kuti acili agir ɓaban kat; kǝ mǝnggi abui kǝrkǝr mana 
anyal mǝnana a bum kuli ka, kǝ gandǝ bwal ndà amuri. 

33Yesu yiu nǝ aɓea kanicau pas ulang amǝnia ka, aban kani aɓwana gir a 
njargula mǝnana à nǝ̀ bwalǝna ta kanigir male nǝi ka. 

34Nea wia kǝ cau mana pa nǝ kanicau raka ɗang. Sǝa ma ɓǝa nda nǝmurǝia andǝ 
alaggana male ka, kǝ tarkya aɓa ko man ngga. 

Yesu tamsǝ gung-mbulo 
(Matiu 8:23-27; Luka 8:22-25) 

35A kǝ pwari mǝno nǝ pwarikpǝra ka, Yesu ne alaggana male ama, “Wu fa sǝm 
nǝ̀ yale a ɓe nkaring garang.” 

36Pǝlǝa à twal Yesu a muna waru nǝmurǝì, a ɗeki ɓwabunda a nzǝmia. Aɓea 
waru kpate. 

37Kara nggea gung-mbulo mǝcande lo ɓua kǝrkǝr, kǝ wal mur kǝ ali aɓa waru, 
ue bǝti waru nǝ̀ ko. 

38Yesu ka nda a ntulo a tǝta waru, amur gir-loasǝmuru. Alaggana loasǝi, à ne wi 
ama, “Malǝm, kǝgir oasǝo ɗang ɓǝ̀ sǝm limnggi ko?” 

39Yesu par bui lo, pǝlǝa sà arǝ gung ɓwam, sǝ ne mur ama, “Ɓǝ̀ ban pwal 
ato!” Kara gung nyare kur kǝkǝs, ban pwal ɗǝong. 

40Pǝlǝa ɗia ama, “Palang sǝ ɓangciu pakka wun? Wu nda piu aɓa ɗwanyi 
guliarǝu a rǝam le?” 

41Ɓangciu bwalia kǝrkǝr, pǝlǝa à ɗi rǝarǝia ama, “Ya ulang ɓwa na mǝnia ka? 
Gung andǝ mur à kǝ oki wi!” 

Markus 5 

Yesu pusǝ kukwar arǝ ɓwa a Garasa 
(Matiu 8:28-34; Luka 8:26-39) 

1Yesu andǝ alaggana male yi eauwe a nkaring nggeamur, a bu-nzali mala amǝ 
Gerasin. 

2Yesu nǝ̀ eapi waru ani ka, ɓeɓwa nǝ kukwar aɓa nyami pur nǝ ɓalǝ aɓembe, yi 
kasǝa kuni. 

3Mǝnia yì ɓwa ka, aki rǝì a nreka aɓembe. Kǝ ɓwa gandǝ bwale kùrrì dumsǝi 
aban mǝ'mwashati ɗang, ko ɓǝ̀ a nsolo sǝ à oasǝi ka. 

4Kusǝ pas pak ka à nǝ̀ taka abui andǝ akusǝi nǝ nsolo andǝ anko, sǝa ma nǝ̀ 
ɓunggia gucik-gucik. Kǝ ɓwa pà kàm nǝ rǝcandǝa bwale ɗang. 

5Du andǝ pwari ndaban gali a nreka aɓembe andǝ mur ankono, kǝ makki'zwalo, 
sǝ kǝ canggi rǝì nǝ atali. 

6Lang mǝsǝì nǝ̀ kpa arǝ Yesu kuko ka, kara sarǝa a mire, kya kūndǝo amur 
ankuni a ɓadǝmbǝi. 

7Mak'zwalo bang-bang na ama, “Yesu, Muna mala Ɓakuli mana Karban Kat ka! 
Mana a kǝ earce pak nǝ mim? Ən zǝmbǝo nǝ lullǝ Ɓakuli ama kǝa pam tanni 
ɗang!” 

8Bangŋa anggo acemǝnana Yesu angŋa dǝmbǝa nani wi ama, “We bangŋo 
mǝɓane, puri ɓa rǝ ɓwa mǝnia ka.” 

9Pǝlǝa Yesu ɗi bangŋo ama, “Lullǝo a mana?” Eare ama, “Lullǝam nda pas, 
acemǝnana sǝm nda pas aɓa rǝ ɓwa mǝnia ka!” 

10Pǝlǝa abangŋo mǝɓane mǝnana a rǝ ɓwabure ka à camarǝ ɓuaki arǝ Yesu ama 
ɓǝ̀ kǝa pǝria ɓǝa ɗeki mǝno yì bu-nzali ka ɗang. 

11Àkǝ̀ bania tu a pal nkono ka, atǝmbǝrǝm-ɓala na kam pas aban likiali. 

12Abangŋo mǝɓane zǝmbǝi Yesu ama, “Eara sǝm ɓǝ̀ sǝm kutio arǝ atǝmbǝrǝm-
ɓala.” 

13Yesu eari wia ɓǝa kyane. Pǝlǝa abangŋo mǝɓane man puri rǝ ɓwabure, à kya 
kutio aɓa nyam atǝmbǝrǝm-ɓala. Sǝ kara atǝmbǝrǝm-ɓala yia kat, mǝnana lakki 
malea na á-ɓari ka, à giɓi nǝ mire a pal nkono à kya ɓunno a kun gwanyi mǝdāre, 
à sukkio aɓa nggeamur, à ko kat abanì. 

14Amǝyal atǝmbǝrǝm-ɓala ɓangŋa à kya na ce a la andǝ amuna-là aɓa bu-nzali 
banì. Ɓwabunda puro yiu a sǝn gir mǝnana kumban ngga. 

15Lang à yina aban Yesu ka, à yì kum ɓwa mǝnana nǝ akukwar a ɓa'nyami ɗiɗyal 
ka dumǝna nǝ agir-nggurǝu a rǝì, nyarǝna aɓa ɗenyicau male pepe. Gir nî pea 
wia ɓangciu kat. 

16Aɓwana mǝnana à sǝn gir nî mana kumban ngga, à kani aɓwana ce puro mala 
akukwar andǝ gir mana kum atǝmbǝrǝm-ɓala ka. 

17Pǝlǝa aɓwana tita ɓuaki arǝ Yesu ɓǝ̀ puri bu-nzali malea. 

18Lang Yesu na aban eauwe a waru ka, ɓwa mǝnana a pusǝî wi akukwar a rǝì 
ka yiu yi zǝmbǝi wi ama nǝ̀ o ate. 

19Yesu eari wi ɗang, ne wi ama, “O a ɓala, aban aɓwana mo, kya banggia wia ce 
turo mǝgule mǝnana Mǝtalabangŋo pakko, andǝ ɓwamuru mǝnana lǝmndǝo 
ka.” 

20Pǝlǝa ɓwabure kutio o, kǝ hamnǝ ce nggea turo mǝgule mǝnana Yesu pakki 
wi ka, arǝ ala lum mǝnana à tunǝkia ama Dekapolis ka. Ɓwapǝndǝa mǝnana ok 
mǝnia yì cau ka, a ndali. 

Muna-ɓwama mala Jarus andǝ mɓwama mǝrǝkwana 
(Matiu 9:18-26; Luka 8:40-56) 

21Yesu andǝ alaggana male eauwe a waru a nyare a ɓe nkaring nggeamur. Lang 
à yì kpashi ka, ɓwabunda yi rambǝa à kàrǝì, a kun nggeamur. 

22Ɓe ɓwamǝgule mala ndakpapi, lullǝi ama Jarus, yiu abani. Nǝ̀ yia sǝn Yesu ka, 
pǝlǝa kpa a ɓadǝmbǝi, 

23ɓuakia rǝì kǝrkǝr ama, “Muna-ɓwama mem ngga rǝì eari wi ɗang, mala nǝ̀ wu. 
Ən nggǝ zǝmbǝo, yiu yi tsǝk buo a rǝì; twali wi ban rǝkwana male, ɓǝ̀ auwa!” 

24Yesu pǝlǝa wario ate. Ɓwapǝndǝa pas kana aban ká ata Yesu, gandǝa à kǝ 
nggiki. 

25Ɓe mɓwama na kam aɓalǝ aɓwana, mǝnana apǝlǝkia lum-nong-ɓari nkila na 
aban sukkio a rǝì. 

26Kat andǝ amani ama amǝ sonzǝo pas pe wi ɓuri, mal gǝna male kat ata ɓuri 
ka, ko rǝì mal ɗang; kara rǝpangŋa male kǝ kánǝká a dǝmbǝa nǝ ɓike. 

27Lang ongŋǝna ce Yesu ka, pǝlǝa yiu yi kar nǝ nzǝmi aɓalǝ aɓwana sǝ je daura 
male, 

28nǝ ɗenyicau a ɓabumi ama, “Ko ɓǝ̀ daura male na ǝn je ka, rǝam nǝ̀ mala.” 

29Àkǝ̀ banì kara sukkio mala nkila male kasǝa. Sǝ oè gbal a rǝì ama rǝì malǝna, 
à panzǝni aɓa tanni. 

30Anggo ka kara Yesu sǝlǝ ama rǝcandǝa purna a rǝì. Pǝlǝ rǝì aban ɓwabunda, 
sǝ ɗiban ama, “Yana je daura mem?” 

31Alaggana male eari wi ama, “A kǝ sǝn ɓwapǝndǝa mana kǝ nggikio ka, a nyare 
a ɗiban ama, ‘Yana jem le?’ ” 

32Yesu lidǝmbǝa nǝ sǝnban ɓwa mǝnana pak mǝnia yì gir ka. 

33Mɓwama man sǝlǝna rǝ gir mǝnana kumi ka, puro yiu nǝ ɓangciu yi kpa a 
ɓadǝmbǝi, nǝ rǝɓǝla, bǝli wi mǝsǝcau kat. 

34Yesu ne wi ama, “Munem, guliarǝu mo a rǝam twalǝno ban rǝkwana. O aɓa 
rǝpwala. Tanni mo malǝna.” 

35Kun Yesu malaká pwal ɗang, aɓea ɓwana mǝnana à pur nǝ ɓala mala Jarus, 
ɓwamǝgule mala ndakpapi ka, à nǝ̀ yia tusǝo. À yì ne wi ama, “Munio pangŋǝna 
lú, kǝa pe Malǝm tanni ɓa ɗang.” 

36Yesu tsǝkia wia kir ce ɗang, pǝlǝa ne ɓwamǝgule ndakpapi ama, “Cala ɓangciu 
pakko ɗang. Makɓalǝo a rǝam.” 

37Pǝlǝa Yesu tamsǝ ɓwabunda. Eari kǝɓwa ɓǝ̀ kya ate ɗang, she Bitǝrus, andǝ 
Jemis sǝ Yohana, mǝ'eam Jemis. 

38Lang à bingŋǝna ɓala mala Jarus, yì ɓwamǝgule ndakpapi ka, Yesu kya kum 
ban ngga zurina kǝrkǝr nǝ loasǝban mala ɓwapǝndǝa aban ɓua andǝ 
makki'zwalo. 

39Yi kutio a ɓala, pǝlǝa ɗia ama, “Mana pur arǝ wun sǝ wu kǝ ɓua, wu mesǝke 
ani watsak? Muna ka wu ɗang, nda a ntulo!” 

40Kara à oali nǝ oalo. Yesu pǝlǝa pǝria pusǝia a nza kat, sǝ tunǝ tar muna andǝ 
ngge, andǝ alaggana male mǝnana ate ka, à kutio aɓa ndà aban mǝnana muna 
nong nggam ngga. 

41Kya bwali a garabui sǝ ne wi ama, “Talita kum!” Ɓālǝi ama, “Muna-ɓwama, 
lo!” 

42Kara mǝnia yì muna-ɓwama, mǝnana apǝlǝa male na lum-nong-ɓari ka, lo sǝ 
tita gya! Ko yan ngga ndali kǝrkǝr. 

43Yesu tsǝkia wia nzongcau mǝcande ama ɓǝa kǝa ne kǝɓwa ce ɗang. Pǝlǝa 
banggia wia ɓǝa pe muna-ɓwame girlina ɓǝ̀ li. 

Markus 6 

À ginǝ Yesu a Nazarat 
(Matiu 13:53-58; Luka 4:26-30) 

1Yesu pǝlǝa nying mǝno yì bu-nzali ka, nyare andǝ alaggana male a Nazarat, la 
male. 

2A pwari Sabbat mǝnana kar ka, yì pwari usǝlǝo mala amǝ Yahudi, Yesu tita 
kanigir aɓa ndakpapi. Aɓwana mǝnana kat à oe ka, à ndali kǝrkǝr, pǝlǝa à ɗiban 
ama, “Ake sǝ mǝnia yì ɓwa ka kum mǝnia yì sǝlǝe andǝ rǝcandǝa mala pakkia 
ulang amǝnia yì agir-ndali ka? 

3Kafinta man na mbak? Yì nda muna mala Maryamu mbo, sǝ amǝ'eambǝi Jemis, 
Yisǝfu, Yahuda andǝ Shiman, andǝ amǝ'eambǝi amuna mamǝna pa kani aban 
sǝm re?” Kara bumia kiɗiki a rǝì, à ginǝ earnǝi. 

4Yesu pǝlǝa nea wia ama, “Mǝɓangna mala Ɓakuli ka, à kǝ pe wi gulo a koya ban 
ngga, she àkǝ̀ la male, aɓalǝ aɓwana male, a nggearǝ kǝ amǝ ɓala male.” 

5Ace ɗwanyi earnǝban malea a rǝì ka gandǝ pakkia kǝ turo mǝgulke ɗang, kǝ 
amǝkwano shen à ndaka mǝnana tsǝkbu amuria sǝ twalia wia ban rǝkwana ka. 

6Ndali kǝrkǝr nǝ ɗwanyi pa ɓamuru malea abani. Pǝlǝa kutio arǝ amuna-là kǝ 
kanigir kam. 

Yesu tasǝ alaggana mana lum-nong-ɓari ka 
(Matiu 10:5-15; Luka 9:1-6) 

7Yesu tunǝ alaggana male mana lum-nong-ɓari ka, tasǝia ɓari-ɓari, pea wia 
rǝcandǝa amur akukwar. 

8Kwarkiria ani: “Wu kǝa twal kǝgir ace gya ɗang, ko girlina, ko luru, ko boalo a 
lǝpan. Kǝ gara gya nda wu nǝ̀ twal ka. 

9Wu oasǝ ankura, wu kǝa twal daura ɓari ɗang.” 

10Nyare banggia wia ama, “Ɓǝ̀ ya ɓala na wu kuti kam sǝ à ak wun ngga, wu do 
a ɓalae she pwari mǝnana wu nǝ̀ nying le ka. 

11Sǝ ɓǝ̀ wu wario àkǝ̀ ban sǝ à ɓinǝ ak wun ko à ginǝ cau ma'wun ngga, wu 
kǝtǝrǝki tu mǝnana a kusǝ wun ngga, ɓǝ̀ wu nǝ̀ nying banì ka. Ɓǝ̀ dupia wia 
gir'lǝmndǝa ama, bu wun pa aɓa ɓashi mǝnana nǝ̀ yiu amuria ka ɗang!” 

12Pǝlǝa alaggane puro, à kǝ hambi aɓwana ama ɓǝa pwanzali ɓǝa ɗeki buia arǝ 
acauɓikea malea. 

13À pusǝki akukwar arǝ aɓwana pas, à hasǝ muru amur amǝ rǝkwana pas, sǝ à 
twalia wia aban rǝkwana. 



92 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

Lú mala Yohana Mǝbatisǝma 
(Matiu 14:1-12; Luka 9:7-9) 

14 Murǝm Hirǝdus Antipas ok ce amǝnia yì agir ka, acemǝnana lullǝ Yesu akiban. 
Aɓea aɓwana kǝ na ama, “Yohana Mǝbatisǝma na loapi ɓembe ka! Nda gir nî sǝ 
kum mǝnia yì rǝcandǝa pakki agir-ndali ka.” 

15Aɓea aɓwana ama, “Iliya na.” Sǝ aɓea aɓwana ka à bangŋa ama, “Ɓe kǝ 
mǝɓangna mala Ɓakuli ulang amǝnana a pwaryan ngga nda.” 

16Lang Hirǝdus ok ce ka, na ama, “Yohana Mǝbatisǝma mǝnana ǝn kasǝ meali 
ka, nda loapi ɓembe ka!” 

17 Hirǝdus nǝ nggearǝì ka tasǝna aɓwana à kya bwalǝna Yohana, à oasǝni a 
ndàkurban. Pak mǝnia ka ace Hirǝdiya, mala mǝ'eambǝi Filip, mǝnana yì, yì 
Hirǝdus ali ate ka. 

18Nda acemǝnana Yohana Mǝbatisǝma ka, camarǝ ne Hirǝdus ama, “Nggurcau 
ear ama wu dum nǝ mala mǝ'eambǝo ɗang!” 

19Nda gir nî sǝ Hirǝdiya bwal Yohana a bumi, kǝ earce wal-lui ka, sǝ ɓǝ̀ pà nǝ́ 
eare mala Hirǝdus raka, pà nǝ̀ gandǝ pakki wi kǝgir ɗang. 

20Hirǝdus ka, kǝ ɓanggi Yohana; sǝ acemǝnana sǝlǝna ama Yohana ka ɓwa 
mǝɓoarne na, ɗǝm ngga ɓwa mala Ɓakuli na ka, kǝ yállí, eare ama kǝgir je ɗang. 
A koya pwari sǝ ɓǝ̀ Yohana bangcau andǝ Hirǝdus ka, ban kǝ ɓiki Hirǝdus 
kǝrkǝr. Sǝ kat andǝ amani ka, kǝ earce kwaki kiri arǝ Yohana. 

21A masǝlǝate ka Hirǝdiya kum dǝmbǝu, a pwari pakiɗire ɓǝlban mala Hirǝdus. 
À lamnggi agirlina, à turkiban arǝ amǝte, andǝ akasǝla, andǝ aɓwana-mǝgule 
mǝnana a bu-nzali Galili ka. 

22Muna-ɓwama mala Hirǝdiya puro aɓa tūli sǝ tanggwam nǝ ta ana, ban ɓoari 
Hirǝdus andǝ abǝri mǝnana tunǝia li ka. Gandǝa Murǝm banggi muna-ɓwama 
ama, “Zǝm ko mana gir nî kat a earki ce ka, mǝ nǝ po wi.” 

23Murǝm kpapì kánmbi wi gir ama, “Gir mǝnana kat a zǝmbǝam ngga, ko ɓǝ̀ mǝ 
nǝ gau nzali domurǝm mem a ɓalǝu ka, mǝ nǝ po wi.” 

24Kara muna-ɓwama man nyare aban ngge, ɗi ama, “Mana ado mǝ nǝ zǝm le?” 
Ngge ne wi ama, “Ne wi ama ɓǝa po ɓamur Yohana Mǝbatisǝma.” 

25Kara nyare a kaurǝa aban murǝm sǝ ne wi ama, “Ən nggǝ earce nǝma wu pam 
ɓamur Yohana Mǝbatisǝma aɓa tasau àkǝ̀ dyadyan!” 

26Ɓabum murǝm kiɗiki kǝrkǝr, sǝ ace kana mǝnana kana a ɓamǝsǝ abǝri male 
ka, gandǝ ginǝi wi ɗang. 

27Àkǝ̀ banì sǝ murǝm tasǝ mǝwalki alú, ne wi ama ɓǝ̀ kya ndàkurban ɓǝ̀ kasǝ 
ɓamur Yohana sǝ ɓǝ̀ yinǝi. Ɓwabure pǝlǝa wario kya kasǝ ɓamur Yohana a 
ndàkurban 

28sǝ yinǝi aɓa tasau yi pe muna-ɓwame. Yì gbal ka kutio kya pe ngge. 

29Lang alaggana mala Yohana ok ce ka, à wario à kya twal lui à yì ci a ɓembe. 

Yesu linǝ́ aɓwana á-tongno 
(Matiu 14:13-21; Luka 9:10-17; Yohana 6:1-14) 

30Amǝ'mishan mala Yesu nyari turo hama sǝ à yiu abani, à naki wi ce agir 
mǝnana kat à pakki ka andǝ agir mǝnana à kànì ka. 

31Yesu pǝlǝa na ama, “Wu fani sǝm nǝ̀ sunyi aban mǝnana kǝɓwa pà kàm raka, 
wu kya usǝlǝo.” Bangŋa anggo acemǝnana ɓwapǝndǝa pas camarǝ yiu sǝ à kǝ 
o, ko à kum njar à lili ɗang. 

32Nda à eauwe a waru aban ká aban mǝnana kǝɓwa pà kàm raka, yia na 
nǝmurǝia. 

33Ɓwapǝndǝa pas mǝnana à sǝnia aban o ka, à surǝia, pǝlǝa à ɓangŋa a kun 
nggeamur aban ká. Ɓwapǝndǝa puro à koya la ka nǝ kusǝia, à kya kasǝ muria. 

34Lang Yesu nǝ̀ eapi waru ka, sǝn lakki mala ɓwapǝndǝa, mǝsǝswatǝr malea 
bwali kǝrkǝr, acemǝnana à nda kǝla anzur mǝnana yalgir pa atea raka. Pǝlǝa 
tita kania wia agir pas. 

35Anggo ka pwari na arǝ ká kpa, alaggana male yiu abani à yì ne wi ama, “Ban 
mǝnia ka kǝɓwa pà kàm ɗang, ɗǝm ngga pwari kpana. 

36Ɓoaro male ka, ɗeki aɓwana ɓǝa o arǝ amuna-là aban mǝnana à nǝ̀ kum 
girlina kam ngga.” 

37Sǝ Yesu nea wia ama, “Wu pea wia ɓe kǝgir ɓǝa li.” À ɗi ama, “Sǝm nǝ̀ kum 
ake? Sǝm nǝ̀ ngga pak turo boalo mala zongŋo tongno-nong-tārú sǝ sǝm nǝ̀ kur 
girlina mǝnana nǝ̀ karǝ amǝnia yia aɓwana ka le?” 

38Pǝlǝa Yesu ɗia ama, “Bǝredi na shen a bu wun? Wu kyane wu sǝnban.” À kya 
sǝnban sǝ à yì ne wi ama, “Sǝm ndanǝ bǝredi tongno nǝ nji ɓari.” 

39Yesu pǝlǝa nea wia ama ɓǝa tsǝk aɓwana kat ɓǝa do mbop-mbop amur bondo 
mǝpwale. 

40Pǝlǝa à do mbop-mbop. Aɓea aɓwana ka à do gbǝman-gbǝman, sǝ aɓea ka, à 
do lumi tongno-tongno. 

41Pǝlǝa Yesu twal agbatali bǝredi mǝnia tongno andǝ anji ɓari ka a bui. Loasǝ 
mǝsǝì a kuli, pak hiwi amuria. Pǝlǝa ɓwanggi agbatali bǝredi, pe alaggana male 
ɓǝa gakia aɓwana. Ɗǝm ngga ɓwanggi anji mǝnia ɓari ka pea wia, ace mǝnana 
koyan ngga ɓǝ̀ kumo. 

42Ɓwapǝndǝa man kat ka à lili à ɗǝmbǝo. 

43Alaggana ram cili ɓwanggine bǝredi andǝ nji mǝnana ue ka, à lumsǝ ago lum 
nong-ɓari. 

44Aburana nǝmurǝia mǝnana à lili ka, ɓwa á-tongno na. 

Yesu gya amur mùr 
(Matiu 19:22-27; Yohana 6:16-21) 

45Tu anzǝm mǝno ka, Yesu tsǝk alaggana male ama ɓǝa eauwe a waru, ɓǝa aki 
dǝmbǝa ɓǝa o a Beseda, sǝ yì ka, kúndǝo nǝ̀ ne aɓwabunda ɓǝa o a la. 

46Anzǝm mǝnana tsǝngŋǝna aɓwana a ndà ka, pǝlǝa eauwe o a pak hiwi amur 
nkono. 

47Lang ban bwalǝna ka, alaggana male ka à nda aɓa waru aɓa gauwa mala 
nggeamur, sǝ Yesu ka nda nǝmurǝì a nza. 

48Sǝn alaggana male ka à nǝ̀ nggǝ tanniki nǝ samsǝa kǝrkǝr arǝ gung andǝ eaki-
nkono mala mùr, acemǝnana gung soea. Nǝ du anzǝm ɓaria ɓua mala nggu ka, 
Yesu yi gbashi bania, kǝ gya amur mùr. Yi pa kǝla nǝ̀ kutia. 

49À nǝ̀ sǝni aban gya amur nggeamur ka, à twali ama kukwar na. À mak'zwalo 
bang-bang, 

50acemǝnana yia kat ka à sǝni, sǝ ǝn'o pakkia wia kǝrkǝr. Anggo ka, Yesu sa a 
rǝia ama, “Wu candǝ mǝsǝ wun! Mǝ nda. Ɓangciu ɓǝ̀ kǝa pakka wun ɗang!” 

51Pǝlǝa yiu eauwe atea a waru, gung nyare kur kǝs-kǝs. Yia ka à ndali kǝrkǝr, 
nǝ gya male amur mùr, 

52sǝ ɗǝm ngga, acemǝnana yia ka à bwalta ɓa gir'ndali mala linǝ́ aɓwana á-
tongno nǝ bǝredi ka ɗang, ɗenyicau malea shilina, à gandǝ é ɗang. 

Yesu sonzǝ amǝkwano a Jenasaret 
(Matiu 14:34-36) 

53Lang à eauna ka, à kya kpashi nǝ bu-nzali Jenasaret, à kùr waru akano a kunto. 

54Lang à nǝ̀ eapi waru ani ka, ɓwapǝndǝa kara sǝlǝ ama Yesu na. 

55Pǝlǝa à purkio nǝ mire, à pwan amǝkwano amur aleso, à warinia aban 
mǝnana à ok gǝshì kam ngga. 

56Koya ban Yesu kar kam ngga: aɓalǝ amuna-là, andǝ alamǝgule, andǝ anzǝm 
ala ka, à nongsǝ amǝ rǝkwana a kun alimo. À zǝmbǝi wi ama ko ɓǝ̀ kun daura 
male na ka, à nǝ̀ je; sǝ aɓwana mǝnana kat à je ka, à kum sonzǝban. 

Markus 7 

Kanigir amur kpata akuncau mala akáu 
(Matiu 15:1-9) 

1A ɓe pwari ka aɓea amǝ Farisi andǝ aɓea malǝm Nggurcau mala Musa mǝnana 
à pur nǝ Urǝshalima ka, à yì ram rǝia aban Yesu. 

2À sǝn aɓea alaggana mala Yesu ka, à kǝ lili nǝ abu mǝ pǝndǝke. Lǝmndǝ ama à 
lak abuia ɗang. 

3(Amǝ Farisi andǝ acili amǝ Yahudi kat ɓǝa nǝ̀ lili ka, she à nǝ̀ lakki abuia kǝla 
mǝnana kuncau kànì ka, à bwal kuncau mana à kumo a bu akea ka. 

4Ɓǝa nyari limo ka, à pà nǝ̀ li kǝgir ɗang, she ɓǝa lakina a rǝia nǝ mur ka. À kǝ 
kpata aɓea akuncau kam pas, kǝla pakkiagir mala laki akwar, andǝ ankwaring, 
andǝ ankenye bolo, andǝ abuno-banli.) 

5Nda amǝ Farisi andǝ amalǝm Nggurcau mala Musa ɗi Yesu ama, “Palang sǝ 
alaggana mo ka à kǝ kpata kuncau mana aká sǝm nyingga sǝm ngga ɗang? A kǝ 
lili nǝ abu mǝpǝndǝke.” 

6Pǝlǝa Yesu earia wia ama: Wun amǝ'kunɓarina, ɓangna mala Ishaya amur wun 
ngga, mǝsǝcau na yi mǝnana gilǝa ama: “Amǝnia yì aɓwana ka à kǝ pam gulo nǝ 
mburkunia, sǝ ɓabumia ka, nda kuko nǝ mim. 

7 À kǝ peri abanam aɓa nyir, akanigir malea ka, anggurcau mala ɓwapǝndǝa 
na!”  

8 Wu fa ka anzongcau mala Ɓakuli wu sukkia, sǝ wu karǝ akuncau mala 
ɓwapǝndǝa wu bwalia kàngkàng. 

9Nyare nea wia ama: Wu twali ama wu ndanǝ kutan mǝnana wu ginǝki 
anzongcau mala Ɓakuli, ace mǝnana wu nǝ̀ bwal a ma'wun akuncau ka! 

10Musa ka bangga wun mbo ama, “Pe tarró andǝ nggo gulo,” sǝ ɗǝm ngga 
bangŋa ama, “Ɓǝ̀ ɓwa sanggi tarrí ko sanggi ngge ka, ɓǝa wal-lui” re? 

11Sǝ wun ngga, wu na ama ɓǝ̀ ɓwa na nǝ ɓe kǝgir mǝnana nǝ̀ pe tarrí ko ngge 
ace bwalia wia kam, sǝ ginǝ pea wia, na ama, “Mǝnia ka ǝn pani Ɓakuli” ka, ɓiki 
ɗang. 

12Mǝno ka wu ndarǝ ne ɓwe ɓǝ̀ kǝa ɗenyi nǝ tarrí ko ngge nǝ gir mǝnana à 
ɗwanyi ka ɗang. 

13Anggo sǝ kanigir mǝnana wu ak a bu aká wun sǝ wu kǝ pea aɓwana ka, kǝ 
twal bancame mala cau mala Ɓakuli, kǝ nyesǝi ɓa. Aɓea gir na kam pas kǝla 
amǝno mǝnana wu kǝ pea ka. 

Gir mǝnana kǝ pǝndǝki ɓwa aban Ɓakuli ka 
(Matiu 15:10-20) 

14Yesu nyare tunǝ ɓwabunda abani tu ɓǝa okcau. Nea wia ama, “Wu kwaki kir 
wun kat wu o, sǝ wu ɓariki wu bwalta tǝr mǝnia yì cau ka. 

15Gir mǝnana nǝ nza sǝ kǝ kutio a bum ɓwa ka, nda mǝnana kǝ pǝndǝki ɓwe a 
ɓadǝm Ɓakuli ka ɗang; gir mǝnana kǝ puro a ɓabum ɓwa ka, nda mǝnana nǝ̀ 
pǝndǝki ɓwa ka. 

16(Ɓwa mǝnana ndanǝ kiru okban ngga, ɓǝ̀ o.”) 

17Anzǝm mana Yesu nyingŋǝna ɓwapǝndǝa sǝ kutina a ɓala ka, alaggana male 
yiu abani à yì ɗi ɓa mǝnia yì kanicau ka. 

18Pǝlǝa Yesu ɗia ama, “Wun gbal ka ɓamur wun dǝmbǝri le? Wu sǝlǝ mbo ama 
girlina mǝnana nǝ nza sǝ ɓwa li sǝ kutio a rǝì ka, pà nǝ̀ gandǝ tsǝi nǝ̀ pǝndǝki 
ɗang? 

19Girlina ka kǝ kutio a ɓabum ɓwa ɗang; aɓa munalungye a bumi sǝ kǝ kutio sǝ 
nǝ̀ ngga pur a nza.” (Mǝnia yì cau Yesu ne ka, lǝmndǝ ama koya girlina ka 
mǝɓoarnsari na aban Ɓakuli.) 

20Lidǝmbǝa na ama: Gir mǝnana kǝ pur nǝ ɓabum ɓwa ka, nda gir mǝnana 
pǝndǝkiyi ɓwa ka. 

21Acemǝnana nda nǝ ɓalǝu, a ɓabum ɓwa, sǝ aɗenyicau mǝɓane kǝ puro, kìɗìkì 
mala nongginǝban, ǝn'i, walki alú, panzǝzana, 

22nzumon, bwal ɓwa a bum, swarkiban, shamgir mala ɓwa, twal lullǝu, gusǝlǝ-
muru andǝ ɓwaɓana. 

23Amǝnia yì agir mǝɓane kat ka, à kǝ pur aɓa ɗenyicau mala ɓwa ka; à ndaka 
gir mǝnana à kǝ pǝndǝki ɓwa ka. 

Guliarǝu mala ɓe mɓwama 
(Matiu 15:21-28) 

24Yesu nying bu-nzali Galili, o a bu-nzali Taya andǝ Sidon. Kutio a ɓe ɓala, sǝ 
eare ama ɓǝ̀ kǝɓwa ɓǝ̀ sǝlǝ ce ɗang; kat andǝ amani ka, aɓwana sǝlǝa. 

25Sau ɗang, ɓe mɓwama na kam mǝnana muni muna-ɓwama ka ndanǝ kukwar 
mǝɓike a ɓa'nyami ka, ok ce Yesu, kara yiu yi kpa a ɓadǝmbǝi. 

26Mɓwame ka ɓwa Yahudi na ɗang, ɓwa Gǝrik na, à ɓǝli a bareban Fonishiya 
aɓa bu-nzali Suriya. Yi zǝmbǝi Yesu ɓǝ̀ pusǝ kukwar mǝnana arǝ muni ka. 

27Yesu ne wi ama, “Ɓǝa amuna, amǝɓala mem, amǝ Yahudi, ɓǝa li ɓǝa ɗǝmbǝo 
peatu. Acemǝnana ɓoaro ɓǝa twal girlina mala amuna ɓǝa turia anvwa, aɓwana 
mǝnana amǝ Yahudi na raka ɗang.” 

28Pǝlǝa mɓwame ne Yesu ama, “Mǝna ka mǝsǝcau na, Ɓwamǝgule, sǝa ma ko 
aban li ka anvwa kǝ kumo à kǝ li ɓwanggine mala girlina mala amuna mǝnana 
kǝ sukkio a nzali ka.” 

29Yesu ne wi ama, “Ace cau mo mǝno a bangŋi ka, kyane, kukwar purni rǝ 
munio!” 

30Pǝlǝa mɓwame nyare a ɓala kya kum muni aban nongŋo ɗǝong aɓa kala, 
kukwar purni ɓa'nyami. 

Yesu twali mǝ talasǝɓunna rǝkwana male 
31Yesu pǝlǝa nying bu-nzali Taya, ara a Sidon, kya pur a kun nggeamur Galili, 
aɓa bu-nzali Dekapolis. 

32Aɓea aɓwana yinǝi wi nǝ ɓeɓwa mǝnana mǝkir'ara na sǝ mǝtalasǝ-ɓunna na. 
À zǝmbǝi wi ɓǝ̀ tsǝk bu amur ɓwe ɓǝ̀ sonzǝi. 

33Yesu pusǝ ɓwe zak à puri ɓalǝ aɓwabunda, sǝ oasǝ amunabui aɓa kir 
ɓwabure, pǝlǝa tau ntara arǝ amunabui sǝ tsǝki ɓwe a lasǝi. 

34Yesu pǝlǝa loasǝ mǝsǝì a kuli, tusǝ ɓālǝi nǝ mǝsǝswatǝr, sǝ na 
ama, “Efata!” Tǝri ama, “Mǝna!” 

35Kara akir ɓwabure mǝna, sǝ tita okban. Talasǝi panzǝa, kǝ na cau pepe. 

36Yesu pǝlǝa ne ɓwabunda ama ɓǝa kǝa ne kǝɓwa ce ɗang. Kǝla à tsǝkta aɓwana 
nǝ tsǝa, ama ɓǝa ar ce, à kutio aban bang ce. 

37Gir nî pea wia ndali kǝrkǝr, à camarǝ ɓǝsǝlǝki ce ama, “Koya gir mana kǝ pe 
ka mǝɓoarne na!” À nyare à na ama, “Nggearǝ amǝ kir'ara ka kǝ tsǝia à kǝ okban, 
sǝ amǝ talasǝɓunna ka, pea wia nacau!” 

Markus 8 

Yesu linǝ́ aɓwana á-ine 
(Matiu 15:32-39) 

1Aɓalǝ amǝno yia apwari ka, ɓwabunda yi ram kǝrkǝr. Girlina pa kàm à nǝ̀ li 
ɗang. Yesu pǝlǝa tunǝ alaggana male sǝ nea wia ama, 

2“Mǝsǝswatǝr mala ɓwapǝndǝa man bwalam kǝrkǝr. À ndakani atam nongŋo 
tārú yalung, sǝ ko kǝgir pà kàm à nǝ̀ li ɗang. 

3Ɓǝ̀ ǝn tasǝtea ama ɓǝa o nǝ nzala ka, mǝsǝpǝndǝa nǝ̀ mea a njargula, 
acemǝnana aɓea aɓwana atea ka a puro aban sauwa.” 

4Alaggana male pǝlǝi wi ama, “A ya ban a ɓabondo man sǝ sǝm nǝ̀ kum girlina 
mana nǝ̀ linǝ́ ɓwapǝndǝa man ngga?” 

5Yesu ɗia ama, “Agbatali bǝredi shen a bu wun ɗe?” À eare ama, “Tongno-nong-
ɓari.” 

6Nda Yesu ne ɓwabunda ama ɓǝa dum nǝ do a nzali. Sǝ twal agbatali bǝredi 
mana tongno-nong-ɓari ka, oaso pakki Ɓakuli yàwá, sǝ ɓwanggia. Pea alaggana 
male ɓǝa gaki aɓwabunda, sǝ à gaki gbal. 

7À ndanǝ amǝ nji a buia bǝti. Yesu pǝlǝa pak yàwá amuria gbal, sǝ banggia wia 
ama ɓǝa gaki aɓwana. 

8Ɓwapǝndǝa lili, à ɗǝmbǝo. Anzǝm man ngga, alaggana male tarki cili 
aɓwanggina girlina mǝnana à ueo ka, à lumsǝ ago mǝgulke tongno-nong-ɓari. 

9Aburana kǝla á-ine à nda aɓalǝ aɓwabunda abanì. Pǝlǝa Yesu ne ɓwabunda 
ama ɓǝa mǝsǝe, ɓǝa o a la. 

10Lang tsǝngŋǝna aɓwana a ndà ka, yi eauwe a waru andǝ alaggana male, pǝlǝa 
à nyare a bu-nzali mala ban mǝnana à tunǝki ama Dalmanuta ka. 

Amǝ Farisi earce sǝn gir'lǝmndǝa 
11Lang amǝ Farisi ongŋǝna ama Yesu yina ka, à yiu à yì tita makgir andǝi. À nǝ̀ 
karǝki ka, à ɗi ama ɓǝ̀ lǝmndǝia wia gir'lǝmndǝa nǝ ban Ɓakuli, mǝnana nǝ̀ 
lǝmndǝ rǝcandǝa male ka. 

12Pǝlǝa Yesu tusǝ ɓālǝi kpǝm aɓa bangŋo male, sǝ na ama, “Palang sǝ aɓwana 
mǝnana a nza man kǝ earce sǝn gir'lǝmndǝa mǝ'pa ndali? Ən nggǝ na wun 
mǝsǝcau, pa mǝ nǝ pe aɓwana mǝnana a nza man kǝ gir'lǝmndǝa ɗang.” 

13Pǝlǝa ɗekia, eauwe a waru, nyare a kusǝì o a ɓe nkaring nggeamur. 

Yis mala amǝ Farisi andǝ mala Hirǝdus 
(Matiu 16:5-12) 

14Alaggana ka ɓalǝia lorǝo à yiu nǝ girlina abuia ɗang, kǝ gbatali bǝredi 
mwashat na à ndanǝi aɓa waru ka. 

15Lang à ndarǝ o aɓa waru ka, Yesu nun kiria ama, “Wu par kir wun arǝ yis mala 
amǝ Farisi andǝ mala Hirǝdus.” 

16À tita naki ce a rǝarǝia ama bangŋa anggo acemǝnana à yiu nǝ bǝredi a buia 
raka. 

17Yesu sǝlǝna rǝ cau mǝnana à nakiyi ka, pǝlǝa ɗia ama, “Palang sǝ wu kǝ naki 
acau arǝarǝ wun ama wu twal bǝredi a bu wun ɗang? Nggearǝ wun ngga, wu kǝ 
gandǝ surǝ gir ko wu bwalta gir mbo? Ɓabum wun na piu aɓa cande, kǝ gandǝ 
twal cau ɗang? 

18Amǝsǝ wun andǝ akir wun girki le? Ɓalǝ wun kasǝ arǝ kǝ cau re? 

19Mǝnana ǝn linǝ́ aɓwana á-tongno nǝ agbatali bǝredi tongno ka, cili mǝnana 
ueo, wu tarki ka, wu pwano arǝ ago shen ɗe?” À ear ama, “Lum nong-ɓari.” 

20Yesu nyare ɗia ama, “Sǝ mǝnana ɗǝm ǝn linǝ́ aɓwana á-ine nǝ agbatali bǝredi 
tongno-nong-ɓari ka, cili mǝnana ueo, wu tarki ka, wu pwan arǝ ago shen?” À 
eare ama, “Tongno-nong-ɓari.” 

21Pǝlǝa ɗia ama, “Ado ka wu surǝ gir mǝnana ǝn banggi cau amuri ka re?” 

Yesu mǝnmbi nte mǝsǝì a Beseda 
22À yì bik Beseda. Aɓea aɓwana yiu nǝ ɓe nte. À yì zǝmbǝi Yesu ama ɓǝ̀ tsǝk bui 
a rǝì, ɓǝ̀ mǝnmbi wi mǝsǝì. 

23Yesu bwal nte a garabui pusǝì anzǝm la. Pǝlǝa tapi ntara a mǝsǝì sǝ tsǝk bui a 
muri, sǝ ɗi ama, “A kǝ sǝn kǝgir ado le?” 

24Pǝlǝa nte man loasǝ muri a kuli, na ama, “E, ǝn nggǝ sǝn aɓwana, sǝ ǝn nggǝ 
sǝnia pepe ɗang. À nda kǝla anggun mǝnana à kǝ ging ngga.” 

25Yesu nyare tsǝk abui a mǝsǝ nte mǝno ɗǝm, kara amǝsǝì mǝn gamama, kǝ 
sǝnban gǝraɗau. 

26Yesu tasǝ te ama ɓǝ̀ o a la, ne wi ama, “Ce a kar nǝ ɓa mǝnia yì muna-la ka 
ɗang, ɓǝ̀ a nǝ o ka.” 

Cau mana pur a kun Bitǝrus amur Yesu ka 
(Matiu 16:18-20; Luka 9:18-21) 

27Yesu lo andǝ alaggana male à nying bu-nzali Galili, à o arǝ amuna-là tu nǝ ban 
la Kaisariya Filipi. Amur njar ka, Yesu ɗia ama “Aɓwana kǝ bangŋa ama mǝ nda 
yana?” 

28À eari wi ama, “Aɓea ɓwana kǝ na ama, a nda Yohana Mǝbatisǝma, aɓea 
ɓwana ka ama, a nda Iliya, sǝ aɓea ɓwana ka ama a nda ɓe kǝ mǝɓangna mala 
Ɓakuli.” 

29Pǝlǝa ɗia ama, “Sǝ wun ngga, wu na ama mǝ nda yana?” Bitǝrus eare ama, “A 
nda Kǝrǝsti, Mǝ'amsǝban.” 

30Yesu nunkiria ama ɓǝa kǝa ne kǝɓwa cau amuri ɗang. 

Yesu na cau amur lú male 
(Matiu 16:21-28; Luka 9:2-27) 

31Pǝlǝa tita banggia wia gir mǝnana nǝ̀ kumi ka. Na ama, “Muna mala Ɓwa ka 
nǝ̀ nu tanni ɗàngɗáng. Aɓwana-mǝgule andǝ agbani pǝris, andǝ amalǝm 
Nggurcau mala Musa nǝ̀ ɓinǝ mǝsǝì, à nǝ̀ wal-lui. Sǝ a tāruia nongŋo ka, nǝ̀ lo nǝ 
yilǝmu.” 

32Banggia wia mǝnia yì cau ka bwāng. Pǝlǝa Bitǝrus tunǝi a nkanggariban, 
gimbi arǝ cau mǝnana ne ka. 

33Yesu pǝlǝ rǝi sǝn alaggana male, pǝlǝa sà arǝ Bitǝrus ama, “Gǝshi banam, we 
Shetan! Ɗenyicau mo ka mala Ɓakuli na ɗang, mala ɓwapǝndǝa na!” 

34Pǝlǝa tunǝ ɓwabunda, andǝ alaggana male, nea wia ama: Ɓǝ̀ ɓwa twal ama nǝ̀ 
duk mǝkpatam ngga, dumǝna púp ɓwe nǝ̀ nying kpata agir mala ɓamuri. Ɓwe 
nǝ̀ twal takusǝam aɓa gandǝrǝu mala nutanni andǝ lú ulang mem amur nggun-
gangndi, sǝ nǝ̀ yiu atam arǝ aban kat mǝnana mǝ nǝ ká akàm ngga.  

35Acemǝnana ɓwa mana kǝ earce amsǝ yilǝmi ka, nǝ̀ ɗwanyi banì, sǝ ɓwa 
mǝnana turta yilǝmi acem andǝ ce Cau Amsǝban ngga, nǝ̀ kumi. 

36Mana nǝ̀ puri ɓwa yì mǝnana ɓǝ̀ kum girbunda mala ɓanza kat, sǝ turta yilǝmi 
ka? 

37Mana gir nì na ɓwa na nǝi nǝ̀ pe Ɓakuli ace mǝnana ɓǝ̀ kum yilǝmu mǝnana 
málá male pà kàm raka? 

38 Wu kǝa pak kǝsǝkyem andǝ cau mem aɓa mǝnia yì ɓanza mǝ ɗwanyi do nǝ 
mǝsǝcau aban Ɓakuli, andǝ mǝnana lumsǝ nǝ cauɓikea ka ɗang. Ɓǝ̀ kǝɓwa pak 
kǝsǝkyem ngga, mim Muna mala Ɓwa ka, mǝ nǝ pak kǝsǝkye gbal a pwari 
mǝnana mǝ nǝ nyar nǝi aɓa ɓoarɓwa mala Tárram, andǝ amǝturonjar mǝfele 
male ka. 

Markus 9 

1Yesu lidǝmbǝa ne na cau ama: Ɓafo, ǝn nggǝ bangga wun, aɓalǝ wun mǝnia wu 
cam ngga, aɓea aɓwana nakam mǝnana à pà nǝ̀ wu raka, she ɓǝa sǝna Domurǝm 
mala Ɓakuli yina nǝ rǝcandǝa ka. 

Nggurǝ Yesu nggaɗi 
(Matiu 17:1-13; Luka 9:28-36) 

2Anzǝm nongŋo tongno-nong-mwashat ka, Yesu tunǝ Bitǝrus, sǝ Jemis, sǝ 
Yohana. Pǝlǝa um nǝia amur nkono mǝdāre, nǝmurǝia. Akano ka rǝ Yesu twalo 
nggaɗi àkǝ̀ ɓamǝsǝia. 

3Anggurbyau rǝì pwasǝ tyal-tyal mǝnana kǝɓwa pà kàm a ɓanza mǝnia ka nǝ̀ 
gandǝ lak gir nǝ̀ fa anggo raka. 

4Kara Iliya, andǝ Musa, à pusǝrǝia à kǝ na cau nǝ Yesu. 

5Bitǝrus ne Yesu ama, “Malǝm, yàwá, mǝnana ado sǝm ndakani ka. Sǝm nǝ̀ kar 
gumli tārú, mwashat ka nda aceo, mwashat ka nda ace Musa, sǝ man mwashat 
ka nda ace Iliya.” 

6Yì andǝ aɓi ka ɓangciu bwalia kǝrkǝr, yale surǝ gir mǝnana nakiyi cau amuri 
ka ɗang. 

7Pǝlǝa pǝrɓang puro yi gir muria. Gi Ɓakuli pur nǝ ɓa pǝrɓang ama, “Mǝnia ka 
nda Munem mǝnana ǝn earkiyi ace raka. Wu oki wi.” 

8À nǝ̀ loasǝ mǝsǝia ka, ko à sǝn kǝɓwa ɗang, kǝ Yesu na nǝmurǝì. 

9À nda aban sulǝi mur nkono ka, Yesu nunkiria nea wia ama, “Wu kǝa ne kǝɓwa 
ce gir mǝnana wu sǝn ngga ɗang, she ɓǝ̀ Muna mala Ɓwa longŋǝni ɓembe ka.” 

10Pǝlǝa à bwal ce gbal àkǝ̀ rǝarǝia, à kutio amur naki acau amur, “Loapi ɓembe 
ka ɓālǝi nda mana?” 

11Pǝlǝa à ɗi Yesu ama, “Palang sǝ amalǝm Nggurcau mala Musa bangŋa ama, 
Iliya nǝ̀ aki Kǝrǝsti dǝmbǝa yiu?” 

12Yesu earia wia ama, “E, Iliya nǝ̀ yiu a dǝmbǝa, nǝ̀ yia gilǝki agir kat ɓǝa duk 
pepe. Sǝ Malǝmce ka, na gbal mbo ama, Muna mala Ɓwa ka nǝ̀ tanni kǝrkǝr sǝ 
à nǝ̀ ginǝi? 

13Sǝa ma ǝn nggǝ bangga wun, Iliya angŋǝna dǝmbǝa yina, sǝ à pangŋǝni koya 
gir mǝnana yia ka à earce ka, kǝla mǝnana à gilǝì amuri ka.” 

Yesu pusǝ kukwar arǝ muna 
(Matiu 17:14-21; Luka 9:37-49) 

14Lang à nyarǝna aban acili alaggana ka, à sǝn ɓwapǝndǝa kǝrkǝr rambǝa a rǝia, 
sǝ aɓea amalǝm Nggurcau mala Musa na aban makgir andǝia. 

15Lang ɓwabunda nǝ̀ sǝn Yesu ka, à ndali kǝrkǝr, sǝ à swar a mire à yì makki wi 
kun. 

16Yesu ɗi ka laggana male ama, “Mana gir ni wu makkiyigir wunǝia amuri?” 

17Ɓe ɓwa aɓa ɓwabunda kasǝa ama, “Malǝm, ǝn yiu nǝ munem abano ace 
mǝnana wu twali ban rǝkwana ka. Ndanǝ kukwar a rǝì, mǝnana kǝ eari wi 
nacau raka. 

18Ɓǝ̀ loarǝi ka, nǝ̀ me a nzali, ntara nǝ̀ gupi a kuni, nǝ̀ nggǝ go minǝì, sǝ nǝ̀ shiuri 
kwanggong. Nda ǝn ne alaggana mo nǝma ɓǝa pusǝì sǝ à gandǝi ɗang.” 

19Yesu nea wia ama, “Wun amǝ ɗwanyi earnǝ Ɓakuli! Banem nǝ̀ sau lang ata 
wun sǝ wu nǝ̀ kani earnǝ cau? Banem nǝ̀ sau lang aban twal gandǝa nǝ wun? 
Wu yinǝam nǝ mune!” 

20À pǝlǝa à yiu nǝ muna. Lang kukwar nǝ̀ sǝn Yesu ka, kara kàr muna dǝkǝrǝki 
kǝ̀rkǝ́r, turi a nzali. Muna camarǝ ɗǝnggǝliki, ntara kǝ gupi a kuni. 

21Yesu ɗi tar muna ama, “Aya pwari sǝ mǝnia yì gir ka tiki te?” Pǝlǝa eare ama, 
“Tiki te a muntulo. 

22A ɓe pwari ka kǝ me a bǝsa ko a mùr, ama nǝ̀ wal-lui. Sǝa ma ɓǝ̀ a nǝ gandǝi 
ka, sǝn mǝsǝswatǝr ma'sǝm, bwala sǝm nggam!” 

23Yesu ɗi ama, “Ace mana sǝ a na ama, ‘ɓǝ̀ a nǝ gandǝi ka?’ Ko man ngga nǝ̀ 
gandǝ pa aban ɓwa mǝnana earnǝ cau mala Ɓakuli nǝ ɓabumi kat ka.” 

24Tar muna ear nǝ rǝɓǝla ama, “Ən earǝna ǝn pana ɓamuram, bwalam nggam 
ɓǝ̀ ǝn limurǝm amur ɗwanyi paɓamuru mem!” 

25Lang Yesu sǝn ɓwapǝndǝa nǝ̀ nggǝ kana aban yiu ka, kara sà arǝ kukwar 
ama, “We kukwar mala kir ara andǝ mala talasǝɓunna, ǝn nggǝ banggo nǝma, 
wu puri rǝi, cea nyare a kuti kam ɗǝm ɗang!” 

26Kukwar mak'zwalo, pūrǝki muna wak, sǝ puri nyami. Muna nong kpoklyak, 
kǝla wu nǝ wú, gandǝa aɓea aɓwana bangŋa ama, “Wuna!” 

27Yesu bwali a garabui, loasǝi amur akusǝi, pǝlǝa lo came. 

28Anzǝm mana Yesu nyarǝna a ɓala ka, alaggana male ɗi a sǝmbǝrǝa, ama, 
“Palang sǝ sǝm gandǝ pusǝ mǝno yì kukwar ka ɗang?” 

29Yesu nea wia ama, “Ulang mǝnia yì kukwar ka, kǝ hiwi andǝ gilmur na nǝ̀ 
pusǝì ka.” 

Yesu bangce lú male 
(Matiu 17:22-23; Luka 9:43-45) 

30À ɗeki ban mǝno à ara aɓa bu-nzali Galili. Yesu ear ama ɓǝ̀ kǝɓwa surǝ ban 
mǝnana à ndakam ngga ɗang, 

31acemǝnana nda aban kani alaggana male gir. Nea wia ama, “Muna mala Ɓwa 
ka, à nǝ̀ kurakuro nǝi aban aɓwana. À nǝ̀ wal-lui, sǝ a tāruia nongŋo ka nǝ̀ lo nǝ 
yilǝmu.” 

32Sǝ ko à bwalta gir mǝnana banggiyi ka ɗang, sǝ ɓangciu pakkia wia ɓǝa ɗi 
amuri. 

Yana gulo kutiban kat? 
(Matiu 18:1-5; Luka 9:40-48) 

33Pǝlǝa à yiu a Kapanahum. Yi dumǝna a ɓala ka, Yesu ɗi ka laggana male 
ama, “Mana wu makkiyigir amuri a tanjar aban yiu?” 

34Pǝlǝa à do kunia ɗǝong, acemǝnana a njargula ka, à makgir amur ko yana 
aɓalǝia nda ɓwamǝgule kat. 

35Lang Yesu dumǝna nǝ do ka, pǝlǝa tunǝ alaggana male lum nong-ɓari nea wia 
ama, “Ɓǝ̀ ɓwa earce duk mǝdǝmbǝa ka, dumǝna púp ɓwe nǝ̀ duk mǝ'nzǝmo, sǝ 
nǝ̀ duk guro mala aɓi kat.” 

36Pǝlǝa loasǝ muna mǝkyauwe tamsǝi a ɓadǝmbǝia. Núnní a nkanggari rǝi, sǝ 
nea wia ama, 

37“Ɓwa mǝnana ak muna kǝla mǝnia aɓa lullǝam ngga, Mǝ nda akiyiam ngga. Sǝ 
ɓwa mǝnana em ngga, Mǝ nda akiyiam nǝmurǝam ngga ɗang, nda ban ak 
Tárram mǝnana tasǝam ngga.” 

Ɓwa mǝnana ɓinǝ sǝm raka nda ata sǝm 
(Luka 9:49-50) 

38Yohana ne wi ama, “Malǝm, sǝm sǝn ɓe ɓwabura aban pusǝki akukwar aɓa 
lullǝo, sǝ sǝm pǝrki, acemǝnana yì ka, pa aɓalǝ sǝm ɗang.” 

39Yesu ne wi ama: Ce wu pǝrki ɗang. Kǝɓwa pà kàm nǝ̀ pak gir'ndali aɓa lullǝam, 
sǝ nyar tu nǝ̀ bang mǝɓane a muram ɗang. 

40Ɓwa mǝnana kat ɓinǝ ce sǝm raka, nda ata sǝm. 

41Ɓafo ǝn nggǝ bangga wun, ɓǝ̀ koyana sǝ pà wun murnuna aɓa lullǝam, 
acemǝnana wu ndaka mala Kǝrǝsti ka, pà nǝ̀ ɗwanyi tangnakusǝi ɗang. 

Tsǝk ɓwa ɓǝ̀ pak cauɓikea 
(Matiu 18:9-10; Luka 19:1-2) 

42 Ɓǝ̀ koyana sǝ tsǝk mwashat aɓalǝ amuna mǝnana à earnǝ mim, sǝ pak 
cauɓikea ka, nǝ̀ ɓoari ɓǝa ɗurri wi nggea taligo a meali, sǝ ɓǝa turi aɓa 
nggeamur. 

43-44Ace mani ka, ɓǝ̀ buo kǝ cio a kǝ pak cauɓikea ka, kasǝi kpat. Nǝ̀ ɓoaribani 
wu kutio a yilǝmu mana málá male pà kàm raka nǝ bu mwashat, amur mana a 
nǝ dum nǝ abuo ɓari sǝ à nǝ̀ turo aɓa lu-bǝsa, aban mǝnana bǝsa male kǝ linggi 
raka. 

45-46Ɓǝ̀ kusǝo na kǝ cio a kǝ pak cauɓikea ka, kasǝi kpat. Nǝ̀ ɓoaribani wu kutio 
a yilǝmu mana málá male pà kàm raka nǝ kusǝu-kasǝa, amur mana a nǝ dum 
nǝ akusǝu ɓari sǝ à nǝ̀ turo aɓa lu-bǝsa ka. 

47 Sǝ ɓǝ̀ mǝsǝo na kǝ cio a kǝ pak cauɓikea, pusǝì turi! Nǝ̀ ɓoaribani wu kutio a 
domurǝm mala Ɓakuli nǝ mǝsǝu mwashat, amur mana a nǝ dum nǝ amǝsǝu 
ɓari sǝ à nǝ̀ turo aɓa lú-bǝsa ka.  

48Akano ka “nggwaso mana nǝ̀ nggǝ lia ka, pà nǝ̀ wu ɗang, sǝ bǝsa mana nǝ̀ nggǝ 
pisǝkia ka, pà nǝ̀ linggi ɗang.” 

49 Koyan ngga nǝ bǝsa sǝ à nǝ̀ ci nǝ̀ ɓoarnsari. 

50 Tuɓamur ka ɓoaro, sǝ ɓǝ̀ cyauwe male purini wi ka, nǝ mana sǝ à nǝ̀ ci nǝ̀ 
cyau ɗǝm? Wu dum nǝ ɓealǝu kǝla tuɓamur arǝarǝ wun, wu dum nǝ dorǝpwala 
arǝarǝ wun.  

Markus 10 

Kanigir amur gau doɓala 
(Matiu 19:1-2; Luka 16:8-20) 

1Yesu ɗeki Kapanahum, wario a bu-nzali Yahudi, a nkaring Mur Jodan. 
Ɓwabunda yi ram ɗǝm abani à kàrǝì aɓalǝu, pǝlǝa kania wia gir kǝla mǝnana 
pàkkiyi ka. 

2Aɓea amǝ Farisi yiu à yì karǝki nǝ ɗiban ama, “Nggurcau eare ama ɓǝ̀ ɓwa ɓǝ̀ 
pǝr mami le?” 

3Yesu pǝlǝa earia wia nǝ ɗiban ama, “Mana ɗe Musa bangŋa aɓa nggurcau amur 
gau-doɓala?” 

4À eare ama, “Musa eare ama, ɓǝ̀ ɓwa ɓǝ̀ gilǝî mɓwama takada gau doɓala, sǝ 
ɓǝ̀ tasǝ takwari ɓǝ̀ o.” 

5Yesu nea wia ama, “Nda ace murcandǝa ma'wun sǝ Musa gilǝa wun mǝnia yì 
nggurcau ka. 

6Sǝ mǝno ka nda njar mala Ɓakuli ɗang. A tita pusǝ ɓanza ka, ‘Ɓakuli pusǝ 
ɓwapǝndǝa, ɓwabura andǝ mɓwama,’ kǝla mana Malǝmce na ka. 

7‘Ace mani ka, ɓwabura nǝ̀ nying tarrí andǝ ngge, nǝ̀ yia lanzǝa arǝ mami. 

8Yia ɓari ka à dumǝna nggūrǝu mǝ'mwashati.’ À pa ɗǝm ɓari ɗang, à nda 
mwashat. 

9Ace mani ka, gir mǝnana Ɓakuli dapi ka, ɓǝ̀ ɓwa ɓǝ̀ kǝa gauwi ɗang.” 

10Lang à nyarǝna a ɓala ka, alaggana mala Yesu ɗi amur mǝnia yì cau ka. 

11Pǝlǝa nea wia ama, “Ɓǝ̀ koyana sǝ pǝr mami sǝ al ɓe mɓwama ka, nda rǝ pakki 
mɓwama mǝdǝmbe cauɓikea mala nongnǝban a nza nǝ doɓala nǝ ɓaria 
mɓwama. 

12Sǝ ɓǝ̀ mɓwama na gbal nying burri, sǝ kya al ɓe ɓwabura ka, nda rǝ pak 
cauɓikea mala nongnǝban a nza nǝ doɓala.” 

Yesu tsǝki amuna bu 
(Matiu 19:13-15; Luka 18:15-17) 

13Aɓea ɓwana yiu nǝ amuna aban Yesu ɓǝ̀ tsǝkia bu, pǝlǝa alaggana male lo à 
sà a rǝia. 

14Lang Yesu nǝ̀ sǝn mǝnia yì gir ka, bumi lullo arǝ alaggana male. Pǝlǝa nea wia 
ama, “Wu ɗekia amuna ɓǝa yiu abanam, wu kǝa pǝria ɗang. Acemǝnana 
domurǝm mala Ɓakuli ka, nda ace aɓwana mǝnana à nda kǝla amǝnia yia 
amuna ka. 

15Ən nggǝ bangga wun ɓafo, ɓwa mǝnana pà nǝ̀ ak domurǝm mala Ɓakuli kǝla 
muna mǝkyauwe raka, pà nǝ̀ kuti kam ɗang.” 

16Pǝlǝa twal amuna a kikili, sǝ tsǝk bui a ɓamur koyan atea ka, sǝ tsǝkia wia bu. 

Lagga mǝkume 
(Matiu 19:16-30; Luka 18:18-30) 

17Lang Yesu longŋǝna nǝ̀ o ka, ɓeɓwa ɓangŋa ate kya kūndǝo a ɓadǝmbǝi, sǝ 
zǝmbǝi wi ama, “Malǝm mǝɓoarne, mana gir ni mǝ nǝ pa sǝ mǝ nǝ kum yilǝmu 
mǝnana málá male pà kàm raka?” 

18Yesu ɗi ama, “Palang sǝ a tunǝam ama Malǝm mǝɓoarne? Kǝɓwa pà kàm 
mǝɓoarne na ɗang, kǝ Ɓakuli na nǝmurǝì ɓǝrɓǝr. 

19A surǝ anzongcau mǝnia ka: ‘Kǝa wal lú ɗang, kǝa pak cauɓikea nongnǝban a 
nza nǝ doɓala ɗang, kǝa iun'i ɗang, kǝa na nyir ɗang, kǝa ɓǝmbǝriban ɗang, 
gusǝlǝ tárro andǝ nggo.’ ” 

20Pǝlǝa ɓwabure na ama, “Malǝm, yale mǝ nda muna sǝ ǝn bwal amǝnia yì 
anzongcau ka.” 



105 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

21Yesu sǝni sǝnban earcearǝu, pǝlǝa ne wi ama, “Gir mwashat sǝ a ɗwanyi, o, 
kya mak girkuma mo kat, sǝ wu gaki amǝtǝr boale, a nǝ kum gǝna a kuli. Sǝ wu 
yiu wu yi kpa atam.” 

22Lang nǝ̀ ok mǝnia yì cau ka, nun nggur a dǝmbǝi. Pǝlǝ rǝì o nǝ ɓabumkiɗikea, 
acemǝnana yì ka, ndanǝ kume kǝrkǝr. 

23Yesu pǝlǝ rǝì sǝnban, pǝlǝa ne alaggana male ama, “Amǝkume ka, nǝ kwanbia 
wia sǝ à nǝ̀ kutio a domurǝm mala Ɓakuli!” 

24Cau male pakki alaggana male ndali. Pǝlǝa Yesu nea wia ama, “Wun amuna, 
kutio a domurǝm mala Ɓakuli ka kwano na a gir nì ɗang fa! 

25Kutio mala mǝkume aɓa domurǝm mala Ɓakuli ka kwano kuti kutio mala 
kalakadambi a tūli nlerǝman.” 

26Alaggana ndali kǝrkǝr. À ɗiki rǝarǝia ama, “Sǝ yana ado nǝ̀ au le?” 

27Yesu sǝnia kyap-kyap, sǝ na ama, “Ɓǝ̀ mala ɓwapǝndǝa na ka, mǝ gandǝe pà 
kàm ɗang, sǝa ma pa anggo aban Ɓakuli ɗang. Aban Ɓakuli ka koman ngga nǝ̀ 
gandǝ pa.” 

28Bitǝrus pǝlǝa kasǝi ama, “Sǝni, sǝm ɗekina koyagir ka, sǝm yiu a kpato!” 

29Yesu pǝlǝi wi ama, “Ɓafo na, ǝn nggǝ na wun ngga, ɓǝ̀ ɓwa ɗeki ɓala, ko 
amǝ'eambǝi amuna-burana, andǝ amuna-mamǝna, ko ngge ko tarrí, ko amuna, 
ko aɓaban acem andǝ ce hamnǝ Cau Amsǝban ngga, 

30nǝ̀ kum tangnakusǝi. A ɓanza mǝnia ka, nǝ̀ kum aɓala, amǝ'eambu aburana 
andǝ amamǝna, anggeau, amuna, andǝ aɓaban; amǝnana lakki malea nǝ̀ ká kusǝ 
gbǝman mala amǝnana ɗekia ka. Nǝ̀ kumia a tarǝia andǝ nutanni gbal. Sǝ a 
ɓanza mǝnana kǝ yiu ka nǝ̀ kum yilǝmu mǝnana málá male pà kàm raka. 

31Aɓwana pas mǝnana à nda tyang-tyang ado ka, à nǝ̀ ngga buricea, sǝ amǝnana 
à buricea ado ka, à nǝ̀ ngga duk tyang-tyang.” 

Yesu na cau ɗǝm amur lú male 
(Matiu 20:17-19; Luka 18:30-32) 

32À nda aban o a Urǝshalima ka, Yesu ak dǝmbǝa kǝ ká sǝ alaggana male na ate. 
Alaggana male ndali kǝrkǝr, sǝ acili aɓwana mǝnana à kǝ yiu atea ka ɓangciu 
pakkia wia, acemǝnana a Urǝshalima ka, aɓwana na kam pas mǝnana à 
ɓinǝmǝsǝì ka. Pǝlǝa Yesu tunǝ alaggana male lum-nong-ɓari a giriban, sǝ 
banggia wia koyagir mǝnana nǝ̀ ngga kumi ka. 

33Nea wia ama, “Sǝm ndya sǝm kǝ eauwe aban o a Urǝshalima ka. Muna mala 
Ɓwa ka à nǝ̀ ngga kurna kuro nǝi, aban agbani pǝris andǝ amǝkani Nggurcau 
mala Musa. À nǝ̀ kasǝi wi ɓashi lú, sǝ à nǝ̀ tasǝi a bu aɓwana mǝnana amǝ Yahudi 
na raka. 

34Yia ka à nǝ̀ oali, à nǝ̀ tapi ntara a rǝì, à nǝ̀ kwe, sǝ à nǝ̀ wal-lui. Sǝa ma anzǝm 
anongŋo tārú ka nǝ̀ lo nǝ yilǝmu.” 

Zǝmbǝa mala Jemis andǝ Yohana 
(Matiu 20:20-28) 

35À nǝ̀ nggǝ ká a njar ka, Jemis andǝ Yohana, amuna mala Zabadi, à yiu abani tu 
à yì ne wi ama, “Malǝm, sǝm nggǝ earce ama wu pakka sǝm gir mǝnana sǝm nǝ̀ 
zǝmbǝo wu pak ka!” 

36Yesu pǝlǝa ɗia ama, “Mana wu earkiyice mǝ pakka wun?” 

37À eari wi ama, “Pwari mǝnana a nǝ do a bunomurǝm mǝɓoarɓwe mo ka, ɓǝ̀ 
mwashat ata sǝm ɓǝ̀ do a buo mǝli, sǝ ɓeɓwa ɓǝ̀ do a buo mǝnggare aɓa 
ɓoarɓwa mo.” 

38Yesu earia wia ama, “Wu surǝ gir mǝnana wu zǝmnggiyi ka ɗang. Wu nǝ̀ 
gandǝ nu aɓa kwap mala tanni mǝnana mala mǝ nǝ nu kam ngga, ko wu nǝ̀ 
gandǝ ak batisǝma mala walban lú kǝla mǝnana dumǝnam púp à nǝ̀ wal luem 
ngga le?” 

39À pǝlǝa à eare ama, “Sǝm nǝ̀ gandǝi.” Yesu nea wia ama, “Ɓafo na wu nǝ̀ nu 
aɓa kwap mǝnana dupǝnam púp mǝ nǝ nu kam ngga, sǝ à nǝ̀ pakka wun 
batisǝma mǝnana dumǝnam púp à nǝ̀ pakkam ngga. 

40Sǝa ma, pa aɓa buam ɓǝn tsǝk ɓwa ɓǝ̀ do ata buam mǝli ko a buam mǝnggare 
ɗang. Ɓakuli gilǝki amǝno yì aban ngga ace aɓwana mǝnana tarkia ka.” 

41Lang acilia alaggana mana lum nǝ̀ ok gir mǝno Jemis andǝ Yohana alkite ka, 
bumia lullo. 

42Pǝlǝa Yesu tunǝia à yì rambǝa, sǝ nea wia ama, “Kǝla mana wu sǝlǝ ka, aɓwana 
mǝnana à surǝia ama à nda ka murǝma ko à nda ka ɓwana-mǝgule a ɓanza man 
ngga, à kǝ lǝmndǝ rǝcandǝa amur aɓwana mana à nda aɓatea ka. 

43Sǝa ma ata wun ngga pà nǝ̀ pa anggo ɗang. Ɓwa mǝnana kǝ earce nǝ̀ duk 
ɓwamǝgule ata wun ngga, dumǝna púp nǝ̀ duk rítǎu mala acilia. 

44Sǝ ɓwa mǝnana earce ama nǝ̀ duk mǝ dǝmbǝa ka, dumǝna púp nǝ̀ duk guro 
mala aɓi kat. 

45Ko nggearǝ Muna mala Ɓwa ka yiu ace mǝnana nǝ̀ do sǝ ɓǝ̀ aɓwana pakki wi 
turo ka ɗang. Yì ka, yiu ace mǝnana nǝ̀ pakki aɓwana turo, sǝ ɓǝ̀ pa yilǝmi ace 
amsǝ ɓwabunda pas.” 

Nte Bartimawus kum sǝnban 
(Matiu 20:29-34; Luka 18:35-43) 

46Yesu andǝ alaggana male yi bik Jeriko. Lang a nda aban puri ɓa Jeriko ka, 
aɓwana pas kana atea. Ɓe nte na kam lullǝi ama Bartimawus, muna mala 
Timawus, dumǝna a girǝi njargula aban zǝmnggi agir. 

47Lang nǝ̀ ok ama Yesu Ɓwa Nazarat na kǝ kuti ka, tita loasǝ gi kǝ na ama, “Yesu, 
Mǝkà Dauda, sǝn mǝsǝswatǝr mem!” 

48Aɓwana pas loarǝi, à pyau wi ɓǝ̀ pwalo. Kara nyare loasǝ gi kam kpǝm ama, 
“Mǝkà Dauda, sǝn mǝsǝswatǝr mem!” 

49Lang Yesu oe ka, pǝlǝ rǝì sǝ came, na ama, “Wu tunǝi ɓǝ̀ yiu.” Pǝlǝa à tunǝi yì 
nte, à ne wi ama, “Ɓǝ̀ banɓoaro, lo, nda kǝ tunǝo ka.” 

50Kara túr girkumsǝo male anggo, lo pǝrpǝr yiu aban Yesu. 

51Yesu ɗi ama, “Mana a earce ama mǝ pakko?” Nte man pǝlǝa ne wi ama, 
“Malǝm, ǝn nggǝ earce sǝnban!” 

52Yesu ne wi ama, “Kyane, guliarǝu mo arǝ Ɓakuli twalǝno ban rǝkwana.” Àkǝ̀ 
banì kara sǝnban, pǝlǝa kpata Yesu aban o a njargula. 

Markus 11 

Aɓwana gingsǝ Yesu nǝ ɓwangsǝban a Urǝshalima 
(Matiu 21:1-11; Luka 19:28-40; Yohana 12:12-19) 

1Lang Yesu andǝ alaggana male mala à nǝ̀ bik Urǝshalima ka, à yì bwal ban ala 
Betafaji andǝ Betani, amur Nkono mala anggun Olif. Yesu tasǝ ɓari aɓalǝ 
alaggana male, 

2nea wia ama, “Wu kyane a muna-la mǝnana a dǝm wun ngga. Wu nǝ̀ kuti kam 
ani ka, wu nǝ̀ kum mǝndambǝritso mǝnana kǝɓwa malaká eau a nzǝmi raka. 
Wu panzǝi wu yiu nǝi kani. 

3Ɓǝ̀ kǝɓwa ɗi wun ama palang sǝ wu kǝ panzǝi le ka, wu ne wi ama, ‘Ɓwamǝgule 
ma'sǝm kǝ earce. Banì pà nǝ̀ sau ɗang nǝ̀ nyesǝi.’ ” 

4Pǝlǝa alaggana mǝnia ɓari ka à wario à kya kum mǝndambǝritso à kùrni a kun 
ɓala a girǝi njargula. 

5À nda ban panzǝe ka, aɓea aɓwana mǝnana à ndakam aban came ka, à ɗiban 
ama, “Mana wu pakkiyia, wu nda ban panzǝ mǝndambǝritso mǝna?” 

6Pǝlǝa à nyesǝia wia cau kǝla mǝnana Yesu nea wia ka. Pǝlǝa à nyinggia wia 
mǝndambǝritso, à um nǝi. 

7Lang à yina nǝ mǝndambǝritso aban Yesu ka, à makki adaura malea a nzǝmi, 
pǝlǝa Yesu eauwe do amuri. 

8Aɓwana pas ata ɓwabunda sarǝki adaura malea a tanjargula, sǝ aɓea ɓwana 
ka, malea ka ambu ka nggun na à kasǝkya, à sarǝkia a tanjargula ka. 

9Aɓwana mǝnana a ɓadǝm Yesu andǝ aɓwana mǝnana a nzǝmi aban ká ka, à 
loasǝ gia ama, “Wu ɓwangsǝ Ɓakuli! Tsǝkbu ɓǝ do amur ɓwa mana kǝ yiu aɓa 
lullǝ Mǝtalabangŋo ka! 

10Ɓǝ̀ tsǝkbu do amur domurǝm mana kǝ yiu, mala kà-sǝm Dauda ka! 
Ɓwangsǝban aban Ɓakuli kano a kuli!” 

11Anggo sǝ Yesu kutio aɓa Urǝshalima, pǝlǝa wario aɓa Ndàmǝgule mala 
Ɓakuli. Loasǝ mǝsǝì sǝn koman ngga, sǝ acemǝnana pwari kutina ka, pǝlǝ kusǝì 
puro, o a Betani andǝ alaggana male mana lum nong-ɓari ka. 

Yesu sú nggun vwari 
(Matiu 21:18-22) 

12Ban fa ka, à nying Betani à nyare a Urǝshalima. Yesu ka ok nzala. 

13Lang nǝ̀ sǝn nggun vwari a ɓadǝmbǝi nǝ ambui ka, kyangye aban ká abani 
ama yakǝla nǝ̀ kum ɓǝle kam. Yiu ka yi kum kǝgir ɗang, kǝ mbui na nǝmurǝì, 
acemǝnana kunɓǝla mala vwari malaká karǝ ɗang. 

14Pǝlǝa Yesu ne nggunî ama, “Kǝ ɓwa pà nǝ̀ li ɓǝleo ɗǝm ɗang!” Alaggana male 
ok mǝnia yì cau ne ka. 

Yesu pǝr aɓwana aɓa Ndàmǝgule 
(Matiu 21:12-17; Luka 19:45-48; Yohana 2:18-22) 

15Anzǝm mana Yesu andǝ alaggana male yi bwalǝna Urǝshalima ka, pǝlǝa kutio 
aɓa Ndàmǝgule mala Ɓakuli, kara tita pǝr aɓwana mǝnana à kǝ kurkuro andǝ 
makki agirkuro aɓa Ndàmǝgule ka. Ramnggi ta atebǝl mala amǝ nggaɗi boalo 
andǝ abenci mala amǝ makki akutumurǝm. 

16Sǝ eare ɓǝ̀ kǝɓwa kuti nǝ girkuro aɓa Ndàmǝgule mala Ɓakuli ɗang. 

17Pǝlǝa tita kania wia gir. Nea wia ama, “À gilǝ mbo a Malǝmce ama, ‘Ɓala mem 
ngga, à nǝ̀ tunǝi ama ɓala hiwi ace aɓwana arǝ anzali kat,’ sǝ wu ngga, wu nyesǝi 
pǝlǝ npu mala amǝ'ɓǝmbǝriban!” 

18Agbani pǝris andǝ amalǝm Nggurcau mala Musa ok mǝnia yì cau ka. Pǝlǝa à 
tita alta njar mǝnana à nǝ̀ wal-lui nǝi ka. Sǝ yia ka, ɓangciu kǝ pakkia wia a rǝì, 
acemǝnana ɓwapǝndǝa kat ka ndali nǝ kanigir male. 

19Lang pwari kpana ka, Yesu andǝ alaggana male puri ɓa nggeala. 

Nggun vwari wuli 
(Matiu 21:20-22) 

20Ban fana nǝ dǝmbari à nǝ̀ nggǝ kuti nǝ ban nggun vwari mǝnana Yesu suí ka, 
kara à sǝni ka imǝna, yi bwal a nlerǝe. 

21Ɓalǝ Bitǝrus kasǝa arǝ cau mǝnana Yesu banggi nggunî ka, pǝlǝa ne Yesu ama, 
“Malǝm, sǝni! Nggun vwari mǝnana a suí ka imǝna!” 

22Yesu ear ama, “Wu pà ɓabum wun arǝ earnǝ Ɓakuli. 

23Ən nggǝ bangga wun mǝsǝcau, koyana sǝ ne nkono man ama, ‘Lo o, kya kpa 
aɓa nggeamur’ sǝ ɓǝ̀ earnǝi a yilǝmi, sǝ ɓabumi tuti amur cau mǝnana bang 
ngga raka, cau mǝnana bang ngga nǝ̀ yia pa. 

24Ace mani ka ǝn nggǝ bangga wun, ɓǝ̀ mana wu zǝmbǝa aɓa hiwi ka, wu ear 
ama wu kumǝni. Anggo ka sǝ nǝ̀ duk ma'wun. 

25 “Ɓǝ̀ wu came aban pak hiwi, sǝ wu ndanǝ kǝgir a bum wun arǝ kǝɓwa ka, wu 
twalbani, ace mǝnana Tar wun mǝnana a kuli ka ɓǝ̀ twala wun ban acauɓikea 
ma'wun.  

26Sǝ ɓǝ̀ wu twalbani raka, anggo sǝ Tar wun mǝnana a kuli ka, pà nǝ̀ twala wun 
ban acauɓikea ma'wun ɗang.” 

Ɗiban amur rǝcandǝa mala Yesu 
(Matiu 21:23-29; Luka 20:1-8) 

27Sǝ à nyare à yiu ɗǝm a Urǝshalima. Lang Yesu na aban gya aɓa Ndàmǝgule 
mala Ɓakuli ka, agbani pǝris andǝ amalǝm Nggurcau mala Musa, andǝ aɓwana-
mǝgule yiu abani. 

28À yì ɗi ama, “Nǝ́ ya rǝcandǝa nani sǝ a kǝ pakki amǝnia yì agir ka, sǝ yana 
mǝnana po rǝcandǝa mala pakkia ka?” 

29Yesu eari wia ama, “Mǝ nǝ ɗi wun, ɗiban mwashat. Ɓǝ̀ wu bangŋǝnam gir 
mǝnana ǝn ɗi wun ngga, sǝ mǝ nǝ bangga wun rǝ ɓwa mǝnana pam mǝnia yì 
rǝcandǝa sǝ ǝn nggǝ pakki amǝnia yì agir ka. 

30Wu banggam, batisǝma mala Yohana ka, pur nǝ kuli le ko nǝ ban ɓwapǝndǝa?” 

31À pǝlǝki ce a rǝarǝia ama, “Ɓǝ̀ sǝm bangŋa ama, pur nǝ kuli ka, nǝ̀ ɗi sǝm mana 
tsǝa sǝ sǝm ginǝ earnǝ Yohana. 

32Sǝ pa sǝm nǝ̀ na gbal ama pur nǝ ban ɓwapǝndǝa ɗang.” Ɓangciu pakkia wia 
arǝ bangŋa anggo, acemǝnana koyan ngga twali ama Yohana ka mǝɓangna mala 
Ɓakuli mǝɓafoe na. 

33Pǝlǝa à nyesǝi Yesu cau ama, “Sǝm surǝì ɗang.” 

Yesu nea wia ama, “Mim gbal ka pà mǝ nǝ na wun rǝ ɓwa mǝnana pam mǝnia 
yì rǝcandǝa ǝn nggǝ pakkina agir nǝi ka ɗang.” 

Markus 12 

Kanicau arǝ amǝ'rya mǝɓealɓike 
(Matiu 21:33-46; Luka 20:9-19) 

1Yesu tita kania wia gir nǝ kanicau ama: Ɓe ɓwa tsǝk ɓaban nggun anap. Kàrǝì 
nǝ nkandan, sǝ tǝm tūli aɓa tali ace kambǝ mur ɓǝlanggun anap. Ɓak ban 
mǝdāre mǝnana à nǝ̀ nggǝ cam amuri aban yal ɓaban ngga. Pǝlǝa nyesǝ ɓaban 
nì pana haya nǝi a bu amǝ'rya, sǝ kutio o a bǝri a ɓe nzali.  

2 Kunɓǝla mala anap karna ka, pǝlǝa tasǝ ɓe mǝturo ɓala male aban amǝ'rya 
ɓǝa kya aki wi ɓǝla anap a ɓaban. 

3Sǝ amǝ'rya bwal mǝturo ɓala man, à walki, sǝ a tasǝ takwari o nǝ ɓabui. 

4 Nyare mǝtala ɓaban tasǝ ɓe mǝturo ɓala abania. À yì wali à tsǝki pengye a 
ɓamuri, à pe kǝsǝkya kǝrkǝr. 

5Nyar ɗǝm tu tasǝ ɓe mǝturo ɓala. Mǝnia ka à yì wal-lui. Pǝlǝa tasǝ aɓea 
amǝturo ɓala pas, aman ngga à kwea, acilia ka à wal-luia. 

6 Kǝ ɓwa mwashat mǝnana ueo mǝtala ɓaban nǝ̀ tur ka, muna male mana 
earkiyi ace raka nda. Turi a nggea tankwang kat, ne ɓamuri ama, “À nǝ̀ pe 
munem gulo.” 

7Kara amǝ'rya ne a rǝia ama, “Muna mala mǝtala ɓaban, mǝnana nǝ̀ liɓala ka 
nda man. Wu ɗeki ɓǝ̀ yiu, sǝm nǝ̀ yia wal-lui, sǝ mǝnia yì ɓaban ngga nǝ̀ duk 
ma'sǝm!” 

8Pǝlǝa à bwali à wali wú, à twali à turi anzǝm ɓaban. 

9 Sǝ mana ado mǝtala ɓaban nǝ̀ pa? Nǝ̀ yiu nǝ̀ yia wal lú ka amǝ'rya mǝno ka, sǝ 
nǝ̀ nyesǝ ɓaban nǝ̀ pea aɓea aɓwana. 

10Wun ngga wu ɓal mǝnia yì ban ngga mbo aɓa Malǝmce, mǝnana ama: “Tali 
mǝnana amǝɓa ginǝi ka, nda ɗǝm yi bwal kusǝɓa kàngkàng ngga. 

11 Mǝnia yì gir ka Mǝtalabangŋo na pe ka, sǝ gir ndali na aban sǝm? ” 

12Pǝlǝa aɓwana-mǝgule mala amǝ Yahudi alta njargula mǝnana à nǝ̀ bwali nǝi 
ka, acemǝnana à sǝlǝna ama bang mǝnia yì kanicau ka a rǝia. Sǝa ma acemǝnana 
àkǝ̀ ɓanggi ɓwabunda ka, à ɗeki à pǝlǝ rǝia, à o. 

Mbwe boalo-cemi aban Kaisar 
(Matiu 22:15-22; Luka 20:20-25) 

13Anzǝm man ngga, à tasǝî Yesu aɓea amǝ Farisi andǝ aɓwana mala Hirǝdus ace 
mǝnana ɓǝa bwali aɓa nacau male ka. 

14À yiu abani à yì na ama, “Malǝm, sǝm sǝlǝna ama we ka a kǝ came amur 
mǝsǝcau. Kǝɓwa pà kàm nǝ̀ pūrǝo ata bui male ka ɗang, acemǝnana ɓwapǝndǝa 
kat abano ka à twalia à nda mwashat. A kǝ kani njargula mala Ɓakuli nǝ 
mǝsǝcau. Sǝm ngge earce wu bangga sǝm; nggurcau eare ama ɓǝ̀ sǝm mbwe 
boalo-cemi aban Kaisar, yì murǝm mǝgule mala amǝ Roma le, ko pa a njari 
ɗang? 

15Ɓǝ̀ sǝm mbwe le ko ɓǝ̀ sǝm ngga mbwe ɗang?” Yesu ka sǝlǝna kutan malea, 
pǝlǝa ɗia ama, “Palang sǝ wu kǝ earce tambam? Wu yinǝam nǝ mǝsǝboalo 
ma'wun mǝ sǝni!” 

16À pǝlǝa à yinǝi wi nǝ mǝsǝboalo, sǝ ɗia ama, “Foto ɓamǝsǝ yana mǝnia, sǝ 
parbu mala yana mana amuri ka?” À eari wi ama, “Mala Kaisar na.” 

17Pǝlǝa Yesu nea wia ama, “Wu pe Kaisar gir mǝnana mala Kaisar na ka, sǝ wu 
pe Ɓakuli gir mǝnana mala Ɓakuli na ka.” Kara yia ka à ndali kǝrkǝr nǝ nyesǝcau 
male. 

Ɗiban amur doɓala andǝ loapi ɓembe nǝ yilǝmu 
(Matiu 22:23-33; Luka 20:27-40) 

18Pǝlǝa amǝ Saduki, mǝnana à bangŋa ama loapi ɓembe pa kàm raka, à yiu 
abani nǝ ɗiban. 

19À na ama, “Malǝm, Musa gilǝa sǝm ama ɓǝ̀ mǝ'eam ɓwa wu sǝ ɗeki mami 
amuna pa abui raka, ɓwa mǝno ka dupi wi púp ɓǝ̀ twal mala lú, ɓǝ̀ ɓǝli 
mǝ'eambǝi amuna. 

20Aɓea amǝ'eambu nakam tongno-nong-ɓari. Mǝdǝmbe al mɓwama, sǝ wu, 
ɗeki kǝ muna ɗang. 

21Ɓwa mǝnana kpa nzǝmi ka twal mala lú, a do andǝ yi. Yì gbal ka yi wú, ɗeki 
kǝ muna ɗang. Anggo gbal nǝ tāruia. 

22Yi mal muria kat, yia mǝnia tongno-nong-ɓari ka, ko kǝɓwa kum muna ɗang. 
A masǝlǝate ka mɓwame yi wu gbal. 

23Ado ka, à pwari mǝnana aɓwana nǝ̀ loapi ɓembe nǝi ka, mɓwame ka nǝ̀ duk 
mala yana aɓalǝia, yi mǝnana yia kat à dum nǝi ka?” 

24Yesu earia wia ama: Ɓwarkio ma'wun ngga nda mǝnana ama wu surǝ 
Malǝmce andǝ rǝcandǝa mala Ɓakuli ɗang. 

25A pwari lo mala alú a ɓembe ka, alban pà kàm ɗang. Aɓwana nǝ̀ do kǝla 
amǝturonjar a kuli. 

26Sǝ amur cau mala lo mala alú ka, wu ɓal mbo aɓa malǝmce mala Musa, amur 
mǝ'ndanggun mǝnana kǝ earki bǝsa ka? Nda anzǝm mǝnana a Ibǝrayim andǝ 
Ishaku andǝ Yakupu wukina, sǝ apǝlǝkia pas yi kutikina ka, sǝ Ɓakuli yi 
bangcau nǝ Musa ama, “Mǝ nda Ɓakuli mala Ibǝrayim, andǝ Ɓakuli mala Ishaku, 
andǝ Ɓakuli mala Yakupu.” 

27Mǝnia ka lǝmndǝ ama yì ka, Ɓakuli mala alú na ɗang; mala aɓwana mǝnana 
nǝ yilǝmu ka nda. Wun ngga, wu ɓwarki kǝrkǝr! 

Nzongcau mǝgule kat 
(Matiu 22:34-40; Luka 10:25-28) 

28 Ɓe malǝm Nggurcau mala Musa na aban came abani kǝ ok cau mǝno amǝ 
Saduki kǝ makgir amuri andǝ Yesu ka. Lang sǝni Yesu nyesǝnia wia cau pepe 
ka, pǝlǝa ɗi Yesu ama, “Aɓalǝ anzongcau kat ka, mǝyani na kuti aɓea kat?” 

29Yesu eare ama, “Mǝgule mǝnana kutiban kat ka nda mǝnia ka: ‘Wu kwaki kir 
wun, wun amǝ Isǝrayila, Mǝtalabangŋo Ɓakuli ma'sǝm ngga, nda mwashat. 

30Earce Mǝtalabangŋo Ɓakuli mo nǝ ɓabumo kat, andǝ yilǝmo kat, andǝ 
ɗenyicau mo kat, andǝ rǝcandǝa mo kat.’ 

31Ɓaria nda mǝnia: ‘Earce ɓeo mǝ'murkala kǝla mǝnana a earce ɓamuro ka.’ Kǝ 
ɓe nzongcau pà kàm kuti amǝnia ka ɗang.” 

32Malǝm Nggurcau mala Musa eari Yesu ama, “Kǝ ndo a bangŋi ka, Malǝm! A 
ɓwarki ɗang, yi mana a na ama, Ɓakuli ka nda mwashat, kǝ ɓe pà kàm ɗang. Kǝ 
Yì na nǝmurǝì. 

33Ɓǝ̀ ǝn earce nǝ ɓabumam kat, nǝ sǝlǝe mem kat, nǝ rǝcandǝa mem kat, sǝ ɓǝ̀ 
ǝn earce ɓiam mǝ'murkala kǝla mǝnana ǝn earce ɓamuram ngga. Mǝnia ka kǝ 
pwasǝ bum Ɓakuli kuti pāki aɓoro mala pisǝki agir andǝ pa agir nkila.” 

34Lang Yesu sǝni ɓwabure nyesǝna cau aɓa sǝlǝe ka, pǝlǝa ne wi ama, “We ka, 
a pa kuko nǝ ban domurǝm mala Ɓakuli ɗang.” Anzǝm mǝno ka, kǝɓwa nyare 
ɗi ɓe kǝ cau ɗang. 

Yesu Kǝrǝsti ka muna mala yana? 
(Matiu 22:41-46; Luka 20:41-44) 

35Lang Yesu na aban kanigir a Ndàmǝgule mala Ɓakuli ka, ɗiban ama, “Palang 
sǝ amalǝm Nggurcau mala Musa kǝ bangŋa ama Kǝrǝsti ka muna mala 
Dauda na? 

36Dauda nǝ nggearǝì ka, na cau aɓa Bangŋo Mǝfele ama: “Mǝtalabangŋo ne 
Mǝtalem ama, ‘Do a buno gulo, ata buam mǝli she ɓǝ̀ ǝn nyesǝna aɓeo amǝbura 
a ɓakusǝo ka.’  

37 Yi mǝnana Dauda nǝ ɓamuri tunǝ Kǝrǝsti ama, ‘Mǝtalabangŋo’ ka, lang sǝ 
Kǝrǝsti nǝ̀ duk muni?” Ɓwabunda kwaki kiria a rǝì nǝ banɓoarnado. 

Yesu pusǝta amǝkani Nggurcau mala Musa 
(Matiu 23:1-36; Luka 11:37-54; Luka 20:45-47) 

38Yesu aɓa kanigir male ka, nea wia ama: Wu parkir wun arǝ amǝkani Nggurcau 
mala Musa! Acemǝnana yia ka, à earce gya aɓalǝ anggea daura aban ak makkun 
aɓa limo. 

39Yia ka, à kǝ earce ban-do mǝɓoarne aɓalǝ andakpapi andǝ aban-pakiɗire. 

40Yia na à kǝ ɓǝmbǝri aman-lú arǝ agirkuma malea, sǝ à nǝ̀ ɓosǝki aɓwana nǝ 
pakki ahiwi mǝsauwe mala lǝmndǝ ɓamuria ama yia ka amǝ fele na. Ace mǝno 
ka ɓashi malea nǝ̀ gul kǝrkǝr. 

Pa ɓoro mala ɓe man-lú 
(Luka 21:1-4) 

41Yesu na aɓa Ndàmǝgule mala Ɓakuli, do nǝ ban mana à kǝ turki boalo kam 
ngga. Mǝsǝì ueo arǝ ɓwapǝndǝa mǝnana kǝ turki boalo aɓa kwar ak boalo ka. 
Amǝkume pas turki aboalo kpǝm. 

42Ɓe mǝtǝr man-lú yiu yi tsǝk anini ɓari, mǝnana bwalta kwapo mwashat raka. 

43Yesu tunǝ alaggana male abani, sǝ nea wia ama, “Ən nggǝ na wun ɓafo, mǝnia 
yì man-lú mǝtǝr man ngga, nda tur gir mana kuti ban kat aɓa kwar ak boalo ka. 

44Acemǝnana acili aɓwana kat ka, à tù nǝ tú aɓa kume malea, sǝ yì ka, kǝgir 
mana ueo nǝ̀ linali nǝi ka, nda yi turi kat ka.” 

Markus 13 

Agir-ndali mala masǝlǝata doɓanza andǝ tanni 
(Matiu 24:1-14; Luka 21:5-19) 

1Lang Yesu na aban puri ɓa Ndàmǝgule mala Ɓakuli ka, ɓeɓwa ata alaggana 
male ne wi ama, “Malǝm, sǝn sǝlǝcame andǝ gulo mala ɓah mǝnia! Sǝn ɓoarjam 
mala anggea tali mǝnana à ɓe nǝi ka!” 

2Yesu ear ama, “Wu sǝn aɓah mǝgulke mǝnia ka re? À nǝ̀ yia arkia kat à nǝ̀ 
sukkia a nzali. Kǝ ɓe tali pà kàm mǝnana nǝ̀ nongŋo amur ɓi ka ɗang!” 

3Nǝ nzǝmo, lang Yesu dumǝna amur Nkono Olif, mǝnana ɓangŋaban na gau 
nrea andǝ Ndàmǝgule mala Ɓakuli ka, Bitǝrus, andǝ Jemis, andǝ Yohana, sǝ 
Andǝru, à yiu abani nǝmurǝì sǝ à ɗi cau. 

4À na ama, “Bangga sǝm, aya pwari sǝ amǝnia yì agir ka à nǝ̀ pa? Sǝ mana nda 
gir'lǝmndǝa ama amǝnia yia agir kat ka à malá à nǝ̀ lumsǝo?” 

5Yesu nea wia ama: Wu tsǝk kir wun ɓǝ̀ kǝɓwa ɓǝ̀ kǝa ɓosǝki wun ɗang. 

6Aɓwana pas nǝ̀ yiu à nǝ̀ nggǝ bangŋa ama, “Mǝ nda Kǝrǝsti.” À nǝ̀ pakturo nǝ 
lullǝam à nǝ̀ ɓosǝki aɓwana pas. 

7 Ɓǝ̀ wu ok ce a'lwa ko na'ongŋale amur cau mala a'lwa ka, ɓǝ̀ ɓalǝ wun ɓǝ̀ kǝa 
kasǝki ɗang. Amǝnia yì agir ka dumǝna púp à nǝ̀ pa, sǝ masǝlǝata ɓanza ka nda 
peatu, nǝ̀ yiu. 

8Ɓe kun nǝ̀ lo nǝ lwa arǝ ɓe kun, sǝ nzalimurǝm nǝ̀ lo nǝ lwa arǝ ɓe nzalimurǝm. 
Dǝurǝo mala nzali nǝ̀ pa arǝ aban ɗàngɗáng aɓa ɓanza, sǝ nzala gbal ka nǝ̀ kpa. 
Sǝa ma, amǝnia ka tita gir'murmwana na peatu. 

9 Wu do nǝ yal ɓamur rǝ wun! À nǝ̀ oasǝki mur wun aban amǝ ɓashi, à nǝ̀ kwak 
wun arǝ andakpapi. Sǝ acemǝnana wu nda ka amǝ kpatam ngga, à nǝ̀ kánǝ wun 
a ɓashi a ɓadǝmbǝa anggwamna andǝ amurǝma. Aɓa mǝno anggo ka wu nǝ̀ 
kumo wu nǝ̀ duk amǝ'nakunam abania. 

10Sǝ Cau Amsǝban ngga, nda gir mana dumǝna púp à nǝ̀ hamnǝi atadǝmbe arǝ 
anzali kat ka. 

11 Sǝ ɓǝa bwal wun, à warinǝ wun aɓa ɓashi ka, ɓǝ̀ ɓalǝ wun ɓǝ̀ kǝa akdǝmbǝa 
kasǝkya arǝ cau mǝnana wu nǝ̀ na ka ɗang. Kǝ cau mǝnana à nǝ̀ pa wun a ɓabum 
wun àkǝ̀ banì ka, nda wu nǝ̀ na ka. Acemǝnana wu nda wu nǝ̀ na ce ka ɗang, 
Bangŋo Mǝfele na.  

12 Mǝ'eambǝu nǝ̀ pà mǝ'eambǝi ɓǝa wal-luí. Tarrû nǝ̀ pà muni. Amuna nǝ̀ lo arǝ 
atárria andǝ anggea à nǝ̀ tsǝa ɓǝa wal-luia mak. 

13Ɓwapǝndǝa kat nǝ̀ ɓinǝmǝsǝ wun acemǝnana wu ndaka amǝ kpatam ngga, sǝ 
ɓwa mana shak minǝì kàngkàng, aɓa guli a rǝam aban ká a masǝlǝate ka, ɓwe 
nǝ̀ auwa. 

Nggea tanni mǝgule 
(Matiu 24:15-18; Luka 21:20-24) 

14 A pwari mǝno ka ɓǝ̀ wu sǝna “yì gir mɓeami mǝnana nǝ̀ yinǝ pǝndǝkea mala 
Ndàperi, sǝ nǝ̀ tsǝa aɓwana nǝ̀ ginǝki kutio kam,”  yi kutina camǝna aban 
mǝfele, ban mana ɓoaro ɓǝ̀ came abanì raka, mǝ ɓalgir ka ɓǝ̀ sǝlǝa! Aɓwana 
mana à ndanǝ do a nzali Yahudi ka, ɓǝa ɓangŋa ɓǝa o amur ankono. 

15Ɓwa mǝnana amur kurǝm male ka, ɓǝ̀ sulǝ ka, ɓǝ̀ kǝa na ama nǝ̀ kuti a ɓala nǝ̀ 
twal kǝgir sǝ nǝ̀ ɓang ɗang. 

16Ɓwa mǝnana nda a ɓabondo ka, ɓǝ̀ kǝa nyare ama nǝ̀ twal nggea-daura male 
ɗang. 

17Caukwanban na, aɓalǝ anonggeo mǝno, nǝ amamǝna mana nǝ amuna a bumia 
andǝ amǝnana nǝ amuna a kun kiura ka! 

18Wu pak hiwi ama amǝnia yia agir ka ɓǝa kǝa pak nǝ kun mbulo ɗang. 

19Acemǝnana amǝno yia anongge ka, a mala tanni na kǝrkǝr mǝnana ulangyi pà 
kàm àkǝ̀ baku raka, twalo a shareta ɓanza mǝnana Ɓakuli pusǝna ɓanza ka, yi 
bwal ado mǝno ka, sǝ à pà nǝ̀ kum ulangyi gbal a dǝmbǝa ɗang. 

20Ɓǝ̀ Mǝtalabangŋo kasǝ ma acilia nonggeo mǝno raka, kǝɓwa pà kàm nǝ̀ au 
ɗang. Sǝ ace aɓwana male mana tarkia nǝ nggearǝì ka, amsǝna acili anongge. 

21 Aɓalǝ amǝno yia apwari ka, ɓǝ̀ ɓwa bangga wun ama, “Wu sǝni, Kǝrǝsti nia 
ka!” Ko, “Wu sǝni, ndako ka!” Wu kǝa ear ɗang. 

22Acemǝnana akǝrǝsti mǝ'nyirì andǝ amǝ'ɓangna mǝ'nyirì à nǝ̀ purkio, à nǝ̀ 
pakki agir-lǝmndǝa andǝ agir-ndǝlǝki ɗàngɗáng, ace ɓosǝki aɓwana mǝnana 
Ɓakuli tarkia ka, ɓǝa à nǝ̀ gandǝi ka. 

23Ace mani ka, wu tsǝkir wun, ǝn angŋa dǝmbǝa ǝn bangŋǝna wun kaniama ɓǝa 
pa. 

Nyare yiu mala Muna mala Ɓwa 
(Matiu 24:29-35; Luka 21:25-38) 

24 Aɓalǝ amǝno yia anonggeo anzǝm nggea tanni ka, À nǝ̀ kongsǝ pwari aɓa 
pǝndǝa. Sǝ zongŋo ka pà nǝ̀ ta ɗang.  

25 Anlero nǝ̀ pur a kuli à nǝ̀ sukkio. Agir mǝgulke mǝnana a kuli ka,  à nǝ̀ 
dǝurǝkya.  

26 A nzǝm mǝno ka sǝ ɓwapǝndǝa nǝ̀ sǝn Muna mala Ɓwa aban yiu aɓalǝ 
apǝrɓang nǝ rǝcandǝa mǝgule andǝ ɓoarɓwa.  

27Sǝ nǝ̀ tasǝ amǝturonjar male ɓǝa yi ramnggi aɓwana male mǝnana tarkia ka 
aɓa ɓanza kat; nǝ takuli, nǝ njarnzali, nǝ njartamur, sǝ nǝ njarnza, arǝ aban kat, 
aban ká a nzong kun ɓanza andǝ kuli. 

Kanicau arǝ nggun vwari 
(Matiu 24:32-35; Luka 21:29-33) 

28 Wu kànì gir arǝ nggun vwari. Ɓǝ̀ ambui tinata pǝlǝ pwale sǝ à nǝ̀ nggǝ to 
lolloapì ambui ka, wu sǝlǝ ama mbulo malanǝ sulǝo. 

29Ana gbal ɓǝ̀ wu sǝn amǝnia yia agir à nǝ̀ nggǝ pakki ka, wu sǝlǝ ama yiu mem 
gbashina, nda a nggearǝ kunɓala. 

30Ən nggǝ bangga wun ɓafo, nza man ngga, pà nǝ̀ kuti ɗang, she ɓǝ̀ amǝnia yia 
agir pangŋǝna ka. 

31Nzali andǝ kuli ka tea nǝ̀ malâ, sǝ cau mem ngga te pà nǝ̀ mal ɗang. 

Wu dum nǝ gilǝkirǝu 
(Matiu 24:36-44; Luka 21:26-34) 

32 Kǝ ɓwa surǝ pwari ko bu-pwari mǝnana agir mǝnia nǝ̀ ngga pang nǝi ka ɗang. 
Amǝturonjar mǝnana a kuli gbal ka, à surǝì ɗang. Nggearǝ mim Muna mala 
Ɓakuli ka, ǝn surǝì ɗang. Kǝ Tárram nǝmurǝì nda mana sǝlǝ ka.  

33Wu do aɓa gilǝrǝu, wu dum nǝ mǝsǝ wun; acemǝnana wu surǝ pwari mǝnana 
bu-pwari mǝno nǝ̀ yiu nǝi ka ɗang. 

34Yiu mala Muna mala Ɓwa ka à nǝ̀ kànì arǝ ɓwa mǝnana lo nǝ̀ o a bǝri ka. Nǝ̀ 
ɗeki ɓala ka, nying turo a bu aguro male, koyan ngga nǝ turo mǝnana nǝ̀ nggǝ 
pak ka. Sǝ ne mǝyal kunɓala ɓǝ̀ kundǝmur nyare male. 

35Ace mani ka, wu do aɓa gilǝrǝu, acemǝnana wu surǝ pwari mǝnana Mǝtala 
ɓala nǝ̀ nyar nǝi ka ɗang. Ko nǝ pwarikpana, ko nǝ ɓadu, ko nǝ ɓua mala nggu, 
ko nǝ dǝmbari. 

36Sǝ ɓǝ̀ yiu nǝ gya yasǝlǝban ngga, ɓǝ̀ kǝa kum wun a ntulo ɗang. 

37Mǝ ndarǝ na wun cau mana ǝn nggǝ ne koyana le ka, wu dum nǝ mǝsǝ wun 
aɓa gilǝrǝu! 

Markus 14 

À soapi Yesu muru a Betani 
(Matiu 26:6-13; Yohana 12:1-8) 

1Anongŋo ɓari a dǝm Lamsan mala Yalimuru andǝ Lamsan mala Bǝredi mǝnana 
Yis pa a rǝì raka, agbani pǝris andǝ amalǝm Nggurcau mala Musa ka, à nda ban 
alta njar aɓa sǝmbǝrǝa, mǝnana à nǝ̀ bwalǝna Yesu nǝi à nǝ̀ wal-luí ka. 

2À eare ama, “Ɓǝ̀ kǝa pa a pwari pakiɗire ɗang, ɓǝ̀ ana raka ɓwapǝndǝa nǝ̀ lo 
arǝ sǝm.” 

3Aɓa mǝno anggo ka Yesu na aɓa Betani, nda aban lili a ɓala mala Shiman 
mǝnana mǝdakali na ɗiɗyal ka. Ɓe mɓwama kutio nǝ muna-bang mǝnana à ɓe 
nǝ tali alabasta ka, nǝ muru mǝ'rǝmɓoarne a ɓalǝi, mǝnana boale pa bǝti raka. 
Muruì ka nard na nǝmurǝì à zurǝi andǝ kǝgir ɗang. Mɓwama man yi ɓun girkun 
muna-bang pǝlǝa solǝì Yesu muruì a ɓamuri. 

4Aɓea aɓwana mǝnana ata Yesu aban li ka, bumia kiɗiki, à ne a rǝarǝia ama, 
“Ace mana sǝ à kiɗiki muru mǝnia ka anggo? 

5Acemǝnana mǝnia yì muru ka à nǝ̀ gandǝ me amur gir mǝnana kuti boalo 
dinari gbǝman tārú, sǝ boale ka à nǝ̀ gakia amǝtǝr!” À munǝki arǝ mɓwama 
mǝno kǝrkǝr. 

6Sǝ Yesu ka na ama: Wu ɗeki mɓwama man ɗǝong. Ace mana sǝ wu kǝ peki le? 
Yì ka, pangŋǝnam gir mǝɓoarne. 

7Wu nda a tarǝ wun wunǝ amǝtǝr pwari-pwari. Wu nǝ̀ gandǝ pakkia wia pepe 
ko aya pwari bum wun kànì ka. Sǝ mim ngga, pà wu nǝ̀ kumam ko aya pwari ka 
ɗang. 

8Yì ka, pangŋǝna gir mǝnana gandǝi ka, ak dǝmbǝa soapam muru a nggūrǝam, 
acau mala cem a ɓembe. 

9Ɓafo, ǝn nggǝ bangga wun, ɓǝ̀ aya ban a ɓanza kat mǝnana à nǝ̀ hamnǝ Cau 
Amsǝban nggam ngga, gir mǝnana mǝnia yì mɓwama pe ka, à nǝ̀ ɗenyi nǝi, à nǝ̀ 
na ce. 

Yahuda mak Yesu 
(Matiu 20:14-16; Luka 22:3-6) 

10Pǝlǝa Yahuda Iskariyoti, mwashat aɓalǝ alaggana mana lum-nong-ɓari ka, 
puro wario aban agbani pǝris, nǝ̀ ngga mak Yesu. 

11Banɓoaria agbani pǝris nǝ ok mǝnia yì cau ka, pǝlǝa à eare ama à nǝ̀ pe wi 
boalo. Yì gbal ka tita alta njar mǝnana nǝ̀ pea wia Yesu nǝi ka. 

Yesu li girlina Paska andǝ alaggana male 
(Matiu 26:17-25; Luka 22:14-23; Yohana 13:21-30) 

12Nda a pwari mǝnana à tinata Lamsan mala Bǝredi mana Yis pa a rǝì raka, kǝ 
pwari mǝnana à kasǝkiyi meal mǝgam mala Lamsan Yalimuru nǝi ka. Alaggana 
mala Yesu ɗi ama, “Aya ban sǝ a kǝ earce ɓǝ̀ sǝm nggea gilǝkio ban ace li girlina 
Yalimuru?” 

13Pǝlǝa tasǝ aɓea alaggana male ɓari, nea wia ama, “Wu kya a nggea-la, ɓǝ̀ wu 
nǝ̀ ngga kuti ka, wu nǝ̀ gasǝ wunǝ ɓe ɓwabura nǝ bàng-mùr a kwari, wu kya ate. 



117 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

14Ɓǝ̀ aya ɓala sǝ kuti ka, wu ne mǝtala ɓalae ama, ‘Malǝm kǝ ɗiban ama, kurǝm 
mala abǝri mǝnana mǝ nǝ li girlina Yalimuru kam sǝnǝa alaggana mem ngga 
ndake?’ 

15Nǝ̀ lǝmndǝa wun kurǝm kuli mǝgule, mana à gilǝkina ɓālǝi pepe ka. Wu kya 
pakka sǝm girlina kam.” 

16Pǝlǝa alaggane o, à kya kutio a nggeale, sǝ à kya kum agir kǝla mǝnana Yesu 
nea wia ka, sǝ à pak girlina Yalimuru kam. 

17Nǝ pwari kpǝra ka, Yesu yiu andǝ alaggana male mana lum-nong-ɓari ka. 

18Lang à yì dumǝna aban li ka, Yesu na ama, “Ɓafo, ǝn nggǝ bangga wun, ɓwa 
mwashat aɓalǝ wun aban li atam, nǝ̀ ngga mem.” 

19Bumia kiɗiki, sǝ koyan aɓalǝia ka ɗi ama, “Mǝ nda le?” 

20Yì ka, earia wia ama, “Mwashat aɓalǝ wun lum-nong-ɓari, mǝnana kǝ oasǝ bui 
atam ado a kwar ka, nda. 

21Muna mala Ɓwa ka nǝ̀ wu púp, kǝla mana à gilǝì amuri aɓa Malǝmce ka. Sǝa 
ma, caukwanban na nǝ ɓwa mǝnana nǝ̀ mak Muna mala Ɓwa ka! Nǝ̀ ɓoaribanì, 
yi mǝnana mǝnia yì ɓwa ka à ɓǝli raka!” 

Nu jibi mala Mǝtalabangŋo 
(Matiu 26:26-30; Luka 22:14-23; 1 Amǝ Korinti 11:23-25) 

22Lang à nda amur li girlina ka, Yesu twal bǝredi, sǝ pak yàwá, sǝ ɓwani, pea 
alaggana male, nea wia ama, “Wu é wu she, nggūrǝam ma.” 

23Pǝlǝa twal kwap, pak yàwá, sǝ pea wia, à nu àkǝ̀ ɓālǝi yia kat. 

24Pǝlǝa nea wia ama, “Mǝnia ka nda nkilem mana à sukki ace aɓwana pas ka. 
Nda nkila mana tsǝkiyi bǝsa kurcau mǝnana Ɓakuli pangnǝ aɓwana male, aɓa 
turo ka. 

25Ən nggǝ na wun ɓafo, pa mǝ nǝ nu mur ɓǝlanggun anap man ɗǝm ɗang, she a 
pwari mǝno, mǝ nǝ nui bǝshe a domurǝm mala Ɓakuli ka.” 

26Anzǝm mana à tuna nggyal ka, à puro à o a Nkono Olif. 

Yesu bangŋa ama Bitǝrus nǝ̀ tǝmce surǝe 
(Matiu 26:31-35; Luka 22:31-34; Yohana 13:36-38) 

27A njar aban o ka Yesu nea wia ama, “Wun kat wu nǝ̀ ɓangŋa wu nǝ̀ nyem, 
acemǝnana à gilǝa a muram aɓa Malǝmce ama, “ ‘Ɓakuli nǝ̀ wal yalgir, sǝ anzur 
ka à nǝ̀ mesǝke.’  

28 Sǝa ma anzǝm mǝnana ǝn longŋǝni ɓembe nǝ yilǝmu ka, mǝ nǝ aka wun 
dǝmbǝa aban ká a Galili, sǝm nǝ̀ ngga je kam.”  

29Bitǝrus pǝlǝi wi ama, “Ko ɓǝa aɓwana kat à nǝ̀ ɓangŋa à nǝ̀ nyio ka, mem ngga 
pà mǝ nǝ ɓang ɗang!” 

30Yesu ne wi ama, “Ɓafo, ǝn nggǝ no ama, yalung, nǝ bu du mǝnia ka, kaniama 
ɓǝ̀ nggu ɓua kuni ɓari ka, we nǝ nggearǝo a nǝ makgirem kusǝ tārú ama, a 
surǝam ɗang.” 

31Bitǝrus ɓinǝcau kpekpe ama, “Ko ɓǝa na ama dupǝnam púp ama mǝ wu sǝnǝ 
we ka, pà mǝ nǝ makgir surǝo ɗang.” Acilia alaggana kat gbal ka à na kǝ cau 
mǝ'mwashati. 

Yesu pak hiwi a Gefsemani 
(Matiu 26:36-46; Luka 22:39-46) 

32Pǝlǝa Yesu andǝ alaggana male o a ɓe kǝ ban nakam à tunǝki ama Gefsemani 
aɓalǝ anggun olif. Yesu ne alaggana male ama, “Wu duk kani, mǝ nǝ ngga pak 
hiwi.” 

33Twal Bitǝrus, andǝ Jemis, andǝ Yohana ate, sǝ tita bumkiɗikea kǝrkǝr, ban 
pakki wi ɓa. 

34Pǝlǝa nea wia ama, “Yilǝmem na aɓa tanni kǝla ɓǝ̀ puri rǝam. Wu duk kani nǝ 
mǝsǝ wun atam.” 

35Kutio o a dǝmbǝa anggo, kya kpa nzali, sǝ pak hiwi ama ɓǝ̀ nǝ̀ gandǝnǝ pa ka, 
pwari tanni mǝnana kǝ yiu ka ɓǝ̀ sharibani. 

36Na ama, “Dâ, gir kat abano ka kǝ gandǝ pa. Ən nggǝ zǝmbǝo, gǝsham mǝnia yì 
kwap mala tanni ka. Kat andǝ amani ka, ɓǝ̀ kànì mala ɓabumo ɓǝ̀ pa, mem na 
ɗang.” 

37Pǝlǝa nyare yiu aban alaggana male yi kumia ka à nda a ntulo. Ne Bitǝrus 
ama, “Shiman, a nda ntulo le? A pà nǝ gandǝ do nǝ mǝsǝo atam ko bu-pwari 
mwashat ɗang? 

38Wu dum nǝ mǝsǝ wun, wu pak hiwi, ace mǝnana ɓǝ̀ wu kǝa kutio aɓa 
karǝkiban ɗang. Bangŋo ka earǝna, sǝ nggūrǝu ka, yauwiki.” 

39Yesu nyar ɗǝm a kusǝì, o kya pak hiwi; ɓǝsǝlǝ kǝ cau mǝ'mwashati. 

40Lang nyare yiu aban alaggana male ka, yi kumia ɗǝm a ntulo, acemǝnana 
mǝsǝia dǝmbǝrikina. À surǝ cau mǝnana à nǝ̀ ne wi ka ɗang. 

41Lang nyar abania tāruia ka, banggia wia ama, “Wu nda a ntulo piu aban usǝlǝo 
le? Karǝna! Pwari pangŋǝna! Wu sǝni, Muna mala Ɓwa ka à mangŋǝni aban 
amǝ'cauɓikea. 

42Wu lo, ɓǝ̀ sǝm o! Mǝ'mem ngga, ndya kǝ yiu ka!” 

À bwal Yesu 
(Matiu 26:47-56; Luka 22:47-53; Yohana 18:3-12) 

43Anggo kun Yesu malaká pwal ɗang, Yahuda, mwashat aɓalǝ aman lum-nong-
ɓari ka nǝ̀ yia tusǝo. Ndanǝ aɓwana ate pas nǝ akafe andǝ agbǝlang gara abuia, 

aɓwana mana agbani pǝris, andǝ amalǝm Nggurcau mala Musa andǝ aɓwana-
mǝgule tasǝia ka. 

44Ɓwa mǝnana me, yì Yahuda ka, angŋa dǝmbǝa kanǝnìa wia ama, “Ɓwa 
mǝnana mǝ nǝ kùrrì zǝp ka, nda kǝ ɓwe. Wu bwali, wu ta bui kàngkàng, wu um 
nǝi.” 

45Yiu mala Yahuda ka yi kuti nǝ kutio aban Yesu, ne wi ama, “Malǝm!” Sǝ kùrrì 
zǝp. 

46Pǝlǝa acilia aɓwana mǝno yi gbami Yesu à bwali taptap. 

47Sǝ ɓeɓwa mwashat aɓalǝ aɓwana mǝnana ata Yesu ka, kwetǝ kafe male, 
kwarǝna guro mala pǝris mǝgule nǝi, kasǝ kiri kpat. 

48Pǝlǝa Yesu nea wia ama, “Wu yiu nǝ akafe andǝ agbǝlang gara ace bwalam 
kǝla mǝ nda mǝɓǝmbǝriban? 

49Ko aya pwari ka mǝ nda sǝnǝa wun, aban kanigir aɓa Ndàmǝgule mala Ɓakuli, 
mana tsǝa sǝ wu bwalam ɗang? Sǝa ma mǝnia ka pa anggo acemǝnana ɓǝa 
lumsǝ cau mala Malǝmce.” 

50Pǝlǝa alaggana male ɓangŋa, à ɗeki. 

51Ɓe lagga nakam kǝ kpa atea a nzǝmo, yì ka, daura pa a rǝì ɗang, she kǝ 
girkumsǝo na mǝnana a rǝì ka. Aburana mǝno ɓariki ama à nǝ̀ bwali, 

52kara panzǝ lagir, ɓangŋa, um nǝ ɓate. 

À warinǝ Yesu aban ɓashi 
(Matiu 26:57-68; Luka 22:54-55; Yohana 18:13-24) 

53À warinǝ Yesu a ɓala mala pǝris mǝgule, ban mǝnana agbani apǝris, andǝ 
akapana, andǝ amalǝm Nggurcau mala Musa, yi ram nggam ngga. 

54Bitǝrus ka kpate kuko, kya kutio chatchat aɓa ɓala mala Pǝris Mǝgule. A kam 
ngga, kya do ata amǝyalban aban dandǝ rǝì a kun bǝsa. 

55Akano a ɓalǝi ka, agbani pǝris andǝ amǝɓashi mala amǝ Yahudi kat, à nda 
aban alta cau mǝnana nǝ̀ pur a kun Yesu mǝnana à nǝ̀ pangŋǝna turo nǝi ace 
wal-luí ka, sǝ ko à kum ɗang. 

56Aɓwana pas yi naki anyir amuri, sǝ kat andǝ amani ka, kunia yiu mwashat 
ɗang. 

57A masǝlǝate ka, aɓea aɓwana lo a came, a na mǝnia yì nyir ka amur Yesu, ama, 

58“Sǝm oe bangŋa ama, ‘Mǝ nǝ arki Ndàmǝgule mala Ɓakuli mǝnana a ɓe nǝ bu 
ka, sǝ anzǝm nongŋo tārú ka, mǝ nǝ ɓak ɓe mǝnana à ɓe nǝ bu raka.’ ” 

59Ko a nggearǝ ɓa mani mǝno ka, kunia yiu ɗàngɗáng. 

60Pǝlǝa pǝris mǝgule lo came amuria, sǝ ɗi Yesu ama, “A pà nǝ bǝl kuno re? A 
panǝ cau mana a wu nǝ na amur acau mana à nakiyi a muro ka re?” 

61Sǝ Yesu ka duk kuni piu, na kǝ cau ɗang. Nyare pǝris mǝgule ɗi ama, “A nda 
Kǝrǝsti, yì Muna mala Ɓakuli le?” 

62Yesu ear ama, “Mǝ nda! “Sǝ pà nǝ̀ sau ɗang wu nǝ̀ sǝn Muna mala Ɓwa aban 
do, a buno mala rǝcandǝa, a bu-mǝli mala Ɓakuli, aban yiu aɓalǝ apǝrɓang nǝ 
kuli.”  

63Pǝris mǝgule kara bwal daura male sanni kǝr, ace lǝmndǝ karmuru male, sǝ 
ɗiban ama, “A yá ulang amǝnakun ɗǝm sǝm alkiyi tea? 

64Wu ongŋǝna cauɓana mǝnana ne amur Ɓakuli ka, sǝ mana wu na?” Yia kat ka 
à kasǝi ɓashi lú, ama karǝna ɓǝ̀ wú. 

65Aɓea aɓwana atea à tita takki wi ntara a rǝì, à kur amǝsǝì, sǝ à tulki nǝ abuia, 
à na ama, “Bangga sǝm, ko yana walo!” Sǝ amǝyalban bwali à kwe a takiri, aban 
umne. 

Bitǝrus tǝmce surǝ Yesu 
(Matiu 26:67-75; Luka 22:56-62; Yohana 18:15-18,26-27) 

66Bitǝrus ka nda piu nǝ nzali a banfana aɓa ɓala. Ɓe muna mɓwama, muna-ɓala 
mala pǝris mǝgule, yiu. 

67Lang nǝ̀ sǝn Bitǝrus aban do a kun bǝsa ka, sǝni kyap-kyap, sǝ ne wi ama, “We 
gbal ka a nda ata Yesu Ɓwa Nazarat!” 

68Bitǝrus pǝlǝa tǝmce, na ama, “Ən surǝ gir mǝnana a nakiyi cau amuri ka ɗang.” 
Pǝlǝ kusǝì ka puro nǝ kunɓala. Kara nggu ɓua. 

69Lang muna mɓwama, muna-ɓala sǝni kano ka, ne aɓwana mǝnana à cam 
abanì ka ama, “Mǝnia yì ɓwa ka, nda atea!” 

70Bitǝrus nyare tǝmce ɗǝm. Zuku ka aɓwana mǝnana à cam abanì ka, à ne 
Bitǝrus ama, “Mǝsǝcau, a nda aɓalǝia, acemǝnana a nda ɓwa Galili!” 

71Bitǝrus ka kutia kángir ama, “Ɓǝ̀ suban yiu a muram ɓǝ̀ nyir na ǝn nakiyi ka; 
mǝnia yì ɓwa wu nakiyi ce ka ǝn surǝì ɗang!” 

72Banì sau ɗang, nggu ɓua ɓaria kuni. Kara ɓalǝ Bitǝrus kasǝ arǝ cau mǝnana 
Yesu ne wi ama, “Kaniama ɓǝ̀ nggu ɓua kuni ɓari ka, a nǝ bang kusǝ tārú ama a 
surǝam ɗang.” Sǝ Bitǝrus kpa ɓua. 

Markus 15 

À yinǝ Yesu a ɓadǝm Bilatus 
(Matiu 27:1-2,11-19; Luka 23:1-5; Yohana 18:20-38) 

1Nǝ dǝmbari ɗiɗyal ka, agbani pǝris andǝ akapana, andǝ amalǝm Nggurcau 
mala Musa, andǝ amǝɓashi kat, à yì ear amur cau mwashat. À ta bu Yesu, à um 
nǝi aban Bilatus. 

2Bilatus ɗi Yesu ama, “A nda murǝm mala amǝ Yahudi le?” Yesu eari wi ama, “E, 
kǝ ndo a ne ka.” 

3Agbani pǝris yiu nǝ acau ɗàngɗáng amuri. 

4Pǝlǝa Bilatus nyare ɗi ama, “A pa wu nǝ na kuno re? Mana a wu nǝ na amur 
mǝnia yì acau ɗàngɗáng à kǝ nea a muro ka!” 

5Yesu nyare loasǝ kuni ɗǝm ɗang. Gir nî pe Bilatus ndali. 

À kasǝi Yesu ɓashi lú 
(Matiu 27:15-27; Luka 23:13-25; Yohana 18:39–19:16) 

6A koya Lamsan Yalimuru ka, Bilatus kǝ panzǝ pursǝna mwashat mǝnana 
aɓwana zǝmbǝa ace ka. 

7Ɓe pursǝna nakam lullǝi ama Barabbas, à kùrrì acemǝnana yì andǝ aɓea 
amǝ'candǝmuru ka, à wal lú a pwari zunggǝli mala la. 

8Ɓwabunda kutio aban Bilatus, à yì zǝmbǝi wi ama, ɓǝ̀ pak gir mǝnana pakkiyia 
wia ka. 

9Bilatus ɗiban ama, “Wu earce mǝ panzǝa wun Murǝm mala amǝ Yahudi le?” 

10Yì ka, sǝlǝna ama, ace mwararǝu sǝ agbani pǝris yiu nǝ Yesu abani. 

11Sǝ agbani pǝris soakita ɓwapǝndǝa ama ɓǝa ne Bilatus ɓǝ̀ panzǝ Barabbas a 
kun Yesu. 

12Bilatus pǝlǝa ɗia ama, “Sǝ mana ado mǝ pakki man yì ɓwa wu tunǝki ama 
murǝm mala amǝ Yahudi ka?” 

13A lo gǝu ama, “Gballì a nggun-gangndi!” 

14Bilatus ɗia ama, “Ace mana? Ya cauɓikea na pak le?” À nyare à loasǝ gia kǝrkǝr 
ama, “Gballì a nggun-gangndi!” 

15Sǝ acemǝnana Bilatus earce ama nǝ̀ pwasǝ bumia ka, pǝlǝa panzǝia wia 
Barabbas. Tsǝa à kwak Yesu, pǝlǝa pea asoje mala amǝ Roma ɓǝa kya gballì a 
nggun-gangndi. 

Asoje oal Yesu 
(Matiu 27:27-31; Yohana 19:2-3) 

16Asoje um nǝ Yesu a palta a ban-mǝgule mala nggwamna, pǝlǝa à yì rambǝ acili 
asoje kat. 

17À makki wi daura murǝm a rǝì, à marǝ mbulan nǝ zwe, à oasǝi wi a ɓamuri. 

18Pǝlǝa à tita tunǝki ama, “Ɓǝ̀ rǝo pwalo, murǝm mala amǝ Yahudi!” 



122 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

19À walki a ɓamuri nǝ gara. À tapi ntara, à kūndǝo amur ankunia kǝla à nda ban 
pe wi gulo. 

20Anzǝm mǝnana à pangŋǝni wi amǝnia yia agir oalban ngga, à swár daura 
murǝm mana à oasǝi wi ka, pǝlǝa à turi wi amale yì adaura. Sǝ à pusǝì aban ká 
gballe. 

À gballì Yesu 
(Matiu 27:32-44; Luka 23:26-43; Yohana 19:17-27) 

21Ɓe ɓwa Sayirin na ban kutio, lullǝi ama Shiman, tar a Alizanda andǝ Rufus, pur 
nǝ muna-la aban yiu a nggeala. Asoje ci púp ɓǝ̀ twal nggun-gangndi mala Yesu. 

22À warinǝ Yesu aban mǝnana à tunǝki ama Golgota, ɓālǝi ama, “Ban mǝnana 
nda kǝla nkpoula Ɓamuru” ka. 

23À pe wi mùr-anap mana à zurǝì andǝ mǝr ka ama ɓǝ̀ nu, sǝ ginǝki. 

24Pǝlǝa à gballì amur nggun-gangndi. À ko caca, à gaki agir-nggurǝu male. 

25A bu-pwari tongno-nong-ine mala dǝmbari sǝ à gballì. 

26Cauɓikea mana à bangŋa ama pak ka, à gilǝì a kuli amuri arǝ nggun-gangndi 
ama: “MURƏM MALA AMƏ YAHUDI” 

27-28À gballì a tarǝia andǝ amǝ'ɓǝmbǝriban ɓari, man a bui mǝli sǝ man a bui 
mǝnggare.  

29Aɓwana, amǝgya kutio kǝ sanggì, à kǝ piki muria, à kǝ na ama, “Kui! We ɓwa 
mǝnana a nǝ arki Ndàmǝgule mala Ɓakuli, sǝ a nǝ ɓe aɓa nongŋo tārú ka. 

30Sulǝî mur nggun-gangndi, amsǝ ɓamuro!” 

31Ana gbal sǝ agbani pǝris andǝ amalǝm Nggurcau mala Musa, à kǝ nakia rǝia 
akun oalban arǝ Yesu ama, “Amsǝ aɓwana, sǝ gandǝ amsǝ ɓamuri ɗang! 

32Ɓǝ̀ yì nda Kǝrǝsti, Murǝm mala amǝ Isǝrayila ka, ɓǝ̀ sulǝi mur nggun-gangndi 
adyan! Ɓǝ̀ sǝm sǝni, sǝ sǝm nǝ̀ paɓamur sǝm abani.” Aɓwana mǝnana à gballia 
andǝia ka, yia gbal ka à sanggì. 

Lú mala Yesu 
(Matiu 27:45-56; Luka 23:44-49; Yohana 19:28-30) 

33Lang pwari zǝkina ka, pǝndǝa yi gir ban kat bwal bu-pwari tārú mala 
pwarikpǝra. 

34Nǝ bu-pwari tārú mala pwarikpǝra ka, Yesu mǝn kuni bang ama, “Eloi, Eloi, 
lama sabatani?” Ɓālǝi ama, “Ɓakuli mem, Ɓakuli mem, palang sǝ a turam 
nzǝmo?” 

35Lang aɓea aɓwana mana à cam abanì, à oe ka, à na ama, “Wu oe, nda ban 
tunǝki Iliya.” 

36Ɓe ɓwa ɓangŋa kya par soso aɓa mur-anap mǝhangŋe, sǝ ci a kun tondong, 
pǝlǝa lǝmndǝì Yesu ama ɓǝ̀ nu. Pǝlǝa ɓwe bangŋa ama, “Ɗeki, sǝm nǝ̀ sǝni, 
yakǝla Iliya nǝ̀ yiu nǝ̀ yia sulǝi.” 

37Yesu mak'zwalo bang-bang, pǝlǝa yilǝmi puro. 

38Kara lagir mǝtangŋe mǝnana à kasǝna ban mǝfele nǝi, mana aɓa Ndàmǝgule 
mala Ɓakuli ka, san aɓalǝu ɓari, twal a kuli yi zur a nzali. 

39Ɓwamǝgule mala asoje mǝnana came pǝlǝ ɓamǝsǝi nǝ ban Yesu ka, lang ok 
ɓua mala Yesu, sǝ sǝn wu male ka, bangŋa ama, “Ɓafo, mǝnia yì ɓwa ka, Muna 
mala Ɓakuli na!” 

40Aɓea amamǝna cam abanì zak, à kǝ sǝnban. Maryamu Ɓwa Magdala, 
Maryamu nggea Jemis mǝkyauwe andǝ Yisǝfu, sǝ Salomi à nda aɓalǝ amamǝne. 

41A Galili ka, amǝnia yia amamǝna ka, à nda à pakki Yesu gbasha ka. Aɓea 
amamǝna mǝnana à yiu a tarǝia a Urǝshalima ka à ndakam gbal. 

Tsǝkban mala Yesu 
(Matiu 27:57-61; Luka 23:50-56; Yohana 19:38-42) 

42Agir mǝnia ka, à yì pa a pwari Jumma, mǝnana nda pwari gilǝrǝu ace pwari 
Sabbat, pwari usǝlǝo ka, nǝ pwarikpǝre. 

43Yisǝfu ɓwa Arimatiya, mana nda aɓalǝ amǝkurcau mala amǝ Yahudi, sǝ yì nǝ 
ɓamuri ka, ndaban kundǝ yiu mala domurǝm mala Ɓakuli ka, wario nǝ 
mǝsǝkang-kangŋa aban Bilatus, kya zǝm lú Yesu. 

44Lang Bilatus ongŋǝna ama Yesu wuna ka, gir nî pe wi ndali. Pǝlǝa tunǝ 
ɓwamǝgule mala asoje ɗi ko Yesu wuna. 

45Lang ongŋǝna a kun ɓwamǝgule mala asoje ama Yesu wuna ka, pǝlǝa pe 
Yisǝfu lú Yesu. 

46Yisǝfu pǝlǝa kúr anggurbyau tsǝkban, yiu yi sulǝ lú, marǝki nǝ anggurbyau, sǝ 
ci a ɓembe mǝnana à tǝmi a bum tali ka. Ramta tali girna kuni nǝi. 

47Maryamu Ɓwa Magdala andǝ Maryamu nggea Yisǝfu sǝn ban mǝnana à ci kam 
ngga. 

Markus 16 

Yesu loapi ɓembe 
(Matiu 28:1-10; Luka 24:1-12; Yohana 20:1-10) 

1Lang Sabbat, pwari usǝlǝo kutina ka, Maryamu Ɓwa Magdala, andǝ Maryamu 
nggea Jemis, andǝ Salomi, à kúr muku ɓǝlanggun mǝɓoarne ace mǝnana à nǝ̀ ká 
à nǝ̀ hasǝi lú Yesu ka. 

2Nǝ dǝmbari ɗiɗyal a pwari Ladi, pwari nǝ̀ eau ani ka, à bwalǝna njargula aban 
ká a ɓembe. 

3Pǝlǝa à kǝ ɗiki rǝarǝia ama, “Yana nǝ̀ gǝsha sǝm tali mǝnana a girna kun ɓembe 
nǝi ka?” 

4Lang à nǝ̀ loasǝ mǝsǝia ka, kara à sǝn nggea tali mǝgule man ngga à gǝshini. 

5À nǝ̀ kutio a ɓembe ka, à sǝn ɓe lagga nǝ daura mǝpwasǝe dumǝna ata bu-mǝli. 
Ɓangciu pakkia wia. 

6Pǝlǝa nea wia ama, “Wu kǝa ɓang ɗang. Wu nda ban sǝnban Yesu Ɓwa Nazarat, 
mǝnana à gballì ka. Longŋǝna! Pa kani ɗang. Wu sǝn ban mǝnana à nongsǝi kam 
ngga. 

7Ado ka wu kyane wu kya ne alaggana male andǝ Bitǝrus ama nda nǝ̀ aka wun 
dǝmbǝa ká a bu-nzali Galili. Akano ka wu nǝ̀ ngga sǝni, kǝla mǝnana na wun 
ngga.” 

8Amamǝna man puro à nying ɓembe nǝ mire aban o nǝ rǝɓǝla, ban pakkia wia 
ɓa. À ne kǝɓwa ce ɗang, acemǝnana ɓangciu pakkia wia. 

Yesu pusǝrǝi aban Maryamu ɓwa Magdala 
(Matiu 28:9-10; Yohana 20:11-18) 

9[Lang Yesu longŋǝna nǝ yilǝmu a pwari Ladi ka, yi pusǝrǝi aban Maryamu Ɓwa 
Magdala mǝnana pusǝ akukwar tongno-nong-ɓari a rǝì ka. 

10Pǝlǝa wario kya ne aɓwana mǝnana à nda te ɗiɗyal, lang à nda ban ɓua, à nda 
rǝ pak bumkiɗikea ka. 

11Sǝa ma lang à o ama Yesu na nǝ yilǝmu, sǝ yì, yì Maryamu ɓwa Magdala sǝnǝni 
ka, à ear ɗang. 

Yesu pusǝrǝi aban alaggana ɓari 
(Luka 24:13-35) 

12Anzǝm man ngga, Yesu yi pusǝrǝi aban aɓea alaggana male ɓari nǝ ɓamǝsǝu 
mǝnana à surǝì nǝi raka, aban ká aɓe muna-la. 

13À nyare à yì ne aɓea, sǝ yia gbal ka à eare ama mǝsǝcau na ɗang. 

Yesu pusǝrǝi aban alaggana male lum-nong-mwashat 
(Matiu 28:16-20; Luka 24:36-49; Yohana 20:19-23) 

14Nǝ nzǝmo ka Yesu yi pusǝrǝi aban alaggana man lum-nong-mwashat ka aban 
li girlina a tarǝia. Pǝlǝa nunkiria ace ɗwanyi earnǝ cau andǝ murcandǝa malea 
mǝnana à ɓinǝ akcau mala aɓwana mǝnana à sǝni anzǝm loapi ɓembe male ka. 

15Pǝlǝa nea wia ama: Wu kyane aɓa ɓanza kat, wu hamnǝ Cau Amsǝban aban 
ɓwapǝndǝa kat.  

16Ɓwa mǝnana ak Cau Amsǝban, paɓamuri, sǝ à pakki wi batisǝma ka, nǝ̀ auwa, 
sǝ ɓwa mǝnana ɓinǝ ak Cau Amsǝban, paɓamuri raka, ɓashi nǝ̀ sulǝ amuri. 

17Aɓwana mǝnana à paɓamuria abanam ngga, amǝnia yia agir'lǝmndǝa ka à nǝ̀ 
kpatea: Aɓa lullǝam à nǝ̀ pusǝ akukwar, à nǝ̀ nakia cau nǝ abǝsa kun. 

18À nǝ̀ kpa an'yau nǝ buia, sǝ ɓǝa nu barya ka, pà nǝ̀ pakkia wia kǝgir ɗang. À 
nǝ̀ tsǝk buia amur amǝkwano, sǝ amǝkwano ka rǝia nǝ̀ kum rǝcandǝa. 

À twal Yesu aban ká kuli 
(Luka 24:50-53; Amǝ Mishan 1:9-11) 

19Anzǝm mǝnana Mǝtalabangŋo Yesu nania cau ka, kara à twali à um nǝi a kuli, 
kya do a bu-mǝli mala Ɓakuli. 

20Pǝlǝa alaggana male puro à oa hamnǝ cau a koya ban ngga. Mǝtalabangŋo pak 
turo nǝia sǝ tsǝa aɓwana earnǝ cau malea nǝ agir-ndali mǝnana à kǝ gyata ce 
ka.] 

Luka 

Luka 1 

Tita cau 
1Aɓwana pas twalî ɓamuria à nǝ̀ gilǝ cau amur agir mǝnana Ɓakuli pea aɓalǝ 
sǝm ngga. 

2Cau mǝnana à gilǝ ka nda kǝ̀ mǝnana à oe a kun aɓwana mǝnana à sǝn agir nì 
nǝ mǝsǝia a nggea dǝmbe, sǝ à hamnǝ ce ka. 

3Ace mani ka, we Ɓwamǝgule Tiyofulus, ǝn bǝl atǝ́r ace pepe, sǝ ǝn sǝni ka 
ɓoaro ɓǝ̀ ǝn gilǝo wia kǝla mǝnana à kwaɗi rǝia ka. 

4Ən pak mǝnia ka ace mǝnana wu surǝ mǝsǝcau mala agir mǝnana à kanio ka. 

Mǝturonjar bangcau amur ɓǝl Yohana Mǝbatisǝma 
5A do'nza mala Hirǝdus, murǝm mala nzali Yahudi ka, ɓe pǝris nakam lullǝi ama 
Zakariya a bui mala Abija. Mami ka lullǝi ama Alisabatu; yì gbal ka nda a tau 
mala Haruna. 

6Yia kǝm ngga amǝ'ɓealɓoarna na a ɓadǝm Ɓakuli. À kǝ kpata anzongcau andǝ 
angguracau mala Mǝtalabangŋo, à eare ama à nǝ̀ ɓwarkio àkǝ̀ ɓè ɗang. 

7Sǝ yia ka ko à pànǝ muna ɗang, acemǝnana Alisabatu ka nkombi na, sǝ yia kǝm 
ngga à ena. 

8A ɓè pwari mwashat Zakariya na ban pak turo male mala Pǝris a ɓadǝm Ɓakuli, 
aɓalǝ anonggeo mǝnana tau malea na nǝ turo ka. 

9A kane mala kuncau mala turo pǝris ka, Zakariya na twalban kpa amuri nǝ̀ 
kutio aɓa Ndàmǝgule mala Ɓakuli nǝ̀ loasǝ yele-mǝ'rǝm-ɓoarne, ace pa ɓoro 
aban Ɓakuli ka. 

10Lang pwari loasǝ yele ace pa ɓoro aban Ɓakuli karǝna ka, ɓwapǝndǝa rambǝa 
a nza aban pak hiwi. 

11Mǝturonjar mala Ɓakuli yi pusǝrǝi abani, cam nǝ bu-mǝli mala gyangŋan 
mala loasǝ yele-mǝ'rǝm-ɓoarne. 

12Lang Zakariya loasǝ mǝsǝì sǝni ka, ɓangciu pakki wi, yàl hǝrkit. 

13Pǝlǝa mǝturonjar ne wi ama: Zakariya, ce a ɓang ɗang! Ahiwi mo ka Ɓakuli 
ongŋǝnia, mamo Alisabatu nǝ̀ ɓǝlô muna sǝ a wu nǝ pe wi lullǝu ama Yohana. 

14Bumo nǝ̀ pwasǝo, a nǝ dum nǝ banɓoarnado, sǝ aɓwana pas ka bumia nǝ̀ 
pakiɗire ace ɓǝle. 

15Mǝnia yì muna ka, nǝ̀ duk ɓwamǝgule a ɓadǝm Mǝtalabangŋo. Ɓǝ̀ kǝa nu mba 
ko ɓe kǝgir mǝnana nǝ̀ walban ngga ɗang. Yì ka, nǝ̀ lumsǝ nǝ Bangŋo mala 
Ɓakuli, a bum ngge. 

16Nǝ̀ tsǝk amǝ Isǝrayila pas à nǝ̀ nyare aban Mǝtalabangŋo Ɓakuli malea. 

17Nǝ̀ aki Mǝtalabangŋo dǝmbǝa, nǝ̀ pak turo aɓa bangŋo andǝ rǝcandǝa, ulang 
mala Iliya mǝɓangna mala Ɓakuli. Nǝ̀ yinǝ dotarǝu mala atárru andǝ amunia. 
Nǝ̀ nyesǝ amǝ'mgbikiru ɓǝa kum sǝlǝe mala amǝ ɓealɓoarna, ace tsǝk aɓwana 
ɓǝa gilǝki rǝia ace yiu mala Mǝtalabangŋo. 

18Pǝlǝa Zakariya ɗi mǝturonjar ama, “Lang sǝ mǝ nǝ sǝlǝ ama gir mǝnana a bang 
ngga anggo sǝ nǝ̀ pa? Acemǝnana mim ngga ǝn ena, sǝ mamam gbal ka ena.” 

19Mǝturonjar eari wi ama, “Mǝ nda Jibǝrayilu mǝnana camnggiyi a ɓadǝm 
Ɓakuli ka. Ɓakuli tasǝam ɓǝ̀ ǝn yi banggo mǝnia yì cau mǝɓoarne ka. 

20Sǝ ado ka, acemǝnana a earnǝ cau mem raka, mǝnana nǝ̀ yia duk mǝsǝcau a 
pwari male ka, kuno girna; a pa wu nǝ na cau ɗang, she pwari mǝnana amǝnia 
yì agir dumǝna mǝsǝia ka.” 

21Anggo ka, ɓwapǝndǝa na arǝ kundǝ Zakariya, à kǝ ndali, lang sǝ banì sauwa 
anggo kǝrkǝr aɓa Ndàmǝgule mala Ɓakuli. 

22Lang purna ka, gandǝ nea wia cau ɗang. Kara à sǝlǝ ama sǝnǝna gir aɓa 
bangŋo, aɓa Ndàmǝgule mala Ɓakuli. Acemǝnana camarǝ lǝmndǝkia wia cau nǝ 
bui, sǝ ko gandǝ mǝn kuni na kǝ cau ɗang. 

23Lang anonggeo mala turo mala Zakariya malǝna ka, pǝlǝa nyare a ɓala. 

24Anzǝm man ngga mami Alisabatu kum muna a bumi. Zongŋo tongno ko sǝn 
nza ɗang, kǝ na ama, 

25“Mǝtalabangŋo nǝ̀ pakkam mǝnia ka. Aɓalǝ anonggeo man ngga lǝmndǝnam 
ɓwamuru male, sǝ twalnam ban kǝsǝkya aɓalǝ aɓwana.” 

Mǝturonjar bang cau mala ɓǝl Yesu 
26Aɓa tongno-nong-mwashatia zongŋo mala kum muna-bum mala Alisabatu 
ka, Ɓakuli tur mǝturonjar Jibǝrayilu a ɓè la aɓa nzali Galili mǝnana à tunǝki 
ama, Nazarat ka. 

27Turi nǝ cau aban ɓe nsari lullǝi ama Maryamu, mǝnana ɓeɓwa lullǝi ama 
Yisǝfu, Mǝkà Dauda pur amuri nǝ̀ ali ka. 

28Mǝturonjar kutia bani ne wi ama, “Ɓǝ̀ rǝo pwalo! We mǝnana a ndanǝ 
ɓwamuru mala Ɓakuli ka, Mǝtalabangŋo na to.” 

29Mǝnia yì cau mǝturonjar ne ka, pe Maryamu ɗenyicau kǝrkǝr, kara kutia ndali 
ama, ya ulang makkun na man. 

30Pǝlǝa mǝturonjar ne wi ama, “Maryamu, ɓangciu ɓǝ̀ kǝa pakko ɗang, a 
kumǝna ɓwamuru aban Ɓakuli. 

31A wu nǝ kum muna a bumo, a nǝ ɓǝl muna ɓwabura, sǝ a nǝ tsǝki wi lullǝu 
ama Yesu. 

32Nǝ̀ duk ɓwamǝgule, sǝ à nǝ̀ tunǝi ama Muna mala Ɓakuli mana Karban nǝ 
Gulo kat ka. Mǝtalabangŋo Ɓakuli nǝ̀ pe wi bunomurǝm mala kè Dauda. 

33Nǝ̀ duk gbani amur amǝ Isǝrayila tatǝk, sǝ domurǝm male ka masǝlǝate pà 
kàm ɗang.” 

34Pǝlǝa Maryamu ne mǝturonjar ama, “Lang sǝ mǝnia ka nǝ̀ pǎ, yi mǝnana mǝ 
nda nsari, ǝn surǝ ɓwabura raka?” 

35Mǝturonjar eari wi ama, “Bangŋo mala Ɓakuli nǝ̀ sulǝ a muro. Rǝcandǝa mala 
Ɓakuli mana Karban nǝ Gulo kat ka, nǝ̀ yia zuppi a muro, sǝ Muna Mǝfele 
mǝnana a nǝ ɓǝli ka, à nǝ̀ tunǝi ama, Muna mala Ɓakuli. 

36Nggearǝ ɓǝla mo Alisabatu ka, ndanǝ muna a bumi aɓa ě male. Yì mǝnana 
nkombi na ka, gongŋǝna nǝ azongŋo tongno-nong-mwashat. 

37Kǝgir pà kàm mǝnana Ɓakuli pa nǝ̀ pè raka.” 

38Maryamu eari wi ama, “Mǝ nda guro mala Mǝtalabangŋo. Ɓǝ̀ ce ɓǝ̀ do kǝla 
mǝnana a na ka.” Mǝturonjar pǝlǝa o ɗeki. 

Maryamu waria sǝn Alisabatu 
39Anzǝm anonggeo bǝti ka Maryamu lo tsuk-tsuk aban o a ɓè la aɓalǝ ankono 
mala nzali Yahudi. 

40Kya kutio a ɓala mala Zakariya, pǝlǝa makki Alisabatu kun. 

41Lang Alisabatu ok makkun mala Maryamu ka, muna mǝnana a bumi ka yàl 
hǝrkit, sǝ Alisabatu lumsǝ nǝ Bangŋo Mǝfele. 

42Sǝ loasǝ gi kǝrkǝr, banɓoarnado ci na ama: A ndanǝ tsǝkbu mala Ɓakuli aɓalǝ 
amamǝna, sǝ muna mǝnana a nǝ ɓǝl ka, ndanǝ tsǝkbu mala Ɓakuli gbal! 

43Lang sǝ múrɓoarna mem yipam anggo, yi mǝnana nggeau mala Mǝtalem yiu 
a banam ngga. 

44Lang ǝn ok makkun mo ka, muna mǝnana a bumam ngga yàl nǝ banɓoarnado. 

45A ndanǝ tsǝkbu mala Ɓakuli, ace eare mǝnana a ear ama, cau mala 
Mǝtalabangŋo abano ka, nǝ̀ yia lumsǝo. 

Nggyal mala Maryamu mala ɓwangsǝki Ɓakuli 
46Maryamu na ama: “Yilǝmem ngga kǝ ɓwangsǝki Mǝtalabangŋo; 

47sǝ ɓabumam kǝ pak banɓoarnado ata cau mala Ɓakuli Mǝ'amsǝam, 

48acemǝnana yì ka, ɗenyina nǝ mim, guro male kat andǝ amani ama ǝn pa a kun 
kǝgir raka! Twal ado aban o a dǝmbǝa ka, aɓwana arǝ anza kat à nǝ̀ tunǝam ama 
mǝ'kúm tsǝkbu mala Ɓakuli. 

49Acemǝnana Ɓakuli mana Karban kat ka, pangŋǝnam agir mǝgulke. Lullǝi ka 
nda Ɓwa Mǝfele. 

50Kǝ lǝmndǝ mǝsǝswatǝr male aban aɓwana mǝnana à kǝ ɓanggi wi ka, twal a 
do'nza aban ká ɓe. 

51Pangŋǝna aturo mǝgulke nǝ murbui, sǝ mesǝkina amǝ'gusǝlǝ muru andǝ 
aɗenyicau malea kat. 

52Yi sulǝna amurǝma amur abuno-murǝm malea, sǝ loasǝna amǝ nyesǝmuru. 

53Amǝ'nzala ka ɗǝmsǝnia nǝ agir mǝɓoarne, sǝ amǝkume ka tasǝna takwaria 
ɓǝa o nǝ ɓabuia. 

54Bwalǝni guro male Isǝrayila kam, aɓa ɗenyi nǝ mǝsǝswatǝr male, 

55kǝla mǝnana pàcau aban aká sǝm, à Ibǝrayim andǝ amǝkè, málá male pà kàm 
ɗang!” 

56Maryamu do ata Alisabatu zongŋo tārú, nda sǝ nyarǝna umna a la ka. 

À ɓǝl Yohana mǝ Batisǝma 
57Lang pwari gbashi mala Alisabatu karǝna ka, yi gbashi muna ɓwabura. 

58Aɓi amǝkunɓala, andǝ aɓǝla ok ama, Mǝtalabangŋo lǝmndǝni Alisabatu 
ɓwamuru mǝgule, gbashina muna ka, à yì bwali wi pak banɓoarnado. 

59A tongno-nong-tāruia nongŋo ka, à yiu ace kasǝî muna ɓate. À earce ama à nǝ̀ 
tsǝki wi lullǝ tarrí Zakariya. 

60Sǝ nggè kasǝa ama, “Awo, ɓǝa tunǝi ama, Yohana.” 

61Sǝ à ne wi ama, “Kǝɓwa pà kàm aɓalǝ aɓǝla ma'wun nǝ mǝna yì lullǝu ka 
ɗang.” 

62Pǝlǝa à ne tar muna cau nǝ bu, ɓǝ̀ na ko ya lullǝu na nǝ̀ tunǝna muna nǝi. 

63Sǝ zǝmbǝa ama, ɓǝa yinǝi wi nǝ kpamgbang gilǝgir. Koyan ngga ndali, mǝnana 
gilǝ ama “Lullǝi nda Yohana” ka. 

64Anggo ka, kara kun Zakariya mǝnna, lasǝi panzǝa, pǝlǝa tita na cau, kǝ 
ɓwangsǝki Ɓakuli. 

65Amǝkunɓala kat ka muria kàrria. Sǝ aɓwana mǝnana arǝ ala mǝnana amur 
ankono mala nzali Yahudi ka, à camarǝ naki ce amǝnia yì agir ka. 

66Ɓwa mǝnana kat ok ce ka, ndali sǝ ɗiban a ɗenyicau male ama, “Mǝnia yì 
muna ka, nǝ̀ yia duk ya ulangyi nani? Acemǝnana bu Ɓakuli na muri.” 

Zakariya ɓwangsǝki Ɓakuli 
67Zakariya, tar Yohana ka lumsǝ nǝ Bangŋo Mǝfele. Pǝlǝa ɓangnǝ ɓangna, 
bangcau mala Ɓakuli, ama: 

68Nokiban ngga dumǝna mala Mǝtalabangŋo Ɓakuli mala amǝ Isǝrayila. 
Acemǝnana yina ace bwali aɓwana male kam, sǝ angŋǝna muria, pusǝnia a 
gung. 

69Yi pa sǝm Mǝ'amsǝban mǝnana ndanǝ rǝcandǝa ka, a tau-murǝm mala guro 
male Dauda. 

70Pe kǝla mǝnana bangŋa a kun amǝ'ɓangna male mǝfele ɓara-ɓara ka. 

71Pe anggo ace mǝnana ɓǝ̀ amsǝ sǝm a bu aɓi sǝm amǝbura, andǝ aɓwana 
mǝnana kat à ɓinǝ mǝsǝ sǝm ngga. 

72Pak mǝnia ka ace lǝmndǝì atár sǝm mǝsǝswatǝr, sǝ ɓǝ̀ ɗenyi nǝ kurcau male 
mǝfele. 

73-74Nǝ mǝnia yì kurcau ka kánmbi tár sǝm Ibǝrayim ama nǝ̀ amsǝ sǝm a bu aɓi 
sǝm amǝbura, ace mǝnana ɓǝ̀ sǝm pak turo male nǝ mǝsǝkang-kangŋa, 

75aɓa do mǝfele andǝ ɓealɓoarna a ɓadǝmbǝi a do yilǝmu ma'sǝm kat. 

76Sǝ we munem ngga, à nǝ̀ tunǝo ama mǝɓangna mala Ɓakuli mana Karban nǝ 
Gulo kat ka. A nǝ aki Mǝtalabangŋo dǝmbǝa, ace gilǝki wi atanjar male, 

77ace pe aɓwana male surǝ amsǝban nǝ njar mala kum twalbani mala acauɓikea 
malea. 

78Ace mǝsǝswatǝr andǝ ɓuɓɓuka mala Ɓakuli ma'sǝm ngga, nǝ̀ tsǝk kwaro mala 
ban ɓǝ̀ mǝnna amur sǝm nǝ kuli, 

79ace pà tǎlaban aban aɓwana mǝnana à do aɓa pǝndǝa andǝ yinggǝli lú ka, ace 
yal kusǝ sǝm aɓa ká tanjar mala dorǝpwala. 

80Muna, yì Yohana ka, camarǝ gulo sǝ dumnǝ rǝcandǝa aɓa bangŋo. Do male ka 
nda a ɓabondo kya bwal a pwari pusǝrǝi aban amǝ Isǝrayila. 

Luka 2 

Ɓǝlban mala Yesu 
1Aɓalǝ amǝno yì anonggeo ka, Kaisar Agusta pa nzongcau ama, ɓǝa ɓal aɓwana 
mǝnana aɓa nzali Roma ka kat ɓǝa gilǝ lullǝia. 

2Mǝnia ka nda tita ɓalban arǝ abaku mǝnana Karniyus nda nggwamna mala bu-
nzali Suriya ka. 

3Sǝ koyan ngga o a la male, ace mǝnana ɓǝa kya gilǝ lullǝi ka. 

4Yisǝfu ka, lo a Nazarat ɓe la a bu-nzali Galili, aban ká a bu-nzali Yahudi, a la 
mala Dauda mana à tunǝki ama Betalami ka, acemǝnana yì Yisǝfu ka muna lá 
na, a tau mala Dauda. 

5O kano andǝ Maryamu mansari male mǝnana gongŋǝna ka, ace mǝnana ɓǝa 
kya gilǝ lullǝia. 

6À nda kano piu a Betalami ka, pwari gbashi male yi kārǝa. 

7Pǝlǝa gbashi muna dǝmbǝa male, muna-ɓwabura. Mbúɓɓǝkì aɓa nggurbyau sǝ 
nongsǝi aɓa kpamgbang-girlina mala agirkusǝu, acemǝnana à pànǝ ban nongŋo 
aɓa nda a ban-sulǝo ɗang. 

Ayalgir andǝ mǝturonjar 
8Tu nǝ bania aɓa mǝnia yì bu-nzali ka, aɓea yalgir do a takuri aban ɗenyi nǝ 
agirkusǝu malea nǝ du. 

9Pǝlǝa ɓe mǝturonjar mala Mǝtalabangŋo pusǝrǝi abania, ɓoarɓwa mala 
Mǝtalabangŋo ta gumbǝlia. Ɓangciu bwalia kǝrkǝr. 

10Mǝturonjar banggia wia ama, “Ɓangciu ɓǝ̀ kǝa pakka wun ɗang. Wu sǝni, ǝn 
ndya yina wun nǝ bǝsa Cau Mǝɓoarne mǝ'pwasǝ ɓabumì kǝrkǝr mǝnana nda 
ace ɓwapǝndǝa kat ka. 

11Yalung aɓa nggeala mala Dauda ka, à ɓǝlǝ́na wun Mǝ'amsǝban; yì nda 
Kǝrǝsti Mǝtalabangŋo. 

12Gir mǝnana nǝ̀ lǝmndǝ ama mǝnia yì cau ka mǝsǝcau na ka ndya ka. Wu nǝ̀ 
ngga kum bangna-muna à mbuɓɓǝ́kini aɓa nggurbyau sǝ à nongsǝi aɓa 
kpamgbang-girlina mala agirkusǝu.” 

13Anggo ka kara aɓea amǝturonjar pas sulǝ nǝ kuli aban mǝturonjar mana yiu 
a dǝmbe ka. À kǝ ɓwangsǝ Ɓakuli à kǝ na ama: 

14“Nokiban aban Ɓakuli akano a kuli, sǝ a ɓanza ka dorǝpwala aban aɓwana 
mǝnana à kǝ pwasǝ ɓabumi ka!” 

15Lang amǝturonjar nyingŋǝnia à nyarǝna à umna kuli ka, ayalgir mǝno nea rǝia 
ama, “Wu fani sǝm nǝ̀ ká a Betalami, sǝm nǝ̀ ngga sǝn mǝnia yì gir mana 
kumban, mǝnana Mǝtalabangŋo na sǝm ce ka.” 

16Pǝlǝa à lo a kaurǝa à kya kum Maryamu andǝ Yisǝfu sǝ bangna-muna aban 
nongŋo aɓa kpamgbang-girlina mala agirkusǝu. 

17Lang à sǝnǝni ka, pǝlǝa à mesǝ cau mǝnana mǝturonjar banggia wia amur 
mǝnia yì muna ka. 

18Aɓwana kat mǝnana à ok ka à ndali nǝ cau mǝnana ayalgir banggia wia ka. 

19Sǝ Maryamu ka bwal amǝnia yì acau, kǝ ɗenyi amuria nǝ ɓabumi. 

20Ayalgir nyare à kǝ gusǝlǝ Ɓakuli, à kǝ ɓwangsǝki ace agir mǝnana kat à o sǝ à 
sǝni, kǝla mǝnana à banggia wia ka. 

À tsǝki Yesu lullǝu sǝ à wari nǝi a Ndàmǝgule mala Ɓakuli 
21A tongno-nong-tāruia nongŋo, pwari mǝnana à nǝ̀ kasǝi wi ɓate ka, à tsǝki wi 
lullǝu ama Yesu, lullǝu mǝnana mǝturonjar pe wi sǝ yi kpa a bum ngge ka. 

22Lang apwari mala lak rǝia aɓa ɓoarnsari a ɓadǝm Ɓakuli yi lumsǝna, kǝla 
mǝnana Nggurcau mala Musa na ka, Yisǝfu andǝ Maryamu twal Yesu à um nǝi 
a Urǝshalima ace mǝnana ɓǝa kyan nǝi a ɓadǝm Mǝtalabangŋo ka. 

23Nggurcau mala Mǝtalabangŋo na ama, “Koya muna-dǝmbǝa mǝnana muna-
ɓwabura na ka, à nǝ̀ ká nǝi ɓǝ̀ duk mala Mǝtalabangŋo.” 

24À wari gbal ace pàɓoro nǝ gir'nkila kǝla mǝnana Nggurcau mala 
Mǝtalabangŋo bangŋa ama ɓǝa pà ka: “akutu ɓari, ko amuna-kutumurǝm ɓari.” 

25A baku mǝno ka ɓeɓwa nakam nǝ do a Urǝshalima lullǝi ama Shimiyan. Yì ka, 
mǝ ɓealɓoarna, mǝ ɓanggi Ɓakuli na. Nda ban kundǝ amsǝban mala amǝ 
Isǝrayila, sǝ Bangŋo Mǝfele na amuri 

26Bangŋo Mǝfele lǝmndǝni wi ama pà nǝ̀ wu ɗang, she ɓǝ̀ sǝnǝna Kǝrǝsti 
Mǝ'amsǝban mǝnana Mǝtalabangŋo turi ka. 

27Bangŋo mala Ɓakuli loasǝi wari nǝi a Ndàmǝgule mala Ɓakuli. Maryamu andǝ 
Yisǝfu yiu nǝ Yesu a Ndàmǝgule mala Ɓakuli, ace mǝnana ɓǝa pakki wi gir 
mǝnana Nggurcau mala Musa kani ka. 

28Shimiyan yi ak muna a bui sǝ ɓwangsǝ Ɓakuli na ama: 

29“A dyan ngga we Mǝtalabangŋo mǝnana a Karban kat ka, nying guro mo ɓǝ̀ o 
aɓa rǝpwala, kǝla mana a bang ngga. 

30Acemǝnana amǝsǝam sǝnǝna amsǝban mo, 

31mana a gilǝkice a ɓamǝsǝ aɓwana mala anzali kat ka. 

32 Tǎlaban na ace mǝn mǝsǝ aɓwana mala acili anzali, sǝ aban aɓwana mo amǝ 
Isǝrayila ka gulo na.” 

33Tár muna andǝ ngge ka à ndali nǝ cau mǝnana à bangŋa amuri ka. 

34Pǝlǝa Shimiyan tsǝkia wia bu sǝ ne ngge Maryamu ama, “Kwaki kiro pepe: 
Mǝnia yì Muna ka Ɓakuli tsǝngŋǝni ama nǝ̀ duk tǝr kpa andǝ lo mala 
ɓwapǝndǝa pas a Isǝrayila. Yì ka, nǝ̀ duk gir'lǝmndǝa mǝnana pur nǝ ban 
Ɓakuli, mǝnana aɓwana pas nǝ̀ na mǝɓane amuri ka. 

35Nǝ̀ pusǝta ɗenyicau ɓabum mala aɓwana pas. Sǝ we ka, kpakpak mǝkwanbanì 
mǝnana aɓwana nǝ̀ pakki wi ka nǝ̀ soa ɓabumo kǝla soaban mala nggeabyau.” 

Anna bangcau amur muna 

36Ɓe ɓwagula mǝɓangna mala Ɓakuli nakam gbal lullǝi ama, Anna, muna mala 
Fanuwel, a tau mala Asha. Anzǝm isǝban ngga, à do andǝ burri pǝlǝa tongno-
nong-ɓari sǝ burri wu. 

37Anggo sǝ do man-lú apǝlǝa lumi-tongno-nong-tārú nǝ mǝsǝì ine. Gapiyi tarǝia 
andǝ Ndàmǝgule mala Ɓakuli ɗang, du andǝ pwari nda aban peri aban Ɓakuli 
nǝ gilmur andǝ hiwi. 

38Yiu yi karǝ nǝ mǝnia yì gir ka, pǝlǝa kutia pakki Ɓakuli yàwá andǝ bangcau 
amur muna aban aɓwana mǝnana à kǝ kundǝ akmúrú mala Urǝshalima ka. 

Yisǝfu andǝ Maryamu nyare a la malea a Nazarat 
39Lang Yisǝfu andǝ Maryamu malǝna gir mǝnana kat Nggurcau mala 
Mǝtalabangŋo kani ka, à nyare a nzali Galili, a la malea a Nazarat. 

40Muna gulo, kum rǝcandǝa, lumsǝ nǝ sǝlǝe, ɗǝm ngga ɓwamuru mala Ɓakuli 
na amuri. 

Yesu, a muntulo aɓa Ndàmǝgule mala Ɓakuli 
41 Koya pǝlǝa nani ka tar Yesu andǝ ngge kǝ̀ o a Urǝshalima ace Lamsan 
Yalimuru. 

42Lang Yesu lumsǝna apǝlǝa lum-nong-ɓari ka à wario a Lamsan Yalimuru, kǝla 
mǝnana à pakkiyi ka. 

43Lang Lamsan Yalimuru malǝna sǝ tarrí andǝ ngge na aban nyare à nǝ̀ o a la 
ka, Muna yì Yesu ka akrǝi a Urǝshalima, sǝ yia ka à sǝlǝ ɗang. 

44À twali ama nda aɓalǝ acilia aɓwana mǝnana à twal gya andǝia ka, nda à gya 
aban o ba pwari kpana. Nǝ nzǝmo ka à tita alte aban aɓǝla malea andǝ agyajam. 

45Lang à sǝni raka, à nyare a kusǝia aban ká Urǝshalima à nǝ̀ ngga sǝnbani. 

46Anzǝm nongŋo tārú ka à kya kumi a Ndàmǝgule mala Ɓakuli aban do ata 
amǝkanigir, nda rǝ kwaki kiri aban oea, sǝ kǝ ɗikia acau. 

47Ɓwa man kat oe ka, ndali kǝrkǝr nǝ sǝlǝgir male andǝ acau mǝnana kǝ nyesǝia 
wia aɓa pa eare ka. 

48Lang a tarrí andǝ ngge sǝni ka, à ndali. Sǝ ngge ɗi ama, “Munem, palang sǝ a 
pakka sǝm ani? Mim sǝnǝ tarró sǝm came arǝ alto nǝ rǝɓǝla.” 

49Yesu ɗia ama, “Ace mana sǝ wu altam? Wu sǝlǝ mbak ama dumǝnam púp mǝ 
pa a ɓala mala Tárram a kun turo male?” 

50Sǝ yia ka à bwalta mǝnia yì cau nea wia ka ɗang. 

51Pǝlǝa lo atea à nyare aban o a Nazarat. Kǝ okia wia. Sǝ ngge ka bwal amǝnia 
yì acau ka a ɓabumi. 

52Yesu gulo aɓa sǝlǝe andǝ nggunrǝu, nǝ earmuru aban Ɓakuli, andǝ aɓwana. 

Luka 3 

Hama mala Yohana Mǝbatisǝma 
1Nda aɓa lum-nong-tongnoea pǝlǝa mala do murǝm mala Kaisar Tiberiya, 
murǝm mǝgule mala amǝ Roma. Buntu Bilatus nda nggwamna mala bu-nzali 
Yahudi. Hirǝdus nda murǝm mala bu-nzali Galili, sǝ mǝ'eambǝi Filip nda 
murǝm mala abu-nzali Ituriya andǝ Tǝrakonitis. Lisaniyas nda murǝm mala bu-
nzali Abilini. 

2Annas andǝ Kayafas ka à nda ka apǝris mǝgule. A baku mǝno ka cau mala 
Ɓakuli yiu aban Yohana muna mala Zakariya a ɓabondo. 

3Yohana ka kutio arǝ ala mǝnana a kun Nggeasala Jodan ngga, kǝ hamnǝ cau 
ama, “Wu pwanzali, wu ɗeki bu wun arǝ acauɓikea ma'wun, ɓǝa pakka wun 
batisǝma, ace mǝnana Ɓakuli ɓǝ̀ twala wun ban acauɓikea ma'wun ngga.” 

4Kǝla mǝnana à gilǝì aɓa Malǝmce mala Ishaya mǝɓangna mala Ɓakuli ɗiɗyal 
ama: “Gi ɓeɓwa kǝ tunǝban a ɓabondo ama, ‘Wu gilǝki tanjar mala 
Mǝtalabangŋo; Wu tsǝk atanjar ɓǝa cam pǝrapǝra ace. 

5Koya ɓatuliban ngga à nǝ̀ lumsǝí, koya nkono andǝ muna nkono ka à nǝ̀ 
bǝbbǝrǝki. Atanjar mǝkarke ka à nǝ̀ sārǝia, aban mana gwangɗing- gwangɗing 
ngga à nǝ̀ gilǝkia ɓǝa nong pàling. 

6Sǝ ɓwapǝndǝa kat ka nǝ̀ sǝn amsǝban mala Ɓakuli!’ ” 

7Yohana ne aɓwabunda mǝnana à kǝ yiu abani ɓǝ̀ pakkia wia batisǝma ka ama, 
“Wun amuna baffu, yan sangsǝ kir wun ama ɓǝ̀ wu ɓanggi nggea bumlulla mala 
Ɓakuli mǝnana kǝ yiu ka? 

8Wu pusǝ ɓealǝu mǝnana nǝ̀ lǝmndǝ ama wu pwanǝna'nzali, wu nyingŋǝna 
acauɓikea ma'wun ngga. Wu kǝa twali ama do ma'wun kǝla amǝkau mala 
Ibǝrayim ngga nǝ̀ amsǝ wun ɗang. Ən nggǝ na wun ama aɓalǝ atali man ngga, 
Ɓakuli nǝ̀ gandǝ loasǝi Ibǝrayim amǝkau. 

9Ko ado ka kun bero na a tǝrta anggun. Koya nggun mǝnana pà nǝ̀ pusǝ ɓǝle 
mǝɓoarne raka à nǝ̀ kasǝi à nǝ̀ turi a bǝsa.” 

10Ɓwabunda pǝlǝa ɗi Yohana ama, “Sǝ mana ado sǝm nǝ̀ pa?” 

11Yohana earia wia ama, “Ɓwa mǝnana kat ndanǝ adaura ɓari ka, ɓǝ̀ nyesǝ ɓe 
ɓǝ̀ pè ɓwa mǝnana pa nǝi raka. Ɓwa mǝnana nǝ girlina ka, ɓǝ̀ pè aɓwana 
mǝnana à pa nǝi raka.” 

12Amǝ'ak boalo-cemi gbal ka à yiu ama ɓǝa pakkia wia batisǝma. Pǝlǝa à ɗi ama, 
“Malǝm, mana sǝm nǝ̀ pa?” 

13Yohana pǝlǝa nea wia ama, “Wu kǝa ak gir mǝnana kuti mana à kasǝa wun 
ngga ɗang.” 

14Aɓea soje ɗi ama, “Sǝ sǝm ngga, mana sǝm nǝ̀ pa?” Pǝlǝa nea wia ama, “Wu 
kǝa kumsǝ kun kǝɓwa ɗang, wu kǝa ɓumbi kǝɓwa cau ɓà a rǝì ɗang. Wu do 
amur kǝ boalo zongŋo ma'wun.” 

15Ɓwapǝndǝa kwaki kiria, nǝ tsǝkɓalǝu, à kǝ ndali nǝ ɓabumia ko Yohana nda 
Kǝrǝsti Mǝ'amsǝban. 

16Pǝlǝa Yohana earia wia kat ama, “Ən nggǝ pakka wun batisǝma nǝ mur. Sǝ 
ɓeɓwa nakam kutiam nǝ gulo, nda nǝ̀ yiu ka. Anggur-nkura male ka, ǝn kārǝa 
mǝ nǝ panzǝia ɗang. Yì ka, nǝ̀ yia pakka wun batisǝma nǝ Bangŋo Mǝfele andǝ 
bǝsa. 

17Kwar sarǝgir male na bui. Nǝ̀ yia esǝki katǝra, nǝ̀ ram mǝsǝsa a bah male, sǝ 
kwá ka nǝ̀ pisǝì nǝ bǝsa mǝnana pà nǝ̀ linggi raka.” 

18Anggo nǝ aɓea cau pas sǝ Yohana kwarkir ɓwapǝndǝa sǝ hamnǝ Cau 
Amsǝban abania. 

19Sǝ lang Yohana gim murǝm Hirǝdus ace twal Hirǝdiya, mala mǝ'eambǝi, andǝ 
acilia ɓealɓikea mǝnana pakkia ka, 

20Hirǝdus tsǝa à bwal Yohana à oasǝi a ndàkurban. Mǝno ka ɓe cauɓikea na 
Hirǝdus pa amur amǝnana angŋa dǝmbǝa pangŋǝnia ka. 

À pakki Yesu Batisǝma 
21Lang à ndarǝ pakki aɓwabunda kat batisǝma, sǝ Yesu gbal ka à pangŋǝni wi 
batisǝma sǝ nda ban pak hiwi ka, kara kuli mǝnna, 

22Bangŋo Mǝfele sulǝ amuri nǝ nggunrǝu kǝla kutu. Gi Ɓakuli pur nǝ kuli na 
ama, “A nda Munem mǝnana ǝn nggǝ earceo ka, ban kǝ ɓoaram a rǝo kǝrkǝr.” 

Tau mǝnana Yesu pur kam ngga 
23Yesu ka ndanǝ pǝlǝa kǝla lumi-tārú sǝ tita turo mala Ɓakuli. Aɓwana twali 
ama yì ka, nda muna mala Yisǝfu. Yisǝfu ka nda muna mala Heli, 

24Heli nda muna mala Matat, Matat nda muna mala Lawi, Lawi nda muna mala 
Melki, Melki nda muna mala Janayi, Janayi nda muna mala Yisǝfu. 

25Yisǝfu nda muna mala Matatiyas, Matatiyas nda muna mala Amos, Amos nda 
muna mala Nahum, Nahum nda muna mala Esǝli, Esǝli nda muna mala Naggai. 

26Naggai nda muna mala Ma'af, Ma'af nda muna mala Matatiyas, Matatiyas nda 
muna mala Semeyi, Semeyi nda muna mala Yosek, Yosek nda muna mala Joda. 

27Joda nda muna mala Yoanan, Yoanan nda muna mala Resa, Resa nda muna 
mala Jerubabel, Jerubabel nda muna mala Shaltiyel, Shaltiyel nda muna mala 
Neri. 



136 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

28Neri nda muna mala Melki, Melki nda muna mala Addi, Addi nda muna mala 
Kosam, Kosam nda muna mala Elmadam, Elmadam nda muna mala Er. 

29Er nda muna mala Jesǝwa. Jesǝwa nda muna mala Eliaza. Eliaza nda muna 
mala Jorim. Jorim nda muna mala Matat. Matat nda muna mala Lawi. 

30Lawi nda muna mala Shimiyan. Shimiyan nda muna mala Yahuda. Yahuda nda 
muna mala Yisǝfu. Yisǝfu nda muna mala Yonam. Yonam nda muna mala 
Iliyakim. 

31Eliyakim nda muna mala Meliya. Meliya nda muna mala Menna. Menna nda 
muna mala Matata. Matata nda muna mala Natan. Natan nda muna mala Dauda. 

32Dauda nda muna mala Jeshi. Jeshi nda muna mala Obet. Obet nda muna mala 
Boaza. Boaza nda muna mala Salmon. Salmon nda muna mala Nashon. 

33Nashon nda muna mala Aminadap. Aminadap nda muna mala Adǝmin. 
Adǝmin nda muna mala Arni. Arni nda muna mala Hezǝron. Hezǝron nda muna 
mala Parisa. Parisa nda muna mala Yahuda. 

34Yahuda nda muna mala Yakupu. Yakupu nda muna mala Ishaku. Ishaku nda 
muna mala Ibǝrayim. Ibǝrayim nda muna mala Tera. Tera nda muna mala Naho. 

35Naho nda muna mala Saru. Saru nda muna mala Reu. Reu nda muna mala 
Pele, Pele nda muna mala Eba. Eba nda muna mala Shela. 

36Shela nda muna mala Kenan. Kenan nda muna mala Arfakza. Arfakza nda 
muna mala Shem, Shem nda muna mala Nuhu. Nuhu nda muna mala Lamek. 

37Lamek nda muna mala Metusela. Metusela nda muna mala Inok. Inok nda 
muna mala Jared. Jared nda muna mala Mahalale. Mahalale nda muna mala 
Kenan. 

38Kenan nda muna mala Enosh. Enosh nda muna mala Set. Set nda muna mala 
Adamu, 

sǝ Adamu nda muna mala Ɓakuli. 

Luka 4 

Shetan karǝki Yesu 
1Yesu lumsǝ nǝ Bangŋo Mǝfele, nyari Nggeasala Jodan ngga, Bangŋo mala 
Ɓakuli um nǝi a ɓabondo. 

2Akano ka Shetan camarǝ karǝkì nongŋo lumi-ine. Aɓalǝ amǝno yì anonggeo ka 
li kǝgir ɗang. A masǝlǝata anongge ka nzala wali. 

3Shetan ne wi ama, “Ɓǝ̀ a nda Muna mala Ɓakuli ka, ne mǝnia yì tali ka ɓǝ̀ pǝlǝ 
nɗǝmo.” 

4Yesu nyesǝi wi ama, “À gilǝ a Malǝmce mala Ɓakuli ama, ‘Ɓwa pà nǝ̀ au nǝ 
girlina nǝmurǝì ɗang.’” 

5Shetan loasǝi um nǝi a nggea ban mǝdāre, sǝ lǝmndǝì wi anzali-murǝm mala 
ɓanza kat aɓa kuɓimǝsǝu. 

6Pǝlǝa Shetan ne wi ama, “Mǝ nǝ po arǝcandǝa malea andǝ ɓoarɓwa malea kat, 
acemǝnana à panamia. Mǝ nǝ gandǝ pe ko yan mǝnana ǝn earce pe wi ka. 

7Sǝ ɓǝa kūndǝo, a gusǝlǝam ngga, agir man nǝ̀ duk amo yia kat.” 

8Yesu nyesǝi wi ama, “À gilǝ a Malǝmce mala Ɓakuli ama, “ ‘Peri aban 
Mǝtalabangŋo Ɓakuli mo, sǝ wu kpate yì nǝmurǝì.’” 

9Shetan nyare loasǝi um nǝi a Urǝshalima, kya tamsǝi a ɓwang Ndàmǝgule mala 
Ɓakuli, sǝ ne wi ama, “Ɓǝ̀ a nda Muna mala Ɓakuli ka, ta zurro a nzali. 

10-11Acemǝnana Malǝmce mala Ɓakuli bangŋa ama, “ ‘Ɓakuli nǝ̀ tsǝk 
amǝturonjar male aceo ɓǝa yalo caca; à nǝ̀ mbalǝkio a ɓabuia ace mǝnana wu 
kǝa tul kusǝo arǝ tali raka.’ ” 

12Yesu nyesǝi wi ama, “À gilǝ aɓa Malǝmce mala Ɓakuli ama, ‘Ce a karǝki 
Mǝtalabangŋo Ɓakuli mo ɗang.’ ” 

13Lang Shetan malǝna karǝki Yesu ka, pǝlǝa gǝshì banì zuku. 

14Yesu nyare a Galili aɓa rǝcandǝa mala Bangŋo mala Ɓakuli. Cau male akiban 
kat aɓa nzali mǝno. 

15Kanigir arǝ andakpapi malea, sǝ koyan ngga ɓwangsǝki. 

À ɓinǝ Yesu a Nazarat 
16Yesu kutio a Nazarat la mǝnana gul kam ngga. A pwari Sabbat, pwari usǝlǝo 
mala amǝ Yahudi ka, Yesu kutio a ndakpapi kǝla mǝnana pakki ka. Lo came nǝ̀ 
ɓal cau aɓa Malǝmce. 

17Pǝlǝa à pe wi Malǝmce mala Ishaya Mǝɓangna mala Ɓakuli. Lang mǝnni ka 
pǝlǝa kum ban mǝnana à gilǝa ama, 

18 “Bangŋo mala Mǝtalabangŋo na a muram, acemǝnana tarnam ɓǝn hamnǝ Cau 
Mǝɓoarne aban amǝtǝr. Tasǝam ɓǝ̀n yi hamnǝ cau mala panzǝban aban aɓwana 
mǝnana à kùria ka. Ɓǝa nyesǝi ante mǝsǝu sǝnban, sǝ ɓǝa pusǝ aɓwana mǝnana 
à nda aɓata parban ngga a gung. 

19 Ɓǝn hama ama pwari mana Ɓakuli nǝ̀ amsǝ aɓwana male nǝi ka yina.”  

20Pǝlǝa kar Malǝmce pe mǝ ɗenyi nǝia, ɓunte do. Mǝsǝ ɓwapǝndǝa mǝnana a 
ndakpapi ka kar a rǝì kat. 

21Pǝlǝa tita nea wia ama, “Mǝnia yì cau ɓa Malǝmce mala Ɓakuli kir wun oe ka, 
lumsǝna yalung.” 

22Ko yan ngga bang cau mǝɓoarne amuri, sǝ à pak ndali arǝ sǝlǝ nacau male 
mǝɓuɓɓuki. Pǝlǝa à ɗiban ama, “Nggearǝì ka, muna mala Yisǝfu na man re?” 

23Yesu nea wia ama: Ɓafo ka wu nǝ̀ nam mǝnia yì kun-nacau ka, ama, 
“Mǝsonzǝo, sonzǝ ɓamuro!” Ɗǝm ngga wu nǝ̀ nam ama, “Agir mǝnana sǝm ok 
ama a pakkia a Kapanahum ngga, pea kani a là mo.” 

24 Ən nggǝ bangga wun mǝsǝcau, kǝ mǝɓangna mala Ɓakuli pà kàm mǝnana à 
earnǝi a là male ka ɗang.  

25Ən nggǝ na wun mǝsǝcau ama, aman-lú nakam pas a nzali Isǝrayila a nza mala 
Iliya mǝɓangna mala Ɓakuli a baku mǝnana mbulo came pǝlǝa tārú nǝ cili, sǝ 
nggea nzal-gula kpa a nzali kat ka. 

26Kat anggo ka Ɓakuli tasǝ Iliya aban kǝɓwa atea ɗang, she aban ɓe man-lú a 
Zarefat, a bu-nzali Sidon kano kuko. 

27Amǝdakali nakam pas a nzali Isǝrayila a nza mala Elisha mǝɓangna mala 
Ɓakuli, kat anggo ka Ɓakuli sonzǝ kǝɓwa atea ɗang, she kǝ Naaman, bǝri ɓwa 
Suriya. 

28Aɓwana mǝnana kat a ndakpapi ka bumia lullo lang à ok amǝnia yì acau ka. 

29Pǝlǝa à lo à ramnggi ta Yesu, à pusǝì anzǝm la, à um nǝi amur muna-nkono 
mǝnana la malea cam amuri ka, ama à nǝ̀ ramte ɓǝ̀ kpa. 

30Kara gya kutio a nre ɓwabunda, bwal njar male aban o. 

Yesu pusǝ akukwar 
31Pǝlǝa Yesu sulǝo aban ká Kapanahum, ɓe la aɓa bu-nzali Galili. A pwari usǝlǝo 
ka tita kani aɓwana gir. 

32À ndali nǝ kanigir male acemǝnana cau male ka ndanǝ rǝcandǝa. 

33Aɓa ndakpapi ka, ɓeɓwa nakam nǝ kukwar a rǝì. Lo mak zwalo bang-bang kǝ 
na ama, 

34“Oi! Mana a alkite arǝ sǝm, we Yesu Ɓwa Nazarat. A yiu ace wal sǝm le? Ən 
surǝna rǝo, a nda Ɓwa Mǝfele mala Ɓakuli.” 

35Yesu sà a rǝì ama, “Gir kuno piu! Puri rǝì!” Pǝlǝa kukwar loasǝi me a nzali a 
ɓadǝm ɓwapǝndǝa kat, pǝlǝa puri rǝì, tsǝki wi pengye ɗang. 

36Ɓwapǝndǝa kat ndali, à kǝ nea rǝia ama, “Ulang ya kanigir na man? Nǝ nacau 
sàrǝban andǝ rǝcandǝa mǝgule sǝ kǝ pusǝ akukwar!” 

37Kara cau mala Yesu akiban kat a bu-nzali malea. 

Yesu twalia aɓwana pas ban rǝkwana 
38Yesu pǝlǝa puri Ndakpapi kutio a ɓala mala Shiman. Nkil Shiman ngga ɓauwa 
gandǝi nongsǝi. Pǝlǝa à zǝmbǝi Yesu ɓǝ̀ sonzǝi. 

39Yesu kūndǝo amuri sǝ gim ɓauwa, pǝlǝa ɓauwa sulǝi rǝì. Kara long nǝ lo àkǝ̀ 
banì pea wia girlina. 

40Lang pwari na rǝ kpa ka, ɓwapǝndǝa yinǝ amǝkwano ɗàngɗáng, pǝlǝa tsǝk 
bui amur koyan aɓalǝia ka, twalia wia ban rǝkwana kat. 

41Ɗǝm ngga akukwar puri rǝ aɓwana pas, à kǝ loasǝ gia ama, “A nda Muna mala 
Ɓakuli.” Yesu gimbia, eare ama ɓǝa na kǝ cau ɗang, acemǝnana à sǝlǝna ama yì 
ka, nda Kǝrǝsti Mǝ'amsǝban. 

Yesu hamnǝ cau mala Ɓakuli arǝ andakpapi 
42Nǝ tadǝmbari ka Yesu lo o aban mǝnana kǝɓwa pà kàm raka. Ɓwapǝndǝa 
camarǝ alte. Lang à kumǝni ka, à ɓariki à nǝ̀ kasǝkuni acemǝnana ɓǝ̀ kǝa nyia 
ɗang. 

43Pǝlǝa nea wia ama, “Dumǝnam púp mǝ hamnǝ Cau Amsǝban mala Domurǝm 
mala Ɓakuli arǝ aɓea lá gbal, acemǝnana àkǝ̀ ce sǝ à turam.” 

44Pǝlǝa kutio aban hamnǝ cau arǝ andakpapi, a nzali Yahudi. 

Luka 5 

Yesu tunǝ alaggana mǝdǝmbe male 
(Matiu 4:18-22; Markus 1:16-20) 

1  Ɓe pwari mwashat Yesu naban came a kun Garang Jenasaret, ɓwapǝndǝa 
nggiki kàrǝì aɓalǝu aban ok cau mala Ɓakuli. 

2Mǝsǝì kpa arǝ awaru ɓari a kun mur. Amǝtalea kpashia, à ndaban laki 
andámbú malea. 

3Pǝlǝa Yesu eauwe aɓa waru man mwashat ka, mala Shiman. Ne wi ama ɓǝ̀ tasǝ 
ta waru a ɓa mùr bǝti nǝ kunmur. Pǝlǝa dum nǝ do a waru sǝ kǝ kani aɓwana 
gir. 

4Lang malǝna cau ka, pǝlǝa ne Shiman ama, “Soa waru ɓǝ̀ kya ban mǝlime a 
mùr, sǝ wu tur ndámbú ace bwal nji.” 

5Shiman eari wi ama, “Ɓwamǝgule, sǝm mal du aban tanni, sǝ ko sǝm bwal kǝgir 
ɗang. Sǝ acemǝnana a wu nǝ na ka, mǝ nǝ tur ndámbú.” 

6Lang à turna ndámbú ka, à bwal nji lumsǝ ndámbú, gandǝa ndámbú tita sana. 

7Pǝlǝa à tunǝ aɓia mǝnana aɓa ɓe waru ka, ɓǝa yi bwalia wia. À yì lumsǝ amǝnia 
yì awaru ɓari ka nǝ nji, gandǝa awaru tita ko a mùr. 

8Lang Shiman Bitǝrus sǝn mǝnia yì gir ka, kpa a ɓadǝm Yesu sǝ na ama, “Mǝ nda 
yan sǝ a wu nǝ came abanam, Mǝtalabangŋo, mim ngga mǝ nda mǝ'cauɓikea.” 

9Yì andǝ aɓi ka à ndali nǝ lakki mala nji mǝnana à bwal ka. 

10Anggo gbal sǝ aɓi amǝturo mala Shiman, yia Jemis andǝ Yohana, amuna mala 
Zabadi ndali. Yesu pǝlǝa ne Shiman ama, “Ɓangciu ɓǝ̀ kǝa pakko ɗang, twal ado 
ka, aɓwana na a nǝ nggǝ bwalia ɓǝa yiu abanam ngga, anji na ɗang.” 

11Pǝlǝa à yì kpashi awaru a nza, sǝ à nying koya gir ka, à o ata Yesu. 

Yesu twali mǝdakali ban kwano male 
(Matiu 8:1-4; Markus 1:40-45) 

12A ɓe kǝ pwari ka Yesu na a ɓe la. Ɓe ɓwa mǝnana nǝ kwano dakali ka yiu 
abanì. Lang sǝn Yesu ka, kara yi ɓun a ɓadǝmbǝi, sǝ zǝmbǝi wi ama, 
“Mǝtalabangŋo, ɓǝ̀ a nǝ ear ka, a nǝ gandǝ twalam ban dakali mǝnia a rǝam 
ngga, ɓǝn ɓoarnsari.” 

13Yesu lǝmndǝ bui je, ne wi ama, “Ən earǝna, dakali mo ka à langŋǝni, ɓǝ̀ rǝo 
mala.” Àkǝ̀ banì kara dakali mala. 

14Yesu pǝlǝa ne wi ama, “Kǝa ne kǝɓwa ce ɗang, bwal njar kyane aban pǝris ɓǝ̀ 
pelǝkio; sǝ wu pa ɓoro mǝnana Musa tsǝa ama ɓǝa pa ka, ace mǝnana ko yan 
ngga ɓǝ̀ sǝlǝ ama rǝo sonzǝna.” 

15Kat andǝ amani ka cau amur Yesu akiban, gandǝa ɓwabunda yiu ace ok cau 
male andǝ kum twalban akwano mǝnana a rǝia ka. 

16Sǝ pak ka Yesu kǝ o arǝ ban mǝnana kǝɓwa pà kàm raka ace pak hiwi. 

Yesu twali ɓeɓwa ban rǝkwana mala rǝwuna 
17Ɓe pwari mwashat Yesu ka nda ban kanigir, amǝ Farisi andǝ amalǝm 
Nggurcau mala Musa mǝnana à purkio arǝ amuna-là ɗàngɗáng aɓalǝ abu-nzali 
Galili andǝ Yahudi, andǝ Urǝshalima ka, à ndakam aban do. Sǝ Bangŋo mala 
Ɓakuli ka nda te ace sonzǝ amǝ rǝkwana. 

18Aɓea ɓwana yiu nǝ mǝkwano rǝwuna, à twali a kala. À ɓariki à nǝ̀ kuti nǝi a 
ɓala, à nǝ̀ ngga nongsǝi a ɓadǝm Yesu. 

19Lang à kum njar mǝnana à nǝ̀ kuti nǝi raka, ace lakki mala ɓwabunda ka, à 
pǝlǝa à eauwe amur kurǝm, à mǝn ban, sǝ à sulǝi andǝ kala male a ɓadǝm Yesu 
aɓalǝ aɓwana. 

20Lang Yesu sǝn guliarǝu malea ka, pǝlǝa ne mǝkwano ama, “Ɓiam, à twalǝno 
ban acauɓikea mo.” 

21Amalǝm Nggurcau andǝ amǝ Farisi tita ndali nǝ ɓabumia ama, “Yana mǝnia 
yì ɓwa kǝ ak bancame mala Ɓakuli ka! Ɓǝ̀ Ɓakuli nǝmurǝì raka, yana nǝ̀ twalban 
cauɓikea!” 

22Yesu surǝ ɗenyicau malea pǝlǝa ɗia ma, “Ace mana sǝ wu kǝ ɗikiban a ɓabum 
wun amur man yì cau ka? 

23Mǝ ye na kwano kuti ɓi, ɓǝa na ama, ‘À twalǝno ban acauɓikea mo le’ ko ɓǝa 
na ama, ‘Lo, wu gya?’ 

24Sǝ ace mǝnana ɓǝ̀ wu sǝlǝ ama Muna mala Ɓwa ka ndanǝ rǝcandǝa amur 
ɓanza nǝ̀ twalban cauɓikea ka, mǝ nǝ lǝmndǝa wun.” Pǝlǝa ne mǝkwano 
rǝwuna ama, “Lo, twal kala mo o a ɓala!” 

25Anggo ka kara lo cam nǝ came a ɓadǝmbǝia, twal kala mǝnana nongŋo amuri 
ka, o a ɓala, kǝ ɓwangsǝki Ɓakuli. 

26Koyan ngga ndali, sǝ à kǝ ɓwangsǝki Ɓakuli. Muria kàrria kǝrkǝr, à na ama, 
“Sǝm sǝnǝna agir gyamiban yalung.” 

Yesu tunǝ Lawi 
27Anzǝm man ngga Yesu puro pǝlǝa sǝn mǝ'ak boalo-cemi, lullǝi ama Lawi, 
dumǝna aɓa mǝdanki cemi. Yesu ne wi ama, “Lo, yiu a tam.” 

28Lawi par bui lo, nying girbunda kat o a te. 

29Pǝlǝa Lawi tunǝ pakiɗire mala li girlina ace Yesu a ɓala male. Sǝ pas aɓalǝ 
aɓwabunda mǝnana aban li atea ka amǝ'ak boalo-cemi na. 

30Sǝ aɓea amǝ Farisi andǝ amalǝm Nggurcau malea nggwani aban alaggana 
mala Yesu ama, “Palang sǝ wu kǝ lili, wu kǝ nuki agir wunǝ amǝ'ak boalo-cemi 
andǝ amǝ'cauɓikea, aɓwana mǝnana à kǝ kpata Nggurcau mala Musa raka.” 

31Yesu earia wia ama, “Aɓwana mǝnana rǝia bang ngga à alkiyita mǝsonzǝo 
ɗang, amǝ rǝkwana na à alkiyita mǝsonzǝo ka. 

32Ən yiu ace tunǝ amǝ'cauɓoarna ɗang, ǝn yiu ace amǝ'cauɓikea ɓǝa nyare aban 
Ɓakuli.” 

Amǝ Farisi andǝ amalǝm Nggurcau ɗi Yesu amur gilmur 
(Matiu 9:14-17; Markus 2:18-22) 

33Aɓea ɓwana ne Yesu ama, “Alaggana mala Yohana ka à kǝ gilmur, sǝ à kǝ pak 
hiwi tutu. Anggo gbal sǝ alaggana mala amǝ Farisi kǝ pa. Sǝ amo yì alaggana ka 
à came arǝ li sǝ à kǝ nu.” 

34Yesu earia wia ama, “Wu nǝ̀ tsǝk agyajam mala bura-manfela ɓǝa gilmur yi 
mǝnana nda tea piu ka le? 

35Pwari na kǝ yiu ka, mǝnana à nǝ̀ twal bura-manfela a rǝia ka. Amǝno yì pwari 
ka sǝ à nǝ̀ gilmur.” 

36Pǝlǝa nea wia mǝnia yì kanicau ka, ama: Kǝɓwa pà nǝ̀ san kum nggurbyau 
mǝbǝshe, sǝ nǝ̀ mbakina mǝ'e nǝi ɗang. Ɓǝ̀ pè anggo ka, sanǝna nggurbyau 
mǝbǝshe, sǝ mbaki mana sanni arǝ nggurbyau mǝbǝshe ka pà nǝ̀ ak rǝarǝia 
andǝ mǝ'e ɗang. 

37 Sǝ kǝɓwa pà nǝ̀ so mur anap mǝbǝshe aɓa du mǝ'e nǝ̀ funyi kuni ɗang. Ɓǝ̀ pè 
anggo ka mùr-anap mǝbǝshe mǝno ka nǝ̀ ar du, nǝ̀ sukkio, sǝ du ka nǝ̀ ueɓà. 

38Mùr-anap mǝbǝshe ka aɓa du mǝbǝshe sǝ à nǝ̀ soé. 

39 Sǝ kǝɓwa pà nǝ̀ nu mur anap mǝ'e, sǝ nǝ̀ earce mǝbǝshe ɗang. Acemǝnana nǝ̀ 
na ama, “Mǝ'e ɓoaro kuti mǝbǝshe.” 

Luka 6 

Ɗiban amur pwari Sabbat 
(Matiu 12:1-8; Markus 2:23-28) 

1A ɓe pwari Sabbat, pwari usǝlǝo mala amǝ Yahudi, Yesu ar aɓalǝ aɓaban-mǝsa. 
Alaggana male kǝ harki kir mǝssa sǝ à kǝ bik a ɓabuia à kǝ she. 

2Aɓea amǝ Farisi bangŋa ama, “Palang sǝ wu kǝ pak gir mǝnana ɓoaro ɓǝa pe a 
pwari usǝlǝo raka?” 

3Yesu earia wia ma, “Wu malaká ɓal gir mǝnana murǝm Dauda pe, yi mǝnana yì 
andǝ aɓwana mana ate nzala walia ka re? 

4Mǝnana Dauda kutio a Nda mala Ɓakuli, twal bǝredi mǝfele, mǝnana nzongcau 
tsǝa ama kǝ apǝris na nǝmurǝia à nǝ̀ li ka, pǝlǝa li sǝ pe aɓwana mǝnana ate ka 
à li.” 

5Pǝlǝa Yesu nea wia ama, “Muna mala Ɓwa ka Mǝtalabangŋo na amur Pwari 
Sabbat.” 

Ɓwa mǝnana bui wu ka 
(Matiu 12:9-14; Markus 3:1-6) 

6A ɓe pwari Sabbat ɗǝm ngga Yesu kutio a Ndakpapi aban kanigir. Ɓe ɓwa 
nakam mǝnana bui mǝli wu ka. 

7Amǝ Farisi andǝ amalǝm Nggurcau mala Musa camarǝ alta cau mǝnana à nǝ̀ 
tsǝki Yesu a rǝì ka. À tsǝki wi mǝsǝu à nǝ̀ sǝni ko nǝ̀ twalban rǝkwana a pwari 
Sabbat, pwari usǝlǝo. 

8Sǝ Yesu ka surǝna rǝ ɗenyicau malea, pǝlǝa ne mǝbuwuna ama, “Lo, yiu cam a 
ɓadǝm ɓwapǝndǝa kat.” Nda lo came abanì. 

9Pǝlǝa Yesu nea wia ma, “Ən nggǝ ɗi wun, mǝ ye na Nggurcau mala Musa eara 
sǝm ɓǝ̀ sǝm pe a pwari Sabbat? Ɓǝa pak mǝɓoarne le ko ɓǝa pak mǝɓane, ɓǝa 
amsǝ yilǝmu le ko ɓǝa kiɗiki?” 

10Pǝlǝa sǝnia kàrìban kat sǝ ne mǝbuwuna ama, “Sarǝ buo.” Pǝlǝa sarǝ bui, kara 
bui sonzǝ àkǝ̀ banì. 

11Sǝa ma amǝ Farisi andǝ amalǝm Nggurcau mala Musa ka bumia lul kǝrkǝr, à 
tita banggia rǝia gir mǝnana à nǝ̀ pak nǝ Yesu ka. 

Yesu tàr alaggana lum-nong-ɓari 



143 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

12Aɓalǝ anonggeo mǝno ka, Yesu o a bum nkono nǝ̀ ká pak hiwi. Bankwari aban 
hiwi aban Ɓakuli. 

13Ban fana ka tunǝ alaggana male rambǝia pǝlǝa tàr lum-nong-ɓari mǝnana 
tunǝia ama amǝ'mishan ngga. 

14À nda ka Shiman (mǝnana tsǝki wi lullǝu ama Bitǝrus ka), andǝ Andǝru 
(mǝ'eam Bitǝrus), andǝ Jemis, andǝ Yohana, andǝ Filip, andǝ Batalomi, 

15andǝ Matiu, andǝ Toma, andǝ Jemis (muna mala Alfiyus), andǝ Shiman 
(mǝnana à tunǝki ama ɓwa mana earkiyi ace la male raka), 

16andǝ Yahuda (muna mala Jemis), sǝ Yahuda Iskariyoti (mǝnana yi kurkuro nǝ 
Yesu ka). 

Aɓwana ok cau mala Yesu sǝ twalia wia ban arǝkwana. 
(Matiu 4:23-25) 

17Lang à sulǝni mur nkono ka, Yesu yi came a ɓe palban. Aɓea alaggana male 
nakam pas aban rambǝa. Aɓwabunda pas mǝnana à purkio aɓa nzali Yahudi, 
andǝ Urǝshalima andǝa mǝnana a bu-nzali mala amǝ Taya andǝ Sidon mana a 
kun nggeamur ka, à ndakam gbal. 

18À yiu ace ok cau male andǝ kum sonzǝban mala arǝkwana malea. Amǝnana 
gbal akukwar kǝ pea wia tanni ka, akukwar puri rǝia kat. 

19Aɓwana kat ɓariki ama à nǝ̀ je rǝì, acemǝnana rǝcandǝa kǝ puro a rǝì kǝ 
sonzǝia kat. 

Tsǝkbu andǝ caukwanban 
(Matiu 5:1-12) 

20Yesu loasǝ mǝsǝì sǝn amǝte sǝ nea wia ama: Wu ndanǝ tsǝkbu mala Ɓakuli 
wun amǝ'tǝ̀r, acemǝnana Domurǝm mala Ɓakuli ka ma'wun na. 

21 Wu ndanǝ tsǝkbu mala Ɓakuli, yì wun mǝnana wu kǝ ok nzala ado ka, 
acemǝnana à nǝ̀ ɗǝmsǝ wun. Wu ndanǝ tsǝkbu mala Ɓakuli, wun man wu kǝ 
ɓua ado ka, acemǝnana wu nǝ̀ ngga oalo. 

22 Wu ndanǝ tsǝkbu mala Ɓakuli, wun mana ɓwapǝndǝa kǝ ɓinǝ mǝsǝ wun, à 
kǝ tar wun kǝla amǝɓane, à kǝ sanggi wun, à kǝ tunǝa wun ɓealɓikea, ata cau 
mem ngga!  

23 Wu pak bumpwasǝa a mǝno yì pwari ka, wu yalke nǝ banɓoarnado, 
acemǝnana a kuli ka tangnakusǝ wun ngga mǝgule na. Anggo sǝ atárria pakki 
amǝ'ɓangna mala Ɓakuli.  

24 Sǝa ma caukwanban na nǝ wun, wun amǝkume, acemǝnana wu angŋa 
dǝmbǝa wu kumǝna ma'wun yì girikiban! 

25 Caukwanban na nǝ wun mǝnana wu ɗǝmna ado ka, acemǝnana nzala nǝ̀ wal 
wun. Caukwanban na nǝ wun mana wu kǝ oal ado ka, acemǝnana wu nǝ̀ keban, 
wu nǝ̀ ɓua. 

26 Caukwanban na nǝ wun mǝnana koyan ngga kǝ ɓwangsǝ wun ngga, 
acemǝnana anggo sǝ akea a pwaryan ɓwangsǝ amǝ'ɓangna mǝ'nyir nì. 

Wu earce aɓi wun amǝbura 
(Matiu 5:38-48; 7:12a) 

27 Sǝa ma ǝn nggǝ bangga wun, wun mǝnana wu kǝ oem ngga: Wu earce aɓi wun 
amǝbura, aɓwana mǝnana à kǝ ɓinǝ mǝsǝ wun ngga, wu pakkia wia mǝɓoarne. 

28Aɓwana mǝnana à kǝ su wun ngga, wu tsǝkia wia bu. Aɓwana mǝnana ce wun 
kǝ shiria ka, wu pakkia wia hiwi. 

29Ɓǝ̀ ɓwa kweo a takiro ka, pǝlǝi wi ɓe takiro gbal. Sǝ ɓǝ̀ ɓwa ak nggea daura 
mo a rǝo ka, ce a ginǝi wi ɓǝ̀ twal muna-daura mo ɗang. 

30Ɓwa mǝnana kat zǝmbǝo ka, pe wi. Sǝ ɓǝ̀ koyan twalgir mǝnana mona ka, kǝa 
na ama a nǝ é ɗang. 

31Pakki aɓwana gir mǝnana a kǝ earce ama ɓǝa pakko ka. 

32 Sǝ ɓǝa aɓwana mǝnana à kǝ earce wun, à nda wu earki cea ka, ya tsǝkbu na 
wu nǝ̀ kumo a ɓalǝi? Ko nggearǝ “amǝ'cauɓikea” ka à kǝ earce aɓwana mǝnana 
amǝ'earcea na ka. 

33Sǝ ɓǝ̀ kǝ aɓwana mǝnana à kǝ pakka wun pepe, à nda wu nǝ̀ pakkia wia 
mǝɓoarne ka, ya tsǝkbu na wu nǝ̀ kumo a ɓalǝi? Ko nggearǝ “amǝ'cauɓikea” ka 
anggo sǝ à kǝ pa. 

34Sǝ ɓǝa aɓwana mǝnana wu pākia wia tangna ka, à nda kǝ amǝnana wu kǝ 
tsǝkɓalǝ wun a rǝia ama à nda à nǝ̀ gandǝ mbwe wun tangne ka, ya tsǝkbu na 
wu nǝ̀ kumo a ɓalǝi? Ko nggearǝ “amǝ'cauɓikea” ka à kǝ pea “amǝ'cauɓikea” 
tangna acemǝnana ɓǝa yi mbwea kat gir mǝnana à pa ka. 

35Wun ngga, wu earce aɓi wun amǝbura, wu pakkia wia mǝɓoarne. Wu pea wia 
tangna, sǝ wu kǝa tsǝkɓalǝu ama à nǝ̀ mbwe wun ɗang. Sǝ tangnakusǝ wun nǝ̀ 
gulo, sǝ wu nǝ̀ duk amuna mala Tar wun Ɓakuli mǝnana Karban nǝ Gulo kat ka. 
Acemǝnana yì ka, kǝ lǝmndǝ ɓwamuru male, ko aban amǝtǝmbu andǝ 
amǝ'ɓealɓikea. 

36Wu duk amǝ sǝn mǝsǝswatǝr, kǝla mǝnana Tar wun ngga ndanǝ mǝsǝswatǝr 
ka. 

Wu kǝa tsǝki kǝɓwa cau a rǝì ɗang 
(Matiu 7:1-5) 

37 Wu kǝa wu sǝn cauɓikea mala aɓwana ɗang, sǝ wun gbal ka à pà nǝ̀ sǝn 
cauɓikea ma'wun ɗang. Wu kǝa ɓashi aɓwana ɗang, sǝ à pà nǝ̀ ɓashia wun gbal 
ɗang. Wu twalbani, sǝ à nǝ̀ twala wun banì. 

38Wu pǎ, sǝ à nǝ̀ pa wun gbal. Kārè mǝɓoarne mǝnana à pàrrí, sǝ à dǝkǝri kǝ 
sukki ka, nda à nǝ̀ sola wun ngga. Acemǝnana tasau mana wu kārǝia aɓwana 
nǝi ka nda à nǝ̀ kārǝa wun nǝi ka. 

39Yesu nyare nea wia mǝnia yì kanicau ka: Nte nǝ̀ gandǝ bwali nte gara le? Yia 
kǝm ngga à pà nǝ̀ kpa a tūli re?  

40Mǝ'eaulǝki gir ka kuti malǝm male ɗang. Sǝ ɓwa mǝnana à kanǝnì wi gir pepè 
ka, nǝ̀ pa kǝla malǝm male. 

41 Palang sǝ mǝsǝo ueo arǝ kǝkar mǝnana a mǝsǝ ɓeo ka, sǝ a tsǝkiro arǝ 
gbǝlang nggun mǝnana a mo yì mǝsǝu ka ɗang? 

42Palang sǝ a wu ne mǝ'eambǝo ama, “Mǝ'eambǝam, came mǝ pyaupo kǝkar 
mǝnana a mǝsǝo ka,” yi mǝnana a gandǝ sǝn gbǝlang nggun mana a mo yì mǝsǝu 
raka? We mǝswarki ɓamuru! Pusǝ gbǝlang nggun mǝnana a mǝsǝo ka peatu, sǝ 
a nǝ gandǝ sǝnban pepè mǝnana a nǝ pyau kǝkar mǝnana a mǝsǝ ɓeo ka. 

À kǝ surǝ nggun arǝ ɓǝle 
(Matiu 7:16-20; 12:33-35) 

43 Nggun mǝɓoarne pà nǝ̀ pusǝ ɓǝle mǝɓane ɗang. Sǝ nggun mǝɓane pà nǝ̀ pusǝ 
ɓǝle mǝɓoarne gbal ɗang. 

44Koya nggun ngga à kǝ surǝì arǝ ɓǝle. Aɓwana kǝ tūki ɓǝla-vwari arǝ nggun-
zwe ɗang, ko ɓǝla-nɓau aɓalǝa ankwarki ɗang. 

45Ɓwa mǝɓoarne ka, mǝɓoarne mǝnana lumsǝ ɓabumi ka, nda kǝ puro a kuni 
ka. Sǝ ɓwa mǝɓane ka kǝ pusǝ mǝɓane mǝnana lumsǝ ɓabumi ka. Gir mǝnana 
lumsǝ ɓabum ɓwa ka, nda kǝ pur a kuni ka. 

Kanicau arǝ amǝɓa ɓari 
(Matiu 7:24-27) 

46 Ace mana sǝ wu kǝ tunǝam ama, “Mǝtalabangŋo, Mǝtalabangŋo,” sǝ wu kǝ 
pak gir mǝnana ǝn bangga wun ngga ɗang? 

47Ɓwa mǝnana kǝ yiu abanam, kǝ kwaki kiri arǝ cau mem, sǝ kǝ tsǝi aɓa turo 
ka, mǝ nǝ lǝmndǝa wun lang sǝ ɓwe pa. 

48Yì ka, nda kǝla ɓwa mǝnana nǝ̀ ɓak ɓala male ka, tǝm tūli mǝlime, sǝ kwakita 
kusǝɓǎ amur tali. Lang mur longŋa yiu akiban ngga, murɓangŋa yi wal ɓǎ man, 
sǝ ko dǝurǝ ɗang, acemǝnana à kwakite amur tali. 

49Sǝ ɓwa mǝnana ok cau mem sǝ tsǝi aɓa turo raka, nda kǝla ɓwa mǝnana ɓak 
ɓala amur sala, ko tǝm kusǝì raka. Lang murɓangŋa yi wal mǝnia yì ɓala ka, kara 
ɓala kanggea kpa gbǝrǝrǝm. 



146 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

Luka 7 

Guliarǝu mala ɓwamǝgule soje 
(Matiu 8:5-13) 

1Lang Yesu malǝna banggi aɓwana amǝnia yì acau ka, pǝlǝa kutio o a 
Kapanahum. 

2Aɓa mǝnia yì la ka guro mala ɓe ɓwamǝgule soje mala amǝ Roma, mǝnana 
earkiyi ace raka, nong kwano yi bwal kun-lú. 

3Sǝ lang ɓwamǝgule soje man ok ce Yesu, tur aɓwana-mǝgule mala amǝ Yahudi 
abani, ɓǝa zǝmbǝi wi ɓǝ̀ yiu ɓǝ̀ yi twali guro male ban rǝkwana. 

4À yiu aban Yesu à yì zǝmbǝi wi nǝ ɓabumia mwashat ama, “Mǝnia yì ɓwa ka 
ɓoaro wu bwali wi kam! 

5Yì ka, kǝ earce nzali ma'sǝm, ɗǝm ngga ɓakka sǝm Ndakpapi.” 

6Yesu pǝlǝa bwal njargula aban ká andǝia. Gbashina ban ɓala ka, ɓwamǝgule 
soje man tur agyajam male ɓǝa ne Yesu ama, “Mǝtalabangŋo, kǝa pe ɓamuro 
tanni ɗang, acemǝnana ǝn kārǝa wu kutio a ɓala mem ɗang. 

7Sǝ ǝn sǝni ka ǝn kārǝa mǝ nǝ ká a bano ɗang. Bangcau àkǝ̀ ban mǝnana a 
ndakam ngga sǝ guro mem nǝ̀ kum rǝcandǝa. 

8Acemǝnana mim nǝ ɓamuram ngga mǝ nda aɓata ɓwa, nǝ asoje a ɓatam. Ɓǝ̀ 
ǝn ne man ama, ‘O’ ka, nǝ̀ ká, sǝ ɓǝ̀ ǝn ne ɓwa mǝno ama, ‘Yiu’ ka, nǝ̀ yiu gbal. 
Ɓǝ̀ ǝn ne guro mem ama, ‘Pak mǝnia ka’ nǝ̀ pè.” 

9Lang Yesu ok man yì cau ka, ndali kǝrkǝr, pǝlǝ rǝì aban ɓwabunda mǝnana à 
kǝ yiu ate ka, nea wia ama, “Ən nggǝ na wun, ǝn malaká kum guliarǝu mǝgule 
ulang man aɓa nzali Isǝrayila ɗang!” 

10Lang aɓwana mǝnana à turia à nyarǝna a ɓala ka, à kya kum guro man, rǝì 
bǎng. 

Yesu loasǝ lú-muna mala man-lú 
11A nzǝmi bǝti ka, Yesu o a la mǝnana à tunǝki ama Nayi ka. Alaggana male andǝ 
aɓwabunda kǝrkǝr o ate. 

12Lang gbashina kun la ka, à je andǝ aɓea ɓwana mǝnana à twalǝna lú-mǝlagga 
à nǝ̀ nggǝ purni ka. Yì lú ka ndà kǝ̀ muna-ɓwabura mwashat a bu ngge. Sǝ ngge 
ka man-lú na. Ɓwabunda pas mǝnana a le ka à puro ate. 

13Lang Mǝtalabangŋo sǝn mɓwama man ngga, mǝsǝswatǝr male bwali, pǝlǝa 
ne wi ama, “Ce a ɓua ɗang!” 

14Pǝlǝa kutio tsǝk bui arǝ kal-lú. Amǝ twal lú pǝlǝa à cam gǝs. Sǝ Yesu na 
ama, “Lagga, ǝn nggǝ no ama wu lo!” 

15Lú kara lo dum nǝ do, tita na cau, pǝlǝa Yesu nyesǝi pe ngge. 

16Ko yan ngga gir nî karmuri, pǝlǝa à ɓwangsǝ Ɓakuli, à kǝ na ama, “Ɓe 
mǝɓangna mǝgule pusǝna rǝì aban sǝm. Ɓakuli yina ace amsǝ aɓwana male!” 

17Cau mala gir mǝnia Yesu pe ka, akiban aɓa nzali Yahudi andǝ acili ala mǝnana 
à kàrǝì banì ka. 

Yohana Mǝbatisǝma turban ata Yesu 
(Matiu 11:2-19) 

18Alaggana mala Yohana yi banggi wi agir kat mǝnana Yesu pea ka. Pǝlǝa 
Yohana tunǝ aɓwana ɓari atea, 

19sǝ tasǝia aban Mǝtalabangŋo ɓǝa kya ɗi ama, “A nda Kǝrǝsti Mǝ'amsǝban, 
mǝnana sǝm nggǝ kundǝ ka le, ko ɓǝ̀ sǝm kundǝ ɓeɓwa ɗàng?” 

20Lang aɓwana man yina aban Yesu ka, à yì na ama, “Yohana Mǝbatisǝma tur 
sǝm abano, ɓǝ̀ sǝm yì ɗio ama, ‘A nda Kǝrǝsti Mǝ'amsǝban mǝnana sǝm nggǝ 
kundǝ ka le, ko ɓǝ̀ sǝm kundǝ ɓeɓwa ɗang?’ ” 

21Àkǝ̀ banì Yesu twalia aɓwana pas ban akwano andǝ arǝpangŋa malea, pusǝki 
akukwar arǝ aɓwana, sǝ mǝn mǝsǝ ante. 

22Pǝlǝa ne aɓwana mǝnana Yohana turia ka ama, “Wu nyare wu kya banggi 
Yohana agir mǝnana wu sǝn andǝ mǝnana wu ok ka. Ante kǝ sǝnban, aman à 
gbakǝri a kusǝia ka à lo à kǝ gya, amǝkwano-dakali ka à kǝ twalia wia ban dakali 
malea, amǝkir'ara kǝ okban, à kǝ loasǝ alú, sǝ Cau Amsǝban ngga à kǝ hamnǝi 
aban amǝtǝr. 

23Ɓwa mǝnana makgir cau mem raka ndanǝ tsǝkbu mala Ɓakuli!” 

24Anzǝm o mala aɓwana mǝnana Yohana turia ka, Yesu tita nea ɓwapǝndǝa 
acau amur Yohana ama, “Lang wu puro wu wario aban Yohana a ɓabondo ka, 
mana gir nì na wu waria sǝne? Ndǝrdangŋa mǝnana gung kǝ dǝurǝki ka nda le? 
Awo! 

25Sǝ ɓǝ̀ nda raka, mana wu waria sǝne? Ɓe ɓwa na mǝnana makki adaura 
mǝɓoarne a rǝì ka le? Awo! Aɓwana mǝnana à makkiyi adaura mǝɓoarne sǝ à 
nda aɓa banɓoarna mala kume ka, à nda malea a palta. 

26Sǝ mana wu waria sǝne? Mǝɓangna mala Ɓakuli na le? E, ǝn nggǝ na wun, yì 
ka, kuti mǝɓangna mala Ɓakuli. 

27Yohana nda ɓwa mǝnana Malǝmce bangŋa amuri ama: “ ‘Mǝ nǝ tasǝ 
mǝturonjar mem ɓǝ̀ ako dǝmbǝa, mǝnana nǝ̀ gilǝkio njargula sǝ a nǝ yiu ka.’  

28 Ən nggǝ na wun, aɓalǝ aɓwana mǝnana kat à ɓǝlia a ɓanza man ngga, kǝɓwa 
pà kàm kuti Yohana nǝ gulo ɗang. Sǝa ma ɓwa mǝnana nda mǝkyauwe kat aɓata 
Domurǝm mala Ɓakuli ka ndanǝ gulo kuti.” 

29Ɓwapǝndǝa kat, ko nggearǝ amǝ'ak boalo-cemi, lang à oangŋa cau mala Yesu 
ka, à ear kat ama, njargula mala Ɓakuli ka mǝɓoarne na, acemǝnana Yohana nǝ̀ 
pakkia wia batisǝma. 

30Sǝ amǝ Farisi andǝ amalǝm nggurcau ka à ginǝ kane mala Ɓakuli mǝnana acea 
ka, acemǝnana à ɓinǝ ama ɓǝ̀ Yohana ɓǝ̀ kǝa pakkia wia batisǝma ɗang. 

31Yesu lidǝmbǝa nǝ cau ama: Arǝ man sǝ mǝ nǝ kànì aɓwana mǝnana a nza man 
ngga? À nda kǝla mana? 

32À nda kǝla amuna mǝnana à do a kun limo, à kǝ akia rǝia cau ama: “Sǝm 
twangga wun ntetu, sǝ wu tanggwam ɗang; sǝm tuka wun nggyal ɓua-lú, sǝ wu 
ɓua ɗang!” 

33 Yohana Mǝbatisǝma ka yiu kǝ li nɗǝmo ɗang, kǝ nu mùr-anap ɗang. Sǝ wu na 
ama, “Ndanǝ kukwar ate.” 

34Muna mala Ɓwa yiu kǝ li, kǝ nu, nyare wu na ama, “Wu sǝn nggea mǝligula, 
mǝ nukiagir, gyajam mala amǝ'ak boalo-cemi andǝ ‘amǝ'cauɓikea.’ ” 

35Kat andǝ amani ka sǝlǝe mala Ɓakuli ka, yi lǝmndǝ rǝì mǝsǝcau na aɓalǝ aturo 
mala aɓwana mǝnana à é ka. 

Yesu a ɓala mala Shiman ɓwa Farisi 
36Ɓe ɓwa aɓalǝ amǝ Farisi tunǝ Yesu arǝ girlina pwarikpǝra. Pǝlǝa Yesu wario 
a ɓala mala ɓwa Farisi man kya do aban li. 

37A la mǝno ka ɓe mɓwama na kam mǝnana à surǝì nǝ do aɓa cauɓikea, man-
gung na ka. Lang ok ama Yesu na ban li a ɓala mala ɓwa Farisi ka, yiu nǝ muna-
du mǝɓoarjami mana à lumsǝì nǝ muru mǝ-rǝmɓoarne, mana kure candǝ ka. 

38Yiu yi kūndǝ nǝ ban akusǝ Yesu a nzǝmi, sǝ kǝ ɓua; liu anzǝm kusǝ Yesu nǝ 
mǝrǝm, esǝkia nǝ nyang muri, sǝ kùria a rǝì nǝ abui; camarǝ jeki akusǝ Yesu 
tutu nǝ mburkuni, sǝ kǝ hasǝia nǝ muru mǝ-rǝmɓoarne. 

39Ɓwa Farisi mǝnana tunǝ Yesu arǝ girlina ka sǝn mǝnia ka. Pǝlǝa na nǝ ɓabumi 
ama, “Ɓǝ̀ ɓwa man ngga mǝɓangna mala Ɓakuli na ka, ɓǝ́ surǝna rǝ ɓwa 
mǝnana jekiyi rǝì ka, sǝ koya ulang mɓwama na man, acemǝnana mǝ'cauɓikea 
na.” 

40Yesu eari wi ama, “Shiman, mǝ ndanǝ cau mǝnana mǝ nǝ no ka.” Pǝlǝa pe eare 
ama, “Nam ce, Malǝm.” 

41Yesu ne wi ama, “Ɓe ɓwa kǝ kpata aɓwana ɓari tangna. Ɓwa mwashat ka ak 
mǝsǝboalo gbǝman-tongno, sǝ ɓeɓwa ka lumi-tongno na ak ka. 

42Yia kǝm ngga à gandǝ mbwe ka tangna man ɗang. Mǝpa-tangna pǝlǝa twalia 
wia ban mǝno yì atangna ka. Sǝ ado ka yana aɓalǝia nǝ̀ earce nǝ̀ kutibanì?” 

43Shiman eari wi ama, “A sǝne mem ngga ɓwa mǝnana tangna male kpǝm sǝ à 
twali wi banì ka.” Yesu ne wi ama, “Yàwá! A nani pepe.” 

44Pǝlǝa pǝlǝ rǝì aban mɓwama man, sǝ ne Shiman ama, “A sǝn mǝnia yì 
mɓwama ka? Ən kutio a ɓala mo, a pam mur laki akusǝu ɗang. Sǝ mɓwama man 
ngga liupam akusǝam nǝ mǝrǝm male. Sǝ kǝ esǝkia nǝ nyang muri. 

45A gingsǝam nǝ nu kunam ɗang, sǝ mǝnia yì mɓwama ka, kutio mem mǝni ɗār 
ka, ko aulǝa tù kuni arǝ nu ka kusǝam ɗang. 

46A hasǝam muru a ɓamuram ɗang, sǝ yì ka, hasǝam muru mǝ'rǝmɓoarne arǝ 
akusǝam. 

47Ace mani ka, ǝn nggǝ banggo, earcearǝu male mana gul kpǝm ngga, lǝmndǝ 
ama, acauɓikea mǝgule male ka à twalǝni wi bania kat. Sǝ ɓwa mǝnana à twali 
wi banì bǝti ka, earcearǝu male gbal ka nda bǝti.” 

48Yesu pǝlǝa ne mɓwama mǝno ka ama, “À twalǝno ban acauɓikea mo.” 

49Acili aɓwana mǝnana aban li ka, a tita nea rǝia ama, “Man yì ɓwa ka nda yana, 
mǝnana kǝ gandǝ twalban cauɓikea ka?” 

50Pǝlǝa Yesu ne mɓwama mǝno ama, “Paɓamuru mo amsǝno; o ata dorǝpwala 
mo.” 

Luka 8 

Amamǝna mana à pe Yesu gbasha ka 
1Tu anzǝm man ngga Yesu gya arǝ ala mǝgulke andǝ amuna-là ɗàngɗáng aban 
hamnǝ Cau Amsǝban mala Domurǝm mala Ɓakuli. Alaggana male man lum-
nong-ɓari ka, à nda ate. 

2 Aɓea mamǝna mǝnana à pusǝ akukwar a rǝia sǝ à twalia wia ban arǝkwana 
ka, à nda gbal ate. Amǝnia yì amamǝna ka à ndaka Maryamu (mǝnana à tunǝki 
ama Ɓwa Magdala), mana à pusǝ akukwar tongno-nong-ɓari a rǝì ka, 

3andǝ Joana mālá Kuza, mǝnana kǝ ɗenyi nǝ ɓala mala Murǝm Hirǝdus ka, sǝ 
Suzana andǝ acilia pas. À kǝ pakki Yesu andǝ alaggana male gbasha nǝ girkuma 
malea. 

Kanicau arǝ mǝɓeale 
(Matiu 13:1-9) 

4Lang ɓwabunda na arǝ rambǝa sǝ aɓwana na rǝ purki arǝ ala ɗàngɗáng aban 
yiu aban Yesu ka, Yesu pǝlǝa nea wia mǝnia yì kanicau ka: 

5 Ɓe mǝ'rya wario a ɓeale. Nda ban kok mǝsǝɓeale ka, aɓea sukkio amur 
njargula. Aɓwana parkia a ɓakusǝia sǝ amuna-nyal mana a kuli ka à yì tarkia. 

6Aɓea sukkio amur tali, lang à purna ka kara à ime, acemǝnana à kum banpwala 
ɗang. 

7Aman sukkio aɓalǝ azwe, sǝ à gulo andǝia ka, kara zwe sorǝkia. 

8Sǝ aman ngga à sukkio amur nzali mǝɓoarne. À puro, à gulo, à kya ɓǝla, ko 
mǝyani ka pusǝ ɓǝle kuti mǝnana à ɓeali ka kusǝ gbǝman. Yesu bangŋǝna mǝnia 
yì cau ka, pǝlǝa loasǝ gi na ama, “Ɓwa mǝnana ndanǝ kir okban ngga ɓǝ̀ o.” 

Yesu mǝnggi ɓa kanicau mala mǝɓeale 
(Matiu 13:10-12,18-23; Markus 4:13-20; 13:18-23) 

9Alaggana mala Yesu ɗi ama, mana nda ɓa mǝnia yì kanicau ka. 

10Pǝlǝa nea wia ama: Wun ngga à pana wun surǝ gir ɓa sǝmbǝrǝa mala 
Domurǝm mala Ɓakuli. Sǝ mala acili aɓwana ka, ǝn nggǝ nea wia nǝ kanicau ace 
mǝnana ɓǝa lumsǝ cau ɓa Malǝmce mǝnana ama: “À nǝ̀ sǝnban, sǝ à pà nǝ̀ sǝn 
kǝgir ɗang; À nǝ̀ okban, sǝ ce pà nǝ̀ kpakia wia ɗang.”  

11 Mǝnia ka ndà ɓa man yì kanicau: Mǝsǝɓeale ka nda cau mala Ɓakuli. 

12Amǝsǝɓeale mǝnana à kpa mur njargula ka, à ndaka aɓwana mǝnana a o, sǝ 
Shetan yiu yi pwan cau mǝnana a ɓabumia ka, ace mǝnana ɓǝa kǝa pà ɓamuria 
ɓǝa kum auwa ɗang. 

13Amǝnana amur tali ka, à ndaka aɓwana mǝnana à ok cau ka, à é nǝ 
bumpwasǝa, sǝ cau kum kutio a ɓabumia ɗang. Paɓamuru malea ka banì sau 
ɗang, pwari karǝkiban yiu ka kara à kpa. 

14Amǝsǝɓeale mǝnana à kpa aɓalǝ azwe ka, à ndaka aɓwana mǝnana à ak cau 
mala Ɓakuli, sǝ nǝ nzǝmo ka aɗenyicau mala doɓanza andǝ alta kume, sǝ 
bumpina arǝ kum banɓoarnado mala gir ɓanza, yi tsǝa ko à ɓǝl ɗang. 

15Sǝ amǝsǝɓeale mǝnana a nzali mǝɓoarne ka, à ndaka aɓwana mǝnana à ok 
cau sǝ à bwali nǝ ɓabum mǝɓoarne mǝɓafoe ka. À lidǝmbǝa aɓa gandǝrǝu, sǝ 
cau pusǝ ɓealǝu mǝɓoarne aɓalǝia. 

Kanicau arǝ pitǝla 
(Markus 4:21-25) 

16 Ɓwa pà nǝ̀ tsǝk bǝsa a pitǝla sǝ nǝ̀ kùmsǝi wi nkenye amuri, ko nǝ̀ oasǝi a tǝta 
gado ɗang. Nǝ̀ gyari a kuli ace aɓwana mǝnana à nǝ̀ kuti ka ɓǝa sǝn tǎlaban.  

17 Kǝgir pà kàm a sǝmbǝrǝa mǝnana à pà nǝ̀ pusǝ ce raka, sǝ kǝgir pà kàm 
mǝnana à nǝ̀ gir ce, mǝnana à pà nǝ̀ surǝì ko tè pà nǝ̀ pur raka.  

18 Wu tsǝkiru arǝ gir mǝnana wu kǝ ok ka. Ɓwa mǝnana ndanǝi ka, à nǝ̀ tsǝki wi 
ɓe amuri. Sǝ ɓwa mǝnana pànǝi raka, ko mǝnana kǝ sǝni kǝla ndanǝi ka, à nǝ̀ é 
a rǝì.  

Nggea Yesu andǝ amǝ'eambǝi 
(Matiu 12:46-50; Markus 3:31-35) 

19Pǝlǝa nggea Yesu andǝ amǝ'eambǝi yiu abani, sǝ ace lakki mala aɓwana ka à 
bwal bani ɗang. 

20Pǝlǝa ɓeɓwa ne Yesu ama, “Nggo andǝ amǝ'eambǝo ka, à nda ban came a nza, 
à kǝ earce sǝno.” 

21Yesu nea wia ama, “Nggem andǝ amǝ'eambǝam ngga, à ndaka ɓwana mǝnana 
à kǝ ok cau mala Ɓakuli sǝ à kǝ tsǝi aɓa turo ka.” 

Yesu tamsǝ nggea gung 
(Matiu 8:23-27; Markus 4:35-41) 

22A ɓe pwari mwashat Yesu ne alaggana male ama, “Wu fani sǝm nǝ̀ eauwe a ɓe 
nkaring nggeamur.” Pǝlǝa à eauwe a waru aban ká. 

23À nda rǝ o ka, Yesu koa ntulo. Kara nggea gung mǝcande longŋǝna ɓua a 
nggeamur, ɓǝ́ kongsǝna waru. Yia ka à nda aɓa nggea tanni mǝgule. 

24Alaggana wario à kya loasǝkì a ntulo ama, “Ɓwamǝgule, Ɓwamǝgule, sǝm ndo 
sǝm nǝ̀ ko!” Yesu lo pǝlǝa sà arǝ gung andǝ mur mǝnana gung kǝ loasǝki ka. 
Kara gung kur kǝkǝs, ban nyare pwal ɗǝong. 

25Yesu pǝlǝa ɗi alaggana male ama, “Guliarui ma'wun na ke?” Ɓangciu pakkia 
wia, à ndali pǝlǝa à ɗi rǝarǝia ama, “Ya ɓwa nda man, mǝnana sa arǝ gung andǝ 
mur, pǝlǝa à oki wi ka!” 

Yesu pusǝ kukwar arǝ ɓeɓwa 
(Matiu 8:28-34; Markus 5:1-20) 

26Yesu andǝ alaggana male samsǝa à yàllî nggeamur Galili à kya kpasha a bu-
nzali mala amǝ Gerasin. 

27Lang Yesu nǝ̀ eauwe anza ka, kara ɓe ɓwabura nia, mǝnana nǝ́ akukwar a rǝì 
ka. Ɓwabure pur amǝno yì la ka. Ɓwabure ka banì sauwuna oasǝ agir-nggurǝu 
a rǝì ɗang, sǝ dukiyi a ɓala ɗang, akiyi rǝì aɓalǝ aɓembe. 

28Lang nǝ̀ sǝn Yesu ka, kara mak zwalo bang-bang, yi kpa a ɓadǝmbǝi, loasǝ gi 
kǝrkǝr ama, “Mana ǝn pakko, Yesu, Muna mala Ɓakuli mana Karban kat ka? Ən 
nggǝ zǝmbǝo, kǝa pam tanni ɗang!” 

29Ne anggo acemǝnana Yesu angŋǝna dǝmbǝa sàrǝ̀nà amǝnia yì akukwar ka 
ɓǝa purî rǝ mǝnia yì ɓwa ka. Kusǝ pas ka abangŋo mǝɓane man kǝ lo a rǝì. Sǝ 
kat andǝ amani ama aɓwana nǝ̀ taka akusǝi andǝ abui nǝ anko andǝ ansolo, sǝ 
à nǝ̀ tamsǝ aɓwana ɓǝa yallí ka, nǝ̀ kasǝki ansolo, nǝ̀ ɓunggia anko. Pǝlǝa 
akukwar nǝ̀ um nǝi a ɓabondo. 

30Yesu ɗi ama, “Lullǝo a mana?” Pǝlǝa eare ama, “Lullǝam nda Pas.” Bangŋa 
anggo acemǝnana akukwar pas sǝ à kutia rǝì. 

31Akukwar nì camarǝ zǝmbǝi Yesu ama ɓǝ̀ kǝa tasǝia aɓa tuli-tàtǝkǝtè, yì tuli-
bǝsa ɗang. 

32A girǝi bania anggo ka, nggea domwan mala atǝmbǝrǝm-ɓala nakam, aban 
likiali a bum-nkono. Akukwar nì zǝmbǝi Yesu ama ɓǝ̀ earia wia ɓǝa kya kutio 
arǝ atǝmbǝrǝm-ɓala mǝno, pǝlǝa earia wia ɓǝa kyane. 

33Lang akukwar purî rǝ mǝnia yì ɓwa ka, à kya kutio arǝ atǝmbǝrǝm-ɓala. Kara 
domwan man kat giɓi nǝ mire a pal nkono à kya ɓunno a kun gwanyi mǝdāre, 
à sukkio aɓa anggeamur, à ko kat à wu mbǝtǝp. 

34Lang amǝyal atǝmbǝrǝm-ɓala sǝn gir mǝnana kumban ngga, à sarǝa mire 
aban o, à kya bangce a la andǝ acilia ban aɓa bu-nzali mǝno. 

35Ɓwabunda puro aban ká sǝn gir mǝnana kumban ngga. Lang à yina aban Yesu 
ka, à yì kum mǝnia yì ɓwa mǝnana akukwar purî rǝì ka, aban do a ɓadǝm Yesu 
nǝ agir-nggurǝu a rǝì, ɗenyicau male nyarǝna a rǝì, sǝ ɓangciu pakkia wia. 

36Aɓwana mǝno à sǝn gir nî nǝ mǝsǝia ka, à kanî aɓwana ce pusǝo mǝnana à 
pusǝ akukwar arǝ mǝnia yì ɓwa ka. 

37Ɓwabunda kat mǝnana a bu-nzali mǝno mala amǝ Gerasin ngga, à zǝmbǝi 
Yesu ama ɓǝ̀ upi nzali malea, acemǝnana ɓangciu pakkia wia kǝrkǝr. Lang Yesu 
eauwe a waru, nǝ̀ nyare nǝ̀ o ka, 

38ɓwa mǝnana akukwar purî rǝì ka zǝmbǝi wi ama, nǝ̀ o a te. Sǝ Yesu ɓine, ne 
wi ama, 

39“Nyare a la ma'wun kya na ce nggea gir mǝgule mǝnana Ɓakuli pakko wi ka.” 
Pǝlǝa mǝnia yì ɓwa ka nyare o a la malea, camarǝ bang ce gir mǝnana Yesu 
pakki wi ka. 

Muna Jarus andǝ mɓwama mǝ rǝkwana 
(Matiu 9:18-26; Markus 5:21-43) 

40Lang Yesu nyarǝna ka, ɓwabunda gingsǝi, acemǝnana à nda aban kundǝe. 

41Pǝlǝa ɓeɓwa, lullǝi ama Jarus, ɓwamǝgule mala Ndakpapi, yiu yi kpa a ɓadǝm 
Yesu, kǝ ɓuakia rǝì ama ɓǝ̀ yiu ate a ɓala male, 

42acemǝnana kǝ mǝɓoarnsarile mwashat ɓǝrɓǝr, mǝnana ndanǝ apǝlǝa lum-
nong-ɓari ka, kuni mala nǝ̀ kumsǝo. Yesu bwalǝna njargula aban ká, ɓwabunda 
mǝnana lo a te ka nggiki kǝrkǝr. 

43Ɓe mɓwama na aɓalǝia, mǝnana pak apǝlǝa lum-nong-ɓari nkila na aban 
sukkio a rǝì. Mal girkuma male aban amǝ sonzǝo, sǝ kǝɓwa gandǝ sonzǝe ɗang. 

44Ɓwama man kar nǝ nzǝm Yesu, je kun daura male, anggo ka kara sukkio mala 
nkila male came. 

45Yesu ɗiban ama, “Yana ɓwe jem?” Koyan ngga na ama ndà ɗang. Pǝlǝa Bitǝrus 
na ama, “Ɓwamǝgule, ɓwabunda kārǝio aɓalǝu, sǝ à kǝ ramnggio, sǝ a kǝ ɗiban 
ama, ‘Yana ɓwe jem?’ ” 

46Sǝ Yesu ka bangŋa ama, “Ɓe ɓwa jenam, ǝn sǝlǝa, acemǝnana ǝn ok rǝcandǝa 
puro a rǝam.” 

47Lang mɓwama man sǝnǝni te no nǝ̀ pur ka, puro rǝì kǝ ɓǝla, yi kpa a ɓadǝm 
Yesu. A ɓamǝsǝ ɓwabunda kat, bang tǝr gir mana tsǝi sǝ je Yesu, andǝ kumo 
mǝnana kum rǝpwala àkǝ̀ banì ka. 

48Sǝ Yesu ne wi ama, “Ɓoarnsarilem, guliarǝu mo twalǝno ban rǝkwana mo, o 
aɓa rǝpwala.” 

49Yesu na arǝ na cau piu ka, ɓeɓwa pur nǝ ɓala mala Jarus, yì ɓwamǝgule mala 
Ndakpapi. Yi ne Jarus ama, “Ɓoarnsarileo pangŋǝna lú. Kǝa pe Malǝm tanni ɓà 
ɗang.” 

50Lang Yesu ok ce ka, ne Jarus ama, “Ɓangciu ɓǝ̀ kǝa pakko ɗang, we ka tamsǝ 
ɓabumo, rǝ munio nǝ̀ malâ.” 

51Lang à yì bwalǝna ɓala mala Jarus ka, Yesu eari kǝɓwa kutio ate ɗang, she kǝ 
Bitǝrus, sǝ Yohana andǝ Jemis, sǝ tár muna andǝ ngge. 

52Anggo ka ɓwapǝndǝa kat à nda rǝ ɓua sǝ à kǝ keban ace. Yesu nea wia 
ama, “Wu kǝa ɓua ɗang, muna ka wu ɗang, nda a ntulo!” 

53Kara à oali oalo kyauwikiban, acemǝnana à sǝlǝna ama muna ka wu na. 

54Pǝlǝa Yesu bwal muna a garabui, sǝ na ama, “Munem, lo!” 

55Yilǝmi muna kara nyare, sǝ par bui lo cam nǝ came. Yesu pǝlǝa nea wia ama, 
ɓǝa pe wi girlina ɓe li. 

56Atár muna andǝ ngge ndali kǝrkǝr. Pǝlǝa Yesu nunkiria, ama ɓǝa kǝa ne 
kǝɓwa ce gir mǝnana kumban ngga ɗang. 

Luka 9 

Yesu tur alaggana male lum-nong-ɓari 
(Matiu 10:5-15; Markus 6:7-13) 

1Yesu tunǝ amǝ'mishan male mǝnana lum-nong-ɓari ka, sǝ pea wia rǝcandǝa 
andǝ gara amur akukwar kat sǝ ɓǝa twalban rǝkwana. 

2Pǝlǝa tasǝia ɓǝa kya hamnǝ ce Domurǝm mala Ɓakuli, sǝ ɓǝa twali aɓwana ban 
rǝkwana. 

3 Nea wia ama, “Wu kǝa twal kǝgir a bu wun ace gya ma'wun ɗang. Wu kǝa twal 
gara-gya, ko luru, ko girlina, ko boalo, ko aɓea agir-nggurǝu ɗang. 

4Koya ɓala wu sulǝ kam ngga, wu kǝa ɗeki ɓalae ɗang, she ɓǝ̀ wu nyingŋǝna le 
ka. 

5Sǝ ɓǝ̀ aɓwana ak wun raka, ɓǝ̀ wu nǝ̀ nying le ka wu kǝtǝri tu mǝnana a kusǝ 
wun ngga, acemǝnana ɓǝ̀ nakun wun amuria.” 

6Pǝlǝa à lo à ara arǝ amuna-là aban hamnǝ Cau Amsǝban andǝ twali aɓwana 
ban rǝkwana a koya ban. 

Hirǝdus ndali nǝ acau mana oki ka 
(Matiu 14:1-12; Markus 6:14-29) 

7Hirǝdus, murǝm Galili ok ce agir mǝnana à kǝ pak kat ka, muri zurǝì, 
acemǝnana aɓea aɓwana kǝ̀ na ama, Yohana na à loasǝi a ɓembe ka. 

8Aɓea ɓwana ka à kǝ na ama Iliya mǝɓangna mala Ɓakuli na yi pusǝrǝi ka, nyare 
aɓea ka ama, ɓe kǝ mǝɓangna mala Ɓakuli mǝnana a pwaryan ngga nda long nǝ 
yilǝmu ka. 

9Hirǝdus ka bangŋa ama, “Yohana ka ǝn tsǝa à kasǝ meali, sǝ yana ɓwe nda 
mǝnia ɗǝm ǝn nggǝ oki amǝnia yia acau amuri ka?” Pǝlǝa alta sǝn Yesu. 

Yesu li nǝ aɓwana á-tongno 
(Matiu 14:13-21; Markus 6:30-44; Yohana 6:1-14) 

10Lang amǝ'mishan nyarǝna ka, à yì banggi Yesu agir kat mǝnana à pak ka. Pǝlǝa 
umia, yia nǝmurǝia, a ɓe la mǝnana à kǝ tunǝi ama Beseda ka. 

11Ɓwabunda ok ce, kara à pwan rǝia à o ate. Yesu gingsǝia, sǝ nea wia cau amur 
Domurǝm mala Ɓakuli, sǝ aɓwana mǝnana à yiu sǝ à nda aɓa rǝkwana ka, 
twalia wia ban arǝkwana malea. 

12Lang pwari mala nǝ̀ kpa ka, alaggana mala Yesu man lum-nong-ɓari ka, à sung 
abani à yì ne wi ama, “Ɗeki ɓwabunda ɓǝa o arǝ amuna-là, ɓǝa kya alta girlina 
andǝ ban nongŋo, acemǝnana ban mǝnia sǝm ndakam ngga ɓabondo na.” 

13Sǝ Yesu ka nea wia ama, “Wu pea wia girlina ɓǝa li.” Pǝlǝa à ne Yesu ama, 
“Kǝgir mǝnana sǝm ndanǝi ka, kǝ bǝredi tongno na andǝ amǝnji ɓari. She ɓǝ̀ do 
ama ɓǝ̀ sǝm kya kur girlina ace ɓwabunda man kat ka.” 

14Aburana mǝnana abanì ka à bwal á-tongno. Pǝlǝa Yesu ne alaggana male 
ama, “Wu tsǝia ɓǝa do mbop-mbop lumi-tongno-tongno.” 

15Anggo sǝ alaggana tsǝia, koyana le ka dum nǝ do. 

16Yesu twal abǝredi mǝnia tongno andǝ anji ɓari ka, pǝlǝa loasǝ muri a kuli pak 
yàwá, sǝ ɓwanggia, pe alaggana male ɓǝa gaki ɓwabunda. 

17Ya kat à li à ɗǝmnggya. Alaggana pwan cili aɓwanggine mǝnana à ueo ka arǝ 
ago lum-nong-ɓari. 

Cau mǝnana Bitǝrus na amur Yesu ka 
(Matiu 16:13-19; Markus 8:27-29) 

18Ɓe pwari nakam Yesu ka nda ban pak hiwi nǝmurǝì, sǝ alaggana male yiu ate, 
pǝlǝa ɗia ama, “Ɓwabunda kǝ na ama, Mǝ nda yana?” 

19À eari wi ama, “Aɓea ɓwana ama a nda Yohana Mǝbatisǝma, aɓea ka ama a 
nda Iliya, mǝɓangna mala Ɓakuli, sǝ aɓea ka ama a nda ɓe mǝɓangna mala 
Ɓakuli ata mǝnana a pwaryan ngga, mǝnana nyare yiu nǝ yilǝmu ka.” 

20Yesu nyare ɗia ama, “Sǝ wun, a bangŋe ma'wun ngga, mǝ nda yana?” Bitǝrus 
eare ama, “A nda Kǝrǝsti Mǝ'amsǝban mǝnana Ɓakuli turi ka.” 

Yesu na ce tanni andǝ lú male 
(Matiu 16:20-28; Markus 8:30–9:1) 

21Yesu nunkiria nǝ rǝcandǝa ama, ɓǝa kǝa ne kǝɓwa ɗang. 

22Pǝlǝa na ama, “Dumǝna púp Muna mala Ɓwa nǝ̀ kum tanni arǝ agir pas, sǝ 
akapana, andǝ agbani pǝris, andǝ amalǝm Nggurcau ka à nǝ̀ ginǝi. À nǝ̀ wal-lui, 
sǝ aɓa tāruia nongŋo ka nǝ̀ lo nǝ yilǝmu.” 

23Pǝlǝa nea aɓwana kat ama, “Ɓwa mǝnana kat kǝ earce yiu atam ngga, nǝ̀ ɓinǝ 
ɓamurì, nǝ̀ twal nggun-gangndi male ko aya pwari ka nǝ̀ kpatam. 

24Ɓwa mǝnana kǝ earce amsǝ yilǝmi ka, nǝ̀ ɗwanyibanì, sǝ ɓwa mǝnana turta 
yilǝmi acem ngga, nǝ̀ amsǝi. 

25Mana gir nì nǝ̀ puri ɓwa yi mǝnana ɓǝ̀ kum ɓanza kat, sǝ ɗwanyi yilǝmi ko 
yilǝmi kiɗiki ka? 

26Ɓǝ̀ kǝsǝkya kǝ pakki ɓwa a rǝam andǝ cau mem ngga, kǝsǝkya nǝ̀ pakki Muna 
mala Ɓwa a rǝì, a pwari mǝnana nǝ̀ yiu nǝi, aɓa ɓoarɓwa male andǝ ɓoarɓwa 
mala Tarrí andǝ mala amǝturonjar mǝfele ka. 

27Ən nggǝ bangga wun mǝsǝcau, aɓea ɓwana mǝnana à nda ban came kani ka, 
à pà nǝ̀ wu ɗang, she ɓǝa sǝnǝna Domurǝm mala Ɓakuli ka.” 

Nggaɗirǝu mala Yesu 
(Matiu 17:1-8; Markus 9:2-8) 

28  Kǝla anzǝm nongŋo tongno-nong-tārú, mǝnana Yesu nakiyi acau man ngga, 
tunǝ Bitǝrus andǝ Yohana andǝ Jemis, pǝlǝa à eauwe amur ɓe nkono ace pak 
hiwi. 

29Lang nda rǝ pak hiwi ka, ɓamǝsǝi twalo nggaɗi, sǝ agir-nggurǝu male ka à 
pwasǝ tyal-tyal, kǝla tǎlaban mala linzama. 

30Kara aɓwana ɓari, Musa andǝ Iliya yiu, à kǝ na cau nǝi. 

31À pusǝ rǝia aɓa ɓoarɓwa mala kuli, aban na cau andǝ Yesu. À bang cau amur 
lú male, mǝnana nǝ̀ yia lumsǝo a Urǝshalima ka. 

32Sǝ Bitǝrus andǝ aɓi ka à kongŋa malea a nggea ntulo. Lang mǝsǝia nǝ̀ sa ka, à 
sǝn ɓoarɓwa mala Yesu andǝ aɓwana mǝnia ɓari aban came andǝi ka. 

33Lang amǝnia yì aɓwana na ban nying Yesu à nǝ̀ o ka, Bitǝrus pǝlǝa ne wi ama, 
“Ɓwamǝgule, ndanǝ ɓoaro mǝnana sǝm nda kani ka. Sǝm nǝ̀ gilǝ agumli tārú, 

mwashat ka nda aceo, mwashat ace Musa, sǝ mǝnia mwashat ka nda ace Iliya.” 
Sǝ yì ka, surǝ cau mǝnana nakiyi ka ɗang. 

34Nda aban na cau piu ka, pǝrɓang sulǝo gir muria, pǝlǝa ɓangciu pakkia wia 
mǝnana pǝrɓang yi gir muria ka. 

35Gi Ɓakuli pur nǝ ɓa pǝrɓang na ama, “Mǝnia ka Munem na, nda mǝnana ǝn 
tarì ka, wu kwaki kir wun a rǝì.” 

36Lang giu nanacau ka, kara à sǝn Yesu nǝmurǝì. Alaggana man bwal ce a 
rǝarǝia, à ne kǝɓwa ce gir mǝnana à sǝn aɓalǝ anongge ka ɗang. 

Yesu pusǝ kukwar arǝ muna 
(Matiu 17:14-18; Markus 9:14-27) 

37Ban fana ka, lang Yesu andǝ alaggana mǝnia tārú sulǝni mur nkono ka, 
ɓwabunda yiu rambǝa aban Yesu. 

38Ɓe ɓwa aɓa ɓwabunda loasǝ gi ama, “Malǝm! Ən nggǝ zǝmbǝo, ɓwamur 
munem, kǝ̀ nda kǝ̀ munem mwashat! 

39Ɓe bangŋo mǝɓane kǝ lo à rǝì, sǝ kǝ ci kǝ yasǝlǝban nǝ mak zwalo bang-bang. 
Kǝ turi aɓa dǝurǝki rǝì wak gandǝa ntara nǝ̀ gupi a kuni. Kani lo a rǝì anggo, pà 
nǝ̀ eare nǝ̀ nyi ɗang she ɓǝ̀ sokkina te pà nî tanni kǝ̀rkǝ́r ka. 

40Ən zǝmbǝi alaggana mo ɓǝa pusǝì, sǝ à gandǝi ɗang.” 

41Sǝ Yesu pǝlǝia wia ama, “Wun a nza man ngga wu nda wu pak murcandǝa sǝ 
wu ɗwanyi paɓamuru aban Ɓakuli ka! Banem nǝ̀ sau lang aban do sǝnǝa wun 
sǝ wu nǝ̀ kànì pak ɓe kǝgir? Nǝ̀ ngga ká a ya pwari sǝ mǝ nǝ nggǝ twal gandǝrǝu 
nǝ wun?” Pǝlǝa ne ɓwabure ama, “Yinǝ munio kani.” 

42Lang muna longŋǝna aban yiu ka, kara kukwar loasǝi gwarrì a nzali, turi aɓa 
mǝɓulɓul mǝkǝrkǝr nì. Pǝlǝa Yesu pyau kukwar, kukwar puri rǝ muna, sǝ Yesu 
nyesǝi pe tarrí. 

43Yia kat ka à ndali nǝ gulo mala rǝcandǝa mala Ɓakuli. 

Yesu na ce lú male ɗǝm 
(Matiu 17:22-23; Markus 9:30-32) 

Lang ɓwabunda kat nda rǝ ndali nǝ agir mǝnana Yesu pe ka, ne alaggana male 
ama, 

44“Wu kwaki kir wun arǝ cau mǝnana mǝ nǝ bangga wun ado ka: Muna mala 
Ɓwa ka à ndo à nǝ̀ me a ɓabu aɓwana amǝɓinǝ mǝsǝì.” 

45Sǝ alaggana ka à surǝ ɓa mǝnia yì cau ka ɗang. Ceì sǝmbǝrǝia wia à gandǝ 
bwalte ɗang, sǝ ɓangciu pakkia wia ɓǝa ɗi amuri. 

Yana nda ɓwamǝgule kat? 
(Matiu 18:1-5; Markus 9:33-37) 

46Makgir lo aɓalǝ alaggana mala Yesu amur koyana aɓalǝia nda ɓwamǝgule kat. 

47Yesu surǝna ɗenyicau malea, pǝlǝa loasǝ ɓe muna tamsǝi a nkanggari, 

48sǝ nea wia ama, “Koyana sǝ ɓǝ̀ ak muna kǝla mǝnia ace lullǝam ngga, 
angŋǝnam, sǝ ɓwa mǝnana em ngga, angŋǝna Tárram mǝnana tasǝam ngga. 
Ɓwa mǝnana kutibanì kat a nongsǝmuru aɓalǝ wun ngga, nda ɓwamǝgule 
ma'wun kat.” 

Ɓwa mana camba wun a nggaro raka ma'wun na 
(Markus 9:38-40) 

49Pǝlǝa Yohana ne wi ama, “Ɓwamǝgule, sǝm sǝn ɓeɓwa aban pusǝ akukwar nǝ 
lullǝo sǝ sǝm ne wi ɓǝ̀ came, ɓǝ̀ kǝa pe ɗang, acemǝnana pà aɓalǝ sǝm ɗang.” 

50Yesu ne wi ama, “Wu kǝa tamsǝi ɗang, ɓwa mǝnana pà a nggaro nǝ wun raka, 
ma'wun na.” 

Amǝ Samariya ɓinǝ ak Yesu 
51Lang pwari mǝnana Yesu nǝ̀ nyarni aban o a kuli gbashina ka, Yesu tsǝk muri 
aban ká a Urǝshalima. 

52Pǝlǝa tasǝ amǝ'na-turban à aki dǝmbǝa aban ká a ɓe muna-la mala amǝ 
Samariya ɓǝa kya gilǝki ban-sulǝo. 

53Sǝ àkǝ̀ la mǝno ka kǝɓwa gingsǝi ɗang, acemǝnana yì ka, tsǝk muri aban ká nǝ 
Urǝshalima. 

54Alaggana male, Jemis andǝ Yohana, à sǝni anggo ka pǝlǝa à ɗiban ama, 
“Mǝtalabangŋo, ɓǝ̀ sǝm tunǝ bǝsa a kuli ɓǝ̀ yi pisǝ aɓwana mǝnia ka le?” 

55Yesu pǝlǝ rǝì sà arǝ Jemis andǝ Yohana. 

56Pǝlǝa à kutio à o a ɓe muna-la. 

Amǝkpata Yesu nǝ mburkun 
(Markus 8:19-22) 

57À nda ban ká a njargula ka, ɓeɓwa ne Yesu ama, “Mǝ nǝ kpato ko ayaban a nǝ 
ká kam ngga.” 

58Yesu ne wi ama, “Amǝ'nzǝgban ngga à ndanǝ atuli malea, sǝ amuna-nyal 
mǝnana a kuli ka à ndanǝ anda, sǝ Muna mala Ɓwa ka pànǝ ban mǝnana nǝ̀ 
usǝlǝ kam ngga ɗang.” 

59Pǝlǝa ne ɓeɓwa ama, “Yiu atam.” Sǝ ɓwe ne wi ama, “Mǝtalabangŋo, cam 
peatu, mǝ kya tsǝkban tárram.” 

60Yesu ne wi ama, “Ɗeki alú ɓǝa tsǝk alú malea, sǝ we ka kyane kya hamnǝ 
Domurǝm mala Ɓakuli.” 

61Nyare ɓeɓwa bangŋa ama, “Mǝ nǝ kpato, Mǝtalabangŋo, sǝa ma cam peatu mǝ 
nyare mǝ kya tsǝk amǝɓala mem a ndà.” 

62Yesu ne wi ama, “Ɓwa mǝnana nda ban rya nǝ andá, sǝ kǝ kar mǝsǝi a nzǝmi 
ka, kārǝa nǝ̀ kum Domurǝm mala Ɓakuli ɗang.” 

Luka 10 

Yesu tur amǝkpate lumi tongno-nong-ɓari nǝ mǝsǝì ɓari 
1Anzǝm mǝnia ka, Mǝtalabangŋo twal aɓea ɓwana lumi-tongno-nong-ɓari nǝ 
mǝsǝì ɓari ata amǝkpate, sǝ tasǝia ɓari-ɓari ɓǝa aki dǝmbǝa o arǝ ala andǝ aban 
mǝnana yì ka, nǝ̀ ká kam ngga. 

2Nea wia ama: Turo pwan gir ɓaban ngga ndakam kǝrkǝr, sǝ amǝturo ka à lakki 
ɗang. Ace mani ka, wu zǝmbǝi Mǝtala ɓaban ɓǝ̀ tasǝ amǝturo a ɓaban.  

3Wu kyane! Ən nggǝ tasǝ wun kǝla amuna-nzur aɓalǝ anvwa-bondo. 

4 Wu kǝa twal boalo, ko luru gya, ko ankura, a bu wun ɗang, sǝ wu kǝa makki 
kǝɓwa kun a njargula ɗang. 

5Ko ya ɓala na wu kuti kam ngga, wu tite nǝ na ama, “Ɓǝ̀ dorǝpwala sulǝo a ɓala 
man.” 

6Ɓǝ̀ mǝ'earce dorǝpwala na a ɓalae ka, makkun ma'wun ɓǝ̀ do amuri. Sǝ ɓǝ̀ pà 
kàm raka, makkun ma'wun ɓǝ̀ nyare ata wun. 

7Wu do a ɓalae, wu li, wu nu koya gir à pà wun kam ngga, acemǝnana mǝturo 
ka ɓoaro ɓǝ̀ kum tangnakusǝi. Wu kǝa wu turkio arǝ aɓala ɗang. 

8 Ɓǝ̀ ya la wu kuti kam, sǝ à ak wun ngga, wu li ko mana à pà wun ngga. 

9Wu twalia wia ban arǝkwana mǝnana abanì ka, sǝ wu nea wia ama, “Domurǝm 
mala Ɓakuli yina aban wun tu.” 

10 La mǝnana wu kuti kam, sǝ à ak wun raka, wu puro arǝ akula malea wu na 
ama, 

11“Ko nggearǝ tu la ma'wun mǝnana a kusǝ sǝm ngga, sǝm nggǝ kǝtǝrikia wuni. 
Sǝ wu sǝlǝ ama: Domurǝm mala Ɓakuli ka yina aban wun tu!” 

12Ən nggǝ na wun, a pwari ɓashi ka, ɓashi mala Ɓakuli amur mǝno yì la ka nǝ̀ 
cande nǝ̀ kuti mala amǝ Sodom. 

Ala mana à earnǝ Cau Amsǝban raka 
(Matiu 11:20-24) 

13 Caukwanban nǝ we, Korazin! Caukwanban ne we gbal Beseda! Ɓǝa agir-
ndǝlǝki mǝnana à pakkia aɓalǝ wun, à pangŋǝnia a Taya andǝ Sidon ngga, ɓǝ à 
pwanǝna nzali ɗiɗyal, à makkina agir keban a rǝia, nǝ tapì aɓa tu.  

14Gir kwanrǝu mana nǝ̀ yiu amur wun a pwari ɓashi ka, nǝ̀ ɓike nǝ̀ kuti mǝnana 
nǝ̀ yiu amur amǝ Taya andǝ amǝ Sidon ngga. 

15Sǝ we Kapanahum ngga! A kǝ́ sǝni kǝla à nǝ̀ loasǝo aban ká kuli le? Awo! À nǝ̀ 
turo a nzali àkǝ̀ ɓa tuli-lú! 

16 Wun amǝ kpatam, ɓwa mǝnana kwaki kiri arǝ wun ngga, nda ban kwaki kiri 
a rǝam, ɓwa mǝnana ginǝ wun ngga, ginǝnam, sǝ ɓwa mǝnana ginǝam ngga, 
ginǝna Tárram mǝnana tasǝam ngga. 

Nyare mala amǝ kpata Yesu mana turia ka 
17Amǝkpata Yesu mǝnana lumi-tongno-nong-ɓari mǝsǝì ɓari ka à nyar nǝ 
bumpwasǝa à yiu à yì na ama, “Mǝtalabangŋo, nggearǝ akukwar ka à kǝ oka 
sǝm aɓa lullǝo!” 

18Pǝlǝa Yesu pea wia eare ama, “Ən sǝn Shetan pur a kuli aban kpa kǝla linzama 
mala mbulo. 

19Ən pana wun rǝcandǝa wu parki an'yau andǝ agenye sǝ wu limurǝm amur 
bangŋo mala ɓi'wun mǝbura, kǝgir pà nǝ̀ kum wun ɗang. 

20Sǝ ban ɓǝ̀ kǝa ɓoara wun ama akukwar kǝ oka wun ɗang, wu pak bumpwasǝa 
ama alullǝ wun ngga à gilǝnia a kuli.” 

Bum Yesu pwasǝo 
(Matiu 11:25-27; 13:16-17) 

21Amǝno yì pwari ka, Yesu lumsǝ nǝ bumpwasǝa aɓa Bangŋo Mǝfele sǝ bangŋa 
ama, “Ən ɓwangsǝkio we Dâ, Mǝtala kuli andǝ nzali, acemǝnana a sǝmbǝrǝ 
amǝnia yì agir ka arǝ amǝ'sǝle andǝ amǝsurǝe, sǝ a lǝmndǝia aban amuna 
mǝkeke. E, Dâ, mǝnia ka nda gir mǝnana pwasǝ bumo ka.” 

22 “Girbunda kat ka Tárram nyingŋǝnam mia a buam. Kǝɓwa surǝ koyan nda 
Muna ɗang, she kǝ Ɓakuli Tarrû nǝmurǝì, sǝ kǝɓwa pà kàm surǝ koyan nda 
Tarrû ɗang, she kǝ Muni, andǝ aɓwana mǝnana Muni tarkia ama nǝ̀ lǝmndǝi 
abania ɓǝa surǝì ka.”  

23Pǝlǝa pǝlǝ rǝì aban alaggana male, nea wia zàng ama, “Amǝsǝu mǝnana à kǝ 
sǝn gir mǝnana wu kǝ sǝni ka, à ndanǝ earmuru aban Ɓakuli! 

24Ən nggǝ na wun ama, amǝ'ɓangna mala Ɓakuli andǝ amurǝma ka, à kǝ earce 
ama à nǝ̀ sǝn gir mǝnana wu kǝ sǝni ka, sǝ à kumo à sǝni ɗang. À kǝ̀ earce ok 
cau mǝnana wu kǝ oe ka, sǝ à kumo à oe ɗang!” 

Kanicau arǝ ɓwa Samariya ɓwa mǝɓoarne 
25  A ɓe kǝ pwari ka, ɓe mǝsǝlǝ Nggurcau mala Musa lo nǝ̀ karǝki Yesu. Pǝlǝa ɗi 
ama, “Malǝm, mana mǝ nǝ pa sǝ mǝ nǝ kum yilǝmu mǝnana málá male pà kàm 
raka?” 

26Yesu eari wi ama, “Mana ɗe à gilǝa aɓa Nggurcau? Lang sǝ a kǝ ɓalli?” 

27Ɓwe eare ama, “ ‘Earce Ɓakuli mo nǝ ɓabumo kat, nǝ yilǝmo kat, nǝ rǝcandǝa 
mo kat, nǝ ɗenyicau mo kat’; sǝ wu ‘earce ɓeo mǝkunɓala kǝla mǝnana a earce 
ɓamuro ka.’ ” 

28Yesu eari wi ama, “A bangŋa mǝsǝcau. We ka, pa anggo, a wu nǝ auwa.” 

29Sǝ yì ka, earce nǝ̀ lǝmndǝ ama ɓwarki raka, pǝlǝa ɗi Yesu ama, “Yana nda 
ɓeam?” 

30Yesu ne wi ama: Ɓe ɓwa lo a Urǝshalima aban ká Jeriko, kara amǝ'ɓǝmbǝriban 
kasǝa akuni. À swarki agir-nggurǝi, à walki ueo bǝti ɓǝ wuna, sǝ à o à ɗeki. 

31Anggo ka ɓe Pǝris twalǝna kǝ njargule aban ká. Mǝsǝì nǝ̀ yia kpa a rǝì ka, kara 
kyanggi wi o a o male. 

32Sǝ anggo gbal ka ɓeɓwa Lawi twal kǝ njari, lang yiu yi bik banì ka mǝsǝì kpa 
a rǝì, kara twal ɓe njar ɗang. 

33 Ɓe mǝkunɗangna, ɓwa Samariya kar àkǝ̀ njargule, nǝ̀ yia sǝn ɓwa man ngga, 
mǝsǝswatǝr bwali. 

34Pǝlǝa kyang abani, soapi wi muru andǝ mùr-anap amur anpenye, sǝ marǝki 
wi anpenye nǝ bugir. Twali ci anzǝm mǝndambǝritso male. Warini a ban-sulǝo 
kya ɗenyi nǝi. 

35Ban fana ka pusǝ boalo, dinari ɓari pe mǝɗenyi nǝ ban-sulǝo, ne wi ama, 
“Ɗenyi nǝ mǝnia yì mǝkwano ka. Gir mǝnana kat a kasǝi amuri kuti mǝnia ka 
mǝ nǝ yia mbweo ɓǝn nyarǝna ka.” 

36A masǝlǝate ka Yesu ɗi ama, “Ata aɓwana mǝnia tārú ka, mǝyani a ɗenyicau 
mo, nda lǝmndǝ dokunɓala arǝ ɓwa mǝnana kpa a bu amǝ'ɓǝmbǝriban ngga?” 

37Mǝsǝlǝ Nggurcau eare ama, “Ɓwa mǝnana lǝmndǝì wi ɓwamuru ka.” Yesu ne 
wi ama, “Kyane kya pa anggo.” 

Yesu wario a ɓala mala Marta andǝ Maryamu 
38  Lang Yesu andǝ alaggana male bwalǝna njar ka, à yì bik ɓe muna-la aban 
mǝnana ɓe mɓwama, lullǝi ama Marta, gingsǝia, ea a ɓala male ka. 

39Marta ka ndanǝ mǝ'eambǝi muna-ɓwama lullǝi ama Maryamu, yi do a ɓadǝm 
Mǝtalabangŋo Yesu aban ok kanigir male. 

40Sǝ Marta ka nyesǝ ɗenyicau male arǝ aturo mǝnana ɓoaro ɓǝa pea ka. Pǝlǝa 
yiu aban Yesu yi ɗi ama, “Mǝtalabangŋo, kǝgir oasǝo arǝ aturo mǝnana 
mǝ'eambǝam nyinggam a kikilam ngga re? Ne wi ɓǝ̀ bwalàm.” 

41Mǝtalabangŋo Yesu ne wi ama, “Marta, Marta, ɓabumo pi sǝ a kǝ pe rǝo tanni 
arǝ agir pas. 

42Sǝ kǝgir mwashat na à earkiyi ce ka, nda kǝ mǝɓoarne mǝnia Maryamu twali 
ka, sǝ kǝɓwa pà nǝ̀ é a rǝì ɗang.” 

Luka 11 

Kanigir mala Yesu amur hiwi 
(Matiu 6:9-13; 7:7-11) 

1Ɓe pwari mwashat Yesu na ban pak hiwi a ɓe ban. Lang malǝna ka, ɓeɓwa ata 
alaggana male ne wi ama, “Mǝtalabangŋo, kania sǝm pak hiwi, kǝla mǝnana 
Yohana kani alaggana male ka.” 

2Yesu nea wia ama, “Ɓǝ̀ wu nǝ̀ pak hiwi ka, wu na ama: “ ‘We Tar sǝm mǝnana 
a kuli ka, lullǝo ka ɓǝa gusǝlǝi, Domurǝm mo ɓǝ̀ yiu. 

3 Pà sǝm girlina mala yalung andǝ mala koya pwari ka. 

4 Twala sǝm ban acauɓikea ma'sǝm, kǝla mana sǝm gbal ka sǝm nggǝ twali 
aɓwana mǝnana à kǝ pakka sǝm cauɓikea, banì ka. Kǝa ká nǝ sǝm aɓa karǝkiban 
ɗang.’ ” 

5Pǝlǝa Yesu nea wia ama: Ɓǝà bangŋa ama ɓeɓwa ata wun ngga ndanǝ gyajam, 
sǝ wario abani nǝ ɓadu kya ne wi ama, “Ɓeam, pam tangna bǝredi tārú. 

6Ɓe gyajam mem twal bǝri yiu abanam, sǝ ǝn panǝ kǝgir mǝ nǝ pe wi ɗang.” 

7 Sǝ gyajam male eari wi nǝ ɓakurǝm ama, “Kǝa tāki kiram ɗang! Kunkurǝm 
ngga à gìrnì, sǝ mim sǝnǝ amunem ngga sǝm nongŋa nǝ nongŋo, pà mǝ nǝ gandǝ 
lo mǝ nǝ po kǝgir ɗang.” 

8Ən nggǝ na wun ama, ko ɓǝ̀ pà nǝ̀ gandǝ lo nǝ̀ pe wi bǝredi, acemǝnana yì ka, 
gyajam male na ka, raka, sǝ ace pitau mala ɓwa mǝno ka, nǝ̀ lo nǝ̀ pe wi gir 
mǝnana earce nǝ̀ kārǝí ka. 

9 Ace mani ka ǝn nggǝ na wun ama: Wu zǝmbǝa, à nǝ̀ pa wun. Wu alte, wu nǝ̀ 
kumo. Wu wal kunkurǝm, à nǝ̀ mǝnba wuni. 

10Acemǝnana ɓwa mana kat zǝm ngga, à nǝ̀ pe wi, ɓwa mana alte ka, nǝ̀ kumo. 
Sǝ ɓwa mǝnana gbal kat wal kunkurǝm ngga, à nǝ̀ mǝnmbi wi. 

11 Wun aɓwana mǝnana wu nda ka tárru ka, yana aɓalǝ wun mǝnana ɓǝ̀ muni 
zǝmbǝi wi nji, nǝ̀ pe wi n'yau ka? 

12Ko ana raka, ɓǝ̀ zǝmbǝi wi nki-nggu ka, kara nǝ̀ pe wi genye? 

13Sǝ ɓǝ̀ wun, amǝ'ɓealɓikea, wu sǝlǝ pe amuna ma'wun aɓoro mǝɓoarne ka, sǝ 
koshi Tar wun mana a kuli ka! Yì ka, aɓa njar mǝnana wori mǝno ka nǝ̀ pea 
aɓwana mǝnana à zǝmbǝi wi ka, Bangŋo Mǝfele! 

Rǝcandǝa mala Yesu ka pur nǝ kǝshe? 
(Matiu 12:22-30; Markus 3:20-27) 

14A ɓe kǝ pwari ka, Yesu na rǝ pusǝ kukwar arǝ ɓeɓwa mǝnana kǝ gandǝ na cau 
raka. Lang kukwar nì purna ka, ɓwa mǝnana kǝ na cau raka, kara na cau, 
ɓwabunda ndali. 

15Sǝ aɓea aɓwana aɓalǝia na ama, “Kwei, yi mǝnana gbal nǝ Baalzabul, murǝm 
mala akukwar sǝ kǝ pusǝ akukwar ka.” 

16Aɓea ɓwana kǝ earce tambi Yesu gbǝli, pǝlǝa à ne wi ama ɓǝ̀ lǝmndǝia wia 
gir'ndali mǝnana nǝ̀ lǝmndǝ ama yì ka, pur nǝ ban Ɓakuli ka. 

17Sǝ Yesu sǝlǝna rǝ ɗenyicau malea, pǝlǝa nea wia ama: Nzali murǝm mǝnana 
kat gaki ka, pà nǝ̀ cam ɗang, sǝ ɓala mǝnana gaki ka, pà nǝ̀ cam ɗang. 

18Sǝ ɓǝ̀ Shetan gau rǝì ka, palang sǝ domurǝm male nǝ̀ came? Ən bangŋa anggo, 
acemǝnana wu na ama nǝ Baalzabul sǝ ǝn nggǝ pusǝ akukwar. 

19Sǝ ɓǝ̀ ǝn nggǝ pusǝ akukwar nǝ Baalzabul ka, amǝkpata wun ngga, nǝ mana 
sǝ à kǝ pusǝia? Ɓǝ̀ nda ana ka, à dumǝna wun amǝɓashi nǝ ɓamuria. 

20Sǝ ɓǝ̀ nǝ rǝcandǝa mala Ɓakuli sǝ ǝn nggǝ pusǝ akukwar ka, Domurǝm mala 
Ɓakuli yina aban wun. 

21 Ɓǝ̀ ɓwaburaɓwa mǝnana kùrna rǝì nǝ girbura na kǝ yal ɓala male ka, kǝgir 
pà nǝ̀ je ɓala male ɗang. 

22Sǝ ɓǝ̀ ɓeɓwa mǝnana kuti nǝ rǝcandǝa yiu a rǝì, yi gandǝi ka, nǝ̀ ak agirbura 
mǝnana gulikiyi a rǝia ka, sǝ nǝ̀ pwan girkuma a rǝì. 

23 Ɓwa mǝnana pà atam raka, ɓiam-mǝbura na, sǝ ɓwa mǝnana bwalam 
ramngge raka, nda aban mesǝki.  

24 Ɓǝ̀ kukwar puri rǝ ɓwa ka, kǝ gali arǝ aban ima, ace alta ban usǝlǝo. Sǝ ɓǝ̀ 
kum raka, nǝ̀ ne ɓamuri ama, “Mǝ nǝ nyare a ɓala mǝnana ǝn ɗeki ka.” 

25Sǝ ɓǝ̀ yi kumi à esǝkini, ɓoarnansari gǝraɗau ka, 

26pǝlǝa nǝ̀ nyare nǝ̀ ngga yiu nǝ aɓea kukwar tongno-nong-ɓari mǝnana à kuti 
nǝ ɓealɓikea ka, à nǝ̀ yia kutio à nǝ̀ dukam. Do mala ɓwe adyan ngga nǝ̀ ɓiki 
kǝrkǝr nǝ̀ kuti mǝdǝmbe. 

27Yesu na rǝ naki amǝnia yì acau ka, kara ɓe mɓwama aɓa ɓwabunda loasǝ gi 
ama, “Tsǝkbu mala Ɓakuli na amur nggeau mǝnana ɓǝlo sǝ à nu kiure ka!” 

28Yesu pa eare ama, “E, ɓafo, sǝa ma, tsǝkbu pwala mala Ɓakuli ka nda amur 
aɓwana mǝnana à kǝ ok cau male, sǝ à kǝ kpate ka!” 

Gir'lǝmndǝa mǝpandali mala Yunana 
(Matiu 12:38-42; Markus 8:12) 

29Lang ɓwabunda nǝ̀ nggǝ lakki ka, Yesu na ama: Nza mǝnia ka mǝɓealɓike na, 
kǝ earce sǝn gir'ndali. Sǝ kǝ gir'lǝmndǝa mǝpandali pà kàm à nǝ̀ pe wi ɗang she 
kǝ gir'lǝmndǝa mala Yunana.  

30Kǝla mǝnana Yunana duk gir'lǝmndǝa aban amǝ Nineva ka, anggo sǝ Muna 
mala Ɓwa nǝ̀ do aban mǝnia yì nza ka. 

31A pwari ɓashi ka, mamurǝm mala amǝ Sheba nǝ̀ came andǝ aɓwana mǝnana 
a nza man ngga, sǝ nǝ̀ yinǝ kasǝ-ɓashi amuria, acemǝnana yì ka, lo a masǝlǝata 
nzali ɓanza kuko sǝ yiu ace sǝn sǝlǝe mala Solomon. Sǝ ado ka Ɓwa mǝnana 
kuti Solomon ngga ndya ka. 

32A pwari ɓashi mala Ɓakuli ka amǝ Nineva nǝ̀ came andǝ aɓwana mǝnana a 
nza man ngga, sǝ à nǝ̀ yinǝ kasǝ-ɓashi amuria. Acemǝnana yia amǝ Nineva ka à 
pwanzali à ɗeki buia arǝ acauɓikea malea, nǝ hama mala Yunana, sǝ ado ka Ɓwa 
mǝnana kuti Yunana ka ndya ka! 

Alta tǎlaban mǝ'mǝsǝcau nì 
(Matiu 5:15; 6:22-23) 

33 Ɓwa pà nǝ̀ tsǝk bǝsa a pitǝla sǝ nǝ̀ sǝmbǝrǝi, ko nǝ̀ kumsǝi wi nkenye ɗang. 
She nǝ̀ gyari a kuli, ace mǝnana aɓwana mǝnana à kǝ kuti a ɓala ka ɓǝa sǝn 
tǎlaban. 

34Mǝsǝo nda pitǝla mala rǝo. Ɓǝ̀ mǝsǝo na bang ngga, rǝo kat ka nǝ̀ lumsǝ nǝ 
tǎlaban. Sǝ ɓǝ̀ amǝsǝo ɓoar raka, rǝo kat ka lumsǝna nǝ pǝndǝa. 

35Sǝ we ka, tsǝk kiro, ɓǝ̀ tǎlaban mo ɓǝ̀ kǝa duk pǝndǝa ɗang. 

36Sǝ ɓǝ̀ rǝo kat ka lumsǝ nǝ tǎlaban, kǝ pǝndǝa pa kàm ko bǝti raka, nǝ̀ ta kat 
kǝla mǝnana pitǝla kǝ po tǎlaban ngga. 

Yesu pusǝta aɓwana-mǝgule mala amǝ Yahudi 
(Matiu 23:1-36; Markus 12:38-40) 

37Anzǝm mǝnana Yesu malǝna naki acau ka, ɓeɓwa Farisi tunǝi arǝ girlina. 
Pǝlǝa Yesu wario kya do nǝ̀ li girlina. 

38Lang ɓwa Farisi sǝn Yesu tita li girlina sǝ lak bui kǝla mǝnana nggurcau malea 
bang raka, kara ndali kǝrkǝr nǝ mani. 

39Pǝlǝa Mǝtalabangŋo ne wi ama: Wun amǝ Farisi ka wu kǝ lak nzǝm kwar andǝ 
nzǝm tasau, sǝ ɓabum wun ngga lumsǝ nǝ mɓali andǝ ɓealɓikea. 

40Wun amǝ ɗwanyi sǝlǝe! Nggearǝ Ɓakuli mǝnana pak ɓālǝi ka nǝ̀ pak nzǝmi 
mbo? 

41Ɓe wu nǝ̀ pe amǝtǝr agir mǝnana wu ndanǝia ka, ko mana ma'wun kat ka nǝ̀ 
dupa wun nǝ ɓoarnsari. 

42 Caukwanban nǝ wun, amǝ Farisi! Acemǝnana wu kǝ pa mwashat aɓa lum 
mala ambuzang andǝ ambulara andǝ acilia agirpwala, sǝ wu burice kpata gir 



164 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

aɓa mǝsǝcau andǝ earce Ɓakuli. Amǝnia ka à ndaka agir mǝnana wu nǝ̀ pa 
rǝcandǝa a rǝia ka, sǝ acili agir mǝno ka wu nǝ̀ pea gbal.  

43 Caukwanban nǝ wun, amǝ Farisi! Acemǝnana wu kǝ earce aban-do mǝɓoarne 
aɓalǝ andakpapi andǝ makkun aɓalǝ alimo. 

44Caukwanban nǝ wun! Acemǝnana wu nda kǝla aɓembe mǝnana à ɓǝa raka, 
gandǝa aɓwana kǝ gya amuria, à kǝ pǝndǝkea, aɓa ɗwanyi sǝlǝe. 

45Ɓe ɓwa aɓalǝ amǝ'sǝlǝgir Nggurcau mala Musa eari wi ama, “Malǝm, ɓǝ̀ a 
bangŋa ana ka, a sangŋa sǝm gbal!” 

46Yesu pa eare ama: Wun amǝsurǝ Nggurcau mala Musa, caukwanban nǝ wun! 
Acemǝnana wu kǝ parì aɓwana twalo mǝnana à pà nǝ̀ gandǝ twale raka, sǝ wun 
nǝ ɓamurǝ wun ngga, ko munabu wun mwashat ka wu pà nǝ̀ loasǝi ama wu nǝ̀ 
tsǝkia wia ɗang. 

47 Caukwanban nǝ wun! Acemǝnana wu gilǝki ce aɓembe mala amǝ'ɓangna 
mala Ɓakuli, sǝ aká wun na à wal-luia. 

48Anggo ka wu earǝna nǝ gir mǝnana aká wun pe ka. Yia na à wal-lú amǝ'ɓangna 
mala Ɓakuli ka, sǝ wu nda wu gilǝki ɓak aɓembe malea ka. 

49Mǝnia ka nda cau mǝnana Ɓakuli bangŋa amur wun ngga, “Mǝ nǝ tura wun 
ban nǝ amǝ'ɓangna andǝ amǝ'mishan, aɓea ka wu nǝ̀ wal-luia sǝ acilia ka wu 
nǝ̀ pea wia tanni.” 

50Ace mani ka, nkila mala amǝ'ɓangna mala Ɓakuli mǝnana à sukki ɗiɗyal, twal 
a tita ɓanza ka, à nǝ̀ ɗice a bu aɓwana mǝnana a nza man ngga. 

51Tite nǝ nkila mala Habila yi bwal ban nkila mala Zakariya, mǝnana à wali anre 
gyangŋan andǝ Ban Mǝfele ka. Ɓafo ǝn nggǝ bangga wun, à nǝ̀ ɓashia aɓwana 
mǝnana a nza man ngga acea kat! 

52 Caukwanban nǝ wun, wun amalǝm Nggurcau! Wu ak kunɓala mala sǝlǝgir. 
Wun nǝ ɓamur rǝ wun ngga wu kuti ɗang, sǝ wu kasǝkun aɓwana mǝnana à kǝ 
earce kutio ka! 

53Lang Yesu nyingŋǝna banì ka, amǝ Farisi andǝ amalǝm Nggurcau mala Musa 
tita ɓinǝ mǝsǝì, à cam a rǝì nǝ ɗike amur acau pas. 

54À kǝ̀ alta bwale aɓa cau mǝnana nǝ̀ pur a kuni ka. 

Luka 12 

Nunkiru andǝ ɓakɓabum 
(Matiu 10:26-31) 

1Anggo ka, lang ɓwabunda mǝnana lakki malea na á-pas à yì ramǝna aban Yesu 
gandǝa à kǝ parki rǝarǝia ka, Yesu tita na cau peatu nǝ alaggana male ama: Wu 
par kir wun arǝ yis  mala amǝ Farisi. Mǝ nda ban na cau amur kúnɓárína malea. 

2Kǝ gir pà kàm mǝnana gire sǝ à pà nǝ̀ ndǝli raka, sǝ ko ya gir'sǝmbǝra ka à nǝ̀ 
pusǝ ce. 

3Ace mani ka, cau mǝnana wu ne a pǝndǝa ka, à nǝ̀ ok ce bwāng, sǝ mǝnana wu 
sheri aɓa kiru aɓa ndà-nongŋo ka, à nǝ̀ hamnǝ ce amur akurǝm. 

4 Ən nggǝ na wun, wun agyajam mem, wu kǝa ɓanggi aɓwana mǝnana à nǝ̀ wal 
lú ɓwa, sǝ anzǝmi ka à pànǝ kǝgir mǝnana à nǝ̀ pak ka ɗang. 

5Mǝ nǝ lǝmndǝa wun rǝ ɓwa mǝnana wu nǝ̀ ɓanggi wi ka. Wu ɓanggi Ɓakuli, 
mǝnana ɓǝ̀ walna ɓwa ka, ndanǝ rǝcandǝa mǝnana nǝ̀ ramta ɓwa a lu-bǝsa ka. 
Ɓafo, ǝn nggǝ na wun, wu ɓanggi wi! 

6 Nggearǝì ka amǝpuɗeng tongno mbo sǝ à kǝ kúria kwapo ɓari? Kat andǝ 
amani ka kǝ ɓe pà kàm mǝnana Ɓakuli lorǝi ka ɗang. 

7Wu sǝni! Ko nggearǝ anyang ɓamuru wun ngga à ɓalnia kat. Ace mani ka, 
ɓangciu ɓǝ̀ kǝa pakka wun ɗang, wu kuti amǝpuɗeng kat nǝ ɓoarɓwa. 

Bang paɓamuru mo amur Yesu a ɓadǝm ɓwapǝndǝa 
(Matiu 10:32-33; 12:32; 10:19-20) 

8 Ən nggǝ bangga wun, ɓwa mǝnana kat bang paɓamuru male a rǝam a 
ɓadǝmbǝ aɓwana ka, mim Muna mala Ɓwa ka mǝ nǝ bangce gbal ama yì ka, 
mem na a ɓadǝmbǝ amǝturonjar mala Ɓakuli. 

9Sǝ ɓwa mǝnana kat makgir surǝam a ɓadǝm ɓwapǝndǝa ka, mǝ nǝ makgir 
surǝe gbal a ɓadǝm amǝturonjar mala Ɓakuli. 

10 Ɓwa mǝnana kat bangcau mǝɓane amur Muna mala Ɓwa ka, à nǝ̀ twali wi 
banì, sǝ ɓwa mǝnana na cau kyauwikiban amur Bangŋo Mǝfele ka, à pà nǝ̀ 
twalbani ɗang.  

11  Ɓǝà wari nǝ wun aɓalǝ andakpapi, a ɓadǝmbǝ amǝɓashi andǝ amurǝma ka, 
ɓǝ̀ ɓalǝ wun ɓǝ̀ kǝa kasǝkia arǝ pǝlǝcau, ko mana wu nǝ̀ na ka ɗang. 

12Acemǝnana àkǝ̀ banì Bangŋo Mǝfele nǝ̀ kania wun cau mǝnana wu nǝ̀ na ka. 

Kanicau arǝ mǝkume mǝ ɗwanyi sǝlǝe 
13Ɓe ɓwa aɓa ɓwabunda ne Yesu ama, “Malǝm, ne mǝ'eambǝam ɓǝ̀ sǝm gau 
gǝna mǝnana tar sǝm nyingga sǝm ngga.” 

14Yesu pǝlǝi wi ama, “Ɓwabura, yana ciem mǝɓashi ko mǝgaugir anre wun?” 

15Pǝlǝa ne ɓwabunda ama, “Wu parkir wun, wu yal rǝ wun arǝ koya ulang kikil 
ka, acemǝnana lakki mala agirkuma mala ɓwa ka, nda yilǝmi ɗang.” 

16Pǝlǝa nea wia mǝnia yì kanicau ka ama: Ɓaban mala ɓe mǝkume pusǝ girlina 
kǝrkǝr. 

17Pǝlǝa ne ɓamuri ama, “Mana do mǝ nǝ pa? Ən panǝ ban mǝnana mǝ nǝ ram 
girlina mem kam ngga ɗang. 

18 “Mǝnia ka nda gir mǝnana mǝ nǝ pak ka, mǝ nǝ arki abá mem sǝ mǝ nǝ ɓakki 
amǝgulke, mǝ nǝ so girlina andǝ acili agirkuma mem kam. 

19Sǝ mǝ nǝ ne yilǝmem ama, ‘A ndanǝ gǝna kǝrkǝr aban rambǝa mǝnana nǝ̀ 
twalki apǝlǝa pas ka, panzǝ rǝo, lili, nu, sǝ wu pak banɓoarnado.’ ” 

20Sǝ Ɓakuli ne wi ama, “We gǝm ɓwa! Àkǝ̀ bu du mǝnia ka, à nǝ̀ twal yilǝmio a 
rǝo. Sǝ agirbunda mǝnia a rambǝi ɓamuro ka, à nǝ̀ duk mala yana?” 

21A masǝlǝate ka Yesu bangŋa ama, “Anggo sǝ nǝ̀ kum ɓwa mǝnana rambǝi 
ɓamuri gǝna, sǝ yì ka, mǝtǝ̀r na aban Ɓakuli ka.” 

Ɓabum wun ɓǝ̀ kǝa kiɗiki ɗang wu guli arǝ Ɓakuli 
(Matiu 6:25-34) 

22Yesu pǝlǝa ne alaggana male ama: Ən nggǝ na wun ama ɓabum wun ɓǝ̀ kǝa pi 
ace gir mǝnana wu nǝ̀ li ace do nǝ yilǝmu, andǝ mǝnana wu nǝ̀ oasǝo a rǝ wun 
ngga ɗang. 

23Acemǝnana yilǝmu ka kuti girlina, sǝ nggurǝu gbal ka kuti agir-nggurǝu. 

24Wu sǝna arǝ agang'lang pe! À kǝ̀ ɓealɓeale ɗang, à kǝ ram girɓaban ɗang, ko 
nggearǝ ban tsǝk girlina ko bà ka à pànǝi ɗang. Kat andǝ amani ka Ɓakuli kǝ 
linǝia. Sǝ ɓoarɓwa ma'wun aban Ɓakuli ka kuti mala amuna-nyal! 

25Sǝ yana aɓalǝ wun ɗe mǝnana ɗenyicau mala ɗwanyi nǝ̀ tsǝk yilǝmi nǝ̀ sauwa 
a ɓanza nǝ bu-pwari mwashat ka? Kǝɓwa pà kàm ɗang. 

26Sǝ ɓǝ̀ pà wu nǝ̀ gandǝ pak gir mǝkyauwe kǝla mǝnia raka, palang sǝ wu kǝ 
pisǝ ɓalǝ wun arǝ acilia? 

27 Wu sǝni, lang sǝ apwasǝo-bondo kǝ gulo! À kǝ̀ pak turo ko à kǝ pyau 
nkonggur ɗang. Sǝ ǝn nggǝ na wun ama, nggearǝ Murǝm Solomon aɓa kume 
andǝ gulo male kat ka oasǝ agir-nggurǝu kǝla malea ɗang.  

28Sǝ ɓǝ̀ anggo sǝ Ɓakuli kǝ ɗenyi nǝ abondo mǝnana à ndya à kǝ sǝnia yalung, 
sǝ li ka à turnia a bǝsa ka, sǝ nǝ wun? Pà nǝ̀ pakka wun mǝnana kuti malea ka 
re? Guliarǝu ma'wun kyau fat! 

29 Ɓǝ̀ ɓabum wun ɓǝ̀ kǝa pi ace agir mǝnana wu nǝ̀ li ko wu nǝ̀ nu ka ɗang, wu 
kǝa pak ɗenyicau amuri ɗang. 

30Amǝɓanza ka à kǝ ɓangŋa ata mǝnia yì agir kat ka. Sǝ Tar wun sǝlǝna ama wu 
kǝ earce amǝnia yì agir ka. 

31Wu alta Domurǝm mala Ɓakuli a dǝmbǝa nǝ ko man ngga, sǝ amǝnia yì agir 
ka à nǝ̀ pa wunia gbal. 

Kume aɓa bangŋo 
(Matiu 6:19-21) 

32 Domwan mǝkyauwe, ɓangciu ɓǝ̀ kǝa pakka wun ɗang, acemǝnana Tar wun 
ngga ban kǝ ɓoari wi ɓǝ̀ pa wun agir mǝɓoarne mala Domurǝm male. 

33Wu makki agirkuma ma'wun, wu pe amǝtǝr boale. Wu kumbi ɓamur rǝ wun 
andaboalo mǝnana à kǝ sanggi raka, sǝ wu tsǝk kume ma'wun a kuli aban 
mǝnana pà nǝ̀ amsǝa, sǝ amǝn'i pa nǝ̀ gbashì, ko tatǝmdi nǝ̀ kiɗiki raka. 

34Acemǝnana ban mana kume mo nakam ngga, akàm sǝ ɓabumo nǝ̀ pa. 

Amuna-ɓala mǝnana à dum nǝ tsǝkiru ka 
(Matiu 24:45-51) 

35 Wu kur rǝwun ace turo, apitǝla ma'wun ɓǝa kǝ ta.  

36Kǝla aɓwana mǝnana à kǝ kundǝmur mǝtala-ɓala malea ɓǝ̀ nyari ban isǝban 
ngga. Acemǝnana ɓǝ̀ nyarǝna sǝ yi walkina kunɓala ka, à nǝ̀ lo a kaurǝa, à nǝ̀ 
mǝnmbi wi. 

37Ban nǝ̀ ɓoari amǝno yia amuna-ɓala ka, yì mǝnana ɓǝ̀ mǝtala-ɓala yiu yi 
kumia andǝ amǝsǝia ka. Ən nggǝ na wun ɓafo, nǝ̀ kur rǝì, nǝ̀ nea wia ɓǝa do, sǝ 
nǝ̀ pea wia girlina. 

38Ban nǝ̀ ɓoari amǝno yì amuna-ɓala ka, yì mana mǝtala-ɓala malea yi kumia 
aɓa gilǝkirǝu ka, ko ɓǝ̀ yiu nǝ ɓadu ko ɓǝ̀ nggu mala nǝ̀ ɓua ka. 

39 Wu sǝlǝ ama, ɓǝ̀ mǝtala-ɓala sǝlǝna rǝ bu-pwari mǝnana mǝn'i nǝ̀ yiu nǝi ka, 
pà nǝ̀ eare mǝn'i nǝ̀ kutio a ɓala male ɗang. 

40Sǝ wun gbal ka, wu do nǝ kur-rǝu, acemǝnana Muna mala Ɓwa nǝ̀ yiu a bu-
pwari mǝnana wu tsǝk ɓalǝu ama nǝ̀ yiu nǝi raka. 

Muna-ɓala mǝ'mǝsǝcau nì andǝ mana pànǝ mǝsǝcau raka 
(Matiu 24:45-51) 

41Bitǝrus ɗiban ama, “Mǝtalabangŋo, sǝm nda a nakiya sǝm mǝnia yì kanicau 
ka le ko a ndaban ne aɓwana kat?” 

42Mǝtalabangŋo Yesu eare ama: Yana nda muna-ɓala mǝnana mǝsǝle na, à nǝ̀ 
earnǝi ka? Yì ka, nda ɓwa mǝnana mǝtala-ɓala male nyinggi wi ɓala a bui, ɓǝ̀ pe 
acilia amuna-ɓala girlina ɓǝ̀ pwari malea pangŋǝna ka. 

43Mǝno yì muna-ɓala ka ndanǝ banɓoarnado yi mǝnana ɓǝ̀ mǝtala-ɓala male 
nyare yi kumi ndaban pak turo mǝnana à pe wi ka. 

44Ən nggǝ na wun ɓafo, mǝtala-ɓala male nǝ̀ yia ci amur girkuma male kat. 

45Sǝ ɓǝ̀ muna-ɓala ne ɓamuri ama, “Mǝtala-ɓala mem ngga pà nǝ̀ nyar tu ɗang.” 
Sǝ ɓǝ̀ kutia wal amuna-ɓala, aburana andǝ amamǝna, kǝ li, kǝ nu, sǝ kǝ wal wale 
ka, 

46mǝtala-ɓala mala mǝno yì muna-ɓala ka, nǝ̀ nyare a bu-pwari mǝnana muna-
ɓalae tsǝkbum raka, a pwari mǝnana pànǝ sǝlǝe raka. Nǝ̀ yia kwe, nǝ̀ kasǝki wi 
anpenye, sǝ nǝ̀ nyesǝi aɓalǝ amǝ'ɗwanyi kpata mǝsǝcau. 

47 Muna-ɓala mǝnana surǝ kani mala mǝtala-ɓala male, sǝ kur rǝi ace, ko pak 
kǝgir ace raka, à nǝ̀ kwe kǝrkǝr. 

48Sǝ ɓwa mǝnana sǝlǝ ɗang sǝ pak gir mǝnana ɓoaro ɓǝa kwe ace ka, à nǝ̀ kwe 
bǝti. Ɓwa mǝnana à pe wi kpǝm ngga, à nǝ̀ alte a bui kpǝm. Sǝ ɓwa mǝnana à 
pe wi kpǝm ngga, à nǝ̀ ɗice a bui gbal kpǝm. 

Yesu nda tǝr gakia 
(Matiu 10:34-36) 

49 Ən yiu ace soa bǝsa a ɓanza. Eare mem ngga ɓǝ́ bǝshe ka ndaban earke! 

50Mǝ ndanǝ batisǝma mala tanni mǝnana à nǝ̀ pakkam ngga, ado ka ndaban 
pisǝam a ɓalǝam, she ɓǝa pangŋǝni ka. 

51Wu kǝ sǝni kǝla ǝn yiu ace yinǝ dorǝpwala a ɓanza le? Awo! Ən nggǝ na wun, 
gakia na ǝn yiu nǝi ka. 

52A dǝmbǝa ka, àkǝ ɓala mǝ'mwashati mǝnana aɓwana kam tongno ka, à nǝ̀ 
gaki rǝia. Aman tārú ka à nǝ̀ ɓinǝ mǝsǝ aman ɓari ka, amǝnana ɓari ka à nǝ̀ ɓinǝ 
mǝsǝ amǝnana tārú ka. 

53Tarrû nǝ̀ ɓinǝ mǝsǝ muna-ɓwabura male, sǝ muna-ɓwabura gbal ka nǝ̀ ɓinǝ 
mǝsǝ tarrí. Nggeau nǝ̀ ɓinǝ mǝsǝ muna-ɓwama male, sǝ muna-ɓwama gbal ka 
nǝ̀ ɓinǝ mǝsǝ ngge. Nggeau nǝ̀ ɓinǝ mǝsǝ málá muni, sǝ mɓwama nǝ̀ ɓinǝ mǝsǝ 
nggea burri. 

Surǝ agir-lǝmndǝa mala masǝlǝata apwari 
(Matiu 16:2-3) 

54Yesu ne ɓwabunda ama: Ɓǝ̀ wu sǝn pǝrɓang aban eauwe, nǝ njarnzali ka, wu 
kǝ na ama, “Mbulo no nǝ̀ nya,” sǝ nǝ̀ nya gbal. 

55Sǝ ɓǝ̀ gung njarkunmur ɓua ka, wu na ama “Ban no nǝ̀ pi yalung,” sǝ ban nǝ̀ pi 
gbal. 

56Wun amǝ'kunɓarina! Wu surǝ kusǝpa mala agir mǝnana a nzali andǝ bumkuli 
ka, sǝ palang sǝ wu gandǝ surǝ kusǝpa mala agir-lǝmndǝa mala nza ma'sǝm 
man ɗang? 

Gilǝki nre wun wunǝ ɓeomǝbura 
(Matiu 5:25-26) 

57 Palang sǝ wu gandǝ gakita mǝɓoarne andǝ mǝɓane ɗang? 

58Ɓǝ̀ a ndaban o a ndaɓashi wunǝ ɓeomǝbura ka, ɓariki wu gilǝki cau wunǝi 
amur njargula, ɓǝ̀ ana raka nǝ̀ nunggio aban ká aban mǝɓashi, sǝ mǝɓashi nǝ̀ 
tasǝ takwaro aban amǝ'munagara, sǝ à nǝ̀ ramto a ndàkurban. 

59Ən nggǝ na wun, a pà wu nǝ puri ban mǝno ka ɗang, she ɓǝa kpǝrina ta lǝpan 
mo ka. 

Luka 13 

Pǝlǝ nzǝmo arǝ cauɓikea ko wu kiɗiki 
1A pwari mǝno ka, aɓea ɓwana nakam àkǝ̀ banì, à ne Yesu cau mala amǝ Galili 
mǝnana à ndarǝ gir'nkila aban Ɓakuli sǝ Bilatus tsǝa à wal-luia ka. 

2Pǝlǝa Yesu nea wia ama: Wu kǝ sǝni kǝla amǝnia yì amǝ Galili à walia ka à nda 
ka amǝnana à kuti acili amǝ Galili nǝ cauɓikea ka le? 

3Awo! Ən nggǝ na wun, ɓǝ̀ wu nying pakki acauɓikea, wu nyare aban Ɓakuli 
raka, wu nǝ̀ wú kat gbal. 

4Ko aɓwana mǝnana lum-bwamndǝ-tongno-nong-tārú mǝnana ndakuli 
mǝdāre kpa a muria à wú a Silowam ngga, wu kǝ sǝni kǝla à kutiban nǝ cauɓikea 
a Urǝshalima kat le? 

5Awo! Ən nggǝ na wun, ɓǝ̀ wu nying pakki acauɓikea wu nyare aban Ɓakuli 
raka, wu nǝ̀ wú kat gbal. 

Kanicau arǝ vwari mana kǝ ɓǝl raka 
6Pǝlǝa Yesu nea wia mǝnia yì kanicau ka ama: Ɓe ɓwa na nǝ nggun vwari a 
ɓaban male. Waria alta ɓǝle sǝ ko kya kum ɗang. 

7Sǝ ne ɓwa mǝnana kǝ yal ɓaban ngga ama, “Pǝlǝa tārú yalung mǝ ndarǝ nyarki 
kani ace alta ɓǝla vwari mǝnia ka, sǝ ko ǝn kum ɗang. Kasǝi turi! Ace mana sǝ 
nǝ̀ nggǝ kiɗiki nzali ɓà?” 

8 Sǝ mǝyal ɓaban ne wi ama, “Mǝtala-ɓala, ɗeki ɓǝ̀ pǝlǝa mǝnia ka ɓǝ̀ malâ, mǝ 
nǝ kwarki nzali mǝnana a tǝte ka, sǝ mǝ nǝ soapi wi ciunda. 

9Ɓǝ̀ pusǝ ɓǝle aɓa pǝlǝa mǝnana kǝ yiu ka, yàwá! Ɓǝ̀ ɓǝl ɗǝm raka, sǝ wu kasǝi.” 

Yesu twalban rǝkwana a pwari Sabbat 
10A pwari usǝlǝo mala amǝ Yahudi ka, Yesu na aban kani aɓwana gir aɓa ɓe 
ndakpapi. 

11Ɓe mɓwama nakam kukwar gbakǝri pǝlǝa lum-bwamndǝ-tongno-nong-tārú. 
Kàrrì kàngkàng, gandǝ sarǝ rǝì ɗang ko bǝti. 

12Lang Yesu nǝ̀ sǝni ka, pǝlǝa tunǝi ama ɓǝ̀ yiu a dǝmbǝa, sǝ ne wi 
ama, “Mɓwama, à panzǝno a bu mǝnia yì kwano mo ka.” 

13Pǝlǝa tsǝk abui a rǝì, anggo ka, kara sarǝ pǝrapǝra, kǝ ɓwangsǝki Ɓakuli. 

14Sǝ ɓwamǝgule ndakpapi ka bumi lullo, acemǝnana Yesu twalban rǝkwana a 
pwari usǝlǝo ka. Ne aɓwana mana à ram ngga ama, “Anongŋo nakam tongno-
nong-mwashat ace turo. Wu yiu ɓǝa twala wun ban arǝkwana ma'wun aɓalǝ 
amǝno yì apwari ka, wu kǝa yiu a pwari usǝlǝo ɗang.” 

15Mǝtalabangŋo pǝlǝi wi ama, “Wun amǝ'kunɓarina! Ko yan aɓalǝ wun ngga kǝ 
panzǝ jamnda ko mǝndambǝritso male a domwan kǝ um nǝi a pe wi mur a 
pwari usǝlǝo re? 

16Sǝ ado ka, mǝnia yì mɓwama, Mǝkà Ibǝrayim, mǝnana Shetan kùrrì pǝlǝa 
lum-bwamndǝ-tongno-nong-tārú ka, à pà nǝ̀ panzǝi a pwari usǝlǝo re?” 

17Lang bangŋǝna anggo ka, kara kǝsǝkya pakki aɓimǝbura. Sǝ aɓwana ka 
banɓoaria wia nǝ agir-ndǝlǝki mǝnana pea ka. 

Kanicau arǝ mǝsǝ musta andǝ yis 
(Matiu 13:31-33; Markus 4:30-32) 

18Pǝlǝa Yesu ɗiban ama, “Domurǝm mala Ɓakuli ka nda kǝla mana? Mǝ nǝ kani 
arǝ mana? 

19Nda kǝla mǝsǝ musta mǝnana ndya mǝní bǝti, mǝnana ɓeɓwa twali kya ɓeali 
a ɓaban male ka. Gulo kya pǝlǝa nggun sǝ amuna-nyal mana a kuli ka à yì bwal 
ndà arǝ abuí.” 

20Nyare ɗiban ama, “Arǝ mana sǝ mǝ nǝ kani Domurǝm mala Ɓakuli? 

21Nda kǝla yis mǝnana ɓe mɓwama twal bǝti, sùrǝì andǝ muku alkama tasau 
tārú, pǝlǝa loakio aki ɓālǝi kat ka.” 

Kunkurǝm mǝɓweari 
(Matiu 7:13-14,21-23) 

22Yesu kutio arǝ ala andǝ amuna-là aban kani aɓwana gir, dǝshi muri aban ká 
Urǝshalima. 

23Pǝlǝa ɓeɓwa ɗi ama, “Mǝtalabangŋo, aɓwana bǝti na à nǝ̀ amsǝia ka le?” Yesu 
nea wia ama: 

24 Wu ɓariki wu kutio a kunkurǝm mǝnana ɓwear ka, ǝn nggǝ na wun, 
acemǝnana aɓwana pas à nǝ̀ ɓariki ama à nǝ̀ kutio, sǝ à pà nǝ̀ gandǝi ɗang. 

25Sǝ ɓǝ̀ mǝtala-ɓala longŋǝna sǝ girǝna kunɓala ka, wu nǝ̀ cam nǝ nza sǝ wu nǝ̀ 
nggǝ walki kunɓala aban zǝmbǝa ama, “Ɓwamǝgule, mǝnba sǝm kunɓala!” Sǝ 
yì ka, nǝ̀ eare ama, “Ən surǝ wun ɗang, sǝ ǝn surǝ ban mǝnana wu pur kam ngga 
ɗang!” 

26 Sǝ wu nǝ̀ na ama, “Sǝm li, sǝ sǝm nu, sǝnǝa wun, sǝ a kanì aɓwana gir arǝ 
anreɓala ma'sǝm.” 

27 Sǝ nǝ̀ eara wun ama, “Ən surǝ wun ɗang, sǝ ǝn surǝ ban mǝnana wu pur kam 
ngga ɗang. Wu upi banam, wun amǝ'ɓealɓikea!”  



171 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

28  Akàm wu nǝ̀ nggǝ ɓua nǝ nǝmnggi munabu wun, ɓǝ̀ wu sǝna Ibǝrayim, andǝ 
Ishaku andǝ Yakupu andǝ amǝ'ɓangna mala Ɓakuli kat aɓa Domurǝm mala 
Ɓakuli, sǝ wun ngga à ɗekina wun nǝ nza ka. 

29Ɓwapǝndǝa nǝ̀ pur nǝ njartakuli, nǝ njarnzali, nǝ njarnza andǝ njarkunmur, à 
nǝ̀ yia do aban lili a Domurǝm mala Ɓakuli. 

30A pwari mǝno ka, aɓea aɓwana mǝnana à kǝ gusǝlǝ cea ado ka à nǝ̀ kyauwikia, 
sǝ aɓea aɓwana mǝnana à kǝ kyauwikia ado ka à nǝ̀ gusǝlia. 

Yesu pak bumkiɗikea amur Urǝshalima 
(Matiu 23:37-39) 

31Anggo ka aɓea amǝ Farisi yiu aban Yesu à yì ne wi ama, “Nying ban mǝnia ka, 
o a ɓe ban ɗàng. Hirǝdus kǝ earce wal-luio.” 

32Pǝlǝa Yesu nea wia ama: Wu kyane wu kya ne mǝno yì mǝ'nyamshaminu ka 
ama, “Mǝ nǝ pusǝ akukwar, mǝ nǝ twali aɓwana ban rǝkwana yalung andǝ li, sǝ 
a tāruia nongŋo ka, mǝ nǝ masǝlǝta turo mem. 

33Kat andǝ amani ka, mǝ nda amur gya yalung andǝ li sǝ liawo. Mǝsǝcau ka à nǝ̀ 
wal-lú kǝ mǝɓangna mala Ɓakuli sǝ pà aɓa Urǝshalima ɗang re!” 

34 Wun amǝ Urǝshalima! Wun amǝ Urǝshalima! Wun mǝnana wu kǝ wal-lú 
amǝ'ɓangna mala Ɓakuli ka. Aɓwana mǝnana à turia aban wun ngga wu kǝ 
ɓukkia nǝ atali, ɓǝa wu. Kusǝ shen Mǝ nda ban earce ram wun aban 
mǝ'mwashati, kǝla mǝnana nggu kǝ ramnggi amuni aɓa mkpamtari ka, sǝ wu 
ear ɗang. 

35Wu sǝni, Ndàmǝgule ma'wun ngga, Ɓakuli ginǝkina wuni, nongŋǝna a tarǝì. 
Ən nggǝ na wun, pà wu nǝ̀ nyare wu nǝ̀ sǝnam ɗǝm ɗang. She pwari mǝnana 
wu nǝ̀ bangŋa ama, “Ɓwangsǝban mala Ɓakuli na amur ɓwa mǝnana kǝ yiu aɓa 
lullǝ Mǝtalabangŋo ka!” 

Luka 14 

Yesu twalban rǝkwana a pwari Sabbat 
1Aɓe Sabbat, pwari usǝlǝo mala amǝ Yahudi ka, Yesu kutio aban lili a ɓala mala 
ɓe ɓwamǝgule Farisi. Kara aɓwana tsǝki wi mǝsǝu. 

2Àkǝ̀ ɓadǝmbǝi ka ɓeɓwa nakam, nǝ kwano tú. 

3Yesu ɗi amǝ Farisi andǝ amǝsurǝ Nggurcau ama, “Nggurcau mala Musa eare 
ama ɓǝa twalban rǝkwana a pwari Sabbat le, ko ɓǝa kǝa twal ɗang?” 

4Ban pwal atea ɗǝong. Pǝlǝa Yesu tsǝk bui arǝ ɓwabure, twali wi ban rǝkwana, 
sǝ tasǝi ɓǝ̀ o. 

5Pǝlǝa ɗia ama, “Yan aɓalǝ wun mǝnana ɓǝ̀ muni ko jamnda male kpa a tūli a 
pwari Sabbat ka, pà nǝ̀ pusǝì a kaurǝa raka?” 



172 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

6Sǝ yia ka ko à kum cau na amur mǝnia ka ɗang. 

Kanigir amur nongsǝmuru 
7Lang Yesu sǝn aɓea abǝri mǝnana à tunǝia aban li girlina à nǝ̀ nggǝ alta ban-
do mǝɓoarne ka, pǝlǝa nea wia mǝnia yì kanicau ka. Ɓangŋa ama: 

8  Ɓǝ̀ ɓwa tunǝo aban pakiɗire isǝban ngga, kǝa alta buno mǝɓoarne ɗang, 
acemǝnana yakǝla à tunǝna ɓeɓwa mǝnana kutio nǝ ɓoarɓwa ka. 

9Sǝ ɓǝ̀ nda anggo ka, ɓwa mǝnana tunǝ wun kǝm ngga nǝ̀ yia no ama, “Lo, 
nyinggi mǝnia yì ɓwa ka ban.” Nǝ kǝsǝkya sǝ a nǝ nyare aban yiu a ban-do 
mǝnana a nzǝmo ka. 

10Ɓǝa tunǝo ka, kya do a buno mǝnana a nzǝmo ka. Ɓwa mǝnana tunǝo ka ɓǝ̀ 
yiu sǝ ɓǝ̀ yi no ama, “Gyajam, lo kya dǝmbǝa.” Anggo ka a nǝ kum gulo aban 
aɓeo abǝri mǝnana à tunǝ wun wunǝia ka. 

11Acemǝnana koya ɓwa na mana twal ɓamuri ka, à nǝ̀ nyesǝi ɓà, sǝ ɓwa mǝnana 
nongsǝ ɓamuri ka, à nǝ̀ gusǝlǝi. 

12Yesu pǝlǝa ne ɓwa mǝnana tunǝban ngga ama: Ɓǝ̀ a tunǝban ace ligirlina 
banɓoarnado ko pakiɗire ka, ce a tunǝ agyajam mo, ko amǝ'eambǝo, ko aɓǝla 
mo, ko aɓeo amǝ murkala amǝ kume ɗang. Ɓǝ̀ a pa anggo ka, yia ka à nǝ̀ tunǝo 
gbal a malea, sǝ anggo ka lǝmndǝna ama à mbweno a kuni. 

13Ɓǝ̀ a nǝ tunǝban ace ligirlina banɓoarnado ka, tunǝ amǝtǝr, amǝkusǝu-wuna, 
agbakǝre, andǝ ante. 

14Anggo sǝ a nǝ kum tsǝkbu mala Ɓakuli. Acemǝnana à pà nǝ̀ gandǝ mbweo 
raka, a nǝ ngga kum mbweban mo a pwari mǝnana amǝ'ɓealɓoarna nǝ̀ loapi 
ɓembe nǝi ka. 

Kanicau arǝ kpapi mala ligirlina banɓoarnado mǝgule 
(Matiu 22:1-10) 

15Lang ɓeɓwa mǝnana ata Yesu aban lili nǝ̀ ok ana ka, ne Yesu ama, “Ɓwa 
mǝnana nǝ̀ lili banɓoarnado a Domurǝm mala Ɓakuli ka, ndanǝ tsǝkbu!” 

16Yesu eari wi ama: Ɓe ɓwa nakam pak girlina banɓoarnado mǝgule. Turkiban 
arǝ aɓwana pas. 

17Lang pwari ligirlina karǝna ka, tasǝ guro male ɓǝ̀ kya ne aɓwana mana à 
tunǝia li ka ama, ɓǝa yiu, ko mana le ka à malǝna pe. 

18 Sǝ yia kat ka à alkita anjar puro. Mǝdǝmbǝa na ama, “Ən nggǝ loa kur ɓaban, 
mǝ nǝ ká sǝne. Pà mǝ nǝ bwal ɗang, pakkam munyi.” 

19 Ɓe ɓwa ka na ama, “Ən kur anda-rya lum, ǝn nggǝ um nǝ o a mwamia, pà mǝ 
nǝ bwal ɗang, ida pakkam munyi.” 

20 Ɓe ɓwa na ɗǝm ama, “Ən loa isǝ mɓwama, pà mǝ nǝ gandǝ ká ɗang.” 

21 Guro nyare yi ne mǝtala-ɓala male acau mǝno kat. Mǝtala-ɓala ka bumi lullo, 
pǝlǝa banggi guro male ama, “Nyare o amur anjargula andǝ anreɓala, kyane kya 
tunǝki amǝtǝr, amǝ kusǝ-wuna, ante andǝ agbakǝre.” 

22 Pǝlǝa guro nyare yi ne wi ama, “Ɓwamǝgule, gir mǝnana a na ce ka à 
pangŋǝni, sǝ cili ban nakam.” 

23 Pǝlǝa mǝtala-ɓala ne guro ama, “Puro o amur anjargula mǝgulke andǝ 
amǝkeke, kya ɓuaki arǝ aɓwana ɓǝa yiu, ace mǝnana ɓala mem ɓǝ̀ yi lumsǝ ka. 

24Ən nggǝ na wun, aɓwana mǝnana à turia ban ngga, kǝɓwa pà kàm atea nǝ̀ ok 
girlina mem a kuni ɗang!” 

Kwanrǝu mala do kpata Yesu 
(Matiu 10:37-38) 

25Aɓwabunda pas na ban ká andǝa Yesu, sǝ pǝlǝ rǝì nea wia ama: 

26 Ɓwa mǝnana kat kǝ earce kpatam, sǝ ginǝ tarrí andǝ ngge, andǝ mami, andǝ 
amuni, andǝ amǝ'eambǝi aburana andǝ amamǝna raka, pà nǝ̀ gandǝ duk 
mǝkpatam ɗang. E, ɓwa pà nǝ̀ duk mǝkpatam ɗang ɓǝ̀ ɓwe ginǝ ce nggearǝ 
yilǝmi acem raka.  

27Sǝ ɓǝ̀ ɓwa twal nggun-gangndi male yiu atam raka, pà nǝ̀ gandǝ duk 
mǝkpatam ɗang. 

28 Yana ata wun mǝnana earce nǝ̀ ɓak ndakuli mǝdāre, sǝ pà nǝ̀ do peatu nǝ̀ 
ɓalbumi nǝ̀ sǝni ko ndanǝ boalo mǝnana nǝ̀ malǝna mǝno yì turo nǝi ka ɗang? 

29Ɓǝ̀ pa anggo raka sǝ kwakina ta kusǝɓǎ, sǝ gandǝ masǝlǝe raka, ko yana sǝ 
sǝni ka, nǝ̀ oali. 

30À nǝ̀ nggǝ bangŋa ama, “Mǝnia yì ɓwa ka tita ɓǎ sǝ gandǝ male ɗang.” 

31 Ya murǝm nani nǝ asoje á-lum, nǝ̀ ká lwa arǝ ɓe murǝm mǝnana nǝ asoje á-
lumi-ɓari ka, sǝ pà nǝ̀ do peatu nǝ̀ ɓalbumi nǝ̀ sǝni ko nǝ̀ gandǝ came a kun ɓi, 
mǝnana nǝ asoje á-lumi-ɓari ka ɗang? 

32Sǝ ɓǝ̀ pà nǝ̀ gandǝi raka, ɓǝ̀ ɓì na kuko ka, nǝ̀ gbara nǝ̀ turban ɓǝa zǝmbǝa ace 
gilǝki cau. 

33Anggo gbal ɓǝ̀ koyan aɓalǝ wun sǝ nying girbunda male kat raka, pà nǝ̀ gandǝ 
duk mǝkpatam ɗang. 

34 Tuɓamur ka gir mǝɓoarne na, sǝ ɓǝ̀ cyauwe male purini rǝì ka, mana nǝ̀ ci sǝ 
nǝ̀ cau ɗǝm? 

35Pànǝ ɓoaro ko a ɓaban ko a gigi ɗang; ueo sukkio mǝnana à nǝ̀ sukki ka. 

Ɓwa mǝnana ndanǝ kir okban ngga, ɓǝ̀ o! 

Luka 15 

Kanicau arǝ nzur mana ɓwàr ka 
(Matiu 12:1-14) 

1Aɓe fara ka amǝcemi andǝ amǝ'cauɓikea na aban rambǝa kat à nǝ̀ kwaki kiria 
arǝ Yesu. 

2Sǝ amǝ Farisi andǝ amalǝm Nggurcau mala Musa ka à kǝ nggwani ama, “Mǝnia 
yì ɓwa ka kǝ do ata amǝ'cauɓikea, kǝ lili andǝia.” 

3Pǝlǝa Yesu nea wia mǝnia yì kanicau ka: 

4 Ɓǝa twali ama ɓe kǝɓwa aɓalǝ wun ndanǝ anzur gbǝman. Ɓǝ̀ mwashat atea 
ɓwàr ka, ɓwe pà nǝ̀ ɗeki amǝnia lumi-tongno-nong-ine nǝ mǝsǝi tongno-nong-
ine ka aban likiali nǝ̀ ká alta mǝno mwashat ɓwàr ka, she ɓǝ̀ kumǝni ka re? 

5Sǝ ɓǝ̀ kumǝni ka, nǝ banɓoarnado sǝ nǝ̀ twali a kwari, 

6aban o a la. Nǝ̀ tunǝ agyajam male andǝ amǝkunɓala, sǝ nǝ̀ nea wia ama, “Wu 
bwalam pak banɓoarnado, ǝn kumǝna nzur mem mǝnana ɓwàr ka!” 

7Ən nggǝ na wun ama, anggo gbal a kuli ka bumpwasǝa na kam kǝrkǝr ace 
mǝ'cauɓikea mwashat mǝnana nying acauɓikea male nyare aban Ɓakuli ka. 
Mǝno yì bumpwasǝa ka kuti mana ndakam amur amǝ'cauɓoarna mǝnana lumi-
tongno-nong-ine nǝ mǝsǝi tongno-nong-ine mana à ɓwarki tanjar raka. 

Kanicau arǝ mǝsǝboalo mana ɓwàr ka 
8 Ko ɓǝa twali ama ɓe mɓwama na nǝ amǝsǝ-boalo lum, sǝ ɓǝ̀ mǝnia mwashat 
ɓwar a rǝì ka, pà nǝ̀ tsǝk bǝsa a pitǝla nǝ̀ esǝki ɓala, sǝ nǝ̀ alban pepe she ɓǝ̀ 
kumǝni ka re? 

9Sǝ ɓǝ̀ kumǝni ka, nǝ̀ tunǝ agyansari male andǝ amǝkunɓala nǝ̀ nea wia ama, 
“Wu bwalam pak banɓoarnado! Ən kumǝna boalo mem mǝnana ɓwàr ka.” 

10Ən nggǝ na wun ama anggo gbal, bumpwasǝa nakam aban amǝturonjar mala 
Ɓakuli ace mǝ'cauɓikea mwashat mǝnana ginǝki acauɓikea male, nyare aban 
Ɓakuli ka. 

Kanicau arǝ muna-ɓwabura mana ɓwàr ka 
11Pǝlǝa Yesu lidǝmbǝa aban na ama: Ɓe ɓwabura nakam nǝ amuna-burana ɓari. 

12Mǝkyauwe mala ɓi ne tarrí ama, “Dâ, pam kāmbe mem mala kume mo.” Pǝlǝa 
tarrí gapia wia kume male aɓalǝu. 

13 Anzǝm anonggeo shen ngga, ɓwa mǝkyauwe kùr twalo male kat, kara twal 
bǝri o a ɓe la a bansauwa. Akano ka kya kasǝ kume male aɓa do mǝɓane. 

14Anzǝm mǝnana kiɗikina kume male kat ka, nggea nzala yi kpa a mǝno yì nzali 
ka, kara kutio aɓa tǝ̀r mǝcande. 

15Pǝlǝa o kya alta turo aban ɓeɓwa a la mǝno ka. Sǝ ɓwa mǝno ka tasǝi a 
domwan mala agirkusǝu male ɓǝ̀ kǝ pea atǝmbǝrǝm-ɓala girlina. 

16Rǝi ɓǝl pǝrpǝr arǝ nggunì girlina mǝnana atǝmbǝrǝm-ɓala kǝ li ka ama nǝ̀ li, 
sǝ kǝɓwa pe wi ɗang. 

17 Yi nyare a ɗenyicau male ka na ama, “Amǝturo mǝnana à kǝ li a ɓabu tárram 
ka girlina gandǝia ɓà, sǝ mǝ ndya nzala kǝ wal-luem ngga! 

18Mǝ nǝ nyare, mǝ nǝ o aban tárram, mǝ nǝ ne wi ama, ‘Dâ, ǝn pangŋǝni Ɓakuli 
cauɓikea sǝ ǝn pangŋǝno cauɓikea. 

19Ən kārǝa ɓǝa tunǝam ama mǝ nda munio ɗǝm ɗang, nyesǝam kǝla ɓe mǝturo-
ɓala mo.’ ” 

20 Pǝlǝa lo nyare aban o aban tarrí. Nda kuko malaká bik ban tarrí ɗang, mǝsǝ 
tarrí kpa a rǝì, kara mǝsǝswatǝr male bwali. Lo nǝ mire aban ká aban muni, kya 
kurrì zǝp. 

21 Muni ne wi ama, “Dâ, ǝn pangŋǝni Ɓakuli cauɓikea, sǝ ǝn pangŋǝno. Ən kārǝa 
ɓǝa tunǝam ama munio ɗǝm ɗang.”  

22 Sǝ tarrí ka ne amǝ'turo-ɓala male ama, “Wu yinǝi wi nǝ daura mǝɓoarjami 
mǝnana kuti a ɓi ka, wu turi wi a rǝì. Wu oasǝi wi girmunabu, wu oasǝi wi 
ankura a kusǝì. 

23Wu bwal muna-jamnda mǝ'nyane, wu wali. Sǝm nǝ̀ lili, sǝm nǝ̀ pangŋǝni 
banɓoarnado. 

24Acemǝnana mǝnia yì muna-ɓwabura mem ngga wú, sǝ lo; ɓwaro, sǝ à kumi.” 
Pǝlǝa à tita pakiɗire. 

25 Anggo ka, muni mǝgule na a ɓabondo. Nyarna nǝ̀ yia gbashi rǝ ɓala ka, ok 
walki anggwam andǝ nggyal andǝ tāki'anggwam. 

26Pǝlǝa tunǝ ɓe mǝturo-ɓala ɗi, mana à pakkiyia. 

27Mǝturo-ɓala eari wi ama, “Mǝ'kyauweo na yiu ka, nda tárro wal jamnda 
mǝ'nyane, acemǝnana nyarǝna yina bǎng, yi kumǝni.” 

28 Sǝ muna mǝgule ka bumi lullo, ginǝ kutia ɓala. Tarrí puro yi kumi, camarǝ 
ɓuakia rǝì. 

29Sǝ ne tarrí ama, “Sǝn apǝlǝa mǝnia pas mǝ nda ban pakko turo kǝla guro, ko 
ǝn mgbikio kiru arǝ cau mo àkǝ̀ pwari ɗang. Kat andǝ amani anggo ka, ko kǝ 
muna-mbul mǝnana a nǝ pam ama ɓǝ̀ ǝn twani ɓǝ̀ sǝm pakiɗire sǝnǝ agyajam 
mem ngga, pà kàm ɗang! 

30Lang munio mǝnana kiɗiki gǝna mo arǝ amǝgyatarǝu nyarǝna ka, a yi wali wi 
muna jamnda mǝ'nyane!” 

31 Pǝlǝa tarrí ne wi ama, “Munem, sǝm nda a tarǝ sǝm sǝnǝ we, sǝ gir mǝnana 
kat mem na ka, mo na. 

32Ɓoaro ɓǝ̀ sǝm pak banɓoarnado andǝ bumpwasǝa, acemǝnana mǝnia yì 
mǝ'kyauweo ka wú, sǝ adyan ngga longŋǝna nǝ amǝsǝì; ɓwaro, sǝ à kumǝni.” 

Luka 16 

Kanicau arǝ mǝɗenyi nǝ agirkuma mǝkutani 
1Yesu ne alaggana male ɓe kanicau ɗǝm ama: Ɓe mǝkume na nǝ ɓwa mǝnana 
kǝ ɗenyi nǝ agirkuma male ka. À kya oasǝki muri ama mǝnia yì ɓwa ka kǝ kiɗiki 
kume male. 

2Pǝlǝa tunǝi ɗi ama, “Ya cau na man ǝn nggǝ o a muro ka? Bǝlam ɓa turo mo, 
acemǝnana a pà nǝ duk mǝɗenyi nǝ agirkuma mem ɗǝm ɗang.” 

3Mǝɗenyi nǝ agirkuma pak ɗenyicau ama, “Mana ado mǝ nǝ pa? Mǝtala-ɓala 
mem no nǝ̀ pǝram arǝ turo. Ən panǝ rǝcandǝa mǝ nǝ rikrya ɗang, sǝ kǝsǝkya kǝ 
pakkam arǝ zǝmnggi agir. 

4Ado ka, ǝn surǝna rǝ gir mǝnana mǝ nǝ pak ka, ace mǝnana ɓǝa pǝrnam arǝ 
turo ka, aɓwana nǝ̀ em arǝ aɓala malea ka.” 

5Pǝlǝa tunǝ amǝtangna mala mǝtala-ɓala male mwashat-mwashat. Ɗi 
mǝdǝmbǝa ama, “Shen na mǝtala-ɓala mem kǝ kpato?” 

6Pǝlǝa eari wi ama, “Du muru gbǝman tongno-nong-tārú na.” Mǝɗenyi nǝ 
agirkuma ne wi ama, “Twal malǝmce tangne, do a kaurǝa gilǝ gbǝman ine.” 

7Pǝlǝa ɗi ɓaria ama, “Shen sǝ à kǝ kpato?” Yì ka, eare ama, “Mǝssa tasau á-
mwashat.” Oaso ne wi ama, “Twal malǝmce tangne, nyesǝi gilǝ gbǝman-tongno-
nong-tārú.” 

8Mǝtala-ɓala ɓwangsǝ mǝɗenyi nǝ agirkuma mǝ'ɗwanyi mǝsǝcau nì mǝno ace 
kutan male. Acemǝnana aɓwana amǝkpata ɓanza mǝnia ka à ndanǝ kutan aɓa 
do malea a rǝarǝia à kuti aɓwana mǝnana amǝkpata Ɓakuli na ka. 

9Yesu lidǝmbǝa nǝ cau ama: Ən nggǝ bangga wun, wu pak turo nǝ gǝna mala 
ɓanza, wu bwal agyajam nǝi, ace mǝnana ɓǝ̀ gǝne umna ka, Ɓakuli nǝ̀ ak wun 
gbal arǝ aɓala mǝnana à pà nǝ̀ kiɗiki raka. 

10Ɓwa mǝnana à gandǝ earnǝi arǝ gir mǝkyauwe ka à nǝ̀ earnǝi arǝ mǝgule gbal. 
Sǝ ɓwa mǝnana pànǝ mǝsǝcau arǝ mǝkyauwe raka, pà nǝ̀ dum nǝ mǝsǝcau arǝ 
mǝgule gbal ɗang. 

11Sǝ ɓǝà pà nǝ̀ earnǝ wun nǝ bwal gǝna ɓanza raka, yana nǝ̀ earnǝ wun arǝ gǝna 
mǝɓafoe? 

12Sǝ ɓǝà earnǝ wun nǝ kume mala ɓeɓwa raka, yana nǝ̀ pà wun kume mǝnana 
ma'wun na ka? 

13Kǝ muna-ɓala pà nǝ̀ pakki amǝtala-ɓala ɓari turoɓala ɗang. Ko nǝ̀ ginǝmǝsǝ 
man mwashat ka sǝ nǝ̀ earce ɓe, ko ana raka, nǝ̀ pa ɓamuri ata ɓwa man 
mwashat ka, sǝ nǝ̀ burice ɓe. Pa wu nǝ̀ pa ɓamur wun aban Ɓakuli andǝ boalo 
yia kǝm ɗang. 

14Sǝ yia amǝ Farisi mǝnana amǝ earce boalo na ka, à nǝ̀ ok mǝnia yì acau ka, à 
sonzǝkì Yesu ngge. 

15Pǝlǝa Yesu nea wia ama: Wu ndaka aɓwana mǝnana wu kǝ lǝmndǝì acili 
aɓwana ama wu ndaka amǝɓoarne, sǝ Ɓakuli ka surǝna ɓabum wun. Gir 
mǝnana ɓwapǝndǝa gusǝlǝi kǝrkǝr ka mǝɓeami na aban Ɓakuli. 

Aɓea kanigir mala Yesu 
(Matiu 11:12-13; 5:31-32) 

16Nggurcau mala Musa andǝ amalǝmce mala amǝ'ɓangna mala Ɓakuli ka à nǝ̀ 
bwalkiyia wun gara ba yiu mala Yohana Mǝbatisǝma. Lo arǝ abaku mǝno ka sǝ 
à camarǝ hamnǝ cau Mǝɓoarne mala Domurǝm mala Ɓakuli, sǝ ko yan ngga kǝ 
ɓariki kǝrkǝr nǝ kutio kam. 

17Ndǝrmya mala kuli andǝ nzali ka, nda halku amur mǝnana ɓe kǝcau ndok ɓǝ̀ 
ndǝrmi aɓa Nggurcau mala Ɓakuli. 

18Ɓwa mǝnana pǝr mami sǝ al ɓe ka nda rǝ pak cauɓikea nongnǝban a nza nǝ 
doɓala, sǝ ɓwa mǝnana al mɓwama mana à pǝri ka nda rǝ pak cauɓikea 
nongnǝban a nza nǝ doɓala. 

Mǝkume andǝ Liazaro 
19Ɓe mǝkume nakam mǝnana agir-nggurǝu male ka boalea candǝ kǝrkǝr, sǝ 
koya pwari ka kǝ do aɓa rǝpwala. 

20À kǝ̀ nongsǝ ɓe mǝtǝr a kunɓala male, lullǝi ama Liazaro, mǝnana npenye aki 
rǝì kat ka. 

21Rǝi kǝ ɓǝla arǝ li gir mǝnana ɓwano kpa a ɓadǝm mǝkume ka. Nggearǝ anvwa 
ɗǝm à yiu à kǝ lenzǝki anpenye male. 

22A masǝlǝate ka mǝtǝr man yi wú, amǝturonjar mala Ɓakuli yi twali à um nǝi 
aban Ibǝrayim. Mǝkume gbal ka wú pǝlǝa à tsǝkbani. 

23Akano a ɓanza mala alú, aban mana kya kuti kam aɓa kwanban mala tanni 
mǝkǝrkǝr nì ka, loasǝ mǝsǝì sǝn Ibǝrayim kuko andǝ Liazaro a kanggari. 

24Pǝlǝa tunǝ Ibǝrayim ama, “Dâ Ibǝrayim, sǝn mǝsǝswatǝr mem sǝ wu tasǝ 
Liazaro ɓǝ̀ oasǝ munabui a mùr ɓǝ̀ lipam ta'mealam nǝi, acemǝnana mǝ nda aɓa 
tanni kǝrkǝr aɓa bǝsa mǝnia!” 

25Sǝ Ibǝrayim eari wi ama, “Munem, ɗenyi ama do mo a ɓanza ka a kum agir mo 
amǝɓoarne, sǝ Liazaro ka kum agir mǝɓane, sǝ ado ka ndya kum banɓoarnado 
kani ka, sǝ we ka a nda aɓa tanni mǝkwanbanì kǝrkǝr. 

26Ko ɓǝ̀ cè mǝnia na raka, nre sǝm sǝnǝa wun ngga nggea tūli nakam, 
acemǝnana aɓwana mana à earce lo kani à nǝ̀ ká aban wun ngga, ɓǝa kǝa gandǝi 
ɗang. Sǝ aɓwana mana gbal à nǝ̀ lo kano aban yiu aban sǝm ngga ɓǝa kǝa gandǝi 
ɗang.” 

27Mǝkume na ama, “Sǝ ɓǝ̀ nda na ka ǝn nggǝ zǝmbǝo, Dâ tur Liazaro a ɓala mala 
tárram, 

28acemǝnana mǝ ndanǝ amǝ'eambu tongno. Ɓǝ̀ kya nunkiria, ace mǝnana ɓǝa 
kǝa yiu a mǝnia yì ban tanni nggea mǝɓike ka ɗang.” 

29Ibǝrayim eari wi ama, “A Musa andǝ amǝ'ɓangna mala Ɓakuli na kano abania, 
ɓǝa kwaki kiria a rǝia.” 

30Mǝkume ne wi ama, “Awo, Dâ Ibǝrayim, ɓǝ̀ ɓwa lo a ɓembe sǝ wario abania 
ka, à nǝ̀ pwanzali, à nǝ̀ ɗeki buia arǝ acauɓikea malea.” 

31Pǝlǝa Ibǝrayim ne wi ama, “Ɓǝa ok à Musa andǝ amǝ'ɓangna mala Ɓakuli 
raka, ko ɓǝ̀ ɓwa lo a ɓembe ka à pà nǝ̀ oe ɗang!” 

Luka 17 

Yesu na cau amur twalban cauɓikea 
(Matiu 18:6-7,21-22; Markus 9:42) 

1Yesu ne alaggana male ama: Agir mǝnana à nǝ̀ tsǝk aɓwana à nǝ̀ kpa aɓa 
cauɓikea ka dumǝna púp à nǝ̀ yiu. Sǝa ma caukwanban nǝ́ ɓwa mǝnana amǝnia 
yì agir à pur nǝ bani ka. 

2Ɓǝ̀ ɓwa nǝ̀ tsǝk mwashat ata amǝnia yì amuna ɓǝ̀ pak cauɓikea ka, kǝpǝna ɓǝa 
ɗurri ɓwe taligo a meali sǝ ɓǝa ramte aɓa nggeamur. 

3Ace mani ka wu tsǝk kir wun. Ɓǝ̀ mǝ'eambǝo pakko cauɓikea ka, gimbi, sǝ ɓǝ̀ 
vwaki bui arǝ cauɓikea male pwanzali ka, twali wi banì. 

4Ko ɓǝ̀ pakko cauɓikea kusǝ tongno-nong-ɓari aɓa pwari mǝ'mwashati, sǝ nyar 
kusǝ tongno-nong-ɓari abano yi pwanmbo nzali ka, twali wi banì. 

5Pǝlǝa Amǝ'mishan ne Mǝtalabangŋo ama, “Tsǝk paɓamuru ma'sǝm ɓǝ̀ gulo.” 

6Mǝtalabangŋo pea wia eare ama: Ko ɓǝ̀ guliarǝu ma'wun kyauwe kǝla mǝsǝ 
musta ka, wu nǝ̀ gandǝ banggi nggea nggun mǝnia ka ama, “U, kya kpa aɓa 
nggeamur!” Sǝ yì ka, nǝ̀ kpata cau ma'wun. 

7Ɓǝà twali ama ɓeɓwa na kam aɓalǝ wun mana ndanǝ muna-ɓala mǝnana 
wario a rya a ɓaban ko a yal anzur ka. Ɓǝ̀ mǝnia yì muna-ɓala ka ndo kǝ nyari 
ɓabondo nǝ nyare ka, mǝtala-ɓala male nǝ̀ ne wi ama, “Faro, yiu do lili le?” 

8Pa nǝ̀ ne wi ama, “Pakkam girlina peatu, wu yi tsǝkami a ɓadǝmbǝam, ɓǝ̀ ǝn 
linali sǝ ǝn nuna mur ka, sǝ a wu nǝ lili, a wu nǝ nu mur re?” 

9Nǝ̀ pakki muna-ɓala man yàwá, acemǝnana kpata cau mana ne wi ɓǝ̀ pe ka le? 

10Anggo gbal sǝ nǝ̀ pang nǝ wun: ɓǝ̀ wu pangŋǝna agir mǝnana kat à bangga 
wun ama ɓǝ̀ wu pea ka, wu nǝ̀ na ama, “Sǝm nda ka mǝturo-ɓala mǝnana sǝm 
pà a kun kǝgir raka. Kǝ turo ma'sǝm na sǝm pak ka.” 

Yesu twali amǝ dakali lum ban kwano malea 
11Yesu nǝ̀ o a Urǝshalima ka, kar nǝ nzong-nzali mala amǝ Samariya andǝ amǝ 
Galili. 

12Nda ban kutio aɓa ɓe muna-la ka, aɓea burana lum amǝdakali na, à yì kasǝa 
akuni. À cam zak, 

13sǝ à loasǝ gia à tunǝban ama, “Ɓwamǝgule! Yesu! Sǝn mǝsǝswatǝr ma'sǝm!” 

14Yesu pǝlǝ mǝsǝì sǝnia sǝ nea wia ama, “Wu kyane, wu kya lǝmndǝ rǝ wun 
aban apǝris.” À nda ban o ka, kara dakali mali rǝia. 

15Lang ɓwa mwashat aɓalǝia sǝni rǝì malǝna ka, kara soaɓunu nyare aban yiu, 
loasǝ gi, kǝ ɓwangsǝki Ɓakuli. 

16Yi kpa a ɓadǝm Yesu aban pakki wi yàwá. Sǝ yì ka, ɓwa Samariya na. 

17Yesu ɗiban ama, “Aɓwana lum mbo sǝ à twalia wia ban dakali? Aman tongno-
nong-ine ka à nda malea aya là? 

18Kǝ ɓwa pà kàm atea nǝ̀ nyare nǝ̀ ɓwangsǝ Ɓakuli ka ɗang, she kǝ ɓwa-
kúnɗangna mǝnia ka?” 

19Pǝlǝa ne wi ama, “Lo o, guliarǝu mo amsǝno.” 

Yiu mala Domurǝm mala Ɓakuli 
(Matiu 24:23-28,37-41) 

20Amǝ Farisi ɗi Yesu ama, “A ya pwari sǝ Domurǝm mala Ɓakuli nǝ̀ yiu le?” Yesu 
earia wia ama, “Yiu mala Domurǝm mala Ɓakuli ka gir na mǝnana à nǝ̀ sǝni nǝ 
mǝsǝu ka ɗang. 

21Kǝɓwa pà nǝ̀ na ama, ‘Ndya ka, wu sǝni’ Ko ana raka, ‘Ndako ka’ ɗang. 
Acemǝnana Domurǝm mala Ɓakuli ka nda àkǝ̀ ɓalǝ wun.” 

22Pǝlǝa ne alaggana male ama: Pwari na kǝ yiu ka yi mǝnana rǝ wun nǝ̀ ɓǝla arǝ 
sǝn pwari mwashat aɓalǝ apwari mala Muna Mala Ɓwa ka, sǝ pà wu nǝ̀ sǝni 
ɗang. 

23Ɓwapǝndǝa nǝ̀ na wun ama, “Ndako ka!” Ko ana raka, “Ndya ka!” Wu kǝa 
ɓangŋa atea ɗang. 

24Kǝla mǝnana ɓǝ̀ mbulo linzama pǝlilip ka, nǝ̀ tá amur ɓanza a bui man nǝ̀ ngga 
bwal ɓe bui ka, anggo sǝ Muna Mala Ɓwa nǝ̀ pa a pwari nyare male. 

25Sǝa ma peatu ka, Muna mala Ɓwa nǝ̀ nu tanni kǝrkǝr arǝ agir pas, sǝ aɓwana 
mǝnana a nza man ngga à nǝ̀ ɓinǝ mǝsǝì. 

26Kǝla mǝnana kumban a nza mala Nuhu ka, anggo sǝ nǝ̀ pa aɓalǝ anonggeo 
mǝnana Muna Mala Ɓwa nǝ̀ nyare nǝ̀ yiu nǝi ka. 

27Ɓwapǝndǝa kǝ lili, kǝ nu, à kǝ al rǝarǝia, à kǝ isǝ amunia ba pwari mǝnana 
Nuhu kuti nǝi a nggea-waru ka. Pǝlǝa mùrgula yiu yi twal tea kat. 

28  Kǝ nda anggo a nza mala Lotu. Ɓwapǝndǝa kǝ li, à kǝ nu, à kǝ kurkuro, à kǝ 
makkiagir, à kǝ rikrya, à kǝ ɓakki aɓah. 

29A pwari mǝnana Lotu purî ɓa Sodom ngga, bǝsa andǝ amǝsǝtali bǝsa nya nǝ 
kuli amur amǝ Sodom twaltea kat. 

30Anggo sǝ nǝ̀ kumban a pwari mǝnana Muna Mala Ɓwa nǝ̀ yia pusǝna rǝì nǝi 
ka. 

31A mǝno yì pwari ka, ɓwa mǝnana nda amur kurǝm male sǝ agirkuma male ka 
à nda aɓa kurǝm ngga, ɓǝ̀ kǝa na ama nǝ̀ sulǝ púp nǝ̀ ngga pwania ɗang. Anggo 
sǝ ɓwa mǝnana nda a ɓabondo ka, ɓǝ̀ kǝa nyare a ɓala ace twal kǝgir ɗang. 

32Wu ɗenyi nǝ málá Lotu! 

33Ɓwa mǝnana kǝ earce nǝ̀ amsǝ yilǝmi ka nǝ̀ turte. Sǝ ɓwa mǝnana kǝ turta 
yilǝmi ka nǝ̀ amsǝi. 

34Ən nggǝ na wun, a mǝno yì du ka, aɓwana ɓari nǝ̀ pa aban nongŋo a kala 
mǝ'mwashati, à nǝ̀ twal man mwashat ka, à nǝ̀ nying ɓe. 

35À nǝ̀ kum amamǝna ɓari aban go aban mǝ'mwashati, à nǝ̀ twal mwashat à nǝ̀ 
nying man mwashat ka. 

36[À nǝ̀ kum aburana ɓari a ɓaban, à nǝ̀ twal man mwashat ka, à nǝ̀ nying ɓe.] 

37Pǝlǝa alaggana male ɗi ama, “Aya ban le, Mǝtalabangŋo?” 

Yesu earia wia ama, “Ban mǝnana lugir pak kam ngga, abanì sǝ adǝkǝlaki nǝ̀ 
rambǝa.” 

Luka 18 

Kanicau arǝ hiwi 
1Yesu ne alaggana male ɓe kǝ kanicau mǝnana nǝ̀ lǝmndǝ ama yia ka ɓǝa kǝ pak 
hiwi cala rǝia wuki ɗang. 

2Na ama: Aɓe kǝ la, ɓe murǝm-ɓashi nakam mǝnana kǝ ɓanggi Ɓakuli ɗang, sǝ 
kǝgir oasǝi arǝ kǝɓwa raka. 

3Sǝ ɓe man-lú nakam àkǝ̀ le, mǝnana camarǝ nyarke aban mǝɓashi nǝ ɓua ama, 
“Kutio anre sǝm sǝnǝ mǝɓinǝ muram.” 

4Ata dǝmbe ka gine. Nǝ nzǝmo ka ne ɓamuri ama, “Ko kat andǝ amani ama ǝn 
nggǝ ɓanggi Ɓakuli ɗang, sǝ kǝgir oasǝkiam arǝ kǝɓwa raka, 

5mǝ nǝ pak ɓashi mǝ'mǝsǝcau nì ace mǝnia yì man-lú mǝnana kùrram mwacang 
ngga. Acemǝnana ɓǝn pak raka, nǝ̀ yauwam nǝ nyarke male tutu abanam!” 

6Pǝlǝa Yesu Mǝtalabangŋo na ama: Wu ok cau mǝnana murǝm-ɓashi 
mǝ'ɗwanyi mǝsǝcau man na ka! 

7Wu kǝ sǝni kǝla Ɓakuli ka pà nǝ̀ pak ɓashi mǝ'mǝsǝcau nì ace aɓwana male 
mǝnana tària, mǝnana à kǝ ɓua a ɓadǝmbǝi, du andǝ pwari ka re? Nǝ̀ dǝndi arǝ 
bwalia wia kam le? 

8Ən nggǝ na wun ama, nǝ̀ pea wia gir mǝnana malea na ka a kaurǝa. Sǝa ma ɓǝ̀ 
Muna Mala Ɓwa yiu ka, nǝ̀ yia kum paɓamuru a ɓanza le? 

Kanicau arǝ ɓwa Farisi andǝ mǝcemi 
9Yesu na mǝnia yì kanicau ka arǝ aɓwana mǝnana à twali ɓamuria ama yia ka à 
ndaka amǝ'cauɓoarna, sǝ à ɓǝsǝki acili aɓwana à nyesǝia amǝ'cauɓikea na ka, 
ama: 

10Aɓwana ɓari à wario a Ndàmǝgule mala Ɓakuli ace pak hiwi. Mwashat ka ɓwa 
Farisi na, sǝ ɓe ka mǝcemi na. 

11Pǝlǝa ɓwa Farisi lo came pak hiwi amur ɓamuri. Na ama, “Ɓakuli, ǝn pakko 
yàwá, acemǝnana mǝ nda mǝ'cauɓikea kǝla acili aɓwana ɗang. Ən pa kǝla 
amǝ'ɓǝmbǝriban, amǝ ɗwanyi do amur mǝsǝcau, amǝ'nongginǝban a nza mala 
doɓala, ko kǝla mǝnia yì mǝcemi ka ɗang. 

12Ən nggǝ gilmur kusǝ ɓari a nre-limo mwashat, sǝ ǝn nggǝ pe Ɓakuli kāmbe 
mwashat aɓa lum mala koya girkuma mem.” 

13Sǝ mala mǝcemi ka cam kuko. Eare ama nǝ̀ loasǝ muri a kuli ɗang, wal kikili 
na ama, “Ɓakuli, sǝn mǝsǝswatǝr mem, mim ngga mǝ nda mǝ'cauɓikea!” 

14Ən nggǝ na wun ama, mǝnia yì ɓwa ka, nyare aban o ɓala male ka, 
mǝ'cauɓoarna na a ɓadǝm Ɓakuli, pa kǝla mala ɓwa Farisi ɗang. Acemǝnana 
koyana sǝ kǝ twalɓamuri ka, à nǝ̀ kyauwiki, sǝ ɓwa mǝnana kǝ nongsǝ ɓamuri 
ka, à nǝ̀ gusǝlǝi. 

Yesu tsǝkbu amur amuna 
(Matiu 19:13-15; Markus 10:13-16) 

15Ɓwapǝndǝa na arǝ yiu nǝ amuna aban Yesu ama ɓǝ̀ yi tsǝkia wia bu. Alaggana 
male sǝni anggo ka, à lo à sà a rǝia. 

16Sǝ Yesu ka tunǝ amuna abani oaso na ama, “Wu ɗeki amuna ɓǝa yiu abanam, 
wu kǝa pǝrkia ɗang, acemǝnana Domurǝm mala Ɓakuli ka nda ace a ulang 
amǝnia ka. 

17Ən nggǝ na wun mǝsǝcau ama koyana sǝ pà nǝ̀ ak Domurǝm mala Ɓakuli kǝla 
muna mǝkyauwe raka, pà nǝ̀ gandǝ kuti kam ɗang.” 

Ɓe ɓwamǝgule mala amǝ Yahudi mǝkume 
(Matiu 19:16-30; Markus 10:17-31) 

18Ɓe ɓwamǝgule mala amǝ Yahudi mǝkume ɗi ama, “Malǝm mǝɓoarne, mana 
gir ni na mǝ nǝ pa sǝ mǝ nǝ kum yilǝmu mǝnana málá male pà kàm raka?” 

19Yesu eari wi ama, “A bangŋa ama mǝ nda ɓwa mǝɓoarne? Kǝ ɓwapǝndǝa pà 
kàm mǝɓoarne na ɗang, she Ɓakuli nǝmurǝì. 

20We ka, à surǝna rǝ anzongcau mala Ɓakuli mǝnana ama: ‘Kǝa kuti aɓa 
cauɓikea nongnǝban a nza nǝ doɓala ɗang, kǝa wal-lú ɗang, kǝa iun'i ɗang, kǝa 
ɓun-nyir amur ɓwa ɗang, pe tárro andǝ nggo gulo.’ ” 

21Pǝlǝa ɓwe na ama, “Amǝnia ka, yale mǝ nda muntulo sǝ ǝn bwalia.” 

22Lang Yesu ok mǝnia ka, ne wi ama, “Ɓe gir mwashat na a ɗwanyi ka. Maki agir 
mǝnana kat a ndanǝia ka, gaki amǝtǝr, a wu nǝ kum gǝna a kuli, sǝ wu yiu, wu 
yi kpatam.” 

23Lang nǝ̀ o ana ka bumi kiɗiki, acemǝnana yì ka, mǝkume na kǝrkǝr. 

24Yesu sǝni kyap-kyap, sǝ na ama, “Nǝ̀ kwano sǝ mǝgǝna nǝ̀ kutio a Domurǝm 
mala Ɓakuli! 

25Ɓafo ka, kutio mala mǝgǝna a Domurǝm mala Ɓakuli ka kwano kuti kutio 
mala kalakadambi a tǝta nlerǝman.” 

26Aɓwana mǝnana à ok mǝnia ka à ɗiban ama, “Sǝ yana ado nǝ̀ auwa?” 

27Yesu eare ama, “Gir mǝnana pà nǝ̀ gandǝ pa aban ɓwapǝndǝa raka, nǝ̀ gandǝ 
pa aban Ɓakuli.” 

28Pǝlǝa Bitǝrus ne wi ama, “Sǝni, sǝm nyingŋǝna agirkuma ma'sǝm kat sǝm yiu 
a kpato!” 

29Yesu nea wia ama, “Ən nggǝ na wun mǝsǝcau, kǝɓwa pà kàm mǝnana ɗeki 
ɓala, ko mɓwama, ko amǝ'eambu, ko tarrû andǝ nggeau, ko amuna ace 
Domurǝm mala Ɓakuli, 

30sǝ nǝ̀ ɗwanyi kum agir kǝrkǝr a nza mǝnia ka. Sǝ ɗǝm ngga a nza mǝno kǝ yiu 
ka, nǝ̀ kum yilǝmu mǝnana málá male pà kàm raka.” 

Yesu nyare na cau amur lú male 
(Matiu 20:17-19; Markus 10:32-34) 

31Yesu tunǝ alaggana male, aman lum-nong-ɓari ka a giriban, sǝ nea wia ama: 
Wu sǝni sǝm ndo sǝm nǝ̀ ká a Urǝshalima, sǝ agir mǝnana kat amǝ'ɓangna mala 
Ɓakuli gilǝì amur Muna Mala Ɓwa ka à nǝ̀ lumsǝo. 

32À nǝ̀ nyesǝi à nǝ̀ pea aɓwana mǝnana amǝ Yahudi na raka, à nǝ̀ oali, oalban 
zalǝkiban, à nǝ̀ sanggì, à nǝ̀ tapi wi ntara, à nǝ̀ kwe, sǝ à nǝ̀ wali nǝ̀ wu, 

33sǝ a tāruia nongŋo ka, nǝ̀ loapi ɓembe. 

34Sǝ ko alaggana male bwalta kǝgir aɓa mǝnia yì acau ka ɗang. À sǝmbǝrǝia wia 
ɓālǝi, ko à surǝ gir mǝnana kǝ na cau amuri ka ɗang. 

Yesu mǝn mǝsǝ nte mǝzǝmnggi agir nì 
(Matiu 20:29-34; Markus 10:46-52) 

35Yesu gbashina Jeriko ka, ɓe nte nakam aban do a girǝi njargula aban zǝmnggi 
agir. 

36Lang nǝ̀ ok gǝshi ɓwabunda mǝnana kǝ kuti ka, ɗiban ama, mana kumban le? 

37À pǝlǝa à ne wi ama, “Yesu ɓwa Nazarat na kǝ kuti ka.” 

38Pǝlǝa tunǝban bang-bang ama, “Yesu! Muna mala Dauda! Sǝn mǝsǝswatǝr 
mem!” 

39Aɓwana mǝnana à ak dǝmbǝa ka à sà a rǝì ɓwam, ama ɓǝ̀ duk kuni ɗǝong. Sǝ 
yì ka, kara loasǝ gi kpǝm ama, “Muna Mala Dauda, sǝn mǝsǝswatǝr mem!” 

40Yesu go kusǝì came, sǝ na ama, ɓǝa yinǝi abani. Lang yina abani tu ka, Yesu ɗi 
ama, 

41“Mana a earce mǝ pakko?” Pǝlǝa nte man eare ama, “Mǝtalabangŋo, ǝn nggǝ 
earce sǝnban.” 

42Yesu ne wi ama, “Kum sǝnban! Paɓamuru mo amsǝno.” 

43Àkǝ̀ banì gbal kara kum sǝnban, sǝ kpa ata Yesu aban o, kǝ ɓwangsǝki Ɓakuli. 
Lang ɓwapǝndǝa mǝnana kat sǝni ka, yia gbal ka à ɓwangsǝ Ɓakuli. 

Luka 19 

Zaka kum sǝn Yesu 
1Yesu ara aɓa nggeala Jeriko, ndaban kuti a ɓalǝi. 

2Ɓe ɓwa nakam lullǝi ama Zaka, ɓwamǝgule mala amǝcemi na sǝ yì ka, mǝkume 
na. 

3Yì ka, ɓariki nǝ̀ sǝni ko yana nda Yesu. Ɓwabunda na kam pas mǝnana yia gbal 
ka à kǝ̀ earce sǝn Yesu ka. Sǝ yi Zaka, acemǝnana nkpandal na ka, gandǝ sǝnban 
aɓa ɓwabunda ɗang. 

4Pǝlǝa ɓangŋa, ak dǝmbǝa, kya eauwe a nggun vwari nǝ̀ sǝni, acemǝnana àkǝ̀ 
banì sǝ Yesu nǝ̀ pǝlǝa. 

5Lang Yesu yi bwalǝna banì ka, loasǝ mǝsǝì a kuli sǝ ne wi ama, “Zaka, fa rǝo 
sulǝi nggun! Yalung ngga, she mǝ nǝ sulǝ a ɓala mo.” 

6Pǝlǝa sulǝo a kaurǝa gingsǝ Yesu nǝ bumpwasǝa. 

7Ɓwapǝndǝa mǝnana kat sǝn mǝnia ka, tita nggwani ama, “Ɓwabura man ngga 
kya sulǝna a ɓala mala mǝ'cauɓikea!” 

8Zaka pǝlǝa lo sǝ ne Mǝtalabangŋo ama, “Mǝtalabangŋo, sǝni, mǝ nǝ gau 
girkuma mem aɓalǝu, mǝ nǝ pe amǝtǝr kāmbe mwashat, sǝ ɓǝ̀ ǝn mbǝrina 
kǝɓwa ka, mǝ nǝ nyesǝi ɓwe gir nî kusǝ ine.” 

9Pǝlǝa Yesu ne wi ama, “Yalung ngga amsǝban yina a ɓala mǝnia ka, acemǝnana 
mǝnia yì ɓwa gbal ka mǝ'kà Ibǝrayim na. 

10Muna mala Ɓwa ka, yiu àkǝ̀ ce alta gir mǝnana ɓwàr ka, nǝ̀ amsǝi.” 

Kanicau arǝ pak turo nǝ boalo 
(Matiu 25:14-30) 

11  Lang à nǝ̀ nggǝ kwaki kiria arǝ mǝnia yì acau ka, Yesu lidǝmbǝa nǝ nea wia 
ɓe kanicau, acemǝnana anggo ka à gbashina ban Urǝshalima, sǝ à kǝ sǝni kǝla 
Domurǝm mala Ɓakuli ka ndo nǝ̀ yiu àkǝ̀ dyadyan mǝno ka. 

12Pǝlǝa na ama: Ɓe mǝtaumurǝm wario a ɓe nzali mǝsauwe nǝ̀ ngga ak 
garamurǝm, sǝ nǝ̀ nyare. 

13Kaniama nǝ̀ o ka tunǝ ata amǝturo male lum, gakia wia mǝsǝboalo zǝnariya 
luru lum sǝ nea wia ama, “Boalo mǝnia ka wu kǝ nggaliki nǝi, she ɓǝn nyarǝna 
ka.” 

14 Sǝ aɓwana male ka à ɓinǝi, pǝlǝa à tasǝ aɓea aɓwana ate ɓǝa kya na ama, 
“Sǝm earce mǝnia yì ɓwa ka ɓǝ̀ duk murǝm ma'sǝm ɗang.” 

15 Kat andǝ amani ka, mǝnia yì ɓwa ka à kya pe wi garamurǝm, sǝ nyare a kusǝì 
yiu. Pǝlǝa turban ata amǝ'turo-ɓala mǝnana pākia wia boalo ka, acemǝnana nǝ̀ 
surǝ gir mana à kum aɓa nggaliki ka. 

16 Mǝdǝmbǝa yiu yi na ama, “Ɓwamǝgule, luru mǝsǝboalo mo ka, ǝn kumǝna 
luru lum amuri.” 

17 Pǝlǝa mǝtala-ɓala male ne wi ama, “Yàwá, mǝturo mem mǝɓoarne! 
Acemǝnana a lǝmndǝ mǝsǝcau amur mǝnia bǝti ka, a nǝ duk mǝla amur anggea-
là lum.” 

18 Ɓaria ɓwa yiu yi na ama, “Ɓwamǝgule, luru mǝsǝboalo mo ka, ǝn kumǝna 
luru tongno amuri.” 

19 Mǝtala-ɓala male ne wi ama, “We ka, a nǝ bwal anggea-là tongno.” 

20 Pǝlǝa ɓe guro yiu yi na ama, “Ɓwamǝgule, luru mǝsǝboalo mo nia ka, ǝn karrì 
aɓa bugir ǝn sǝmbǝrǝi pepe. 

21Ɓangciu pakkam a rǝo, acemǝnana cau mo kwano na ɗang. A kǝ twalgir 
mǝnana a wu nǝ̀ tsǝk raka, a kǝ wal gir mǝnana a wu nǝ̀ ɓeal raka.” 

22 Mǝtala-ɓala male eari wi ama, “Mǝ nǝ kùrro nǝ acau mǝnana à pur a kuno ka, 
we mǝturo-ɓala mǝɓealɓike! A sǝlǝna she ama cau mem kwano na ɗang, ǝn 
nggǝ twal gir mǝnana mǝ nǝ tsǝk raka, sǝ ǝn nggǝ pwan agir mǝnana mǝ nǝ ɓeal 
raka? 

23Sǝ palang sǝ a ɓinǝ ká tsǝkam boalo mem a banki, ace mǝnana ɓǝn nyare yiu 
ka, mǝ nǝ yia é nǝ mur amuri?” 

24 Pǝlǝa nea aɓwana mana à came abanì ka ama, “Wu ak luru mǝsǝboalo 
mǝnana a bui ka, wu pe ɓwa mǝnana ndanǝ luru lum ngga.” 

25 Sǝ à ne wi ama, “Ɓwamǝgule, yì ka, ndanǝ male yì luru lum mala mǝsǝboalo 
zǝnariya!” 

26 Pǝlǝa eare ama, “Ən nggǝ na wun ama, ɓwa mǝnana ndanǝi ka, à nǝ̀ tsǝki ɓi 
amuri, sǝ ɓwa mǝnana pa nǝi raka, nggearǝ mǝno bǝti a bui ka à nǝ̀ é a rǝì.  

27Sǝ amǝno yì amǝɓinǝ muram mǝnana à ear ama mǝ duk murǝm amuria raka, 
wu yinǝia kani, wu yi wal-luia a ɓadǝmbǝam!” 

Aɓwana zǝkice kutio mala Yesu a Urǝshalima 
(Matiu 21:1-11; Markus 11:1-11; Yohana 12:12-19) 

28Anzǝm mana Yesu bangŋǝna mǝnia yì acau ka, pǝlǝa dupia wia a dǝmbǝa 
aban ká a Urǝshalima. 

29Lang gbashina Betafaji andǝ Betani aban nkono Olif ka, pǝlǝa tasǝ aɓea 
alaggana male ɓari. 

30Nea wia ama, “Wu kya a muna-la mǝnana a dǝm wun ngga. Kutio ma'wun 
ngga wu nǝ̀ kum mǝndambǝritso à kùrni, mǝnana kǝɓwa malaká eauwe a 
nzǝmi raka. Wu panzǝi, wu yinǝi. 

31Ɓǝ̀ kǝɓwa ɗi wun ama ace mana sǝ wu kǝ panzǝi le ka, wu nǝ̀ ne wi ama 
Ɓwamǝgule ma'sǝm kǝ earce.” 

32Yia mǝnana à turia ka à wario à kya kumi kǝla mǝnana Yesu nea wia ka. 

33À ndarǝ panzǝ mǝndambǝritso ka, amǝtale ɗia ama, “Ace mana sǝ wu kǝ 
panzǝ mǝndambǝritso?” 

34À eare ama, “Mǝtalabangŋo kǝ earce.” 

35À yiu nǝ mǝndambǝritso aban Yesu. À makki agir-koarǝu malea a nzǝmi, 
pǝlǝa à eamsǝ Yesu amuri. 

36Nda ban o ka, ɓwapǝndǝa sarǝki agir-koarǝu malea amur njargula. 

37Lang yi bwalǝna ban mǝnana njargula dili kam aban ká Nkono Olif ka, bundo 
mala amǝkpate mǝnia ka, à tita loasǝ gia nǝ bumpwasǝa aban ɓwangsǝki 
Ɓakuli, ace agir-ndǝlǝki mǝnana à sǝn ngga. 

38À kǝ bangŋa ama, “Ɓwangsǝban ɓǝ pa aban murǝm mǝnana kǝ yiu aɓa lullǝ 
Mǝtalabangŋo ka!” “Dorǝpwala na kam a kuli sǝ gulo ka aban Ɓakuli!” 

39Aɓea amǝ Farisi mǝnana aɓa ɓwabunda ka à ne Yesu ama, “Malǝm, sà arǝ 
alaggana mo ɓǝa pwalo!” 

40Yesu nea wia ama, “Ən nggǝ bangga wun, ɓǝà duk ɗǝong ngga, atali nǝ akia 
wia ɓwangsǝkiban.” 

Yesu ɓua ace Urǝshalima 
41Lang Yesu yi gbashina Urǝshalima mǝsǝì nǝ̀ kpa a rǝì ka, kara túr kuni a ɓua 
ace, 

42na ama, “Eare mem ngga, we Urǝshalima, yalung ngga a surǝna rǝ gir mǝnana 
nǝ̀ yipo nǝ dorǝpwala ka. Sǝ ado ka à sǝmbǝrǝni, mǝsǝo pà nǝ̀ gandǝ sǝne ɗang. 

43Aɓea pwari na à kǝ yiu ka, mǝnana aɓeo amǝbura nǝ̀ yia ɓak nggea zǝ̀kì 
mǝcande, à nǝ̀ gumbǝlio aɓalǝu, sǝ à nǝ̀ gìr a muro a ko ya bui ka. 

44À nǝ̀ yia arkio, à nǝ̀ sukkio a nzali, we wunǝ aɓwana mǝnana a ɓalǝo ka. À pà 
nǝ̀ ɗeki kǝ tali aban came amur ɓe ɗang, acemǝnana a surǝ pwari mǝnana 
Ɓakuli yiu nǝi ace amsǝo ka ɗang.” 

45Pǝlǝa Yesu kutio, pǝr amǝkurkuro a Ndàmǝgule mala Ɓakuli. 

46Nea wia ama, “À gilǝni ama, ‘Ɓala mem ngga nǝ̀ duk ɓala hiwi’; ‘sǝ wun ngga 
wu nyesǝi duk npu mala amǝ'ɓǝmbǝriban!’ ” 

47Ko aya pwari ka Yesu na aban kanigir aɓa Ndàmǝgule mala Ɓakuli. Agbani 
Pǝris andǝ amalǝm Nggurcau mala Musa sǝ akapana mǝnana aɓa ɓwapǝndǝa 
ka, à kǝ alte à nǝ̀ wal-lui. 

48Sǝ à kumbi ban ɗang, acemǝnana acau male pwan ɗenyicau mala ɓwapǝndǝa 
kat. 

Luka 20 

À ɗiban amur Bangŋo mala Yesu 
(Matiu 21:23-27; Markus 11:27-33) 

1A ɓe kǝ pwari Yesu naban kani aɓwana gir a Ndàmǝgule mala Ɓakuli, sǝ kǝ 
hamnǝ Cau Amsǝban, agbani pǝris andǝ amalǝm Nggurcau mala Musa andǝ 
akapana yia kat à yiu abani. 

2À yì ne wi ama, “Bangga sǝm, nǝ ya rǝcandǝa sǝ a kǝ pakki amǝnia yì agir, sǝ 
yana po mǝnia yì gara mala pea ka?” 

3Yesu pǝlǝia wia ama, “Mǝ nǝ ɗi wun gbal. Wu banggam, 

4batisǝma mala Yohana ka, pur nǝ kuli le, ko pur nǝ ban ɓwapǝndǝa?” 

5Pǝlǝa à pǝlǝki ce a rǝarǝia ama, “Ɓǝ̀ sǝm bangŋa ama ‘Pur nǝ kuli ka,’ nǝ̀ ɗi sǝm 
ama, ‘Sǝ palang sǝ wu pa ɓamur wun a rǝì ɗang?’ 

6Sǝ ɓǝ̀ sǝm na ama, ‘Pur nǝ ban ɓwapǝndǝa ka, aɓwana mǝnia kat ka à nǝ̀ ɓukki 
sǝm, acemǝnana yia ka à earǝna ama Yohana ka mǝɓangna mala Ɓakuli na.’ ” 

7Pǝlǝa à eare ama, “Sǝm surǝ ban mǝnana pur kam ngga ɗang.” 

8Pǝlǝa Yesu nea wia ama, “Mim gbal ka pa mǝ nǝ bangga wun nǝ koya rǝcandǝa 
sǝ ǝn nggǝ pakki amǝnia yì agir ka ɗang.” 

Kanicau arǝ ɗenyi nǝ ɓaban 
(Matiu 21:33-46; Markus 12:1-12) 

9Yesu lidǝmbǝa aban ne aɓwana mǝnia yì kanicau ka ama: Ɓe ɓwa tsǝk ɓaban 
nggun anap, sǝ nyesǝi pe aɓea amǝturo rya, sǝ kutio o a bǝri banì kya sau kam.  

10Kun pwan ɓǝlanggun anap karǝna adyan ngga, pǝlǝa tur ɓe mǝturo-ɓala male 
aban amǝturo ɓǝa kya aki wi ɓǝlanggun. Kara amǝturo yi walki mǝturo-ɓala 
man, sǝ à pǝrì um nǝ ɓabui. 

11Nyare tur ɓe mǝturo-ɓala, yì gbal ka à walki à lǝmndǝì wi gir kǝsǝkya sǝ à pǝri 
um nǝ ɓabui. 

12Nyar ɗǝm tur tāruia, à yì tsǝki wi anpenye à ramte à turi nǝ nza. 

13 Pǝlǝa mǝtala ɓaban na ama, “Mana ado mǝ nǝ pa? Mǝ nǝ tasǝ munem mǝnana 
ǝn earkiyi ace raka, yakǝla à nǝ̀ pe wi gulo!” 

14 Lang amǝturo nǝ̀ yia sǝni ka, à kur kunarǝia amuri ama, “Yauwa! Mǝnia ka 
nda mǝliɓala. Sǝm nǝ̀ wal-lui, sǝ ɓaban ngga nǝ̀ duk ma'sǝm!” 

15Pǝlǝa à yasǝli à turi nǝ nzǝm nkandan, sǝ à kar ate à kya wali wu. Pǝlǝa Yesu 
ɗiban ama, “Mana ado wu kǝ sǝni mǝnia yì mǝtala ɓaban ngga nǝ̀ yia pakkia 
wia? 

16Nǝ̀ yiu nǝ̀ yia wal-lú amǝturo mǝnia sǝ nǝ̀ nyesǝ ɓaban nǝ̀ pe aɓea aɓwana!” 
Lang ɓwapǝndǝa nǝ̀ ok mǝnia ka à na ama, “Ɓǝ̀ Ɓakuli twalban mani!” 

17Pǝlǝa Yesu sǝnia kyap-kyap sǝ na ama, “Sǝ mana ɗe nda tǝrcau mǝnana 
malǝmce bangŋi ama: “ ‘Tali mǝnana amǝɓa ginǝi ka, nda à nyesǝi yi bwal ɓǎ 
kàngkàng ngga.’  

18 Ɓwa mǝnana kat sǝ kpa amur mǝno yì tali ka nǝ̀ arkya nǝ̀ mesǝke mwashat-
mwashat, sǝ ɓwa mǝnana tali man kpa amuri ka, nǝ̀ betǝki.” 

19Amalǝm Nggurcau mala Musa andǝ agbani Pǝris alta njargula mǝnana à nǝ̀ 
bwali nǝi tsuk-tsuk ka, acemǝnana à sǝlǝna ama mǝnia yì kanicau ka nda a rǝia. 
Sǝa ma ɓangciu kǝ pakkia wia arǝ aɓwana. 

À ɓariki à nǝ̀ tsǝki Yesu gbǝli 
(Matiu 22:15-22; Markus 12:13-17) 

20Aɓiamǝbura tsǝki wi mǝsǝu, pǝlǝa à tasǝ amǝ'iucau, mǝnana à lǝmndǝa kǝla 
amǝ'mǝsǝcau na ka. A ɗenyicau malea ka à nǝ̀ bwal Yesu aɓa cau mǝnana pur a 
kuni ka, sǝ à nǝ̀ ká nǝi a ɓabu mǝtala-nzali, yì nggwamna mala amǝ Roma. 

21Pǝlǝa amǝ'iucau ɗi Yesu ama, “Malǝm, sǝm sǝlǝ ama cau mo andǝ kanigir mo 
ka mǝsǝcau na kat. Aɓwana kat abano ka amǝ'mwashati na. A kǝ kani njargula 
mala Ɓakuli nǝ mǝsǝcau. 

22Nggearǝì ka ɓoaro ɓǝ̀ sǝm mbwe Kaisar, murǝm mǝgule mala amǝ nzali Roma 
boalo-cemi le, ko ɓǝ̀ sǝm ká pe wi ɗang?” 

23Yì ka, surǝna ɓa kutan malea pǝlǝa nea wia ama, 

24“Wu lǝmndǝam mǝsǝboalo dinari. Ɓamǝsǝ ɓwa andǝ gir mǝnana à gilǝa rǝì 
ka mala yana?” À eari wi ama, “Mala Kaisar na.” 

25Pǝlǝa nea wia ma, “Wu pe Kaisar gir mǝnana mala Kaisar na ka, sǝ Ɓakuli ka 
wu pe wi gir mǝnana male na ka.” 

26À gandǝ kume nǝ ɓwarkio aɓa cau male a ɓadǝm ɓwapǝndǝa ɗang. À ndali nǝ 
cau male, kara à do kunia ɗǝong. 

Ɗiban amur loapi ɓembe 
(Matiu 22:23-33; Markus 12:18-27) 

27Sǝ aɓea amǝ Saduki, mǝnana à na ama aɓwana pà nǝ̀ lo anzǝm lú raka, à yiu 
aban Yesu nǝ ɗiban. 

28À na ama: Malǝm, Musa gilǝa sǝm ama, “Ɓǝ̀ mǝ'eam ɓwa wú sǝ ɗeki mami 
amuna pà kàm raka, ɓwe ka nǝ̀ al man-lú ace mǝnana ɓǝ̀ ɓǝli mǝ'eambǝi 
amuna.” 

29Sǝ a pwaryan ngga aɓea aɓwana nakam yia tongno-nong-ɓari à nda 
amǝ'eambu. Mǝdǝmbǝa al mɓwama yi wu à pànǝ muna ɗang. 

30Sǝ ɓaria ka anggo gbal, al ɓwame sǝ yi wu pànǝ muna ɗang. 

31Tàruia gbal ka yi twal ɓwame, anggo sǝ yia mǝnia tongno-nong-ɓari ka à yì 
wú à ɗeki mɓwama, ko kǝ muna pa kàm ɗang. 

32A masǝlǝate ka, mɓwama gbal ka yi wu. 

33Sǝ ado ka, a pwari loapi ɓembe ka nǝ̀ duk mala yana atea le, acemǝnana yia 
mǝnia tongno-nong-ɓari ka à dumǝna nǝi? 

34Yesu earia wia ama: Aɓwana mǝnana a ɓanza man ngga à kǝ al rǝia sǝ à kǝ isǝ 
amunia. 

35Sǝ aɓwana mǝnana à sǝnia à karǝna à nǝ̀ lo a ɓembe sǝ à nǝ̀ kum kutio a ɓanza 
mǝno kǝ yiu ka, à pà nǝ̀ al rǝia ko à nǝ̀ isǝ amunia ɗang. 

36Sǝ à pà nǝ̀ wu ɗǝm ɗang, acemǝnana à nda kǝla amǝturonjar. Amuna mala 
Ɓakuli na. Yia ka à ndaka ɓwana mǝnana à loapi ɓembe ka. 

37Sǝ amur cau mala loapi ɓembe ka, nggearǝ Musa ka lǝmndǝ ama alú nǝ̀ loapi 
ɓembe. Aɓa cau mǝnana à gilǝe amur mǝ'ndanggun mǝnana kǝ earki bǝsa ka, 
bangŋa ama Mǝtalabangŋo ka nda, “Ɓakuli mala Ibǝrayim, Ɓakuli mala Ishaku, 
sǝ Ɓakuli mala Yakupu.” 

38Yì ka, Ɓakuli mala alú na ɗang, nda Ɓakuli mala aɓwana mǝnana nǝ yilǝmu 
ka, acemǝnana sǝlǝna ama yia kat ka à ndanǝ yilǝmu. 

39Aɓea amalǝm Nggurcau mala Musa pǝlǝi wi ama, “Malǝm, cau mo ka mǝsǝcau 
na!” 

40Anggo ka kǝɓwa nyare loasǝ kuni ama nǝ̀ ɗi ɓe kǝ cau ɗǝm ɗang. 

Kǝrǝsti, Mǝ'amsǝban ngga muna mala yana na? 
(Matiu 22:41-46; Markus 12:35-37) 

41Yesu pǝlǝa turia wia ɓe ɗiban ama, “Mana tsǝa sǝ à kǝ na ama Kǝrǝsti ka Muna 
mala Dauda na? 

42Dauda nǝ nggearǝì ka bangŋa aɓa malǝmce mala Anggyal ama, “ ‘Ɓakuli, 
Mǝtalabangŋo, ne Mǝtalem ama, Do a buam mǝli 

43 she ɓǝn nyesǝna aɓeo amǝbura à pǝlǝna muna-buno tsǝk kusǝu a ɓakusǝo 
ka.’  

44 Dauda ka tunǝ Kǝrǝsti ama ‘Mǝtalem.’ Sǝ palang ado sǝ Kǝrǝsti duk muni 
ɗǝm?” 

Yesu nunkir amǝte arǝ amalǝm Nggurcau mala Musa 
(Matiu 23:1-36; Markus 12:38-40; Luka 11:37-54) 

45Lang aɓwana kat na arǝ kwaki kiria à nǝ̀ nggǝ oe ka, Yesu pǝlǝa ne alaggana 
male ama, 

46“Wu tsǝkir wun arǝ amalǝm Nggurcau mala Musa. À earce gya nǝ anggea-
daura, sǝ à earce ɓǝa kǝ makkia wia kun aɓalǝ alimo, à earce aban-do mǝɓoarne 
arǝ andakpapi andǝ abuno mala aɓwana-mǝgule arǝ aban pakiɗire lili. 

47À kǝ ɓǝmbǝri aman-lú arǝ agirkuma malea, sǝ à kǝ ɓosǝki aɓwana nǝ pakki 
ahiwi mǝ'sake. A ulang yia ka à nǝ̀ pakkia wia ɓashi mǝcande.” 

Luka 21 

Man-lú mana pa gir mana ndanǝi kat ka 
(Markus 12:41-44) 

1Lang Yesu loasǝ mǝsǝì ka, sǝn amǝ kume à nda rǝ turki aɓoro malea aɓa akwati 
boalo mǝnana aɓa Ndàmǝgule mala Ɓakuli ka. 

2Ɗǝm ngga mǝsǝì kpa arǝ ɓe man-lú, mǝtǝr, aban tur amǝsǝ-boalo mǝkeke ɓari. 

3Pǝlǝa Yesu na ama, “Mǝsǝcau, ǝn nggǝ bangga wun ama mǝnia yì man-lú 
mǝtapwasǝa ka, nda tur gir mǝnana kuti malea ka kat. 

4Acemǝnana aɓwana mǝnia kat ka à tu aɓa kume malea mǝnana kpǝm ngga, sǝ 
yì ka, aɓa tǝ̀r male sǝ pa gir kat mǝnana ndanǝi ace do male ka.” 

Agir-lǝmndǝa mala masǝlǝata ɓanza 
(Matiu 24:1-2; Markus 13:1-2) 

5Aɓea alaggana male na aban naki acau amur ɓoarjam mala Ndàmǝgule mala 
Ɓakuli mǝnana à gilǝki nǝ atali mǝɓoarkijami, andǝ aɓoro mǝnana à tàrria ace 
pe Ɓakuli ka. Pǝlǝa Yesu na ama, 

6“Ɓǝ̀ mala agir mǝnana wu kǝ sǝnia à nda ka, ɓe pwari nǝ̀ yiu mǝnana kǝ ɓe tali 
pa kàm à nǝ̀ ɗeki aban came amur ɓe ka ɗang. Ko mǝyani ka à nǝ̀ rambǝi à nǝ̀ 
turi a nzali.” 

Nunkiru amur atanni mana à kǝ yiu ka 
(Matiu 24:3-14; Markus 13:3-13) 

7Pǝlǝa à ɗi Yesu ama, “Malǝm, amǝnia yì agir ka a ya pwari sǝ à nǝ̀ kumban? 
Ɗǝm ngga mana gir nì nǝ̀ lǝmndǝ ama à mala à nǝ̀ kumban?” 

8Sǝ Yesu pǝlǝia wia ama: Wu parkir wun ɓǝa kǝa swarki wun ɗang. Acemǝnana 
aɓwana pas à nǝ̀ yiu aɓa lullǝam, à nǝ̀ nggǝ bangŋa ama, yia ka à nda ka Kǝrǝsti, 
ɗǝm ngga à nǝ̀ na ama, “Pwari gbashina!” Wu kǝa kpata cau malea ɗang. 

9Ɓǝ̀ wu ok cau mala a'lwa andǝ amunǝo ka, cala ɓangciu pakka wun ɗang. 
Amǝnia yì agir ka dumǝna púp à nǝ̀ ak dǝmbǝa kumban, sǝ masǝlǝata ɓanza 
malaká yiu peatu ɗang. 

10Pǝlǝa lidǝmbǝa aban nea wia ama: Nzali nǝ̀ lo nǝ lwa arǝ ɓe nzali, sǝ domurǝm 
nǝ̀ lo arǝ ɓe domurǝm. 

11Agǝggǝli mǝcande mala nzali nǝ̀ kumban, nzala nǝ̀ kpa, akwano ɓanza 
ɗàngɗáng nǝ̀ puro arǝ aban pas. Agir karmuru andǝ agir-lǝmndǝa mǝgulke à nǝ̀ 
pur nǝ kuli. 

12 Sǝ kaniama amǝnia yì agir nǝ̀ kumban ngga, à nǝ̀ bwalki wun, à nǝ̀ pa wun 
tanni. À nǝ̀ ká nǝ wun a ɓashi arǝ andakpapi, à nǝ̀ kur wun arǝ andakurban, à 
nǝ̀ ká nǝ wun aban amurǝma andǝ anggwamna, acemǝnana wu nda ka amǝ 
kpatam ngga. 

13Mǝnia ka nǝ̀ pa wun dǝmbǝu hamnǝ Cau Amsǝban mem. 

14  Wu twali a ɓabum wun ama, pa wu nǝ̀ do nǝ ɓalǝ kasǝkya arǝ cau mǝnana 
wu nǝ̀ na aban ɓashi ka ɗang. 

15Acemǝnana mǝ nǝ pa wun acau andǝ sǝlǝe mǝnana kǝɓwa pà kàm ata 
amǝɓinǝ múr wun mǝnana nǝ̀ gandǝ cam a kun wun, ko nǝ̀ makgir cau ma'wun 
ngga ɗang. 

16Nggearǝ aɓwana mǝnana à ɓǝl wun, andǝ amǝ'eam wun, aɓǝla andǝ agyajam 
ma'wun, à nǝ̀ pa wun nzǝmia, à nǝ̀ wal-lú ka aɓea ɓwana aɓalǝ wun. 

17Aɓwana kat nǝ̀ ɓinǝmǝsǝ wun acemǝnana wu ndaka amǝkpatam ngga. 

18Sǝ ko nyang múr wun mwashat ka pà nǝ̀ kpa a nzali ɗang. 

19Mǝsǝkang-kangŋa ma'wun na nǝ̀ amsǝ wun, nǝ̀ pa wun yilǝmu mǝnana málá 
male pà kàm raka. 

Yesu bangcau ama à nǝ̀ kiɗikí Urǝshalima 
(Matiu 24:15-28; Markus 13:14-23) 

20 Ɓǝ̀ wu sǝnǝna asoje à yì karina Urǝshalima ka, wu sǝlǝ ama kpa male 
gbashina. 

21Sǝ anggo ka aɓwana mǝnana a nzali Yahudi ka ɓǝa ɓangŋa ɓǝa eauwe amur 
ankono, aɓwana mǝnana aɓa là ka ɓǝa puro, sǝ aɓwana mǝnana a bondo ka ɓǝa 
kǝa kutio aɓa là ɗang. 

22Acemǝnana mǝnia yì pwari ka mala mbweban nutanni na, ace lumsǝ agir 
mǝnana kat à gilǝì aɓa Malǝmce mala Ɓakuli ka. 

23Aɓalǝ apwari mǝno ka, gir mǝsǝswatǝr na nǝ amamǝna mǝnana nǝ amuna a 
bumia, andǝa mǝnana à kǝ pea muna kiura ka! Nggea tanni kǝrkǝr nǝ̀ yiu amur 
mǝnia yì nzali, sǝ bumlulla mala Ɓakuli nǝ̀ sulǝo amur amǝnia yì aɓwana ka. 

24À nǝ̀ wal-lú aɓea ɓwana atea nǝ nggeabyau, sǝ aɓea ɓwana ka à nǝ̀ bwalia 
guro à nǝ̀ umnǝia arǝ anzali kat mala ɓanza. Aɓwana mana amǝ Isǝrayila na 
raka à nǝ̀ parki Urǝshalima aɓata rǝcandǝa malea, à nǝ̀ pak ce acau male ɓà, ba 
lumsǝo mala apwari mana Ɓakuli kasǝa acea, yia aɓwana mana amǝ Isǝrayila 
na raka.  

Ɓaria yiu mala Muna Mala Ɓwa 
(Matiu 24:29-31; Markus 13:24-27) 

25 Agir-lǝmndǝa nǝ̀ purkio aɓa pwari, andǝ zongŋo andǝ anlero. A ɓanza ka 
ɓwapǝndǝa kat nǝ̀ do nǝ ɓalǝkasǝkya andǝ gakia mala ɗenyicau, à nǝ̀ pǝlǝ nǝ 
ɓalǝia ɓà nǝ ɓangciu arǝ songnǝo mala nggeamur andǝ eaki-nkono male.  

26Ɓwapǝndǝa nǝ̀ wukiaban ace ɓangciu, ɓalǝia nǝ̀ kasǝkya arǝ gir mǝnana nǝ̀ 
sulǝo amur ɓanza ka, acemǝnana à nǝ̀ dǝurǝki anggea gir mǝgulke mǝnana a 
kuli ka. 

27Anggo ka à nǝ̀ sǝn Muna Mala Ɓwa aban yiu aɓa pǝrɓang nǝ rǝcandǝa andǝ 
ɓoarɓwa mǝgule. 

28Ɓǝa mǝnia yì agir tinata kum ban ngga, wu lo, wu loasǝ mur wun a kuli, 
acemǝnana pwari akmúr wun gbashina. 

Kanicau arǝ nggun vwari 
(Matiu 24:32-35; Markus 13:28-31) 

29Pǝlǝa Yesu nea wia mǝnia yì kanicau ka: Wu sǝn nggun vwari andǝ acili 
anggun. 

30Ɓǝa tinata to mbuia ka, wun nǝ ɓamur rǝ wun ngga wu nǝ̀ sǝni sǝ wu nǝ̀ sǝlǝ 
ama mbulo gbashina. 

31Anggo gbal, ɓǝ̀ wu sǝnǝna amǝnia yì agir à ndaban pakki ka, wu sǝlǝ ama 
Domurǝm mala Ɓakuli ka gbashina. 

32 Ən nggǝ na wun mǝsǝcau ama, tà mǝnia yì nza ka pà nǝ̀ mal ɗang she ɓǝ̀ 
amǝnia yì agir ka ɓǝa kumǝna ban ngga. 

33Kuli andǝ nzali ka tea nǝ̀ mala, sǝ Cau mem ngga te pà nǝ̀ mal ɗang ko bǝti. 

34 Wu parkir wun wu kǝa eare ɓǝ̀ ɗenyicau ma'wun lumsǝ nǝ likiagir, wal-wale 
andǝ pisǝ ɓalǝu arǝ alta agir ɓanza, gandǝa mǝno yì pwari ka nǝ̀ yia yasǝlǝ wun 
ngga ɗang. 

35Kǝla gbǝli, nǝ̀ yiu amur aɓwana mǝnana a ɓanza kat ka. 

36Wu dum nǝ mǝsǝ wun ko aya pwari, nǝ́ pak hiwi ace mǝnana ɓǝ̀ wu api 
amǝnia yì agir mana à mala à nǝ̀ kumban, sǝ ɗǝm ngga ɓǝ̀ wu kum kusǝu came 
a ɓadǝm Muna mala Ɓwa ka. 

37Ko aya pwari ka Yesu na aban kanigir aɓa Ndàmǝgule mala Ɓakuli, sǝ nǝ 
pwarikpana ka nǝ̀ o a múr mǝ'nkono mǝnana à tunǝki ama Nkono Olif ka nǝ̀ 
ngga nong nggam. 

38Sǝ nǝ bu dǝmbari ka aɓwana kat kǝ yiu a ok kanigir male a Ndàmǝgule mala 
Ɓakuli. 

Luka 22 

Aɓwana amǝgule kurkunarǝia à nǝ̀ wal Yesu 
(Matiu 26:1-5; Markus 14:1-2; Yohana 11:45-53) 

1Ado ka, pwari Ɗire mala Bǝredi mana kǝ lo raka, mǝnana à tunǝki ama “Ɗire 
Yalimuru” ka gbashina. 

2Agbani pǝris andǝ amalǝm Nggurcau mala Musa came arǝ alta njargula 
mǝnana à nǝ̀ walna Yesu nǝi aɓa sǝmbǝrǝa ka, acemǝnana ɓangciu kǝ pakkia 
wia arǝ aɓwana malea. 

3Pǝlǝa Shetan kutio arǝ Yahuda mǝnana à tunǝki ama Iskariyoti ka. Yì ka, nda 
aɓalǝ alaggana mala Yesu mana lum-nong-ɓari ka. 

4Yahuda wario aban agbani pǝris andǝ aɓwana-mǝgule mala amǝ yal 
Ndàmǝgule mala Ɓakuli, à na cau andǝia, amur njar mǝnana nǝ̀ pana Yesu nǝi a 
buia ka. 

5Banɓoaria wia, kara à eare ama à nǝ̀ pe wi boalo. 

6Yì ka, eare, pǝlǝa kutio a alta njar mǝnana nǝ̀ kumo sǝ nǝ̀ pea wia Yesu nǝi a 
pwari mǝnana ɓwabunda pà kàm raka. 

Masǝlǝata li girlina mala Yesu andǝ alaggana male 
(Matiu 26:17-25; Markus 14:12-21; Yohana 13:21-30) 

7Lang Lamsan mala Bǝredi mana kǝ lo raka tinate, a pwari walki anzur mala 
Ɗire Yalimuru ka, 

8Yesu tasǝ Bitǝrus andǝ Yohana, nea wia ama, “Wu kyane wu kya gilǝkia sǝm 
girlina mala Ɗire Yalimuru mǝnana sǝm nǝ̀ li ka.” 

9À ɗi ama, “A ya ban sǝ ɓǝ̀ sǝm kya pak turo girline?” 

10Nea wia ama, “Kutio ma'wun a nggeala ani ka, wu nǝ̀ je wunǝ ɓe ɓwabura nǝ 
bàng-mùr amuri. Wu kya ate a ɓala mǝnana nǝ̀ kuti kam ngga. 

11Wu ne mǝtala-ɓalae ama, ‘Malǝm nǝ̀ tur sǝm ɓǝ̀ sǝm ɗio ama: Bansulǝo 
mǝnana nǝ̀ li girlina Ɗire Yalimuru kam andǝ alaggana male ka, nda a ya ban?’ 

12Nǝ̀ lǝmndǝa wun rǝ ɓe ndakuli mǝgule, à gilǝkina ɓālǝi. A kam sǝ wu nǝ̀ pak 
turo girlina.” 

13Pǝlǝa à wario à kya kum girbunda kǝla mǝnana Yesu nea wia ka. Pǝlǝa à pak 
turo girlina Ɗire Yalimuru. 

Girlina pwarikpǝra mala Mǝtalabangŋo 
(Matiu 26:26-30; Markus 14:22-26; 1 Amǝ Korinti 11:23-25) 

14Lang pwari karǝna ka, Yesu andǝ amǝ'mishan male do aban li girlina. 

15Pǝlǝa nea amǝ'mishan male ama, “Ən earǝna ce li girlina Ɗire Yalimuru mǝnia 
ka kǝrkǝr sǝnǝa wun, sǝ ɓǝn kutio a tanni! 

16Sǝ ǝn nggǝ na wun, pa mǝ nǝ li ɗǝm ɗang, she ɓǝ̀ kya lumsǝna a Domurǝm 
mala Ɓakuli ka.” 

17Pǝlǝa Yesu twal kwap mala mur ɓǝlanggun anap, sǝ pakki Ɓakuli yàwá, sǝ na 
ama, “Wu ak mǝnia ka, wu gaki arǝ wun. 

18Ən nggǝ na wun ama, twal ado ka pà mǝ nǝ nu mur ɓǝlanggun anap ɗǝm ɗang, 
she ɓǝ̀ Domurǝm mala Ɓakuli yina ka.” 

19Pǝlǝa twal bǝredi, pakki Ɓakuli yàwá, ɓwani, sǝ pea wia, nea wia ama, “Mǝnia 
ka nda nggūrǝam, mǝnana ǝn pa ace wun ngga, wu kǝ pak mǝnia ka, ace ɗenyi 
nǝ mim.” 

20Anzǝm girlina ka, twal ɓe kwap mala mùr ɓǝlanggun anap a bui, sǝ na 
ama, “Kwap mǝnia ka, nda bǝsa kurcau a nre Ɓakuli andǝ aɓwana male, 
mǝnana à kurrì nǝ nkilem mana à sukki ace wun ngga.  

21Sǝ wu sǝni! Ɓwa mǝnana nǝ̀ kurkuro nǝ mim ngga nda aɓalǝ sǝm aban li kani 
atam! 

22Lú mala Muna mala Ɓwa ka nǝ̀ pa kǝla mǝnana Ɓakuli kani ka, sǝ caukwanban 
na nǝ ɓwa mǝnana me ka!” 

23Alaggana tita ɗiki rǝarǝia ko yana ɓwe na aɓalǝia mǝnana nǝ̀ pak mǝnia yì gir 
ka. 

Makgir amur gulo 
24Makgir pǝlǝa lo a nrea amur ko yana aɓalǝia nda ɓwamǝgule malea kat. 

25 Yesu nea wia ama: Amurǝma mala amǝɓanza ka à kǝ lǝmndǝ rǝcandǝa amur 
aɓwana, sǝ amǝ'lǝmndǝ gulo amur aɓwana ka à kǝ tunǝ ɓamuria ama, “agyajam 
mala ɓwapǝndǝa.” 

26Sǝ wun ngga, anggo sǝ wu nǝ̀ pak ɗang. Ma'wun ngga, ɓwa mǝnana gula wun 
kat ka nda nǝ̀ dupa wun kǝla muna kat ka, gbani gbal ka nda rítǎu. 

27Yana nda ɓwamǝgule, ɓwa mǝnana do aban li ka le, ko ɓwa mǝnana kǝ gaki 
girlina ka? Nda ɓwa mǝnana do aban li ka re? Sǝ mim ngga ǝn do aɓalǝ wun kǝla 
mǝ gau girlina. 

28 Wu ndaka aɓwana mǝnana wu came a nzǝmam aɓa karǝkiban mǝnana 
kumam ngga. 

29Ace mani ka, ǝn pana wun garamurǝm, kǝla mǝnana Tárram pam ngga. 

30Wu nǝ̀ li sǝ wu nǝ̀ nu atam a Domurǝm mem, sǝ wu nǝ̀ do amur abuno-murǝm 
aban ɓashia atau mala Amǝ Isǝrayila mǝnia lum-nong-ɓari ka. 

Yesu bangŋa ama Shiman nǝ̀ yia tǝmce surǝe 
(Matiu 26:31-35; Markus 14:27-31; Yohana 13:36-38) 

31Yesu banggi Bitǝrus ama, “Shiman, Shiman! Kwaki kiro! Shetan kǝ alte ama 
nǝ̀ sarǝki wun kǝla sarǝ mǝsǝsa. 

32Sǝ mim ngga ǝn pangŋa hiwi aceo we Shiman, ace mǝnana paɓamuru mo ɓǝ̀ 
kǝa kpa ɗang. Sǝ ɓǝa longŋa ka, ɓak ɓabum amǝ'eambǝo.” 

33Bitǝrus eari wi ama, “Mǝtalem, ǝn shamna bumam mǝ nǝ o ato a ndàkurban, 
sǝ mǝ nǝ wu ato!” 

34Yesu pǝlǝi wi ama, “Ən nggǝ no we Bitǝrus, yalung mǝnia ka kaniama nggu nǝ̀ 
ɓua ka, a nǝ tǝmcem kusǝ tārú ama a surǝam ɗang!” 

Wu alita ɓamur rǝ wun ndaboalo andǝ luru andǝ nggeabyau 
35Yesu pǝlǝa ɗi alaggana male ama, “A pwari mǝno ǝn tur wun wu kya hamnǝ 
cau mem, sǝ wu pànǝ ndaboalo, ko luru-gya, ko ankura raka, wu ɗwanyi kǝgir 
le?” À eare ama “Awo!” 

36Pǝlǝa nea wia ama, “Sǝ ado ka, koyana sǝ ndanǝ ndaboalo ko luru ka, ɓǝ̀ twali. 
Sǝ ɓwa mǝnana pànǝ nggeabyau raka, ɓǝ̀ mak daura-murɓe ɓǝ̀ kuro. 

37Mǝ ndaban bangga wun ama cau mǝnana à gilǝì aɓa Malǝmce ama, ‘À oasǝi 
ata amǝ'cauɓikea’ ka, nǝ̀ lumsǝo a muram pup. E, gir mǝnana à gilǝì a muram 
ngga nda kǝ yiu a lumsǝo ka.” 

38Pǝlǝa alaggana male ne wi ama, “Mǝtalabangŋo! Sǝni! Anggea-byau nia ɓari 
ka.” Pǝlǝa Yesu banggia wia ama, “Karǝna ana!” 

Yesu pak hiwi amur Nkono Olif 
(Matiu 26:36-46; Markus 14:32-42) 

39Yesu lo o amur Nkono Olif kǝla mǝnana pakkiyi pwari-pwari ka. Pǝlǝa 
alaggana male o a te. 

40À kya bwalǝna banì ka, Yesu nea wia ama, “Wu pak hiwi, ace mǝnana ɓǝ̀ wu 
kǝa kpa aɓa karǝkiban raka.” 

41Pǝlǝa upia wia zak, kya kūndǝo pak hiwi, 

42ama, “Dâ, ɓǝ̀ a wu nǝ ear ka, twalam mǝnia yì kwap mala tanni ka: sǝ mǝnia 
ka kane mem ma ɗang, ɓǝ̀ do ama kane mo na.” 

43Kara mǝturonjar sulǝo abani, ɓak ɓabumi. 

44Sǝ acemǝnana nda aɓa bumkiɗikea mǝgule ka, kutio arǝ hiwi nǝ rǝcandǝa. 
Piban mǝnana pur a rǝì ka kǝ surkio kǝla nkila. 

45Lang Yesu loapi ban hiwi ka, nyare aban alaggana male kya kumia a ntulo, 
acemǝnana à nda aɓa bumkiɗikea, mǝnana ɓunggi rǝia ka. 

46Pǝlǝa nea wia ama, “Mana tsǝa sǝ wu kutia nong'ntulo? Wu lo, wu pak hiwi, 
ace mǝnana ɓǝ̀ wu kǝa kpa aɓa karǝkiban ɗang.” 

47Kuni malaká pwal arǝ cau ɗang, kara ɓwabunda yi tusǝna. Yahuda, mwashat 
aɓalǝ alaggana Lum-nong-ɓari ka, nǝ̀ yinǝia. Pǝlǝa sung aban Yesu, mǝn abui 
kùrrì nui a nki. 

48Yesu pǝlǝa ɗi ama, “Yahuda, a ndarǝ kurkuro nǝ Muna Mala Ɓwa nǝ nuban a 
nkiu?” 

49Lang alaggana mala Yesu mǝnana ate sǝn gir mǝno nǝ̀ kumban ngga, pǝlǝa à 
ɗi ama, “Ɓǝ̀ sǝm pak turo nǝ anggea-byau ma'sǝm le, Mǝtalabangŋo?” 

50Kara mwashat aɓalǝ alaggana mala Yesu kwar guro mala Pǝris Mǝgule, kasǝ 
kiri mǝli kpat. 

51Pǝlǝa Yesu na ama, “Ɓǝ̀ go anggo!” Pǝlǝa je kir ɓwabure, twali wi banì. 

52Yesu pǝlǝa ne agbani pǝris andǝ aɓwana-mǝgule mala amǝyal Ndàmǝgule 
mala Ɓakuli, mǝnana à yiu a rǝì ka ama, “Wu yiu a rǝam nǝ anggea-byau andǝ 
agara-kwalta kǝla mǝ nda ɓwamǝgule mala amǝ'soakitau? 

53Ko aya pwari ka mǝ nda ata wun aɓa Ndàmǝgule mala Ɓakuli, sǝ wu loasǝ kun 
wun a rǝam ɗang. Sǝ bu-pwari man she ka ma'wun na, andǝ mala rǝcandǝa 
mala pǝndǝa.” 

Bitǝrus tǝmce surǝ Yesu 
(Matiu 26:57-58,69-75; Markus 14:53-54,66-72; Yohana 18:12-18,25-27) 

54À bwal Yesu, sǝ à dǝshina ɓala mala Pǝris Mǝgule nǝi. Sǝ Bitǝrus ka, tarǝte kǝ 
o atea. 

55Amǝyal palta ka à bwalǝna bǝsa a cengge à dumǝna akuni. Pǝlǝa Bitǝrus yi do 
atea. 

56Ɓe muna-ɓwama, mǝturo-ɓala sǝni aban do a kun bǝsa. Sǝni kyap-kyap sǝ na 
ama, “Mǝnia yì ɓwa ka, nda ate.” 

57Bitǝrus pǝlǝa tǝmce ama, “Mɓwama, ǝn surǝ ɓwe ɗang.” 

58Zuku ka, ɓeɓwa sǝn Bitǝrus sǝ na ama, “We ka, a nda tea!” Bitǝrus eare ama, 
“Ɓwabura! Mǝ nda ɗang!” 

59Anzǝm kǝla bu-pwari mwashat ka, ɓeɓwa cam kingging ama, “Ɓafo, mǝnia yì 
ɓwa ka nda ate, acemǝnana yì gbal ka ɓwa Galili na.” 

60Bitǝrus ama, “Ɓwabura! Ən surǝ cau mǝnana a banggiyi ka ɗang!” Kuni 
malaká pwal ɗang, kara nggu ɓua. 

61Mǝtalabangŋo pǝlǝ mǝsǝì sǝn Bitǝrus. Ɓalǝ Bitǝrus kasǝa arǝ cau mǝnana 
Mǝtalabangŋo ne wi ama: “Kaniama nggu nǝ̀ ɓua a bu du man yalung ngga, a nǝ 
tǝmce surǝam kusǝ tārú.” 

62Pǝlǝa puro a nza kya ɓwa kǝrkǝr. 

Amǝyalban oal Yesu, sǝ a walki 
(Matiu 26:67-68; Markus 14:65) 

63Aɓwana mǝnana à cia ɓǝa yal Yesu ka, à oali, oalban kyauwikiban sǝ à walki. 

64À kur amǝsǝì; pǝlǝa à tullì sǝ à ɗi ama, “Na sǝm, yana mǝnana tullo ka, we 
mǝɓangna?” 

65À naki wi acau mǝkwanrui sǝ à kǝ sanggì. 

À warinǝ Yesu a ɓadǝmbǝ amǝkurcau 
(Matiu 26:59-66; Markus 14:55-64; Yohana 18:19-24) 

66Lang ban fana ka, aɓwana-mǝgule, amǝkurcau mala amǝ Yahudi, agbani pǝris 
andǝ amalǝm Nggurcau mala Musa, yi rambǝa, pǝlǝa à yinǝ Yesu a ɓadǝmbǝia. 

67À ne wi ama, “Ɓǝ̀ a nda Kǝrǝsti, Mǝ'amsǝban mǝnana Ɓakuli turi ka, na sǝm.” 
Yesu earia wia ama, “Ɓǝ̀ ǝn bangga wun ngga, pà wu nǝ̀ earnǝ mim ɗang. 

68Sǝ ɓǝ̀ ǝn ɗi wun ngga, pà wu nǝ̀ pam eare ɗang. 

69Twal ado aban ká ka, Muna Mala Ɓwa nǝ̀ do a bu-mǝli mala Ɓakuli mǝnana 
Karmur gulo kat ka.” 

70Pǝlǝa yia kat à sàrǝi ama, “A ndarǝ bangŋa ama a nda Muna mala Ɓakuli le?” 
Pǝlǝa pea wia eare ama, “Kǝ ndo wu na ka, Mǝ nda.” 

71Pǝlǝa à na ama, “Ya cau ɗǝm sǝm alta oe? Sǝm ongŋǝni àkǝ̀ mburkuni!” 

Luka 23 

A warinǝ Yesu a ɓadǝm nggwamna Bilatus ɓwa Roma 
(Matiu 27:1-2,11-14; Markus 15:1-5; Yohana 18:28-38) 

1Yia kat ka à lo à warinǝ Yesu a ɓadǝm Bilatus. 

2Pǝlǝa à tita tsǝki wi acau a rǝì ama, “Sǝm kum mǝnia yì ɓwa ka aban soakita 
aɓwana, ama ɓǝa kǝa pe Kaisar, murǝm mǝgule mala amǝ Roma, boalo-cemi 
ɗang. Ɗǝm ngga kǝ na ama, yì ka, nda Kǝrǝsti, Mǝ'amsǝban mǝnana Ɓakuli turi 
ka, sǝ kǝ ne rǝì ama murǝm na.” 

3Pǝlǝa Bilatus ɗi Yesu ama, “A nda murǝm mala amǝ Yahudi le?” Yesu eare 
ama, “Nda kǝla mǝnana à na ka.” 

4Pǝlǝa Bilatus ne agbani pǝris andǝ aɓwana ama, “Ən kum kǝgir mǝɓane arǝ 
mǝnia yì ɓwa ka ɗang.” 

5Pǝlǝa à ginǝ kpekpe ama, “Kanigir male aɓa nzali Yahudi kǝ tsǝk aɓwana ɓǝa 
loasǝ munǝo arǝ amǝ'talanzali Roma. Tita mǝnia yì gir ka a Galili, ndya yi 
bwalǝna ban man kat.” 

6Lang Bilatus nǝ̀ o anggo ka, pǝlǝa ɗiban ama, “Ɓwe ka ɓwa Galili na le?” 

7Lang sǝlǝna ama Yesu ka puro a nzali mǝnana aɓata yalban mala murǝm 
Hirǝdus ka, pǝlǝa tasǝi aban Hirǝdus, mǝnana yì gbal ka nda a Urǝshalima àkǝ̀ 
ɓalǝ anongge mǝno ka. 

8Lang Hirǝdus sǝn Yesu ka, banɓoari wi kǝrkǝr, acemǝnana banì sauwuna nda 
ban alta sǝn Yesu. Aɓa cau mǝnana oa amuri ka, tsǝkbumi ama nǝ̀ sǝn Yesu aban 
pak gir'ndali. 

9Pǝlǝa ɗiki nǝ aɗiban pas, sǝ kǝ do mala Yesu kuni piu. 

10Agbani pǝris andǝ amalǝm Nggurcau mala Musa mǝnana abanì ka, à lo nǝ 
rǝcandǝa aban tsǝki Yesu acau a rǝì ɗàngɗáng. 

11Hirǝdus andǝ asoje male pak ceì ɓa, à nyesǝi gir oalo na. À makki wi adaura 
murǝm a rǝì pǝlǝa à nyesǝi aban Bilatus. 

12Àkǝ̀ bu-pwari mǝno ka Hirǝdus andǝ Bilatus ka à duk agyajam, acemǝnana 
ɗiɗyal ka à earki mǝsǝarǝia ɗang. 

À kasǝi Yesu ɓashi lú 
(Matiu 27:5-26; Markus 15:6-15; Yohana 18:39–19:16) 

13Bilatus tunǝ agbani pǝris, andǝ aɓwana-mǝgule, andǝ acilia aɓwana. 

14Nea wia ama, “Wu yinǝ mǝnia yì ɓwa ka abanam, wu na ama kǝ soakita 
aɓwana ɓǝa lo munǝo. Ən ɗiki kani amǝsǝ wun, sǝ aɓalǝ acau mǝnana wu 
bangŋa amuri ka, ǝn kum ko kǝcau mwashat mǝnana mǝsǝcau na ka ɗang. 

15Hirǝdus gbal ka kumi nǝ kǝ cauɓikea ɗang, ndya nyesǝi aban sǝm ngga, kǝla 
mǝnana ado wu kǝ sǝni ka, kǝ ɓe gir pà kàm pè mǝnana ɓoro ɓǝa wal-lui ace ka 
ɗang. 

16Ace mani ka mǝ nǝ kwe sǝ mǝ nǝ ɗeki ɓǝ̀ o.” 

17[A koya Pwari Lamsan Yalimuru ka, dumǝna púp Bilatus nǝ̀ panzǝia wia ɓwa 
mwashat ata aɓwana mǝnana à kùrria ka.] 

18Ɓwabunda kat loasǝ gia ama, “Wal-lú mǝnia yì ɓwa ka! Panzǝa sǝm 
Barabbas!” 

19(Barabbas ka ɓeɓwa na à oasǝi a ndàkurban ace loasǝ munǝo mǝnana 
kumban aɓa Urǝshalima, sǝ ace wal-lú ɗǝm.) 

20Bilatus ka kǝ earce ama nǝ̀ nying Yesu ɓǝ̀ o, nda sǝ nyare zǝmbǝia wia. 

21Kara à came arǝ loasǝ gia ama, “Ɓǝa gballì a nggun! Ɓǝa gballì a nggun!” 

22Bilatus nyar tāruia ka nea wia ama, “Ace mana le? Ya cauɓikea na mǝnia yì 
ɓwa ka pa? Ən kum kǝ mǝɓane mǝnana ɓǝa wal-lui ace ka ɗang. Ace mani ka 
mǝ nǝ kwe sǝ mǝ nǝ nyi ɓǝ̀ o.” 

23Kara à loasǝ gia kǝrkǝr ama she ɓǝa gballì Yesu a nggun, gandǝa cau malea 
kya parban. 

24Bilatus gandǝa eare ama ɓǝa pakkia wia gir mǝnana bumia kani ka. 

25Panzǝia wia ɓwa mǝnana à earce ka ɓǝ̀ o, yì ɓwa mana à turi a ndàkurban ace 
loasǝ munǝo andǝ wal-lú ka. Sǝ twal Yesu pea wia ɓǝa pakki wi gir mǝnana 
bumia kànì ka. 

À gballì Yesu amur nggun-gangndi 
(Matiu 27:32-44; Markus 15:21-32; Yohana 19:17-27) 

26Lang à nunggina Yesu aban o ka, à kya kum Shiman ɓwa Sayirin, pur nǝ 
ɓabondo nǝ̀ ká aɓa là. À bwali à parri wi nggun-gangndi a muri, sǝ à ci ɓǝ̀ twali, 
ɓǝ̀ kpa nǝi ata Yesu. 

27Ɓwabunda kǝrkǝr kpate aban o andǝ amamǝna mǝnana à kǝ ɓua, à kǝ keban 
ace ka. 

28Yesu pǝlǝ rǝì nea wia ama: Wun amamǝna mala amǝ Urǝshalima, wu kǝa ɓua 
acem ɗang, wu ɓua ace ɓamur rǝ wun andǝ amuna ma'wun. 

29Acemǝnana ɓe pwari nǝ̀ yiu mana wu nǝ̀ na ama, “Tsǝkbu na amur amamǝna 
mǝnana à nkombi na, mǝnana à ɓǝl àkǝ muna raka, andǝ akiura mǝnana kǝ 
muna nuia àkǝ̀ pwari raka!” 

30A pwari mǝno ka, “Aɓwana nǝ̀ ne ankono mǝdārike ama, ‘Wu kpa amur sǝm!’ 
Sǝ à nǝ̀ ne amuna nkono ama, ‘Wu kumsǝo amur sǝm!’ ”  

31 Ɓǝ̀ ɓwapǝndǝa kǝ pak amǝnia yì agir, mǝnana nggun na andǝa pwale ka, lang 
sǝ nǝ̀ pa, yi mǝnana ɓǝ̀ imǝna ka? 

32Aɓea aɓwana ɓari, yia kǝm ngga amǝ'ɓealɓikea na, à warinia à nǝ̀ ngga wal-
luia andǝ Yesu. 

33Lang à yì bwalǝna ban mǝnana à tunǝki ama, Nkpoula Ɓamuru ka, pǝlǝa à 
gballì Yesu kam amur nggun-gangndi, a tarǝia andǝ amǝ'ɓealɓikea mǝnia ɓari 
ka, mwashat ata bui mǝli, sǝ man mwashat ka, ata bui mǝnggare. 

34Pǝlǝa Yesu na ama, “Dâ, twalia wia banì, acemǝnana à surǝ gir mana à pakki 
ka ɗang.” Pǝlǝa à ko caca amur agir-nggurǝu male, à gakia rǝia. 

35Ɓwapǝndǝa came aban sǝnban, sǝ aɓwana-mǝgule oali, ama, “Kǝ amsǝ aɓea 
aɓwana, ɓǝ̀ amsǝ ɓamuri, ɓǝ̀ yì ka, nda Kǝrǝsti, Mǝ'amsǝban mǝnana Ɓakuli tarì 
ka!” 

36Nggearǝ asoje gbal ka, à oali, sǝ à lo à yì pe wi mùr ɓǝlanggun anap mǝhangŋe. 

37Sǝ à na ama, “Ɓǝ̀ a nda murǝm mala amǝ Yahudi ka, amsǝ ɓamuro.” 

38Amuri a kuli arǝ kpamgbang ngga, à gilǝ amǝnia yì acau ka: “ƁWA MƏNIA KA 
NDA MURƏM MALA AMƏ YAHUDI.” 

39Mwashat ata amǝ'ɓealɓikea mǝnana à gballia a kano ka, lo ne Yesu cau 
kyauwikiban gbal ama, “A nda Kǝrǝsti mbak? Amsǝ ɓamuro sǝ wu amsǝ sǝm!” 

40Ɓi mǝɓealɓikea gimbi ne wi ama, “We ka, a ɓanggi Ɓakuli re, yi mǝnana kǝ 
ɓashi mǝ'mwashati mala lú na à kasǝo ka? 

41Ma'sǝm ngga à kasǝa sǝm ɓashi amur mǝsǝcau gir mǝnana sǝm pe ka. Sǝ 
mǝnia yì ɓwa ka pak kǝ mǝɓane ɗang.” 

42Pǝlǝa na ama, “Yesu, ɗenyi nǝ mim ɓǝa kutina a Domurǝm mo ka.” 

43Yesu eari wi ama, “Ɓafo na ǝn nggǝ no ka, yalung ngga a nda atam a la do 
banɓoarna mala Ɓakuli.” 

Lú mala Yesu 
(Matiu 27:45-46; Markus 15:33-41; Yohana 19:28-30) 

44Lang pwari bwalǝna ɓongnwu ka, pǝndǝa yi gir ban, ba bu-pwari tārú mala 
pwari kpana. 

45Lagir mǝnana à kasǝna ban Mǝfele nǝi a Ndàmǝgule mala Ɓakuli ka, kara 
zanza a ɓalǝu. 

46Pǝlǝa Yesu loasǝ gi bang-bang ama, “Dâ! A ɓabuo sǝ ǝn nggǝ pa bangŋo 
mem!” Lang bangŋǝna anggo ka, kara yilǝmi puro. 

47Ɓwamǝgule soje sǝn gir mǝnana kum ban ngga, ɓwangsǝ Ɓakuli, na ama, 
“Ɓafo na, mǝnia yì Ɓwa ka Mǝɓealɓoarna na.” 

48Lang ɓwabunda mǝnana rambǝa ace sǝn gballì Yesu, sǝn gir mǝnana kum ban 
ngga, à wal kikilia, à pǝlǝ nzǝmia à o nǝ bumkiɗikea. 

49Sǝ aɓwana mǝnana à surǝ Yesu, andǝ amamǝna mǝnana à pur andǝi a Galili 
ka, à cam zak, sǝ à kǝ sǝn amǝnia yì agir ka. 

Tsǝkban mala Yesu 
(Matiu 27:57-61; Markus 15:42-47; Yohana 19:38-42) 

50-51Ɓe kǝɓwa nakam lullǝi ama, Yisǝfu, ɓwa Arimatiya mala nzali Yahudi. Yì ka, 
nda aɓalǝ amǝ kurcau mala amǝ Yahudi, ɓwa mǝ'ɓealɓoarne na. Yì ka, gir 
mǝnana aɓwana-mǝgule mala amǝ Yahudi pak ka, earnǝ kǝ ɓe atea ɗang. Yì ka, 
ndarǝ kundǝ yiu mala Domurǝm mala Ɓakuli. 

52Yì nda mana wario aban Bilatus kya zǝm lú Yesu ka. 

53Pǝlǝa kya sulǝ lú, marǝki aɓa nggurbyau pwasǝa, sǝ ci a ɓembe mǝnana à 
tǝmǝni aɓa tali, yi mǝnana à malaká tsǝk kǝɓwa kam raka. 

54Pwari mǝno ka nda pwari gilǝkirǝu ace Sabbat, mǝnana mala nǝ̀ tite ka. 

55Amamǝna mana à yiu andǝ Yesu nǝ Galili ka à o ata Yisǝfu, à kya sǝn ɓembe 
andǝ nongsǝo mǝnana à nongsǝ luí a ɓembe ka. 

56Pǝlǝa à nyare à o a la, à kya alta amuru andǝ amuku agir mǝ'rǝmɓoarne. Sǝ à 
usǝlǝo a Pwari Sabbat, acemǝnana ɓǝa kpata Nzongcau ka. 

Luka 24 

Yesu loapi ɓembe 
(Matiu 28:1-10; Markus 16:1-8; Yohana 20:1-10) 

1A pwari Ladi, pwari mǝdǝmbe anzǝm pwari Sabbat nǝ budǝmbari ɗiɗyal, 
amamǝna twal muku agir mǝ'rǝmɓoarne mǝnana à gilǝkicea ka, sǝ a o a ɓembe. 

2À kya kum tali ka à gǝshini a kun ɓembe. 

3Sǝ lang à kuti ka, à kum lú Mǝtalabangŋo Yesu ɗang. 

4À ndaban ndali nǝ mǝnia yì gir ka, kara aɓwana ɓari nǝ agir-nggurǝu mǝnana 
à kǝ tànzama pǝlilip ka, à came abania. 

5Nǝ ɓangciu a rǝia amamǝna man timuria a nzali. Sǝ aɓwana mǝno nea wia ama, 
“Ace mana sǝ wu kǝ alta ɓwa mǝnana nǝ yilǝmu ka aɓalǝ alú? 

6 Pa kani ɗang, longŋǝna! Wu ɗenyi nǝ cau mǝnana bangga wun yì mana nda a 
Galili ka 

7ama, ‘À nǝ̀ pà Muna mala Ɓwa a bu amǝ'cauɓikea, à nǝ̀ gballì a nggun, sǝ a 
tāruia nongŋo ka nǝ̀ lo nǝ yilǝmu.’ ” 

8Pǝlǝa ɓalǝ amamǝna man kasǝa arǝ acau male. 

9Lang à nyarni ɓembe ɓa-tali ka, à kya ne alaggana mana lum-nong-mwashat 
ka andǝ acili amǝkpate kat. 

10À Maryamu Ɓwa Magdala, andǝ Joana, andǝ Maryamu nggea Jemis, andǝ aɓea 
amamǝna, à nda à yì banggi amǝ'mishan male ce ka. 

11Sǝ yia ka à earnǝ cau mala amamǝne ɗang, abania ka cau mǝɓane na à banggi 
ka. 

12Sǝ Bitǝrus ka lo ɓangŋa aban ká ɓembe; kya kūndǝó sǝ kǝ anggurbyau-mur lú 
na sǝn aban nongŋo ka. Pǝlǝa nyare aban o kǝ ndali nǝ gir mǝnana kumban 
ngga. 

Yesu lǝmndǝ rǝì amur njargula ká Imawus 
(Markus 16:12-13) 

13Àkǝ̀ pwari mǝno ka aɓwana ɓari ata amǝkpata Yesu puro aban ká muna-la 
mǝnana à tunǝki ama Imawus, mana nre andǝ Urǝshalima ka mel tongno nong-
ɓari na ka. 

14À ndarǝ naki acau amur gir mǝnana kumban ngga. 

15Lang à nda aɓa naki acau andǝ ɗiki rǝarǝia amur amǝnia yì agir ka, Yesu nǝ 
nggearǝì ka yiu bwal tea sǝ kǝ gya andǝia aban ká. 

16À sǝni, sǝ ko à gandǝ surǝe ɗang. 

17Pǝlǝa Yesu ɗia ama, “Mana gir nì na wu nakiyia, nǝ pǝlǝki ce arǝ wun aban ká 
ɗe?” À go kusǝia à cam piu, ɓamǝsǝia kiɗiki. 

18Ɓwa mwashat aɓalǝia, lullǝi ama Kǝliyopas, ɗi ama, “A nda kǝ bǝri nǝmurǝo 
a Urǝshalima mǝnana a sǝlǝce agir mǝnana à kumban aɓalǝ anonggeo mǝnia ka 
ɗang?” 

19Pǝlǝa ɗia ma, “A ya gir nani?” À eari wi ama, “Agir mǝnana à kum Yesu Ɓwa 
Nazarat. Yì ka, mǝɓangna mala Ɓakuli na, sǝ ndanǝ rǝcandǝa aɓa cau andǝ turo 
a ɓadǝm Ɓakuli andǝ ɓwapǝndǝa kat. 

20Agbani pǝris andǝ amurǝma ma'sǝm ramte ama ɓǝa kya kasǝi wi ɓashi lú, 
pǝlǝa à gballì a nggun. 

21Sǝm ndanǝ tsǝkɓalǝu ama nda ɓwa mǝnana nǝ̀ yia amsǝ amǝ Isǝrayila ka! 
Ɗǝm ngga tāruia nongŋo nia yalung mǝnana mǝnia yì agir kumban ngga. 

22Nyar ɗǝm ngga, aɓea amamǝna aɓalǝ sǝm yi na sǝm cau ndali. Yalung nǝ 
dǝmbari ka à wario a ɓembe, 

23sǝ à kya kum luí ɗang. À nyare à yì na sǝm ama à sǝn causǝna mala 
amǝturonjar, mǝnana à bangŋa ama ndanǝ yilǝmu ka. 

24Sǝ aɓea aɓwana aɓalǝ sǝm wario a ɓembe à kya kum gir nî anggo kǝla mǝnana 
amamǝna na ka, sǝ yì ka, à sǝni ɗang.” 

25Pǝlǝa Yesu nea wia ama, “Wu gǝmi fat, sǝ ɓamur wun dǝmbǝri arǝ bwalta 
acau mǝnana kat amǝ'ɓangna mala Ɓakuli na ka! 

26Wu sǝlǝ mbo ama dumǝna púp Kǝrǝsti ka nǝ̀ nu tanni nǝ̀ amǝnia yì agir ka, sǝ 
nǝ̀ kutio aɓa gulo male?” 

27Pǝlǝa tite nǝ Nggurcau mala Musa andǝ Kanigir mala amǝ'ɓangna mala Ɓakuli 
kat, bǝlkia wia ɓalǝ acau mǝnana à gilǝia aɓalǝ Amalǝmce amuri ka. 

28Lang à gbashina ban muna-la mǝnana à kǝ ká kam ngga, Yesu pa kǝla nǝ̀ kutio 
a dǝmbǝa, 

29sǝ à ne wi ama, “Nongŋo aban sǝm, pwari kpana, sǝ du mala nǝ̀ pǝndǝa.” Pǝlǝa 
o atea. 

30À yì dumǝna amur girlina ka, yi twal bǝredi, pakki Ɓakuli yàwá, sǝ ɓwani pea 
wia. 

31Anggo ka, kara mǝsǝia mǝnna sǝ à sǝlǝ ama yì na, kara ndǝrmi a rǝia. 

32Sǝ à ɗi rǝarǝia ama, “Ashe pa ɓa sǝ ɓabum sǝm kǝ pi mǝnana nda ban na sǝm 
acau a tanjargula, sǝ kǝ bǝlkia sǝm ɓalǝ Amalǝmce mala Ɓakuli ka ɗang.” 

33Pǝlǝa à lo à nyare a kusǝia aban ká Urǝshalima. À kya kum alaggana male 
mana lum nong-mwashat ka andǝ acilia à dapina abanɓwáná, 

34aban na ama, “Mǝsǝcau na! Mǝtalabangŋo longŋǝni ɓembe nǝ yilǝmu, yi 
pusǝrǝi aban Shiman Bitǝrus!” 

35Amǝnia ɓari ka à na ce gir mǝnana kumia a njargula Imawus ka, andǝ surǝo 
mǝnana à yì surǝ Yesu anzǝm mana ɓwanǝna bǝredi ka. 

Yesu pusǝrǝi aban alaggana male 
(Matiu 28:16-20; Markus 16:14-18; Yohana 20:19-23; Amǝ Mishan 1:6-8) 

36Kunia malaká pwal arǝ acau mǝnana à nakiyi ka ɗang, kara Yesu pusǝrǝi 
aɓalǝia, sǝ nea wia ama, “Ɓǝ̀ rǝ wun pwalo!” 

37À ndali, ɓangciu pakkia wia, à twali kǝla lú na à sǝn ngga. 

38Pǝlǝa nea wia ama, “Palang sǝ ɓangciu bwal wun anggo, sǝ wu do nǝ tuti a 
ɗenyicau ma'wun? 

39Wu sǝn abuam andǝ akusǝam, mǝ nda nǝ ɓamuram! Wu jem, sǝ wu sǝni, 
acemǝnana lú pà nǝ́ nyama andǝ amú kǝla mǝnana wu sǝni mǝ ndanǝia ka 
ɗang.” 

40Lang nania wia anggo ka, pǝlǝa lǝmndǝia wia abui andǝ akusǝi. 

41Sǝ à nda piu aɓa ɗwanyi earnǝ cau a ɓabumia, ata cau mala bumpwasǝa andǝ 
ndali ka, Yesu pǝlǝa ɗia ama, “Wu ndanǝ kǝ girlina kani le?” 

42À twal nji mǝtwane à pe wi. 

43Pǝlǝa é sǝ she, àkǝ̀ mǝsǝia. 

44Pǝlǝa nea wia ama, “Mǝnia ka nda cau mǝnana ǝn bangga wun, mana sǝm nda 
a tarǝ sǝm ngga. Koya gir mǝnana à gilǝì a muram aɓa Nggurcau mala Musa 
andǝ amalǝmce mala Amǝ'ɓangna mala Ɓakuli andǝ Anggyal ka, dumǝna púp à 
nǝ̀ lumsǝo.” 

45Pǝlǝa mǝn ɗenyicau malea ace mǝnana ɓǝa surǝ Amalǝmce mala Ɓakuli. 

46Nyare nea wia ama, “Mǝnia ka nda gir mǝnana à gilǝ ka: Kǝrǝsti Mǝ'amsǝban, 
nǝ̀ nu tanni, nǝ̀ wu, sǝ nǝ̀ loapi ɓembe nǝ yilǝmu, a tāruia pwari. 

47Sǝ cau mala pwanzali a mala vwaki bu arǝ cauɓikea, andǝ twalban cauɓikea 
ka, à nǝ̀ hamnǝi aɓa lullǝi, arǝ anzali kat, à nǝ̀ tite a Urǝshalima. 

48Wu nda ka amǝnakun mala mǝnia yì agir ka aban aɓwana. 

49Ado ka, mǝ nǝ tasǝa wun Bangŋo Mǝfele mǝnana Tárram bangŋa ama nǝ̀ pa 
wun ngga. Sǝa ma wu nǝ̀ kundǝo a Urǝshalima, she ɓǝ̀ rǝcandǝa mǝnana pur nǝ 
kuli sulǝna amur wun ngga.” 

À twal Yesu aban ká kuli 
(Markus 16:19-20; Amǝ Mishan 1:9-11) 

50Pǝlǝa puro andǝia à kya bwal Betani. Loasǝ bui a kuli sǝ tsǝkia wia bu. 

51Nda rǝ tsǝkia wia bu ka, kara nyia, pǝlǝa à twali aban ká a kuli. 

52À peri abani, sǝ à nyare aban ká a Urǝshalima nǝ bumpwasǝa kǝrkǝr. 

53Ko ya pwari ka à kǝ wario aɓa Ndàmǝgule mala Ɓakuli, à kǝ mal pwari malea 
kam aban ɓwangsǝki Ɓakuli. 

Yohana 

Yohana 1 

Cau duk ɓwa 
1Kaniama Ɓakuli nǝ̀ pusǝ ɓanza ka, Cau ni na kam, sǝ mǝno yì Cau ka à nda 
tàrǝia andǝ Ɓakuli; sǝ yì, yì Cau ka Ɓakuli na. 

2A tite ka à nda andǝ Ɓakuli. 

3Nǝ yi sǝ Ɓakuli pusǝ agir kat. Kǝgir pà kàm mwashat mana à pusǝì mǝnana nǝ 
yi sǝ à pusǝì raka. 

4Yì nda tǝr yilǝmu, sǝ mǝnia yì yilǝmu ka yiu nǝ tǎlaban aban ɓwapǝndǝa. 

5Sǝ yì tǎlaban ngga kǝ ta aɓa pǝndǝa sǝ pǝndǝa ka gandǝ bwalte ɗang! 

6  Ɓe ɓwa yiu, mǝnjar mǝnana Ɓakuli turi ka, lullǝi ama Yohana. 

7Yiu yi ne ɓwapǝndǝa cau amur mǝnia yì tǎlaban ngga, ace mǝnana ɓǝ̀ 
ɓwapǝndǝa kat ok mǝnia yì cau ka, ɓǝ̀ é. 

8Yohana nǝ ɓamuri ka nda tǎlabanì ɗang; yì ka, yiu ace na cau amur tǎlabanì. 

9Tǎlaban mǝ'mǝsǝcau nì, mǝnana kǝ ta aban ɓwapǝndǝa kat ka, ndo kǝ yiu a 
ɓanza ka. 

10Yì Cau ka nda a ɓanza, sǝ kat andǝ amani ama nǝ yi sǝ à pusǝ ɓanza ka, ɓanza 
surǝì ɗang. 

11Yiu aban aɓwana mǝnana amale na ka, sǝ amale é ɗang. 

12Sǝ aɓwana mǝnana kat à é, à pa ɓamuria abani ka, pania wia rǝcandǝa ɓǝa 
duk amuna mala Ɓakuli. 

13Ɓǝlban malea ka, mala nkila na andǝ nggūrǝu ɗang. Pa aɓa kpapi mala 
mɓwama andǝ ɓwabura ɗang. Mǝnia ka pe mala Ɓakuli na. 

14Mǝnia yì Cau ka yi duk ɓwamǝpǝnde, sǝ yi duk zuku aɓalǝ sǝm. Sǝm sǝna gulo 
male, gulo mala kǝ̀ Muna mwashat ɓǝrɓǝr, mana pur nǝban Tarrí Ɓakuli ka, 
lumsǝo nǝ ɓwamuru andǝ mǝsǝcau. 

15Yohana ne aɓwana cau amuri nǝ giu mǝcande ama, “Mǝnia ka nda ɓwa 
mǝnana ǝn na wun cau amuri nǝma nda ban yiu a nzǝmam ngga, sǝ yì ka, kutiam 
nǝ gulo, acemǝnana yì ka, ndakam ɗiɗyal sǝ à yì ɓǝlam.” 

16Aɓa ɓwamuru andǝ mǝnbu male sǝ tsǝka sǝm bu kat, kǝ pa sǝm agir 
mǝɓoarne a nzǝmarǝia. 

17Ɓakuli pa sǝm Nggurcau nǝ bu Musa, sǝ nǝ bu Yesu Kǝrǝsti sǝ pa sǝm 
ɓwamuru andǝ mǝsǝcau. 

18Kǝ ɓwa sǝn ma Ɓakuli àkǝ̀ pwari ɗang, she kǝ Muni mǝnana à nda mwashat 
andǝ yi, sǝ nda a nkanggari ka. Yì na tsǝa sǝ sǝm surǝ Tarrí ka. 

Yohana Mǝbatisǝma nda Kǝrǝsti ɗang 
(Matiu 3:1-12; Markus 1:1-18; Luka 3:1-18) 

19Aɓwana-mǝgule mala amǝ Yahudi mǝnana a Urǝshalima ka à túr apǝris andǝ 
amǝ'lawi ɓǝa kya ɗi Yohana ama, yì ka, nda yana le? 

20Yohana sǝmbǝrǝia wia kǝgir ɗang, banggia wia mǝsǝcau ama, “Mǝ nda 
Kǝrǝsti ɗang.” 

21À ɗi ama, “Sǝ we ka a nda yana? A nda Iliya le?” Yohana earia wia ama, “Awo, 
mǝ nda yì ɗang.” Sǝ à ɗi ama, “A nda mǝɓangna mala Ɓakuli mǝnana sǝm nggǝ 
kundǝmuri ka le?” Earia wia ama, “Awo.” 

22A masǝlǝate ka à ɗi ama, “Na sǝm cau mǝnana ɓǝ̀ sǝm nyesǝi aɓwana mǝnana 
à tur sǝm ngga. A kǝ twali ɓamuro ama a nda yana?” 

23Yohana earia wia nǝ cau mala Ishaya mǝɓangna mala Ɓakuli ama, “Mǝ nda 
gìu mǝnana kǝ hama a ɓabondo ka, ama, ‘Wu tsǝk njargula ɓǝ cam kporong ace 
Mǝtalabangŋo.’ ” 

24Aɓea amǝ Farisi mǝnana à turia ka, 

25à ɗi Yohana ama, “Sǝ ɓǝ̀ a nda Kǝrǝsti, ko Iliya, ko mǝno yì mǝɓangna mala 
Ɓakuli raka, palang sǝ a kǝ pakki aɓwana batisǝma?” 

26Yohana earia wia ama, “Ən nggǝ pakki aɓwana batisǝma nǝ múr, sǝ ɓeɓwa na 
came aɓalǝ wun mǝnana wu surǝì raka, 

27yì ka, nda ɓwa mǝnana kǝ yiu a tam tu ka, ǝn kārǝa mǝ nǝ panzǝ anggur-nkura 
male ɗang.” 

28Mǝnia yì gir ka à pè a Betani, a nkaring Nggeasala Jodan, àkǝ̀ ban mǝnana 
Yohana pakkiyi batisǝma kam ngga. 

Yesu nda Mǝgam mala Ɓakuli 
29Ɓe ban fana ka, Yohana sǝn Yesu aban yiu nǝ bani, sǝ pǝlǝa na ama, “Wu sǝn 
Mǝgam mala Ɓakuli, mǝnana twalkiyi cauɓikea mala ɓanza ka! 

30Mǝnia ka nda ɓwa mǝnana ǝn na ce ama, ‘Ɓe ɓwa na kǝ yiu a tam ngga. Yì ka, 
kutiam nǝ gulo, acemǝnana yì ka, ndakam ɗiɗyal sǝ à yì ɓǝlam.’ 

31Nggearǝ mim ngga ǝn surǝì ɗiɗyal ɗang, sǝ tǝr yiu mem mǝnana ǝn nggǝ pakki 
aɓwana batisǝma nǝ mur ka nda ace mǝnana ɓǝa lǝmndǝì amǝ Isǝrayila rǝì ka.” 

32Pǝlǝa Yohana bang gir mǝnana surǝì amuri ka ani: “Ən sǝn Bangŋo mala 
Ɓakuli kǝla kutu, sulǝ nǝ kuli yi do amuri. 

33Ɓǝ́ pà mǝ nǝ surǝì ɗang, ɓǝ̀ Ɓakuli mǝnana tasǝam ama ɓǝn yi pakki aɓwana 
batisǝma nǝ múr ka na nam raka. Nam ama, ‘Ɓwa mǝnana a sǝni Bangŋo mem 

sulǝo yi do amuri ka, nda ɓwa mǝnana nǝ̀ pakki aɓwana batisǝma nǝ Bangŋo 
Mǝfele ka.’ 

34Ən sǝni sǝ ǝn bangcau amuri ama, yì ka, nda Muna mala Ɓakuli.” 

Alaggana mana Yesu tita tunǝia ka 
35Ɓe ban fana ka, Yohana na kano ɗǝm andǝ aɓea alaggana male ɓari. 

36Lang nǝ̀ sǝn Yesu aban kutio ka, na ama, “Wu sǝn Mǝgam mala Ɓakuli!” 

37Lang alaggana mǝnia ɓari à ongŋǝni náná anggo ka, kara à o ata Yesu. 

38Yesu nǝ̀ pǝlǝ rǝì ka, kara sǝnia aban yiu ate, sǝ ɗia ama, “Mana wu earki ce?” 
À eare ama, “Rabbi a ya ban sǝ a pa?” (Rabbi ka ɓālǝi nda Malǝm.) 

39Yesu earia wia ama, “Wu yiu wu yi sǝni.” À pǝlǝa à wario à kya sǝn ban-do 
male. Sǝ à kya do ate ba du. Anggo ka bu-pwari ine nǝ pwarikpǝra na. 

40Ɓe ɓwa mwashat ata mǝnia yì aɓwana ɓari mǝnana à ok cau mǝnana Yohana 
na ka nda Andǝru, mǝ'eam Shiman Bitǝrus. 

41Andǝru pǝlǝa kum mǝ'eambǝi Shiman, sǝ ne wi ama, “Sǝm kumǝna Mezaya 
(Tǝr Mezaya nda Kǝrǝsti, Mǝ'amsǝban mǝnana Ɓakuli bangŋa ama nǝ̀ tasǝi 
ka.)” 

42Sǝ yinǝ Shiman aban Yesu. Yesu sǝni kyap-kyap, sǝ na ama, “A nda Shiman 
muna mala Yohana. À nǝ̀ tunǝo ama, Kefas.” (Tǝr Kefas nda Bitǝrus, ɓālǝi ama, 
Tali.) 

Yesu tunǝ Filip andǝ Nataniyel 
43Ɓe ban fana ka, Yesu twali a ɓabumi ama nǝ̀ o a Galili. Yi kum Filip sǝ ne wi 
ama, “Yiu atam.” 

44Filip ka ɓwa Beseda na, la mala Andǝru andǝ Bitǝrus. 

45Filip alta Nataniyel yi kumi sǝ ne wi ama, “Sǝm kumǝna ɓwa mǝnana Musa 
gilǝgir amuri aɓa malǝmce Nggurcau mala Musa, andǝ mǝnana à gilǝa aɓa 
malǝmce mala amǝ'ɓangna mala Ɓakuli ka, yì Yesu ɓwa Nazarat, muna mala 
Yisǝfu.” 

46Nataniyel na ama, “A Nazarat! Kǝ gir mǝɓoarne nǝ̀ pur a Nazarat gbal?” Filip 
ne wi ama, “Yiu sǝni.” 

47Lang Yesu sǝn Nataniyel aban yiu ka, na cau amuri ama, “Mǝnia ka ɓwa 
Isǝrayila mǝɓafoe na, mǝnana pànǝ nyir a rǝì raka.” 

48Nataniyel ɗi Yesu ama, “A pak lang sǝ a surǝam?” Yesu eari wi ama, “Mǝnana 
a nda a tǝta nggun vwari ka, ǝn angŋa dǝmbǝa ǝn sǝnǝ no, sǝ Filip tunǝo.” 

49Pǝlǝa Nataniyel ne Yesu ama, “Rabbi, a nda Muna mala Ɓakuli! A nda Murǝm 
mala amǝ Isǝrayila!” 

50Yesu ne Nataniyel ama, “A earnǝ mim acemǝnana ǝn banggo nǝma, ǝn sǝno a 
tǝta nggun vwari ka le? A nǝ sǝn agir mǝgulke mǝnana à kuti man ngga.” 

51Yesu nyare nea wia ama, “Ən nggǝ na wun mǝsǝcau, wu nǝ̀ sǝn kuli nǝ mǝnna, 
andǝ amǝturonjar mala Ɓakuli aban eauwe andǝ sulǝo amur Muna mala Ɓwa.” 

Yohana 2 

Yesu tsǝk mur pǝlǝ murɓǝla-nggun anap 
1A tāruia nongŋo ka, à ndanǝ isǝban a Kana a nzali Galili, sǝ nggea Yesu nakam 
abanì. 

2À tunǝ Yesu andǝ alaggana male aban isǝbanì. 

3À nda ɓa pakiɗire ka, mùr ɓǝlanggun anap málá a rǝia. Nggea Yesu yi ne wi 
ama, “Mùr ɓǝlanggun anap malea malǝna.” 

4Pǝlǝa Yesu eari wi ama, “Nnâ, palang sǝ a oasǝam aɓa ce? Bu-pwari mala 
lǝmndǝrǝu mem malaká karǝ peatu ɗang.” 

5Nggea Yesu ne amǝ gau girlina ama, “Wu pak gir mǝnana kat bangga wun 
ngga.” 

6Àkǝ̀ banì ka, aganggǝlang mǝnana à kwária aɓa tali ka à ndakam abanì, yia 
tongno-nong-mwashat; amǝnana amǝ Yahudi kǝ soak mùr aɓalǝia à kǝ lakina 
rǝia nǝi andǝ agir ace peri a ɓadǝm Ɓakuli ka. Ko mǝ ye ka kǝ twal amunabang-
mùr lumi-ɓari ko lumi-tārú. 

7Yesu ne amǝ gau girlina ama, “Wu to mùr wu lumsǝki aganggǝlang.” Sǝ à 
lumsǝkia kat nǝ mur. 

8Sǝ nea wia ama, “Adyan ngga wu ɗarǝa wu kya pe ɓwamǝgule mala pakiɗire 
isǝban.” Pǝlǝa à ɗarǝa à warini wi nǝi. 

9Sǝ ɓwamǝgule mala pakiɗire isǝban o mùr mǝnana à nyesǝi pǝlǝna mùr 
ɓǝlanggun anap ka. Sǝ yì ka, surǝ ban mǝnana à pusǝ mǝnia yì mùr ɓǝlanggun 
anap kam ngga ɗang (sǝ amǝ gau girlina mǝnana à ɗarǝ mùr nǝi ka à sǝlǝna). 
Sǝ pǝlǝa tunǝ bura-manfela a giriban. 

10Sǝ na ama, “Aɓwana pak ka à kǝ yinǝ mùr ɓǝlanggun anap mǝɓoarne a 
dǝmbǝa, ɓǝ̀ abǝri nuna karǝnia ka, sǝ à kǝ yiu nǝ mǝnana twal te ka; sǝ mo ka a 
tsǝk mǝɓoarne a nzǝmo!” 

11Gir'ndǝlǝki mǝnia Yesu pe a Kana, a nzali Galili ka, nda mǝdǝmbe mala agir-
ndali male mǝnana lǝmndǝ gulo male ka. Sǝ alaggana male sǝni à pa ɓamuria 
abani. 

12Anzǝm man ngga, Yesu andǝ ngge andǝ amǝ'eambǝi andǝ alaggana male o a 
Kapanahum sǝ à kya nonggi kam zuku. 

Yesu pǝr amǝ kurkuro a Ndàmǝgule mala Ɓakuli 
(Matiu 21:12-13; Markus 11:15-17; Luka 19:45-46) 

13Lang pwari Lamsan Yalimuru mala amǝ Yahudi gbashina ka, Yesu o a 
Urǝshalima. 

14Kya kum amǝ makki andá, andǝ anzur andǝ akutu, andǝ aɓwana mǝnana à 
dumǝna nǝ do aban nggaɗi boalo ka, aɓa Ndàmǝgule mala Ɓakuli. 

15Pǝlǝa Yesu peau nkamso nǝ nggur sǝ pǝria kat, andǝ anzur, andǝ andá, ɓǝa 
puri Ndàmǝgule mala Ɓakuli. Sǝ ndǝlǝkí agir, mesǝki amǝsǝ-boalo mala amǝ 
nggaɗi boalo. 

16Sǝ ne amǝ makki akutu ama, “Wu pusǝ agir mǝnia ka aban man! Wu kǝa nyesǝ 
Ɓala mala Tárram ɓǝ̀ duk limo ɗang!” 

17Sǝ ɓalǝ alaggana male kasǝa arǝ cau mǝnana Malǝmce na ama, “Rǝɓǝla mem 
arǝ Ɓala mo we Ɓakuli ka, nǝ̀ earke a ɓalǝam kǝla bǝsa.” 

18Aɓwana-mǝgule mala amǝ Yahudi ɗi Yesu ama, “Ya gir'ndǝlǝki na ado a wu 
nǝ pa, mǝnana nǝ̀ lǝmndǝa sǝm ama, Ɓakuli pano rǝcandǝa mala pak mǝnia yì 
gir ka?” 

19Yesu earia wia ama, “Wu arki man yì Ndàmǝgule mala Ɓakuli ka, sǝ aɓa 
nongŋo tārú ka mǝ nǝ loasǝi ɗǝm.” 

20Pǝlǝa amǝ Yahudi ne wi ama, “Ndàmǝgule mala Ɓakuli mǝnana twal amǝɓa 
pǝlǝa lumi-ine-bwamndǝ tongno-nong-mwashat sǝ à ɓè ka, a na ama a wu nǝ 
ɓè aɓa nongŋo tārú?” 

21Sǝ Ndàmǝgule mala Ɓakuli mǝnana Yesu nakiyi ce ka, nda nggūrǝì. 

22Anzǝm mǝnana Yesu longŋǝni ɓembe ka, sǝ ɓalǝ alaggana male kasǝa ama, 
Yesu nania wia. Pǝlǝa à earnǝ Malǝmce andǝ acau mǝnana Yesu nea wia ka. 

Yesu surǝ ɓabum ɓwapǝndǝa 
23Mǝnana Yesu na a Urǝshalima a pwari Lamsan Yalimuru ka, aɓwana pas à sǝn 
agir-ndǝlǝki mǝnana pea ka, pǝlǝa à pà ɓamuria abani. 

24Sǝ Yesu ka earnǝia ɗang, acemǝnana surǝna rǝ ɓwapǝndǝa kat. 

25Yesu pà aban alte ɓǝ̀ kǝɓwa ɓǝ̀ ne wi cau amur ɓwapǝndǝa ɗang, acemǝnana 
yì nǝ ɓamuri ka surǝna rǝ ɓabum ɓwapǝndǝa. 

Yohana 3 

Yesu bǝli Nikodimus ɓa ɓaria ɓǝlban 
1Ɓe ɓwa nakam ata aɓwana-mǝgule, amǝ kurcau mala amǝ Yahudi, mǝnana 
lullǝi ama Nikodimus ka. Nda aɓalǝ amǝ Farisi. 

2Nikodimus yiu aban Yesu nǝ dú, sǝ yi ne wi ama, “Malǝm, sǝm sǝlǝna ama a 
nda mǝkanigir mǝnana Ɓakuli turi ka. Kǝ ɓwa pà kàm nǝ̀ gandǝ pakki agir-
ndǝlǝki mǝnana a pakkiyi ka ɗang, yi mǝnana ɓǝ̀ Ɓakuli pa ate raka.” 

3Yesu eari wi ama, “Mǝ nda ban no mǝsǝcau, ɓǝà ɓǝsǝlǝ ɓǝl ɓwa raka, pà nǝ̀ 
kutio aɓa domurǝm mala Ɓakuli ɗang.” 

4Nikodimus ɗiban ama, “Lang sǝ à nǝ̀ ɓǝsǝlǝ ɓǝl ɓwa mǝnana gulna ka? Nǝ̀ kuti 
a bum ngge ɗǝm sǝ à nǝ̀ ɓǝsǝlǝ ɓǝle le?” 

5Yesu ne wi ama, “Mǝ nda ban no mǝsǝcau, kǝɓwa pà nǝ̀ kuti aɓa domurǝm 
mala Ɓakuli ɗang, she ɓǝà ɓǝlǝni nǝ mur andǝ Bangŋo mala Ɓakuli ka. 

6Tarrû andǝ nggeau na à ɓǝlkiyi ɓwapǝndǝa ka, sǝ ɓǝlban ɓa Bangŋo ka, turo 
mala Bangŋo mala Ɓakuli na. 

7Kǝa ndali nǝ cau mǝnana ǝn banggo nǝma, ‘Dumǝna púp à nǝ̀ basǝ ɓǝl wun 
ngga’ ɗang. 

8Gung kǝ ɓua kǝ o aban mǝnana earce nǝ̀ ká kam ngga. Wu kǝ ok gǝshi, sǝ wu 
surǝ ban mǝnana purkiyi kam andǝ ban mǝnana kákiyi kam ngga ɗang. Anggo 
sǝ ɓwa mǝnana à basǝ ɓǝle aɓa Bangŋo mala Ɓakuli ka pa.” 

9Nikodimus ɗi ama, “Lang sǝ mǝnia yì ɓǝlban ngga nǝ̀ gandǝ pa?” 

10Yesu pǝlǝa eari wi ama, “Nggearǝ we ka a nda ɓwamǝgule aɓa kanigir a nzali 
Isǝrayila, sǝ a surǝ mǝnia yì gir ka ɗang? 

11Mǝ nda ban no mǝsǝcau, gir mǝnana sǝm surǝì, andǝ mǝnana sǝm sǝn ngga, 
nda sǝm nakiyia wun ce ka. Kat andǝ amani ka wu ɓinǝ ak cau mǝnana sǝm kǝ 
na wun ngga. 

12Ən na wun cau mala agir mǝnana a ɓanza man ngga, sǝ wu earnǝ mim ɗang, 
lang sǝ wu nǝ̀ earnǝ mim yì mǝnana ɓǝ̀ ǝn na wun cau mala agir mǝnana a kuli 
ka? 

13Kǝ ɓwa malaká eau a kuli ɗang, she kǝ yì Muna mala Ɓwa mǝnana sulǝ nǝ kuli 
ka. 

14 “Kǝla mǝnana Musa loasǝ n'yau amur gara ɓabondo ka, anggo sǝ à nǝ̀ loasǝ 
Muna mala Ɓwa a kuli,  

15acemǝnana koya ɓwa mǝnana kat pa ɓamuri abani ka ɓǝ̀ kum yilǝmu mǝnana 
málá male pà kàm raka. 

16 “Ɓakuli ka earce ɓanza kǝrkǝr, sǝ yi pâ kǝ̀ Muna male mwashat ace mǝnana 
ɓwa mana kat pà ɓamuri abani ka ɓǝ̀ kǝa kiɗiki ɓǝ̀ ueɓà ɗang, ɓǝ̀ kum yilǝmu 
mǝnana málá male pà kàm raka. 

17Ɓakuli tasǝ Muni ɓǝ̀ yì ɓashì ɓanza ɗang, tasǝì ɓǝ̀ yì amsǝ ɓanza. 

18 “Ɓwa mǝnana kat pa ɓamuri aban Muna mala Ɓakuli ka, pà aɓata ɓashi ɗang. 
Sǝ ɓwa mǝnana kat ɓinǝ pà ɓamuri ka, à angŋa dǝmbǝa à kasǝna ɓashi ɓǝ̀ sulǝo 
amuri, acemǝnana ɓinǝ paɓamuri aban Muna mwashat ɓǝrɓǝr mala Ɓakuli ka. 

19Tǝ́r ɓashi mala Ɓakuli ka nda mǝnana ama, tǎlaban yiu a ɓanza, sǝ ɓwapǝndǝa 
earce pǝndǝa kuti tǎlaban, acemǝnana aturo malea ka amǝɓealɓike na. 

20Ɓwa mǝnana kat mǝɓealɓikea na ka, kǝ ginǝ tǎlaban, sǝ pà nǝ̀ yiu aban 
tǎlaban ɗang, ace mǝnana ɓǝ̀ tǎlaban ɓǝ̀ kǝa lǝmndǝ aturo ɓealɓikea male ɗang. 

21Sǝ ɓwa mǝnana kǝ pak gir aɓa mǝsǝcau ka, kǝ yiu aban tǎlaban, ace mǝnana 
ɓǝ̀ tǎlaban lǝmndǝ aturo male, mǝnana pea nǝ́ ɓanggi Ɓakuli ka.” 

Cau mana Yohana Mǝbatisǝma bangŋa amur Yesu ka 
22Anzǝm man ngga, Yesu andǝ alaggana male nying Urǝshalima sǝ à o arǝ aɓea 
muna-la aɓa nzali Yahudi. À kya pakkia anonggeo kam, aban pakki aɓwana 
batisǝma. 

23 Yohana gbal ka nda aban pak batisǝma a Ainon mǝnana aban Salim ngga, 
acemǝnana mur na abanì kpǝm. Ɓwapǝndǝa camarǝ yiu abani, sǝ kǝ pakkia wia 
batisǝma. 

24(Anggo ka à malaká oasǝ Yohana a ndàkurban peatu ɗang.) 

25Aɓea alaggana mala Yohana andǝ ɓeɓwa Yahudi, à lo makgir amur kuncau 
mala laki rǝu andǝ laki agir ace peri aban Ɓakuli. 

26Sǝ alaggana mala Yohana yiu abani à yì ne wi ama, “Rabbi, ɓalǝo kasǝa arǝ 
ɓwa mǝnana wu nda wunǝi a nkaring Nggeasala Jodan, yì mǝnana a bangga sǝm 
cau amuri ka? Nda kǝ̀ pakki aɓwana batisǝma ka, sǝ aɓwana pwanǝna rǝia kat 
aban ká abani.” 

27Pǝlǝa Yohana na ama: Ɓakuli na kǝ pe ɓwa turo mǝnana nǝ̀ pak ka. 

28Wun, nǝ ɓamur rǝ wun ngga, wu nǝ̀ nakunam mǝnana ǝn bang nǝma, “Mǝ nda 
Kǝrǝsti, Mǝ'amsǝban ɗang. À turam nǝ turo ɓǝn aki wi dǝmbǝa yiu.” 

29Manfela ka mala bura-manfela na; sǝ murǝm gyajam mala bura-manfela 
mǝnana cam aban kundǝe kǝ kwakikiri a rǝì ka, ban kǝ ɓoari wi arǝ ok gi bura-
manfela. Mim gbal ka, ban kǝ ɓoaram arǝ cau mǝno wu banggam ngga. 

30Dumǝna púp ama, nǝ̀ nggǝ lidǝmbǝa nǝ gulo, sǝ mim ngga mǝ nǝ nggǝ amsǝa. 

Ɓwa mǝnana sulǝ nǝ kuli ka 
31Ɓwa mǝnana pur nǝ kuli ka, nda mǝnana ndanǝ gulo kuti acili aɓwana kat ka. 
Ɓwa mǝnana ndakani a ɓanza ka, mala ɓanza na, sǝ acau male ka a mala ɓanza 
na. Sǝ ɓwa mǝnana sulǝ nǝ kuli ka, ndanǝ gulo kuti aɓwana kat. 

32Yì ka, yiu, yi bǝlkuni amur gir mǝnana sǝna sǝ ok ka, sǝ kǝɓwa ak cau male 
ɗang. 

33Sǝ ɓwa mǝnana kat ak cau male ka earǝna ama cau mala Ɓakuli ka mǝsǝcau 
na. 

34Ɓwa mǝnana Ɓakuli turi ka, kǝ na gì Ɓakuli, acemǝnana Ɓakuli soapi wi 
Bangŋo male pupup. 

35Ɓakuli earce Muni sǝ nyinggi wi girbunda kat a bui. 

36Koya ɓwa na sǝ pà ɓamuri aban Muna mala Ɓakuli ka, ndanǝ yilǝmu mǝnana 
málá male pà kàm raka. Sǝ ɓwa mǝnana kat ɓinǝ Muna mala Ɓakuli ka pà nǝ̀ 
kum yilǝmu ɗang, bumlulla mala Ɓakuli ka nǝ̀ ueo amuri. 

Yohana 4 

Yesu na cau andǝ ɓe mɓwama Samariya 
1Yesu sǝlǝ ama amǝ Farisi ongŋǝna ce ama yì ka, nda arǝ kum amǝ kwaɗi te pas 
sǝ nda arǝ pakkia wia batisǝma kuti mala Yohana. 

2(Aɓa mǝsǝcau ka, Yesu nǝ ɓamuri ka pakki kǝɓwa batisǝma ɗang, alaggana 
male na à pakkiyi ka.) 

3Lang Yesu yi sǝlǝ ama amǝ Farisi ongŋǝna ama amǝ kpate nǝ̀ nggǝ̀ lakki ka, 
nying nzali Yahudi, nyare o ɗǝm a nzali Galili. 

4O male ka dumǝni wi púp nǝ̀ ara aɓa nzali Samariya. 

5Lang yina a nzali Samariya ka, pǝlǝa yiu a ɓe la mǝnana à tunǝki ama Saika ka; 
banì sapi nzali mǝnana Yakupu pe muni Yisǝfu a pwaryan ngga ɗang. 

6Tūli-mùr mala Yakupu ka, nda abanì. Yesu aulǝna nǝ gya nǝ pwari zǝkia ka, yi 
do a kun tūli-mùrî nǝ̀ usǝlǝo. 

7Ɓe mɓwama Samariya yiu a to mùr, sǝ Yesu ne wi ama, “Ɗarǝam mur mǝ nu.” 

8(Anggo ka alaggana male warina a kúr girlina aɓa là.) 

9Sǝ mɓwame pǝlǝa ne Yesu ama, “A nda ɓwa Yahudi, sǝ mǝ nda ɓwa Samariya. 
Lang sǝ a nǝ zǝm murnuna a buam yi mǝnana kǝgir kǝ kpapi amǝ Yahudi andǝ 
amǝ Samariya raka?”  

10Yesu eari wi ama, “Ɓǝ̀ a surǝna rǝ ɓoro mǝnana Ɓakuli ndanǝi aceo, andǝ ɓwa 
mǝnana zǝmnggiyio mùr nuna ka, ɓǝ a zǝmni wi mùr mǝnana pākiyi yilǝmu ka, 
sǝ yì ka, nǝ̀ po.” 

11Mɓwame na ama, “Ɓwamǝgule, a panǝ gir nun mur ɗang sǝ tūli ka mǝlime na. 
Ake sǝ a nǝ kum mǝnia yì mur mǝnana kǝ pa yilǝmu ka? 

12A kuti kà sǝm Yakupu mǝnana pà sǝm mǝnia yì tūli, mǝnana yì nǝ nggearǝì, 
andǝ amuni, andǝ agirkusǝu malea à nu mur kam ngga le?” 

13Pǝlǝa Yesu ne wi ama, “Ɓwa mǝnana kat nu mùr man ngga nǝ̀ ok mǝsamur 
ɗǝm. 

14Sǝ ɓwa mana kat nǝ̀ nu mùr mǝnana mǝ nǝ pe wi ka, pà nǝ̀ ok mǝsamur ɗǝm 
ɗang. Mùr mǝnana mǝ nǝ pe wi ka, nǝ̀ duk mgbeaɗe mùr a bumi mana nǝ̀ nggǝ 
pe wi yilǝmu mǝnana te pà nǝ̀ mal raka.” 

15Mɓwame banggi wi ama, “Ɓwamǝgule, pam mǝnia yì mur ka, ace mǝnana 
mǝsamur ɓǝ̀ kǝa walam ɗǝm ɗang, sǝ ɓǝn ngga nyarki kani aban toki mur raka.” 

16Yesu ne wi ama, “Kyane kya tunǝ burrio wu yiu.” 

17Mɓwame ne Yesu ama, “Ən panǝ burra ɗang.” Yesu banggi wi ama, “A bangŋa 
mǝsǝcau yì mǝnana a na ama, a panǝ burra raka. 

18Mǝsǝcau ka nda mǝnana ama, a dumǝna nǝ aburana tongno, sǝ ɓwa mǝno ado 
a nda te ka burrio na ɗang. Cau mǝnana a ne ka mǝsǝcau na.” 

19Mɓwame na ama, “Ɓwamǝgule, ǝn nggǝ sǝni kǝla we ka a nda mǝɓangna mala 
Ɓakuli. 

20Aká sǝm peri aban Ɓakuli amur nkono Gerizim man, sǝ wun amǝ Yahudi ka, 
wu na ama Urǝshalima nda ban mǝnana duk pup sǝm nǝ̀ peri kam ngga.” 

21Yesu eari wi ama, “Mɓwama, earnǝ cau mǝnana ǝn nggǝ banggo ka. Pwari na 
kǝ yiu ka mǝnana peri aban Ɓakuli ka, pà nǝ̀ pa amur nkono man ko aɓa 
Urǝshalima ka ɗang. 

22Wun amǝ Samariya ka, wu kǝ peri aban ɓwa mǝnana wu surǝì raka, sǝ sǝm, 
amǝ Yahudi ka, sǝm surǝna rǝ ɓwa mǝnana sǝm nggǝ peri abani ka. Acemǝnana 
amsǝban ngga pur nǝban amǝ Yahudi. 

23Sǝ pwari na kǝ yiu ka, yale pwari nì yina, mǝnana amǝperi mǝ'mǝsǝcau nì nǝ̀ 
ngga peri aban Ɓakuli nǝ ɓabumia kat nǝ mǝsǝcau. Yia ka à nda ka ulang 
amǝperi mǝnana Ɓakuli earkiyi cea ka. 

24Ɓakuli ka Bangŋo na, sǝ amǝ peri abani ka, dumǝna púp, à nǝ̀ peri nǝ ɓabumia 
kat nǝ mǝsǝcau.” 

25Pǝlǝa mɓwame ne Yesu ama, “Ən sǝlǝna ama, Mǝ'amsǝban mǝnana à kǝ tunǝi 
ama Kǝrǝsti ka nǝ̀ yiu. Ɓǝ̀ yina ka, nǝ̀ yia mǝnggia sǝm ɓalǝ agir kat.” 

26Sǝ Yesu banggi wi ama, “Mim ɓwa mǝnana ado nakiyi cau nǝ we ka, Mǝ nda 
kǝ yì.” 

27Anggo ka, alaggana mala Yesu yi tusǝo, à ndali mǝnana à yì kumi aban na cau 
andǝ mɓwama ka. Sǝ kǝɓwa ɗi mɓwame ama, mana a alkite ka ɗang. Sǝ kǝɓwa 
ɗi gbal ama, ace mana sǝ a kǝ na cau nǝ ɓwame ka ɗang. 

28Sǝ mɓwame nying bàng-mùr male nyare o a la kya ne aɓwana ama, 



214 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

29“Wu yiu, wu yi sǝn ɓwa mǝnana nam koya gir nani ǝn pa aɓa do mem ngga! 
Ko ɓwa man nda Kǝrǝsti Mǝ'amsǝban le?” 

30Pǝlǝa ɓwapǝndǝa puri la à yiu aban Yesu. 

31Anggo ka, alaggana mala Yesu zǝmbǝi wi ama, “Rabbi, yiu li girlina.” 

32Yesu pǝlǝa nea wia ama, “Mǝ ndanǝ girlina mǝnana wu surǝ kǝgir amuri 
raka.” 

33Sǝ alaggana male kutia ɗiki rǝia ama, “Kǝ ɓwa yinǝì wi nǝ girlina le?” 

34Yesu nea wia ama: Girlina mem nda ɓǝn pak gir mǝnana Tárram mana turam 
ngga earkiyi ce, sǝ ɓǝn masǝlǝta turo male mǝnana pam ɓǝn pe ka. 

35Wun nǝ̀ naki mbak ama, ueo zongŋo ine à nǝ̀ pwan girɓaban? Sǝ ǝn nggǝ na 
wun, wu loasǝ amǝsǝ wun, wu sǝn agirɓaban, à ɓǝlna, à karǝna pwano. 

36 Ɓwa mǝnana nda ban pwan girɓaban ngga, Ɓakuli na arǝ pe wi tangnakusǝi, 
sǝ ndarǝ pwan girɓaban mala yilǝmu mǝnana pà nǝ̀ te mal raka; ace mani ka 
mǝ ɓeale andǝ mǝ pwan girɓaban ngga ban nǝ ɓoaria wia a tarǝia. 

37Anggo ka cau mǝnana à kǝ ne ama, “Ɓe ɓwa ɓeale, sǝ ɓeɓwa pwan” ngga, 
dumǝna mǝsǝcau. 

38Ən tasǝ wun, wu kya pwan girɓaban mǝnana wu nda wu ɓeal raka; aɓea 
aɓwana na à ɓeale, sǝ wun ngga wu kya kum tangnakusǝ turo mǝnana à pak ka. 

39Amǝ Samariya pas a mǝno yì là ka à pa ɓamuria aban Yesu ata cau mala 
mɓwama mǝnana banggia wia ama, “Nam koya gir nani ǝn pa aɓa do mem 
ngga.” 

40Lang amǝ Samariyi yiu aban Yesu ka, à yì zǝmbǝi wi ɓǝ̀ do atea, pǝlǝa Yesu do 
pak nongŋo ɓari abania. 

41Ɓwamǝpǝnde pas ɗǝm à yì pa ɓamuri aban Yesu ace cau male. 

42Pǝlǝa yia ka à ne mǝno yì mɓwama ka ama, “Ado ka pa ace cau mo sǝ sǝm pà 
ɓamur sǝm abani ka ɗang, nggearǝ sǝm ngga sǝm ongŋǝni nǝ kir sǝm. Sǝm 
sǝlǝna ama, aɓa mǝsǝcau ka, yì nda Mǝ'amsǝ ɓanza.” 

Yesu twalban rǝkwana mala muna mala ɓe mǝtamurǝm 
(Matiu 8:5-13; Luka 7:1-10) 

43Anzǝm mǝnana Yesu pangŋǝna nongŋo ɓari abanì ka, lo o a Galili. 

44Yesu nǝ ɓamuri ka bangŋǝna ama, “À kǝ pê mǝɓangna mala Ɓakuli gulo a la 
male ɗang.” 

45Lang yi bwalǝna Galili ka, ɓwapǝndǝa gingsǝi à é nǝ bu ɓari, acemǝnana yia 
ka à warina a Urǝshalima aban Lamsan Yalimuru, sǝ à sǝnǝna agir mǝnana Yesu 
pea abanì kat ka. 

46Aɓa gya mala Yesu aɓa nzali Galili ka kya kuti ɗǝm a Kana, la mǝnana tsǝk 
mùr pǝlǝ mùr ɓǝlanggun anap kam ngga. Ɓe mǝtamurǝm na kam a Kapanahum, 
muni ka mǝkwano na. 

47Lang mǝnia yì ɓwa ongŋǝna ama Yesu nyingŋǝna Yahudi yina a Galili ka, pǝlǝa 
wario abani kya zǝmbǝi wi ɓǝ̀ yiu a Kapanahum ɓǝ̀ kya twalban rǝkwana mala 
muni mǝnana nda kúnlú ka. 

48Sǝ Yesu ne wi ama, “Ɓǝ̀ wu sǝn gir-gyambǝliban andǝ gir'ndǝlǝki raka pà wu 
nǝ̀ earnǝ mim ɗang.” 

49Mǝtamurǝmi pǝlǝa ne Yesu ama, “Ɓwamǝgule, yiu atam tu, ce munem 
masǝlǝa a rǝam ɗang.” 

50Yesu ne wi ama, “Kyane, munio pà nǝ̀ wu ɗang.” Ɓwabura man earnǝ cau mala 
Yesu, pǝlǝa nyare aban o. 

51Nda ban o ka, amuna-ɓala male yi kasǝi a njar à ne wi ama, “Munio ka auna, 
rǝì malǝna.” 

52Sǝ ɗia ama, “Nǝ ya bu-pwari sǝ rǝ muna tita mala?” Sǝ à ne wi ama, “Nda yilung 
nǝ bu-pwari mwashat mala pwari, sǝ ɓauwa nyi.” 

53Pǝlǝa ɓalǝ tár muna kasǝa ama, nda aɓa kǝ bu-pwari mǝnana Yesu ne wi nǝi 
ama, “Kyane, munio pà nǝ̀ wu ɗang.” Pǝlǝa yì andǝ amǝ ɓala male pà ɓamuria 
aban Yesu. 

54Mǝnia ka nda ɓaria gir'ndǝlǝki mǝnana Yesu pe ka. Pe anzǝm mǝnana 
nyingŋǝna Yahudi yina a Galili ka. 

Yohana 5 

Yesu twali gbakǝre ban rǝkwana 
1Anzǝm man ngga, Yesu wario a Urǝshalima a ɓe lamsan mala amǝ Yahudi. 

2Aɓa Urǝshalima ka, ɓe guguri nakam a Kun njar mala anzur mǝnana à tunǝki 
nǝ kun mala amǝ Yahudi ama Beseda ka. À gumbǝli nǝ atara tongno. 

3Aɓalǝ amǝnia yì atara ka sǝ amǝ rǝkwana pas, ante, andǝ agbakǝre andǝ 
aɓwana mǝnana aɓea barea wu ka, à kǝ nongŋo [aban kundǝ zurǝì mùr.] 

4Acemǝnana arǝ aɓea apwari ka, mǝturonjar mala Mǝtalabangŋo kǝ zurǝi mùr. 
Anzǝm zurǝi mùr ka, mǝkwano mǝnana ak dǝmbǝa kutio a mùr ka, ɓǝ̀ ya ulang 
kwano ndanǝi ka, nǝ̀ mal kat. 

5Ɓe ɓwabura nakam abanì, pangŋǝna apǝlǝa lumi-tārú-bwamdǝ-tongno-nong-
tārú aban nongŋo nǝ rǝkwana. 

6Yesu sǝni aban nongŋo, sǝ sǝlǝna ama sauwuna aɓa rǝkwana male, pǝlǝa ɗi 
ama, “A kǝ́ earce ɓǝa twalo ban rǝkwana mo le?” 

7Mǝkwano ear ama, “Ɓwamǝgule, ǝn panǝ kǝɓwa a muram, mǝnana ɓǝa zurina 
mùr ka nǝ̀ ramtam aɓa guguri ka ɗang. Ɓǝ̀ mǝ nda ban ɓariki mǝ nǝ kuti ka, kara 
ɓeɓwa nǝ̀ akàm dǝmbǝa.” 

8Yesu ne wi ama, “Lo, twal kala mo o!” 

9Àkǝ̀ banì rǝkwana male malâ, lo twal kala male aban o. Pwari mǝnana à pak 
mǝnia yì gir ka pwari Sabbat na, pwari usǝlǝo mala amǝ Yahudi. 

10Pǝlǝa aɓwana-mǝgule mala amǝ Yahudi ne ɓwa mǝnana à twali wi ban 
rǝkwana ka ama, “Yalung ngga pwari usǝlǝo na, Nggurcau ma'sǝm eare ama wu 
twal kal nongŋo mo a pwari usǝlǝo ɗang.” 

11Pǝlǝa nea wia ama, “Ɓwa mǝnana twalam ban rǝkwana ka nǝ̀ nam ama, mǝ 
twal kala mem mǝ o.” 

12Sǝ à ɗi ama, “Yana ɓwe na no ama wu pak mǝnia yì gir ka?” 

13Ɓwa mǝnana à twali wi ban rǝkwana ka surǝ yana nda Yesu ɗang, acemǝnana 
ɓwapǝndǝa lakki pas abanì, sǝ Yesu kongŋǝna aɓalǝ aɓwana. 

14Anzǝm mani ka Yesu kumi aɓa Ndàmǝgule mala Ɓakuli, sǝ ne wi ama, “Sǝni 
ado ka à twalǝno ban rǝkwana, nying pakki acauɓikea, ɓǝ̀ ana raka gir mǝɓane 
mǝnana kuti mǝno ka nǝ̀ kumo.” 

15Pǝlǝa ɓwe o kya ne aɓwana-mǝgule mala amǝ Yahudi ama Yesu nǝ̀ twali wi 
ban rǝkwana male. 

16Pǝlǝa yia amǝ Yahudi ka à tsǝk Yesu a dǝmbǝa, acemǝnana twalban rǝkwana 
a pwari Sabbat, pwari usǝlǝo. 

17Yesu banggia wia ama, “Ko aya pwari ka Tárram na mur turo, ace mani ka 
dumǝna púp ama, mim gbal ka mǝ nǝ pak turo.” 

18Ace mani ka, aɓwana-mǝgule mala amǝ Yahudi ɓariki kǝrkǝr ama à nǝ̀ wal-lú 
Yesu, acemǝnana yàl nzongcau mala Sabbat nǝmurǝì ɗang, tunǝ Ɓakuli ama 
Tarrí. Anggo ka ndaban karǝ ɓamuri arǝ Ɓakuli. 

Rǝcandǝa mala Yesu Muna mala Ɓakuli 
19Yesu earia wia ama: Ən nggǝ na wun mǝsǝcau, pà mǝ nǝ pak kǝgir aɓa 
ɓamuram ɗang. Kǝ gir mǝnana ǝn sǝn Tárram Ɓakuli pak ka, nda ǝn pakkiyi ka. 
Gir mǝnana kat Tárram pak ka, nda mana ǝn pakkiyi ka. 

20Ɓakuli Tarrû ka kǝ earcem mim Muni, sǝ kǝ lǝmndǝam agir mǝnana kat yì nǝ 
nggearǝì pakkiyi ka. Yale nǝ lǝmndǝam agir mǝgulke mǝnana à kuti man ngga, 
sǝ wun kat wu nǝ̀ nggǝ ndalǝki. 

21Kǝla mǝnana Ɓakuli Tárram kǝ loasǝ alú sǝ kǝ pea wia yilǝmu ka, anggo sǝ 
mim Muni ka mǝ nǝ pea aɓwana mǝnana ǝn earce mǝ nǝ pea wia ka yilǝmu. 

22Tárram nǝ ɓamuri ka kǝ ɓashi kǝɓwa ɗang, panam mim Muni rǝcandǝa mala 
ɓashi kat, 

23ace mǝnana ɓǝ̀ aɓwana kat pam gulo kǝla mǝnana à pe Tárram Ɓakuli ka. 
Ɓwa mǝnana kat pam gulo raka, pà aban pê Tárram mǝnana tasǝam ngga gulo 
ɗang. 

24Mǝ nda ban na wun mǝsǝcau, ɓwa mǝnana kat kǝ ok cau mem, sǝ kǝ pa 
ɓamuri aban Tárram mǝnana tasǝam ngga, ndanǝ yilǝmu mǝnana masǝlǝate pà 
kàm raka. Ɓashi pà nǝ̀ sulǝo amuri ɗang, yì ka, angŋǝna dǝmbǝa yàlǝ́nì lú, 
kutina a yilǝmu. 

25Mǝ nda ban na wun mǝsǝcau, pwari na ban yiu, yale pwari nì pangŋǝna, 
mǝnana aɓwana mana alú na ka à nǝ̀ ok gi Muna mala Ɓakuli, sǝ aɓwana 
mǝnana à o ka, à nǝ̀ long nǝ yilǝmu. 

26Kǝla mǝnana Tárram Ɓakuli nda tǝr yilǝmu ka, anggo gbal panam mim Muni 
ɓǝ̀ ǝn duk tǝr yilǝmu. 

27Sǝ ɗǝm ngga panam rǝcandǝa mala ɓashi, acemǝnana mǝ nda Muna mala 
Ɓwa. 

28Wu kǝa ndali arǝ man ɗang, pwari na kǝ yiu ka, mǝnana alú mana aɓalǝ 
aɓembe malea ka, à nǝ̀ ok gi Muna mala Ɓwa 

29sǝ à nǝ̀ puri ɓalǝ aɓembe. Aɓwana mǝnana à pak mǝɓoarne ka, à nǝ̀ lo à nǝ̀ 
kutia yilǝmu, sǝ aɓwana mǝnana à pak mǝɓane ka, à nǝ̀ lo sǝ à nǝ̀ kum ɓashi. 

30Pa mǝ nǝ pak ɓe kǝgir aɓa rǝcandǝa mem ɗang. Ən nggǝ pak ɓashi mem à pě 
mǝnana Ɓakuli banggam ɓǝn nggǝ pe ka. Ace mani ka, ɓashi mem na amur njari, 
acemǝnana ǝn pa aban ɓariki mǝ nǝ pak gir mǝnana ǝn earkiyice ka ɗang. Kǝ 
nggearǝ mǝsǝrǝ gir mǝnana Tárram mana turam ngga earkiyi ce ka, nda ǝn 
nggǝ pe ka. 

31Ɓǝ̀ ǝn na cau amur ɓamuram ngga, cau mem ka, à pà nǝ̀ é kǝla mǝsǝcau ɗang. 

32Sǝa ma ɓeɓwa na kam mǝnana kǝ nakunam ngga, sǝ ǝn sǝlǝna ama acau 
mǝnana nea a muram ngga mǝsǝcau na. 

33Yohana Mǝbatisǝma nda ɓwa mǝnana wu tasǝ amǝturonjar ma'wun abani, sǝ 
na wun mǝsǝcau a muram ngga. 

34Kat andǝ amani ka, ǝn pa aban came amur nakun mala ɓwamǝpǝnde ɗang; 
mǝ nda ban na anggo ace mǝnana wun ngga ɓǝ̀ wu kum auwa. 

35Yohana ka nda kǝla pitǝla mana kǝ earke sǝ kǝ ta ka, sǝ wun ngga wu eare wu 
nǝ̀ pak banɓoarnado zuku arǝ tǎlaban male. 

36Sǝ mǝ ndanǝ mem yi nakun a muram mǝnana kuti mana Yohana na a muram 
ngga. Agir mǝnana ǝn nggǝ pakkia ka, aturo mǝnana Tárram pam ama ɓǝn 
pakkia ka à nda. À kǝ̀ nakunam, sǝ à kǝ̀ lǝmndǝ ama Tárram nǝ turam. 

37Sǝ Tárram mǝnana tasǝam ngga náná kunam. Wu malaká ok gi àkǝ̀ pwari 
ɗang, sǝ wu malaká sǝn ɓamǝsǝi gbal ɗang. 

38Sǝ wun ngga nggearǝ cau male pa a ɓabum wun ɗang, acemǝnana wu earnǝ 
mim mǝnana Ɓakuli tasǝi ka ɗang. 

39Wu kǝ ɓalla andǝ mǝnggi ɓa Malǝmce, acemǝnana wu kǝ sǝni kǝla a ɓalǝi sǝ 
wu nǝ̀ kum yilǝmu mǝnana málá male pà kàm raka, sǝ aman yì acau wu ɓalkiyi 
ka, mǝ nda à nakiyi cau a muram ngga. 

40Kat andǝ amani ka, wu ɓinǝ yiu a banam ace kum yilǝmu. 

41Ɓwangsǝban mala ɓwapǝndǝa na ǝn alkite ka ɗang. 

42Sǝ mim ngga ǝn surǝna rǝ wun, ɗǝm ngga ǝn sǝlǝna nǝma wu pànǝ earce 
Ɓakuli a ɓabum wun ɗang. 

43Ən yiu aɓa lullǝ Tárram, sǝ wun ngga wu em ɗang, sǝ ɓǝ̀ ɓeɓwa yiu aɓa 
rǝcandǝa male ka wu nǝ̀ earnǝi, wu nǝ̀ é. 

44Lang sǝ wun nǝ̀ earnǝ mim, yi mǝnana wu kǝ earce ak ɓwangsǝban arǝarǝ 
wun, sǝ wu kǝ ɓariki ama wu nǝ̀ kum ɓwangsǝban aban ɓwa mǝnana yì 
mwashat nda Ɓakuli ka ɗang? 

45Wu kǝa sǝni kǝla mǝ nda ɓwa mǝnana nǝ̀ oasǝkimur wun aban Tárram ka 
ɗang. Musa mǝnana wu tsǝkɓalǝ wun a rǝì ka, nda kǝ ɓwa mǝnana nǝ̀ oasǝki 
mur wun ngga. 

46Ɓǝ̀ kàngkàng wu earǝna nǝ Musa ka, ɓǝ́ wu earǝna nǝ mim, acemǝnana mǝ 
nda ɓwa mǝnana Musa gilǝ cau a muram ngga. 

47Sǝ mǝnana wu ginǝ earnǝ gir mǝnana Musa gilǝ ka, lang sǝ wu nǝ̀ earnǝ gir 
mǝnana ǝn na ka? 

Yohana 6 

Yesu linǝ́ aɓwana á-tongno 
(Matiu 14:13-21; Markus 6:30-44; Luka 9:10-17) 

1A ɓe pwari anzǝm man ngga Yesu eauwe a nkaring Garang Galili, mǝnana à 
tunǝki gbal ama, Garang Tiberiya ka. 

2Ɓwabunda mǝlake o ate, acemǝnana à sǝn agir-ndǝlǝki mǝnana twalban 
rǝkwana ka. 

3Yesu pǝlǝa eauwe amur nkono sǝ do andǝ alaggana male. 

4Anggo ka pwari Lamsan Yalimuru mala amǝ Yahudi gbashina. 

5Lang Yesu loasǝ muri sǝn nggea lakki mala ɓwapǝndǝa aban yiu abani ka, 
pǝlǝa ɗi Filip ama, “Ake sǝ sǝm nǝ̀ kúr girlina mǝnana aɓwabunda man kat nǝ̀ 
lì ka?” 

6Yesu na mǝnia yì cau ka nǝ̀ mwam Filip; aɓa mǝsǝcau ka surǝna rǝ gir mǝnana 
nǝ̀ pak ka. 

7Filip eari wi ama, “Ko ɓǝ̀ dinari na à nǝ̀ walo ace kúr girlina mǝnana ɓǝ̀ ko ya 
ɓwa nani ka ɓǝ̀ li ka, pà nǝ̀ karǝ ɗang.” 

8Sǝ ɓeɓwa mwashat aɓalǝ alaggana male, Andǝru mǝ'eam Shiman Bitǝrus, ne 
Yesu ama, 

9“Ɓe mǝlagga nia a kani nǝ agbatali nɗǝmo muku-bale tongno andǝ anji ɓari, sǝ 
mǝno ka, nǝ̀ karǝ man aban mǝnia yì lakki mala ɓwabunda ka.” 

10Yesu ne alaggana male ama, “Wu ne aɓwana ɓǝa dumnǝdo.” Pǝlǝa yia kat à do 
amur munabondo abanì. (Laki mala aburana nǝmurǝia ka bwal á-tongno.) 

11Yesu pǝlǝa twal akuro-nɗǝmo, pakki Ɓakuli yàwá, sǝ gaki aɓwana mǝno à 
dumnǝdo ka. Anggo sǝ pang nǝ anji. Yia mǝno kat ka à lili girlina kárǝìa. 

12Anzǝm mǝnana à ɗǝmnggina kat ka, pǝlǝa Yesu ne alaggana male ama, “Wu 
ramnggi acili girlina mǝnana à ué ka ace mǝnana kǝgir ɓǝ̀ kǝa kìɗìkì ɗang.” 

13Pǝlǝa à ramnggi ɓwanggine girlina mǝnana ɓwapǝndǝa li sǝ à nying cili aɓa 
kuro-nɗǝmo muku-bale tongno ka, à lumsǝki andakade lum-nong-ɓari nǝia. 

14Lang aɓwana mǝno nǝ sǝn gir'gyambǝliban mǝnana Yesu pe ka, à na ama, 
“Mǝsǝcau, mǝnia yì ɓwa ka nda mǝɓangna mala Ɓakuli mǝnana sǝm kundǝkiyi 
yiu male a ɓanza ka!” 

15Sǝ lang Yesu yi sǝlǝna ama, à ndo à nǝ̀ yia bwali à nǝ̀ ci ɓǝ̀ dupia wia murǝm 
púp ka, pǝlǝa nyar zàng amur nkono nǝmurǝì. 

Yesu gya amúr mùr 
(Matiu 14:22-33; Markus 6:45-52) 

16Lang pwari kpana ka, alaggana mala Yesu kuti aban ká a kun garang. 

17À kya eauwe aɓa waru à nǝ̀ nyare aban o a nkaring garang a Kapanahum. 
Anggo ka ban bwalǝna sǝ Yesu malaká yiu abania ɗang. 

18Banì sau ɗang nggea gung mǝcande lo ɓua sǝ nda rǝ eaki nkono amúr mùr. 

19Anzǝm mǝnana à samsǝna, à bwalǝna kǝla mel tārú ko ine ka, kara à sǝn Yesu 
aban gya amúr mùr, kǝ yiu nǝ ban waru, sǝ yia ka ɓangciu pakkia wia kǝ̀rkǝ́r. 

20Sǝ Yesu banggia wia ama, “Mǝ nda, ɓǝ̀ ɓangciu ɓǝ̀ kǝa pakka wun ɗang.” 

21Pǝlǝa à eare à twali atea aɓa waru, sǝ zuku ka waru yi kpashina a kún múr 
aban mǝnana à tsǝk muria kam ngga. 

Aɓwana alta Yesu 
22Ban fana ka, ɓwabunda mǝnana ueo a nkaring mur mǝnana Yesu nyi ka, à yì 
sǝlǝ ama, kǝ waru na mwashat abanì, sǝ à sǝlǝna ama Yesu eauwe ata alaggana 
male ɗang, sǝ o malea ka pà atea ɗang. 

23Aɓea waru mǝnana à pùr a Tiberiya ka à yiu à kya kpashi tu nǝ́ ban mǝnana 
Mǝtalabangŋo pak yàwá amur girlina sǝ pè ɓwapǝndǝa à li kam ngga. 

24Lang ɓwabunda sǝni ka Yesu andǝ alaggana male pà abanì raka, à kutiki aɓalǝ 
awaru mǝno sǝ à o a Kapanahum, aban alta Yesu. 

Yesu nda girlina mala yilǝmu 
25Lang à yì kumǝni a ɓe nkaring garang ngga, à ɗi ama, “Rabbi, a ya pwari sǝ a 
yiu kani?” 

26Yesu earia wia ama, “Mǝ nda ban na wun mǝsǝcau, wu pà aban altam 
acemǝnana wu sǝn agir-ndǝlǝki ka ɗang, nda ace girlina mǝnana wu li wu 
ɗǝmnggi ka. 

27Sǝ wu kǝa wu pak turo ace girlina mǝnana kǝ kiɗiki ka ɗang; wu pak turo ace 
girlina mǝnana nǝ̀ pà wun yilǝmu mǝnana málá male pà kàm raka. Mǝnia ka 
nda girlina mǝnana Muna mala Ɓwa nǝ̀ pà wun ngga, acemǝnana Tarrû, yì 
Ɓakuli ka, tsǝngŋǝna bui ama earǝna nǝi.” 

28Pǝlǝa à ɗi Yesu ama, “Mana sǝm nǝ̀ pa ace mǝnana ɓǝ̀ sǝm pak gir mana Ɓakuli 
earce ama ɓǝ̀ sǝm pak ka?” 

29Yesu earia wia ama, “Gir mǝnana Ɓakuli earkiyice ama ɓǝ̀ wu pak ka, nda 
mǝnana ama, wu pa ɓamur wun aban ɓwa mǝnana turi ka.” 

30À ɗi Yesu ama, “Sǝ, ya ulang gir pa-ndǝlǝki na a nǝ pa ace mǝnana ɓǝ̀ sǝm sǝni 
sǝ ɓǝ̀ sǝm earnǝ we ka? Mana a wu nǝ pa? 

31Aká sǝm li girlina mǝnana à tunǝki ama ‘Manna’ ka aɓa gya malea a ɓabondo. 
Malǝmce na ama, ‘Musa pea wia girlina mǝnana pur nǝ kuli ka ɓǝa li.’ ” 

32Yesu nea wia ama, “Mǝ nda ban bangga wun mǝsǝcau, Musa nǝ̀ pa wun girlina 
mǝnana pur a kuli ka ɗang, Tárram na pà wun ngga. Sǝ adyan ngga ndya kǝ pà 
wun girlina mǝ'mǝsǝcau nì mǝnana pur a kuli ka. 

33Girlina mǝ'mǝsǝcau nì mǝnana Ɓakuli pākiyi ka nda Ɓwa mǝnana sulǝ nǝ kuli 
sǝ kǝ pe ɓanza yilǝmu ka.” 

34À ne Yesu ama, “Ɓwamǝgule, wú kǝ̀ pa sǝm mǝnia yì girlina ka pwari-pwari.” 

35Pǝlǝa Yesu bangŋa ama: “Mǝ nda girlina mala yilǝmu. Ɓwa mǝnana kat yiu 
abanam ngga pà nǝ̀ ok nzala ɗǝm ɗang, sǝ ɓwa mǝnana kat pàɓamuri abanam 
ngga pà nǝ̀ ok mǝsamur ɗang ko bǝti. 

36Sǝ ado ka ǝn bangga wun ama wu sǝnǝ nam nǝ amǝsǝ wun sǝ kat andǝ amani 
ka wu earnǝ mim ɗang. 

37Ɓwa mǝnana kat Tárram pam ngga nǝ̀ yiu abanam, sǝ ɓwa mǝnana kat yiu 
abanam ngga pà mǝ nǝ ɓínǝì ɗang. 

38“Ən sulǝ nǝ kuli ace pak gir ɓamuram ɗang, ǝn yiu ace pak turo mala Tárram 
mǝnana tasǝam ngga. 

39Sǝ mǝnia ka nda kànì mala Tárram mǝnana tasǝam ngga, ama ɓǝn ngga turta 
kǝɓwa aɓalǝ aɓwana mǝnana pam ngga ɗang, sǝ a kun mani ka ɓǝn loasǝia kat 
nǝ yilǝmu a masǝlǝata apwari. 

40Gir mǝnana Tárram earkiyice ka, nda mǝnana ama ɓwa mana kat sǝn Muni sǝ 
paɓamuri abani ka, ɓǝ̀ kum yilǝmu mǝnana málá male pà kàm raka, sǝ mim gbal 
ka mǝ nǝ loasǝi nǝ yilǝmu a masǝlǝata apwari.” 

41Ace mǝno yì cau ka aɓwana-mǝgule mala amǝ Yahudi tita nggwani 
acemǝnana Yesu bangŋa ama yì ka, nda girlina mǝnana sulǝ nǝ kuli ka. 

42À bangŋa ama, Yesu ka nda muna mala Yisǝfu, mǝnana à surǝ tarrí andǝ ngge 
ka. Sǝ palang, adyan sǝ nǝ̀ na ama, sulǝ nǝ kuli? 

43Pǝlǝa Yesu earia wia ama: “Wu ɗeki nggwani a rǝarǝ wun. 

44Kǝɓwa pà nǝ̀ yiu abanam, mǝnana ɓǝ̀ Tárram mana turam ngga nǝ̀ nunni a 
rǝam raka. Sǝ mim ngga mǝ nǝ loasǝi nǝ yilǝmu a masǝlǝata apwari. 

45Kǝla mǝnana à gilǝì aɓa Malǝmce mala amǝ'ɓangna ka: ‘Yia kat ka, Ɓakuli na 
nǝ̀ kania wia gir ka.’ Lǝmndǝ ama, ɓwa mǝnana kat kǝ kwaki kiri arǝ Ɓakuli 
Tarrû sǝ kǝ kànì abani ka, nǝ̀ yiu abanam. 

46“Mǝnia ka pa aban lǝmndǝ ama, ɓe kǝ ɓwamǝpǝnde ka sǝnǝna Ɓakuli ɗang; 
kǝ mim ɓwa mǝnana pur nǝban Ɓakuli ka, nda kǝ mana sǝn Ɓakuli Tarrû ka. 

47Mǝ nda ban bangga wun mǝsǝcau, ɓwa mǝnana paɓamuri abanam ngga, 
ndanǝ yilǝmu mǝnana málá male pà kàm raka. 

48“Mǝ nda girlina mala yilǝmu. 

49Aká wun li girlina mǝnana à tunǝki ama ‘Manna’ ka a ɓabondo, sǝ kat andǝ 
amani ka à wu. 

50Sǝ girlina mǝnana pur nǝ kuli ka ndya ka. Ɓwa mǝnana kat li mǝnia yì girlina 
ka pà nǝ̀ wu ɗang. 

51Mǝ nda girlina mala yilǝmu mǝnana sulǝ nǝ kuli ka. Ɓwa mǝnana kat li mǝnia 
yì girlina ka nǝ̀ dumnǝ yilǝmu mǝnana málá male pà kàm raka. Sǝ mǝnia yì 
girlina ka nyam nggūrǝam na, mǝnana mǝ nǝ pa ace mǝnana ɓǝ̀ ɓanza kum 
yilǝmu ka.” 

52Pǝlǝa amǝ Yahudi kutia makgir a rǝarǝia, sǝ à na ama, “Lang sǝ ɓwa man nǝ̀ 
pà sǝm nyam nggūrǝi ama ɓǝ̀ sǝm li?” 

53Yesu banggia wia ama: “Mǝ nda ban bangga wun mǝsǝcau, ɓǝ̀ wu li nyam 
nggurǝ Muna mala Ɓwa sǝ wu nu nkile raka, wu pànǝ yilǝmu aɓalǝ wun ɗang. 

54Ɓwa mǝnana kat li nyamam sǝ nu nkilem ngga, ndanǝ yilǝmu mǝnana málá 
male pà kàm raka, sǝ mǝ nǝ loasǝi nǝ yilǝmu a masǝlǝata apwari. 

55Acemǝnana nyam nggūrǝam ngga girlina mǝ'mǝsǝcau nì na, sǝ nkilem ngga 
gir nuna mǝ'mǝsǝcau nì na. 

56Ɓwa mǝnana kat li nyam nggūrǝam, sǝ nu nkilem ngga, nda aban do a ɓalǝam, 
sǝ mim gbal mǝ ndanǝ do a ɓalǝi. 

57“Kǝla mǝnana Tárram mana nǝ yilǝmu ka turam, sǝ àtàcau male sǝ ǝn dum nǝ 
yilǝmu ka, anggo gbal ɓwa mǝnana li nyam nggūrǝam ngga nǝ̀ dum nǝ yilǝmu 
àtàcau mem. 

58Mǝnia ka nda girlina mǝnana sulǝ nǝ kuli ka. Pà kǝla ‘Manna’ mǝnana aká wun 
li sǝ nǝ nzǝmo ka à yì wuki ka ɗang. Sǝ ɓwa mǝnana li nyam nggūrǝam ngga pà 
nǝ̀ wu ɗang, nǝ̀ kum yilǝmu mǝnana pà nǝ̀ mal raka.” 

59Yesu banggí amǝnia yì acau ka, mǝnana nda aban kanigir aɓa ndakpapi mala 
amǝ Yahudi aɓa Kapanahum ngga. 

Acau Yilǝmu mǝnana málá male pà kàm raka 
60Amǝkpate pas ok man yì cau ka sǝ à na ama, “Man yi kanigir ka kwanǝna, yana 
nǝ̀ gandǝ é?” 

61Kǝɓwa ne wi ɗang, sǝ Yesu ka sǝlǝna ama alaggana male na aban nggwani 
amur man yì kanigir ka, pǝlǝa nea wia ama, “Kanigir man tsǝk wun bum wun 
kiɗiki le? 

62Mana nǝ̀ duk ɗenyicau ma'wun yi mǝnana ɓǝ̀ wu sǝn Muna mala Ɓwa aban o 
a kuli aban mǝnana pur kam ngga? 

63Bangŋo mala Ɓakuli na pākiyi yilǝmu ka; ɓariki mala ɓwapǝndǝa pa nǝ̀ pà 
yilǝmu ɗang. Acau mǝnana ǝn bangga wun ngga a mala bangŋo na andǝ yilǝmu. 

64Sǝ aɓea aɓwana ata wun ngga à earnǝ cau mem ɗang.” Yesu ka angŋǝna 
dǝmbǝa surǝna rǝ aɓwana mǝnana à earnǝi raka, andǝ ɓwa mǝnana nǝ̀ ngga 
me ka. 

65Pǝlǝa nea wia ama, “Mǝnia ka nda gir mǝnana tsǝa sǝ ǝn na wun ama, kǝɓwa 
pà nǝ̀ gandǝ yiu abanam ɗang, she ɓǝ̀ Tárram earǝnì wi ka.” 

66Ace cau mǝnana Yesu na ka, twal àkǝ̀ pwari mǝno ka, amǝkpate pas nyari te, 
à o à ɗeki. 

67Yesu pǝlǝ rǝi aban alaggana male mana lum-nong-ɓari ka sǝ ɗia ama, “Sǝ wun 
ngga, wu nǝ̀ o gbal le?” 

68Shiman Bitǝrus eari wi ama, “Mǝtala sǝm, aban yan sǝ sǝm nǝ̀ ká le? A nda 
mǝnana nǝ cau mala pà yilǝmu mǝnana pà nǝ̀ mal raka. 

69Sǝ adyan ngga sǝm pànà ɓamur sǝm, sǝ sǝm sǝlǝna ama a nda kǝ Mǝfele 
mǝnana pur aban Ɓakuli ka.” 

70Pǝlǝa Yesu pa eare ama, “Ən tar wun, wun lum-nong-ɓari. Sǝ ɓeɓwa ata wun 
ngga shetan na!” 

71Yahuda muna mala Shiman Iskariyoti, nda ɓwa mǝnana Yesu nakiyi cau 
amuri ka. Kat andǝ amani ama nda aɓalǝ alaggana male mǝnana lum-nong-ɓari 
ka, yì nda ɓwa mǝnana nǝ̀ ngga me ka. 

Yohana 7 

Amǝ'eam Yesu earnǝi ɗang 
1Anzǝm man ngga, Yesu gya aɓa nzali Galili; eare kutio aɓa bu-nzali Yahudi 
ɗang, acemǝnana aɓwana-mǝgule mala amǝ Yahudi mǝnana akano ka, à nda 
ban alte à nǝ̀ wal-lui. 

2Sǝ lang Lamsan Doagumli, mala amǝ Yahudi gbashina ka, 

3amǝ'eam Yesu ne wi ama, “Kyane a bu-nzali Yahudi, ace mǝnana ɓǝ̀ alaggana 
mo ɓǝa kya sǝn agir-ndali mǝnana a kǝ pea ka. 

4Kǝɓwa pà kàm mǝnana kǝ earce ɓǝ̀ aɓwana surǝì, sǝ nǝ̀ nggǝ pakki aturo aɓa 
sǝmbǝrǝa ka ɗang. Sǝ acemǝnana a kǝ pakki amǝnia yì agir ka, puro lǝmndǝ rǝo 
ɓǝ̀ ɓanza surǝo.” 

5Nggearǝ amǝ'eam Yesu nǝ ɓamuria ka, à earnǝi à paɓamuria abani ɗang. 

6Pǝlǝa Yesu nea wia ama, “Pwari mem mǝnana mǝ nǝ pur nǝi a banfana ka, 
malaká karǝ peatu ɗang, sǝ ma'wun ngga koya pwari ka ma'wun na. 

7Ɓanza pa nǝ ɓinǝ mǝsǝ wun ɗang, sǝ mim ngga kǝ ɓinǝ mǝsǝam, acemǝnana 
ǝn nggǝ bang aɓealɓikea mǝnana kǝ pak ka. 

8Wu kyane. Mim ngga pà mǝ nǝ ká ado ɗang, acemǝnana pwari mem malaká 
karǝ ɗang.” 

9Anzǝm mǝnana Yesu bangŋǝnia wia cau anggo ka, pǝlǝa akrǝi zuku a Galili. 

Yesu wario aban Lamsan Doagumli 
10Anzǝm mǝnana amǝ'eambǝi umna aban Lamsan ka, Yesu gbal ka wario 
ɗǝong, pusǝrǝi ɗang. 

11Aɓwana-mǝgule mala amǝ Yahudi camarǝ alte aban Lamsan, à kǝ ɗikiban 
ama, “Ɓwe na ake le?” 

12Aɓwabunda kǝ na cau nggùr-nggùr amur Yesu. Aɓea ɓwana ama, “Yì ka, ɓwa 
mǝɓoarne na.” Sǝ aɓea ɓwana gbal ka ama, “Awo, yì ka, mǝswarkiban na.” 

13Sǝ kǝɓwa puro na cau bwāng amuri ɗang, acemǝnana à kǝ ɓanggi aɓwana-
mǝgule mala amǝ Yahudi. 

14Lang à warina ɗār aɓa Lamsan, à gauwuni a tsuru ka, Yesu kutio aɓa 
Ndàmǝgule mala Ɓakuli, pǝlǝa tita kani aɓwana gir. 

15Sǝ aɓwana-mǝgule mala amǝ Yahudi ka à ndali kǝrkǝr, à na ama, “Lang sǝ ɓwa 
man surǝ gir ani kǝrkǝr, yi mǝnana kǝɓwa kani wi raka?” 

16Pǝlǝa Yesu nea wia ama: Agir mǝnana ǝn nggǝ kania wun ngga à mem na ɗang, 
à pur aban Ɓakuli mǝnana tasǝam ngga. 

17Ɓwa mǝnana kat earǝna ama nǝ̀ pak gir mǝnana Ɓakuli earkiyi ce ka, nǝ̀ sǝlǝa 
ko kanigir mem ngga pur nǝ ban Ɓakuli, ko mala ɓamuram na ǝn nggǝ na ka. 

18Ɓwa mǝnana kǝ na cau aɓa ɓamuri ka, gulo mala ɓamuri na alkiyite ka, sǝ 
ɓwa mǝnana kǝ pak gir ace gulo mala ɓwa mǝnana turi ka, ɓwa mǝ'mǝsǝcau nì 
na, ɓe kǝgir nyir pa a ɓalǝi ɗang. 

19Musa nǝ̀ pa wun Nggurcau re? Sǝ kǝɓwa ata wun kpate ɗang. Ace mana sǝ wu 
kǝ earce ama wu nǝ̀ wal-luem? 

20Ɓwabunda mǝnana ram ngga ne wi ama, “We ka, kukwar na a rǝo. Yana 
alkiyito ama nǝ̀ wal-luio?” 

21Pǝlǝa Yesu earia wia ama, “Ən pak gir'ndǝlǝki mwashat ɓǝrɓǝr a pwari 
Sabbat, sǝ wun kat ka wu pak ndali. 

22Musa pà wun Nggurcau mala kasǝ-ɓatau kat andǝ amani ama yì nǝ̀ tite raka, 
aká wun nǝ̀ tite. Ace mani ka wu kǝ kasǝi muna ɓate a pwari Sabbat, pwari 
usǝlǝo. 

23Ɓǝ̀ pwari mana à tsǝa ace kasǝi muna-ɓwabura ɓate, kpa a pwari Sabbat, 
pwari usǝlǝo ka, wu kǝ lidǝmba nǝ pe, ace mǝnana ɓǝa kǝa yàl Nggurcau mala 
Musa raka. Palang sǝ bum wun lullo a rǝam acemǝnana ǝn twali ɓwa ban 
rǝkwana a pwari Sabbat ka? 

24Wu kǝa wu pak ɓashi ace sǝn ɓamǝsǝu ɗang. Wu pak ɓashi amur gir mǝnana 
mǝsǝcau na ka.” 

Yesu ka, nda Kǝrǝsti, Mǝ'amsǝban le? 



225 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

25Pǝlǝa aɓea amǝ Urǝshalima na ama, “Nggearǝ ɓwa mǝnia na mbak aɓwana-
mǝgule mala amǝ Yahudi alkiyite ama à nǝ̀ wal-lui ka re? 

26Sǝ ndya came kǝ na cau a banfana ka, sǝ kǝɓwa loasǝ kun a rǝì ɗang. Ko 
aɓwana-mǝgule ka, à earǝna adyan ama mǝsǝcau yì ka, nda Kǝrǝsti, yì ɓwa 
mǝnana Ɓakuli tarrì ka le? 

27Màlà mǝnia yì ɓwa ka sǝm surǝna rǝ ban mǝnana pur kam ngga. Sǝ ɓǝ̀ Kǝrǝsti 
yiu ka, kǝɓwa pà nǝ̀ surǝ ban mǝnana pur kam ngga ɗang.” 

28Mǝnana Yesu na ban kanigir aɓa Ndàmǝgule mala Ɓakuli ka, loasǝ gi kpǝm na 
ama, “Kàngkàng wu surǝam andǝ ban mǝnana ǝn pur kam ngga? Mim ngga ǝn 
yiu ace cau mala ɓamuram ɗang. Tárram mǝnana tasǝam ngga mǝ'mǝsǝcau na. 
Wun ngga wu surǝì ɗang. 

29Mim ngga ǝn surǝì, acemǝnana abani sǝ ǝn puro, sǝ yì nǝ̀ turam.” 

30Lang Yesu bangŋǝna cau man anggo ka, aɓwana-mǝgule mala amǝ Yahudi 
ɓariki ama à nǝ̀ bwali, sǝ kǝɓwa tsǝk bu a rǝì ɗang, acemǝnana pwari male 
malaká pak ɗang. 

31Sǝ aɓa mǝno anggo kat ka aɓwana pas aɓalǝ aɓwana mǝnana à ram ngga à pà 
ɓamuria aban Yesu. À kǝ na ama, “Ɓǝ̀ Kǝrǝsti, yì ɓwa mǝnana Ɓakuli tarrì, yiu 
ka, nǝ̀ yia pakki agir-ndǝlǝki mǝnana à kuti mana mǝnia yì ɓwa ka pakkia ka 
le?” 

À tasǝ amǝ yalban ɓǝa kya bwal Yesu 
32Amǝ Farisi ok ɓwabunda aban sherǝ amǝnia yì acau ka amur Yesu, pǝlǝa yia 
andǝ agbani pǝris tasǝ amǝyal Ndàmǝgule mala Ɓakuli ama ɓǝa kya bwali. 

33Yesu nea wia ama, “Mǝ ndakani ado ata wun zuku, sǝ mǝ nǝ nyare mǝ nǝ o 
aban Tárram mǝnana tasǝam ngga. 

34Wu nǝ̀ altam, sǝ pa wu nǝ̀ kumam ɗang; sǝ ban mǝnana mǝ ndakam ngga pa 
wu nǝ̀ gandǝ ká kam ɗang.” 

35Sǝ aɓwana-mǝgule mala amǝ Yahudi nacau a rǝarǝia ama, “Nggearǝì ka, ake 
sǝ nǝ̀ ká le, mǝnana pa sǝm nǝ̀ sǝni raka? Ko nǝ̀ ká aban aɓwana ma'sǝm mǝnana 
à mesǝkea arǝ ala mala amǝ Gǝrik ka, sǝ nǝ̀ ngga kania amǝ Gǝrik agir gbal le? 

36Sǝ ɓālǝi aman, yi mǝnana na ama, sǝm nǝ̀ alte sǝ pà sǝm nǝ̀ kumi ɗang; sǝ ɗǝm 
ngga na ama, ban mǝnana ndakam ngga pà sǝm nǝ̀ gandǝ ká kam ɗang?” 

Mùr mǝnana kǝ pa yilǝmu ka 
37A masǝlǝata pwari, mǝnana ndà pwari mǝgule mala Lamsan ngga, Yesu lo 
came sǝ loasǝ gi kpǝm na ama, “Ɓwa mǝnana kat kǝ ok mǝsamur ka ɓǝ̀ yiu 
abanam ɓǝ̀ yi nu. 

38Ɓwa mǝnana kat pà ɓamuri abanam ngga, a bumi sǝ amealmur mala mur 
mǝpà yilǝmu nǝ̀ puro, à nǝ̀ nggǝ ɓangŋa, kǝla mǝnana Malǝmce na ka.” 

39Yesu naban na cau amur kǝ Bangŋo mǝnana aɓwana mana à pà ɓamuria abani 
ka, à nǝ̀ ngga kum ngga. Sǝ a pwari mǝno gbal anggo ka à malaká pà Bangŋo ni 
ɗang, acemǝnana Yesu malaká loapi ɓembe kutia aɓa gulo male peatu raka. 

Kun aɓwana gaki amur Yesu 
40Lang à nǝ̀ ok cau mǝnana Yesu na ka, aɓea ɓwana na ama, “Mǝsǝcau na, mǝnia 
yì ɓwa ka nda Mǝɓangna mala Ɓakuli mǝnana sǝm kundǝkiyi ka.” 

41Sǝ aɓea ɓwana na ama, “Kǝ yì nda Kǝrǝsti, Mǝ'amsǝban.” Aɓea ɓwana bangŋa 
ama, “Palang sǝ Kǝrǝsti ka nǝ̀ pur a Galili? 

42Malǝmce na ama, Kǝrǝsti Mǝ'amsǝban ngga nǝ̀ pur a tau mala Dauda, sǝ à nǝ̀ 
ɓǝli a Betalami, la mǝnana Dauda dukam ngga.” 

43Kara kun aɓwana gakina amur Yesu. 

44Aɓea aɓwana ka eare malea ka à nǝ̀ bwal Yesu, sǝ kǝɓwa gandǝ tsǝk bu a rǝì 
ɗang. 

Ɗwanyi pa ɓamuru mala aɓwana mǝgule mala amǝ Yahudi 
45Sǝ lang amǝyal Ndàmǝgule nyarǝna ka, agbani pǝris andǝ amǝ Farisi ɗia ama, 
“Palang sǝ wu bwali wu yinǝi ɗang?” 

46Amǝyalban banggia wia ama, “Kǝɓwa pà kàm mǝnana kǝ nacau kǝla mala 
mǝnia yì ɓwa ka ɗang.” 

47Sǝ amǝ Farisi pǝlǝa à nea wia ama, “Wun gbal ka yi ɓosǝkina ta kun wun le? 

48Wu ok àkǝ̀ pwari ama kǝɓwa aɓalǝ aɓwana-mǝgule mala amǝ Yahudi ko amǝ 
Farisi, pà ɓamuri abani le? 

49Sǝ ɓwabunda mǝnia à kǝ gyate ka, à surǝ Nzongcau mala Musa raka, à nda a 
ɓata suban mala Ɓakuli!” 

50Nikodimus nakam abanì. Yì ka, nda aɓalǝ amǝ Farisi, amǝ kurcau, sǝ nda 
ɓwamǝgule mǝnana wario aban Yesu ɗiɗyal ka. Ɗiban ama, 

51“Nggearǝì ka, Nggurcau ma'sǝm eara sǝm ama ɓǝ̀ sǝm kasǝ ɓashi amur ɓwa 
mǝnana à ok kǝcau a kuni, sǝ sǝm surǝ gir mǝnana pak raka le?” 

52Sǝ à pe wi eare ama, “Tino, we gbal ka a pur nǝ Galili le? Kyane kya bǝlki ɓa 
Malǝmce ɓukɓuk sǝ a wu nǝ sǝlǝ ama kǝ mǝɓangna pa nǝ̀ pur a Galili ɗang.” 

53[Sǝ koyan le ka nyare o a ɓala male. 

Yohana 8 

Yesu twali ɓe mɓwama ban cauɓikea male 

1Yesu ka, eau amur Nkono mala anggun Olif. 

2Ban fana nǝ tadǝmbari ka, nyare wario a Ndàmǝgule mala Ɓakuli. Sǝ 
ɓwapǝndǝa yiu rambǝa abani, pǝlǝa do tita kania wia gir. 

3Amalǝm Nggurcau mala Musa andǝ amǝ Farisi yiu nǝ ɓe mɓwama mǝnana à 
bwalia amur rǝarǝia andǝ ɓe ɓwabura ka, sǝ à yì tamsǝi a ɓadǝm ɓwapǝndǝa. 

4À ɗi Yesu ama, “Malǝm, mɓwama man ngga à bwali amur rǝarǝia andǝ 
ɓwabura. 

5 Nggurcau mala Musa bangŋa ama mɓwama mǝnana pak ulang man yì gir ka, 
ɓǝa ɓukki nǝ atali ɓǝ̀ wú. Sǝ ado ka, mana a na amuri?” 

6Cau mǝnia à ne ka, gbǝli na à dambi Yesu ka, acemǝnana ɓǝ̀ na ɓe kǝ cau sǝ à 
nǝ̀ bwali nǝi ka. Sǝ Yesu ka kūndǝo kǝ gilǝgir a nzali nǝ munabui. 

7Lang à came arǝ ɗike ka, pǝlǝa loasǝ muri sǝ nea wia ama, “Ɓwa mǝnana ata 
wun pànǝ cauɓikea raka, ɓǝ̀ tita tur tali.” 

8Sǝ nyare kūndǝo aban gilǝgir a nzali. 

9Lang amalǝm nggurcau andǝ amǝ Farisi ongŋǝna cau mǝnana Yesu na ka, kara 
à purki banì mwashat-mwashat, tite aban ɓwamǝgule. Sǝ à nying Yesu nǝmurǝì 
andǝ mɓwame aban came aɓalǝ aɓwana. 

10Yesu lo cam nǝ came, sǝ ɗi mɓwame ama, “Aɓwana mǝnana à yinǝ we ka, à 
nda ke le? Kǝɓwa pà kàm atea mǝnana ueo nǝ̀ pakko ɓashi-lú ka re?” 

11Pǝlǝa eare ama, “Awo, Ɓwamǝgule, kǝɓwa pà kàm ɗang.” Yesu banggi wi 
ama, “Nggearǝ mim gbal ka ǝn kasǝo ɓashi-lú ɗang. Kyane, sǝ kǝa pak cauɓikea 
ɗǝm ɗang.”] 

Yesu nda tǎlaban mala ɓanza 
12Yesu nyar ɗǝm banggi aɓwana ama, “Mǝ nda tǎlaban mala ɓanza! Ɓwa 
mǝnana kat kpatam ngga, pà nǝ̀ gya a pǝndǝa ɗang, nǝ̀ kum tǎlaban mala 
yilǝmu.” 

13Amǝ Farisi ne wi ama, “Ado ka a ban nakun ɓamuro, cau mo ka à pà nǝ̀ é ama 
mǝsǝcau na ɗang.” 

14Sǝ Yesu nea wia ama: Ko ɓǝ̀ ǝn nakun ɓamuram ngga, cau mem ngga à nǝ̀ 
earnǝi, acemǝnana ǝn surǝna rǝ ban mǝnana ǝn pur kam ngga, sǝ ǝn surǝna rǝ 
ban mǝnana mǝ nǝ ká kam ngga. Sǝ wun ngga, wu surǝ ban mǝnana ǝn pur kam, 
andǝ ban mǝnana mǝ nǝ ká kam ngga ɗang. 

15Wu kǝ pak ɓashi aɓa nggūrǝu, sǝ mim ngga ǝn nggǝ ɓashi kǝɓwa ɗang. 

16Sǝ ɓǝa na ama ǝn nggǝ pak ɓashi ka, ɓashi mem ngga mǝsǝcau na, acemǝnana 
ǝn pa nǝmurǝam ata ɓashi ɗang, Tárram mǝnana tasǝam ngga nda atam. 

17Nggurcau ma'wun bangŋa ama, ɓǝ̀ kun aɓwana ɓari yiu mwashat amur cau 
ka, ce ka mǝsǝcau na. 

18Sǝ mim ngga, ǝn nakun ɓamuram, sǝ Tárram mǝnana tasǝam ngga nakunam 
gbal. 

19Sǝ à ɗi ama, “Tarró na ake?” Pǝlǝa Yesu earia wia ama, “Wu surǝam ɗang, sǝ 
wu surǝ Tárram ɗang. Ɓǝ̀ wu surǝna rǝam ngga, ɓǝ̀ wu surǝna rǝ Tárram gbal.” 

20Yesu naki amǝnia yì acau ka mǝnana nda rǝ kanigir a buban mǝnana à kǝ tsǝk 
boalo kam andǝ agir mǝɓoarne aɓa Ndàmǝgule mala Ɓakuli ka. Sǝ kǝɓwa bwali 
ɗang, acemǝnana pwari male malaká karǝ ɗang. 

21Yesu nea wia ɗǝm ama, “Mǝ ndo mǝ nǝ o; ɓǝn umna ka, wu nǝ̀ altam, sǝ wu 
nǝ̀ wú aɓalǝ acauɓikea ma'wun. Pa wu nǝ̀ gandǝ ká aban mǝnana mǝ nǝ ká kam 
ngga ɗang.” 

22Pǝlǝa aɓwana-mǝgule mala amǝ Yahudi ɗiban ama, “Nggearǝì ka nda ban 
earce nǝ̀ wal ɓamuri le? Mana tsǝa sǝ na ama, pà sǝm nǝ̀ gandǝ ká aban mǝnana 
nǝ̀ ká kam ngga ɗang?” 

23Yesu ear ama, “Tǝta wun ngga a ɓanza mǝnia a nzali ka sǝ pa, sǝ mim ngga ǝn 
pur nǝ kuli. Wu nda ka mala ɓanza man, sǝ mim ngga mǝ nda mala ɓanza man 
ɗang. 

24Nda gir mǝnana tsǝa sǝ ǝn na wun ama wu nǝ̀ wú aɓalǝ acauɓikea ma'wun 
ngga; ɓǝ̀ wu earnǝ mim ama Mǝ Nda ɓwa mǝnana ǝn na nǝma Mǝ Nda ka raka, 
wu nǝ̀ wú aɓalǝ acauɓikea ma'wun.” 

25Pǝlǝa à ɗi Yesu ama, “A nda yana?” Sǝ Yesu earia wia ama, “Mǝ nda kǝ ɓwa 
mǝnana ǝn na wun a dǝmbe nǝma mǝ nda ka. 

26Mǝ ndanǝ acau pas amur wun, mǝnana mǝ nǝ ɓashia wun nǝia ka, sǝ pa mǝ 
nǝ pe ɗang. Tárram mǝnana tasǝam ngga mǝ'mǝsǝcau na, sǝ ǝn nggǝ ne ɓanza 
gir mǝnana ǝn o a kuni ka.” 

27Sǝ kǝɓwa sǝlǝa atea ama Yesu na ban nea wia cau amur Tarrí Ɓakuli ɗang. 

28Ace mǝno ka, Yesu nea wia ama, “A pwari mǝnana wu loasǝna Muna mala 
Ɓwa a kuli amur nggun-gangndi ka, akano sǝ wu nǝ̀ sǝlǝ ama Mǝ Nda ɓwa 
mǝnana ǝn na wun nǝma Mǝ Nda ka. A pwari mǝno sǝ wun nǝ̀ sǝlǝ gbal ama ǝn 
nggǝ pak kǝgir aɓa rǝcandǝa mem ɗang. Kǝ gir mǝnana Tárram kaniam ngga kǝ 
nda ǝn nggǝ na ka. 

29Ɓwa mǝnana tasǝam ngga nda atam; nyem nǝmurǝam ɗang. Acemǝnana koya 
pwari ka ǝn nggǝ pak gir mǝnana kǝ pwasǝbumi ka.” 

30Pas ata aɓwana mǝnana à ok Yesu aban na amǝnia yì acau ka à pà ɓamuria 
abaní. 

Kǝ mǝsǝcau na nǝ panzǝ wun ngga 
31Yesu ne aɓwana mǝnana à pà ɓamuria abaní ka ama, “Ɓǝ̀ wu kpata kanigir 
mem ngga, wu nda ka amǝkpatam amǝ'mǝsǝcau nì. 

32Sǝ wu nǝ̀ surǝ mǝsǝcau, sǝ mǝsǝcau ka nǝ̀ panzǝki wun.” 

33Pǝlǝa à eari wi ama, “Sǝm ngga, sǝm nda ka amǝkau mala Ibǝrayim, sǝm duk 
aguro mala kǝɓwa àkǝ̀ pwari ɗang. Lang sǝ a nǝ na sǝm ama à nǝ̀ panzǝ sǝm?” 

34Yesu nea wia ama: Mǝ nda ban na wun mǝsǝcau, ɓwa mǝnana kat kǝ pak 
cauɓikea ka, guro mala cauɓikea na. 

35Guro pà nǝ̀ do a ɓala nǝ̀ ue kam ɗang, sǝ muna ka, mala ɓala na, do male a ɓala 
ka pà nǝ́ masǝlǝate ɗang. 

36Ɓǝ̀ Muna mala Ɓakuli nǝ̀ panzǝo ka, panzǝban mo ka mǝ'mǝsǝcau nì na. 

37Ən sǝlǝna ama wu ndaka amǝkau mala Ibǝrayim, sǝa ma wu kǝ earce walam, 
acemǝnana wu eari cau mem ɓǝ̀ kum ban-do a ɓabum wun ɗang. 

38Mim ngga ǝn nggǝ bang gir mǝnana ǝn sǝni aban Tárram ka. Sǝ wun ngga wu 
kǝ pak gir mǝnana tár wun kǝ na wun ngga. 

39Sǝ à eare ama, “Ibǝrayim nda kà-sǝm.” Yesu nea wia ama, “Ɓǝ̀ kàngkàng wu 
ndaka amǝkau mala Ibǝrayim ngga, wu nǝ̀ pak agir mǝnana Ibǝrayim pea ka. 

40Wu kǝ earce ama wu nǝ̀ wal-luem, acemǝnana ǝn bangga wun mǝsǝcau 
mǝnana ǝn o a kun Ɓakuli ka. Sǝ Ibǝrayim pak kǝgir anggo ɗang. 

41Wu nda rǝ pak gir mǝnana nggearǝ tár wun pakkiyi ka.” Amǝ Yahudi ne wi 
ama, “Ɓakuli nda kǝ Tár sǝm, sǝm ndaka muna tà-jam ɗang.” 

42Sǝ Yesu nea wia ama: Ɓǝ̀ tar wun nda Ɓakuli ka, wu nǝ̀ earcem, acemǝnana 
ǝn pur aban Ɓakuli, sǝ ado ka mǝ ndakani. Ən yipi ɓamuram ɗang, Ɓakuli nǝ̀ 
turam. 

43Man tsǝa sǝ wu bwalta acau mǝnana ǝn nggǝ na wun ngga ɗang? Nda ace 
mǝnana wu gandǝ ok cau mem ɗang. 

44Wun ndaka muna mala tár wun yì Shetan, sǝ wu kǝ earce lumsǝî tár wun a 
kun aturo male. Yì ka, tita walki-alú ɗiɗyal, sǝ kǝ earce mǝsǝcau ɗang, 
acemǝnana mǝsǝcau pa a ɓalǝi ɗang. Ɓǝ̀ ndarǝ na nyir ka nda ban lǝmndǝ 
girbui, acemǝnana yì ka, mǝ nyira, sǝ nda tár amǝ nyir kat. 

45 Sǝ acemǝnana ǝn nggǝ na mǝsǝcau ka wu earnǝ mim ɗang. 

46Yana ata wun nǝ̀ lǝmndǝ bui arǝ kǝ cauɓikea mǝnana ǝn pe ka? Sǝ ɓǝ̀ mǝsǝcau 
na ǝn nggǝ bang ngga, mana tsǝa sǝ wu ginǝ earnǝ mim? 

47Ɓwa mǝnana mala Ɓakuli na ka kǝ kwaki kiri arǝ cau mala Ɓakuli. Sǝ wun 
ngga wun ndaka mala Ɓakuli ɗang, nda gir mǝnana tsǝa sǝ wu kǝ kwaki kir wun 
a rǝì raka. 

Yesu akì Ibǝrayim dǝmbǝa 
48Sǝ aɓwana-mǝgule mala amǝ Yahudi ɗi Yesu ama, “Cau mǝnana sǝm na ama 
a nda ɓwa Samariya sǝ kukwar na a rǝo ka mǝsǝcau na re?” 

49Pǝlǝa Yesu nea wia ama, “Ən panǝ kukwar a rǝam ɗang. Ən nggǝ pe Tárram 
gulo sǝ wu kǝ nyesǝam ɓà. 

50Ən pa aban alita ɓamuram gulo ɗang. Tárram na kǝ alamta gulo ka, sǝ yì nda 
ɓwa mǝnana pakkiyi ɓashi mǝ'mǝsǝcau nì ka. 

51Mǝ nda ban bangga wun mǝsǝcau, ɓwa mǝnana kǝ kpata cau mem ngga pà nǝ̀ 
wu ɗang.” 

52Pǝlǝa aɓwana-mǝgule mala amǝ Yahudi ne wi ama, “Ado sǝ sǝm sǝlǝa aɓa 
mǝsǝcau ama, a ndanǝ kukwar a rǝo! Nggearǝ Ibǝrayim ngga wǔ, sǝ 
amǝ'ɓangna mala Ɓakuli wú, pǝlǝa a nǝ yia na sǝm ama, ‘Ɓǝ̀ ɓwa kpata cau mem 
ka pà nǝ̀ wu ɗang.’ 

53A kuti kà-sǝm Ibǝrayim le? Yì ka, wǔ, sǝ amǝ'ɓangna mala Ɓakuli gbal ka à 
wǔ. Sǝ we ka a kǝ sǝni kǝla a nda yana?” 

54Yesu earia wia ama, “Ɓǝ̀ ǝn pe ɓamuram gulo ka, gulê pà a kun kǝgir ɗang. Sǝ 
Tárram mǝnana wu twali ama nda Ɓakuli ma'wun ngga, nda mǝnana pākiyam 
gulo ka. 

55Wun ngga wu surǝì ɗang, sǝ mim ngga ǝn surǝì. Ɓǝ̀ ǝn na ama ǝn surǝì raka, 
mǝ nda mǝ'nyir kǝla wun. Sǝ mim ngga ǝn surǝì, sǝ ǝn nggǝ kpata cau male. 

56Kà wun Ibǝrayim ngga, pak banɓoarnado ama nǝ̀ sǝn pwari yiu mem, pǝlǝa 
sǝni sǝ bumi pwasǝo.” 

57Pǝlǝa amǝ Yahudi banggi Yesu ama, “A malaká bwal pǝlǝa lumi-tongno ɗang, 
sǝ lang sǝ a nǝ na ama a sǝn Ibǝrayim?” 

58Yesu earia wia ama, “Mǝ nggǝ bangga wun mǝsǝcau, kaniama à nǝ̀ ɓǝl 
Ibǝrayim ngga, ‘Mǝ ndakam.’” 

59À nǝ̀ ok mǝno yì cau ka, kara à pwan atali ama à nǝ̀ ɓukki, sǝ Yesu gbar rǝì, 
pǝlǝa puro nying Ndàmǝgule mala Ɓakuli. 

Yohana 9 

Yesu mǝn mǝsǝ ɓwa mana à ɓǝlì nte na ka 
1Yesu na ban kutio pǝlǝa sǝn ɓeɓwa mǝnana à ɓǝlì nte na ka. 

2Alaggana male ɗi ama, “Malǝm, cauɓikea mala yana tsǝa sǝ à ɓǝl ɓwa mǝnia ka 
nte? Cauɓikea male na le, ko mala angge na andǝ tarrí?” 

3Yesu nea wia ama, “Pà ace cauɓikea male, ko mala tarrí andǝ ngge sǝ à ɓǝlì nte 
na ka ɗang. À ɓǝlì anggo ace mǝnana ɓǝa lǝmndǝ turo mala Ɓakuli amuri. 

4Ado mǝnana pwari nakam ngga, dumǝna púp sǝm nǝ̀ pak turo mala Tárram 
mǝnana tasǝam ngga. Dù na kǝ yiu ka, mǝnana kǝɓwa pà nǝ̀ pak turo raka. 

5Ado mǝnana mǝ nda a ɓanza ka, mǝ nda tǎlaban mala ɓanza.” 

6Lang Yesu naná cau anggo ka, pǝlǝa tau ntara a nzali sǝ torǝi pǝlǝ dǝɓang, sǝ 
hasǝì ɓwabure arǝ amǝsǝì. 

7Sǝ ne wi ama, “Kyane kya lak ɓamǝsǝo a guguri Silowam.” (Silowam ngga ɓālǝi 
nda “Mǝnana à tàsǝì ka.”) Pǝlǝa ɓwabure wario, kya lak ɓamǝsǝi. Nǝ̀ nyar ka 
amǝsǝì longŋǝna à nǝ̀ nggǝ sǝnban. 

8Aɓi amǝ njarmurkala andǝ aɓwana mǝnana à surǝi ama mǝ zǝmnggi agir na 
ɗiɗyal ka, à ɗi rǝia ama, “Ɓwa mǝnia na mbo dukiyi kani aban zǝmnggi agir ka?” 

9Aɓea ɓwana na ama, “Kǝ nda.” Sǝ aɓea ɓwana bangŋa ama, “Awo, nda ɗang, à 
pur rǝia nǝ puro.” Ɓwabure nǝ ɓamuri pǝlǝa nea wia ama, “Mǝ nda kǝ ɓwe.” 

10Pǝlǝa à ɗi ama, “Sǝ kar lang, sǝ a kǝ sǝnban?” 

11Earia wia ama, “Ɓwa mǝnana à tunǝki ama Yesu ka, nda torǝ dǝɓang sǝ 
hasǝami arǝ amǝsǝam, sǝ nam ama, ɓǝ̀ ǝn kya Silowam mǝ lak ɓamǝsǝam 
nggam. Pǝlǝa ǝn wario, ǝn lak mǝsǝam, nda sǝ ǝn tita sǝnban ngga.” 

12À ɗi ama, “Ɓwe ka nda a ke?” Pǝlǝa nea wia ama, “Ən sǝlǝ ɗang.” 

Amǝ Farisi bǝlkusǝ twalban rǝkwana mala nte 
13Pǝlǝa à twal ɓwabura mǝnia mǝnana nte na ɗiɗyal ka, à wari nǝi aban amǝ 
Farisi, 

14acemǝnana pwari mǝno Yesu torǝna dǝɓang nǝi sǝ hasǝi ɓwabure arǝ amǝsǝì, 
sǝ amǝsǝì mǝn ngga, pwari Sabbat na, pwari usǝlǝo mala amǝ Yahudi. 

15Pǝlǝa amǝ Farisi nyare à ɗi ɓwabure lang sǝ kum sǝnban male. Pǝlǝa nea wia 
ama, “Hasǝam dǝɓang arǝ amǝsǝam, ǝn lak ɓamǝsǝam, sǝ ado ka ǝn nggǝ 
sǝnban.” 

16Aɓea amǝ Farisi na ama, “Mǝnia yì ɓwa yì Yesu ka, pur nǝ ban Ɓakuli ɗang, 
acemǝnana gusǝlǝ Sabbat ɗang.” Sǝ aɓea ɓwana ɗiban ama, “Lang sǝ 
mǝ'cauɓikea nǝ pak a'ulang amǝnia yì agir-ndǝlǝki ka le?” Kara aɗenyicau 
malea ginggia rǝia ɗàngɗáng. 

17Anzǝm man ngga pǝlǝa à nyare aban ɓwabure à ɗì ɗǝm ama, “We ado ka, 
mana a na amur mǝno yì ɓwa mǝnana mǝnmbo amǝsǝo ka?” Pǝlǝa earia wia 
ama, “Yì ka, mǝɓangna mala Ɓakuli na.” 

18Aɓwana-mǝgule mala amǝ Yahudi ka, à ear ama mǝnia yì ɓwa ka nte na ɗiɗyal 
sǝ ado ka kǝ sǝnban ɗang. Pǝlǝa a turban ɓǝa tunǝ tarrí andǝ ngge. 

19Sǝ à ɗia ama, “Mǝnia yì muna ka wun nǝ̀ ɓǝlì le? Wu na ama à ɓǝlì ka nte na? 
Sǝ kar lang ado sǝ kǝ sǝnban?” 

20A tarrí andǝ ngge eare ama, “Sǝm sǝlǝna ama muna ka ma'sǝm na, sǝ sǝm 
sǝlǝna gbal ama sǝm ɓǝlì ka nte na. 

21Sǝ cau mala sǝnban male andǝ ɓwa mǝnana mǝnmbi wi amǝsǝì ka, sǝm sǝlǝ 
ce ɗang. Wu ɗi, karǝna ɓwa, nǝ̀ gandǝ na kuni.” 

22Atarrí andǝ ngge ka à na mǝnia yì cau ka anggo acemǝnana à kǝ ɓanggi 
aɓwana-mǝgule mala amǝ Yahudi. Amǝnia yì aɓwana-mǝgule ka à bangŋǝna a 
dǝmbǝa ama, ɓwa mǝnana earnǝ Yesu ama nda Kǝrǝsti Mǝ'amsǝban ngga, à nǝ̀ 
pǝri pà nǝ̀ nggǝ yiu aɓa ndakpapi ɗǝm ɗang. 

23Nda gir mǝnana tsǝa sǝ à na ama, “Wu ɗi, acemǝnana yì ka, karǝna ɓwa” ka. 

24Aɓwana-mǝgule nyar ɓaria à tunǝ ɓwa mǝno nte na ɗiɗyal ka, sǝ à ne wi ama, 
“Pe Ɓakuli gulo, na sǝm mǝsǝcau! Sǝm sǝlǝna ama ɓwabura mǝnana mǝnmbo 
amǝsǝo ka mǝ'cauɓikea na.” 

25Ɓwabure earia wia ama, “Ən sǝlǝ ɗang ko mǝ'cauɓikea na, ko mǝ'cauɓikea na 
ɗang. Gir mǝnana ǝn sǝlǝ ka nda mǝnana ama, ɗiɗyal ka mǝ nda nte, sǝ ado ka 
ǝn nggǝ sǝnban.” 

26À ɗi ɗǝm ama, “Pakko lang sǝ mǝnmbo amǝsǝo?” 

27Sǝ earia wia ama, “Ən nanà wun mǝni, sǝ wu ginǝ kwaki kir wun. Ace mana 
sǝ wu kǝ earce oe ɗǝm? Wu kǝ earce wu nǝ̀ pǝlǝ amǝkpate gbal le?” 

28Kara à lo a rǝi nǝ sanggiban, à ne wi ama, “A nda mǝnana a kpakiyi ata mǝno 
yì ɓwa ka, sǝm ngga sǝm ndaka amǝkpata Musa. 

29Sǝm sǝlǝna ama, Ɓakuli na cau nǝ Musa, sǝ mala ɓwabura mǝno ka, yale sǝm 
surǝ ban mǝnana pur kam ngga ɗang!” 

30Sǝ ɓwabure banggia wia ama, “Kúk! Wu okam kǝcau. Wu surǝ ban mǝnana 
pur kam ngga ɗang, sǝ gandǝ mǝnmbam amǝsǝam! 

31Sǝm sǝlǝna ama, Ɓakuli pakkiyi gir mǝnana amǝ'cauɓikea na ama ɓǝ̀ pakkia 
wia ka ɗang; sǝa ma ɓǝ̀ kǝɓwa kǝ pe Ɓakuli gulo sǝ kǝ kpata gir mǝnana kǝ 
earce ama ɓǝa pe ka, Ɓakuli nǝ̀ kwaki kiri nǝ̀ oki wi. 

32Twal a share ta ɓanza ka, sǝm o àkǝ pwari ama kǝɓwa gandǝ mǝn mǝsǝ kǝɓwa 
mǝnana à ɓǝli nte na ka ɗang. 

33Ɓǝ̀ man yì ɓwa ka pur aban Ɓakuli raka, pà nǝ̀ gandǝ pe ɗang.” 

34Pǝlǝa à ne wi ama, “We mǝnana gbal à ɓǝlo aɓa cauɓikea, sǝ à gulo aɓa 
cauɓikea ka, a kǝ ɓariki ama, a wu nǝ kania sǝm gir?” Kara à pǝri puri ɓa 
ndakpapi. 

Do nte aɓa bangŋo 
35Lang Yesu ok ce gir mǝnana à pakki ɓwabure ka, kya kum ɓwabure sǝ ɗi 
ama, “A earǝna nǝ Muna mala Ɓwa le?” 

36Ɓwabure eari wi ama, “Ɓwamǝgule, banggam, yana ɓwe nda Muna mala Ɓwa, 
ace mǝnana ɓǝn earnǝi ɓǝ̀ ǝn pà ɓamuram abani?” 

37Yesu ne wi ama, “A angŋa dǝmbǝa a sǝnǝni, mǝ nda kǝ ɓwe mǝnana ado ǝn 
nakiyio cau ka.” 

38Kara ɓwabure kūndǝo a ɓadǝm Yesu peri, sǝ na ama, “Mǝtalem, e, ǝn earǝna, 
ǝn panà ɓamuram abano.” 

39Pǝlǝa Yesu na ama, “Ən yiu aɓa ɓanza man ace ɓashi, ace mǝnana ɓǝ̀ ante kum 
sǝnban, sǝ aɓwana mǝnana à kǝ sǝnban ngga, ɓǝa pǝlǝ ante.” 

40Aɓea amǝ Farisi mana aban came tù abanì ka, ok cau mǝnana Yesu na ka, 
pǝlǝa à ɗi ama, “A nda ban na ama, sǝm nda ka nte le?” 

41Sǝ Yesu pǝlǝia wia ama, “Ɓǝ̀ wu nda ka nte ka, ɓǝ́ mur wun pà nǝ̀ halǝki wun 
arǝ acauɓikea ma'wun ɗang. Sǝ mǝno ado wu ne nǝ ɓamurǝ wun ama wun nǝ̀ 
nggǝ sǝnban ngga, lǝmndǝna ama, cauɓikea ma'wun na kam amur wun piu.” 

Yohana 10 

Yalgír mǝɓoarne andǝ anzur male 
1Yesu na ama: Mǝ nda ban bangga wun mǝsǝcau, ɓwa mǝnana kuti aɓa domwan 
mala anzur nǝ kun-nda raka, sǝ kuti nǝ ɓe kǝ njar ɗàng ngga, mǝn'i na sǝ 
mǝɓǝmbǝriban na.  

2Sǝ ɓwa mǝnana kuti nǝ kun-nda ka, nda mǝyal anzur. 

3Mǝtsǝkkir kun-nda nǝ̀ mǝnmbi wi kun-nda; anzur nǝ̀ ok gi mǝyalia ɓǝ̀ tunǝia 
nǝ lullǝia ka, sǝ nǝ̀ kà nǝia a nza. 

4 Anzǝm mǝnana pusǝna anzur male kat a nza ka, kǝ upia wia a dǝmbǝa, sǝ 
anzur kǝ kpate acemǝnana à surǝna rǝ gi. 

5Anzur pa nǝ̀ gya ata bǝriɓwa ɗang; à nǝ̀ ɓanggi wi, acemǝnana à surǝ gi ɗàng. 

6Yesu nea wia man yì cau aɓa ɓi, sǝ yia ka à bwalta gir mǝnana nakiyi ka ɗang. 

7Ace mǝno ka Yesu bǝlia wia ɓālǝi ama: Mǝ nda ban na wun mǝsǝcau, mǝ nda 
kun-nda mala anzur. 

8Acili aɓwana mǝnana kat à akàm dǝmbǝa à yiu ka, amǝn'i na andǝ 
amǝ'ɓǝmbǝriban. Anzur mǝ'mǝsǝcau nì okia wia ɗang. 

9Mǝ ndà kun-nda. Ɓwa mǝnana kat kuti nǝ banam ngga nǝ̀ kum auwa; nǝ̀ kutio 
sǝ nǝ̀ puro, sǝ nǝ̀ kum girlina. 

10 Mǝn'i ka kǝ yiu ace iun'i, ace wal-lú, andǝ kiɗiki gir. Sǝ mim ngga ǝn yiu ace 
pea aɓwana yilǝmu, andǝ do mǝɓoarne mǝnana lumsǝ a koya njari ka. 

11Mǝ nda yalgír mǝɓoarne. Yalgír mǝɓoarne ka kǝ pa yilǝmi, nǝ̀ wu ace anzur 
male.  

12Sǝ ɓwa mǝnana à twali à kǝ mbwe, ace tsǝkir anzur, sǝ yì ka, yalgír na ɗang, 
sǝ anzur ka a male na raka, ɓǝ̀ sǝn nvwa-bondo aban yiu ka, nǝ̀ nying anzur nǝ̀ 
ɓangŋa, sǝ nvwa-bondo nǝ̀ bwal ata anzur sǝ nǝ̀ mesǝkea. 

13Ɓwa mǝnana à twali a turoboalo ace yal agir ka, nǝ̀ ɓangŋa acemǝnana yì ka, 
turo boalo na pakkiyi ka, kǝgir oasǝi arǝ anzur nì ɗang. 

14 Mǝ nda yalgir mǝɓoarne; ǝn surǝ anzur mem, sǝ yia gbal ka à surǝam, 

15kǝla mǝnana Tárram surǝam, sǝ ǝn surǝ Tárram ka. Ən pa yilǝmem ace anzur 
mem. 

16Mǝ ndanǝ aɓia anzur mem mǝnana à pà aɓa domwan man raka. Dumǝna púp 
mǝ nǝ yinǝia gbal. À nǝ̀ kwaki kiria à nǝ̀ ok giem, sǝ domwan ngga nǝ̀ duk 
mwashat, nǝ yalgir mwashat. 

17 Tárram kǝ earcem acemǝnana ǝn eare mǝ nǝ pà yilǝmem mǝ nǝ wu, ace mana 
ɓǝn é ɗǝm ɓǝn lo nǝ yilǝmu ka. 

18Kǝɓwa pà nǝ̀ twal yilǝmem a rǝam ɗang. Ən nggǝ pa yilǝmem nǝ eare mem. 
Mǝ ndanǝ rǝcandǝa mǝ nǝ pà yilǝmem, sǝ mǝ ndanǝ rǝcandǝa mǝnana mǝ nǝ é 
ɗǝm ngga. Mǝnia ka nda nzongcau mǝnana Tárram pam ama ɓǝ̀ ǝn pak ka. 

19Lang Yesu banggina acau mǝnia ka, kara ɗenyicau mala amǝ Yahudi a rǝi 
gakya. 

20Aɓea aɓwana pas aɓalǝia à bangŋa ama, “Yì ka, ndanǝ kukwar a rǝì! Pà aɓa 
ɗenyicau male ɗang! Ace man sǝ wu kǝ kwaki kir wun a rǝì?” 

21Sǝ acili aɓwana ka à bangŋa ama, “Ɓwa mǝnana nǝ kukwar a rǝì ka, pà nǝ̀ 
bang amǝnia yì acau ka ɗang! Lang sǝ kukwar nǝ̀ mǝn mǝsǝ ante?” 

Aɓwana-mǝgule mala amǝ Yahudi ginǝki Yesu 
22Nda nǝ kunɗwal, sǝ yi karǝ nǝ kuni Hanuka, yì Lamsan ace ɗenyi nǝ baku 
mǝnana à tàr Ndàmǝgule nǝi ace Ɓakuli, aɓa Urǝshalima ka. 



235 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

23Ɓe pwari ka, Yesu gya kǝ kutio aɓa ɓe bui mala Ndàmǝgule mala Ɓakuli, 
mǝnana à tunǝki ama Tara mala Solomon ngga. 

24Aɓwana-mǝgule mala amǝ Yahudi yi rambǝa abani, sǝ à ɗi ama, “Lang sǝ a nǝ 
nying sǝm anggo aɓa pǝndǝa? Ɓǝ̀ a nda Kǝrǝsti ka, Pura sǝm bwāng, bangga 
sǝm.” 

25Yesu nyesǝia wia ama: Ən angŋa dǝmbǝa ǝn nanà wun, sǝ wun ngga, wu earnǝ 
mim ɗang. Aturo mǝnana ǝn nggǝ pea aɓa rǝcandǝa mala Tárram ngga, à nda à 
lǝmndǝ ko yan nda mim ngga. 

26Sǝ wun ngga wu earnǝ mim ɗang, acemǝnana wu ndaka nzur mem ɗang. 

27Anzur mem kǝ ok giem; ǝn surǝia, sǝ à kǝ kpatam. 

28Ən nggǝ pea wia yilǝmu mǝnana málá male pà kàm raka, sǝ à pà nǝ̀ kiɗiki à 
nǝ̀ ueɓà ɗang. Kǝɓwa pà nǝ̀ fea a buam ɗang. 

29Tárram mǝnana pam mia ka kuti koyan ngga nǝ rǝcandǝa. Kǝɓwa pà nǝ̀ gandǝ 
ea a rǝì ɗang. 

30Mim sǝnǝ Tárram ka sǝm nda mwashat. 

31Amǝ Yahudi pwan atali ɗǝm ama à nǝ̀ ɓukki. 

32Sǝ Yesu nea wia ama, “Ən pakkina agir mǝɓoarne pas, a ɓadǝm wun, mǝnana 
Tárram turam ama ɓǝn pea ka. Nda ace mǝye mwashat aɓalǝia sǝ wu kǝ earce 
wu nǝ̀ ɓukkiam?” 

33Pǝlǝa à eari wi ama, “Pà ace kǝ agir mǝɓoarne mǝnana à pea, sǝ sǝm earce 
ama sǝm nǝ̀ ɓukkio ka ɗang. Nda ace cau ɓǝsǝki Ɓakuli mǝnana a na ka. We ka, 
a nda ɓwamǝpǝnde sǝ a kǝ twal ɓamuro a nda Ɓakuli!” 

34Yesu earia wia ama: Pà akàm à gilǝe aɓa Malǝmce Nggurcau ma'wun mbo, 
mǝnana Ɓakuli bangŋa ama, “Wu nda ka aɓakuli” ka re?  

35Wu sǝlǝna ama cau mǝnana Malǝmce bang ngga makgir pà a rǝì ɗang, camǝna 
anggo pà nǝ̀ nggaɗi ɗang. Sǝ ɓǝa aɓwana mǝno à ak cau mǝno, à tunǝia ama 
“aɓakuli” ka, 

36ace mana sǝ wu twali ama cau ɓǝsǝki Ɓakuli na ǝn na ka, mǝnana ǝn bang 
nǝma “Mǝ nda Muna mala Ɓakuli,” yì mim mǝnana Ɓakuli taram sǝ tasǝam a 
ɓanza ka? 

37Wu kǝa earnǝ mim ɗang ɓǝ̀ aturo mǝnana ǝn pakkiyi ka a mala Tárram Ɓakuli 
na raka. 

38Sǝ ɓǝ̀ aturo male na ǝn pakkiyi ka, ɓǝ̀ pà wu nǝ̀ earnǝ mim raka, wu earnǝ 
agir-ndali mǝnana ǝn pea ka, ace mǝnana ɓǝ̀ wu sǝlǝa, sǝ ɓǝ̀ kpaka wun ama, 
Tárram ngga nda a ɓalǝam, sǝ mim ngga mǝ nda aɓa Tárram. 

39Nyar ɗǝm ngga, à ɓariki ama à nǝ̀ bwal Yesu, kara puri ɓabuia. 

40O kya yàl a nkaring Mur mala Jodan, yi pur aban mǝnana Yohana pakkiyi 
batisǝma kam ata dǝmbe ka. Akano sǝ kya do. 

41Aɓwana pas yiu abani, à kǝ bangŋa a rǝarǝia ama, “Yohana pak kǝ gir'ndǝlǝki 
ɗang, sǝa ma acau mǝnana ne amur man yì ɓwa ka, à yì pur a mǝsǝcau.” 

42Pas ata aɓwana mǝnana abanì ka à pà ɓamuria aban Yesu. 

Yohana 11 

Lo mala Liazaro a ɓembe 
1Ɓǝ̀ ɓwabura na kam lullǝi ama Liazaro. Rǝi pakki wi. Yì andǝ amǝ'eambǝi 
amuna-mamǝna ɓari, Maryamu andǝ Marta ka, à ndanǝ do a Betani. 

2Mǝnia yì Maryamu mǝ'eambǝi Liazaro nong nǝ rǝkwana ka, nda kǝ mɓwama 
mǝnana nǝ nzǝmo yiu soapi Mǝtalabangŋo Yesu muru mǝ'rǝmɓoarne arǝ 
akusǝi, sǝ esǝki wi nǝ nyang-múrí ka. 

3Amǝ'eambu amamǝna mǝnia ɓari ka, à turban ata Mǝtalabangŋo Yesu ɓǝa ne 
wi ama, gyajam male, mǝnana earkiyi ace raka, rǝì eari wi ɗang. 

4Lang Yesu yi ok ce ka, na ama, “Rǝkwana mala Liazaro ka pà nǝ̀ ká nǝi a lú ɗang, 
nda ace lǝmndǝ gulo mala Ɓakuli, sǝ àkǝ̀ ce gbal sǝ Muna mala Ɓakuli nǝ̀ kum 
gulo.” 

5Yesu ka earce Marta andǝ amǝ'eambǝi Maryamu andǝ Liazaro. 

6Kat andǝ a mani ka, lang ok ce rǝkwana mala Liazaro ka, akrǝi pak aɓea nongŋo 
ɓari aban mǝnana ndakam ngga. 

7Anzǝm mani ka pǝlǝa banggi alaggana male ama, “Wu fa sǝm nǝ̀ nyare a 
Yahudi.” 

8Sǝ alaggana male ne wi ama, “Malǝm, àkǝ̀ dyan tu, sǝ amǝ Yahudi lo ama à nǝ̀ 
ɓukkio nǝ atali, sǝ a kǝ na ama a nǝ nyar kano ɗǝm le?” 

9Pǝlǝa Yesu earia wia ama, “Abúpwari mala tǎlaban aɓa pwari mwashat ka à 
nda lum-nong-ɓari. Nǝ pwari ka ɓwa nǝ̀ gandǝ gya pà nǝ̀ anndǝ ɗang, 
acemǝnana kǝ sǝn tǎlaban mala ɓanza man. 

10Sǝ nǝ dú ka, à nǝ̀ gandǝ annda, acemǝnana à pànǝ tǎlaban ɗang.” 

11Pǝlǝa nea wia ama, “Gyajam ma'sǝm yi Liazaro ka kongŋǝna a ntulo, sǝ ado 
ka mǝ nǝ ká kam mǝ nǝ ngga loasǝi.” 

12Sǝ alaggana male na ama, “Mǝtalabangŋo, ɓǝ̀ nda a ntulo ka, lǝmndǝ ama rǝì 
nǝ̀ malâ.” 

13Yia ka à twali ama mǝsǝrǝ ntulo na Yesu nakiyi ce ama Liazaro nonggi ka, sǝ 
Yesu ka nda arǝ na ama Liazaro wuna. 

14Pǝlǝa Yesu puria wia kwas, banggia wia ama, “Liazaro ka wuna. 

15Sǝ ace wun ngga, ban kǝ ɓoaram mǝnana ǝn pa abanì raka, acemǝnana ado 
wuni sǝ wun nǝ̀ pà ɓamur wun a banam pepe. Wu lo, sǝm nǝ̀ o abani.” 

16Toma (mǝnana à tunǝki ama Pasa ka) ne aɓi alaggana ama, “Wu longŋi kat 
sǝm nǝ̀ o ata Malǝm, ace mǝnana ɓǝ̀ sǝm kya wu ate!” 

Yesu nda lo mala lú andǝ yilǝmu 
17Lang Yesu bwalǝna Betani ka, à banggi wi ama, Liazaro pangŋǝna nongŋo ine 
a ɓembe. 

18Betani ka sapi Urǝshalima ɗang, nda abani tu, yale bwal mel ɓari ɗang, 

19sǝ amǝ Yahudi pas yiu aban Marta andǝ Maryamu, à yiua girikia ace lú mala 
mǝ'eambǝia. 

20Lang Marta ongŋǝna ama Yesu na kǝ yiu ka, puro nǝ̀ ngga kuli. Sǝ Maryamu 
ka ueo a ɓala. 

21Marta ne Yesu ama, “Mǝtalabangŋo, ɓǝ̀ pǝlǝ ama a ndakani ka, ɓǝ́ 
mǝ'eambǝam pa nǝ̀ wu ɗang! 

22Sǝ ǝn sǝlǝna ama, ko ado ka Ɓakuli nǝ̀ po gir mǝnana kat a zǝm ngga.” 

23Yesu pǝlǝa banggi wi ama, “Mǝ'eambǝo nǝ̀ lo nǝ yilǝmu ɗǝm.” 

24Marta na ama, “Ən sǝlǝna ama nǝ̀ lo nǝ yilǝmu a lo mala alú a masǝlǝata 
apwari.” 

25Yesu ne wi ama, “Mǝ nda lo mala alú andǝ yilǝmu. Ɓwa mǝnana kat pà ɓamuri 
a banam ngga, ko ɓǝ̀ wu ka, nǝ̀ lo nǝ yilǝmu. 

26Sǝ ɓwa mǝnana kat ndanǝ yilǝmu sǝ pà ɓamuri a banam ngga, pà nǝ̀ wu ɗang. 
A earǝna nǝ cau man le?” 

27Pǝlǝa Marta eari wi ama, “E, Mǝtalabangŋo, ǝn earǝna nǝ we, ama a nda 
Kǝrǝsti Mǝ'amsǝban, Muna mala Ɓakuli, mǝnana Ɓakuli bangŋa ama nǝ̀ yiu a 
ɓanza ka.” 

28Marta pǝlǝa nyare kya tunǝ mǝ'eambǝi Maryamu a giriban, sǝ ne wi ama, 
“Malǝm yina, sǝ kǝ earce sǝno.” 

29Lang Maryamu nǝ̀ ok anggo ka, kara lo a kaurǝa, wario abani. 

30Yesu ka malaká bwal là peatu ɗang, nda àkǝ̀ ban mǝnana Marta kumi kam 
ngga. 

31Lang aɓwana mǝnana ata Maryamu a ɓala, aban girike, sǝni lo pur tsuk-tsuk 
ka, à lo ate. À twali ama kǝ um nǝ o a ɓembe nǝ̀ ngga ɓua abanì. 

32Maryamu yi bwal ban Yesu. Lang mǝsǝì nǝ̀ kpa arǝ Yesu ka, yi kūndǝ a 
ɓadǝmbǝi, kǝ na ama, “Mǝtalabangŋo, ɓǝ̀ pǝlǝ ama a nda kani ka, ɓǝ́ 
mǝ'eambǝam wu ma ɗang!” 

33Lang Yesu sǝni aban ɓua, sǝ sǝn aɓwana mǝnana à yiu ate ka aban ɓua gbal 
ka, gir nî je Yesu a ɓabumi kǝrkǝr. 

34Pǝlǝa ɗia ama, “Ake ɗe sǝ wu ci?” Sǝ à ne wi ama, “Mǝtalabangŋo, yiu sǝni.” 

35Yesu sukki mǝrǝm. 

36Aɓwana mǝnana aban came abanì ka à na ama, “Wu sǝn ɓe kǝ earcearǝu 
mǝnana ndanǝi a rǝì ka!” 

37Sǝ aɓia aɓwana na ama, “Mǝnia yì ɓwa ka gandǝ mǝn mǝsǝ nte, anggo re? Man 
tsǝa sǝ gandǝ tamsǝ lú mala Liazaro ɗang?” 

Yesu loasǝ Liazaro a ɓembe 
38Nǝ́ cê kùlkùl a ɓabumi piu ka, Yesu yi bik ban ɓembe. Ɓembe ka à gwami aɓa 
tali, sǝ à gir kuni nǝ tali. 

39Yesu na ama, “Wu gǝshi talî!” Sǝ Marta mǝ'eam lú ne Yesu ama, 
“Mǝtalabangŋo, lú ka à ci pangŋǝna nongŋo ine adyan. Rǝmban mǝɓike nǝ̀ 
akiban!” 

40Yesu banggi wi ama, “Ən no nǝma ɓǝ̀ a earnǝ mim ngga a nǝ sǝn gulo mala 
Ɓakuli re?” 

41Pǝlǝa aɓea ɓwana mǝnana abanì ka à gǝshi talî. Yesu loasǝ mǝsǝì a kuli sǝ na 
ama, “We Dâ, ǝn pakko yàwá mǝnana a ongŋǝnam ngga. 

42Ən sǝlǝna nǝma ko aya pwari ka a kǝ oem, sǝ ado ka ǝn na mǝnia yì cau ka ace 
aɓwana man kani ka, ace mǝnana ɓǝa ear ama a nǝ̀ turam.” 

43Lang bangŋǝna anggo ka, sǝ tunǝban nǝ giu mǝcande, ama, “Liazaro, puro!” 

44Pǝlǝa Liazaro mǝnana lú na ka puro, abuí andǝ akusǝi ka, à marǝkia nǝ bugir, 
sǝ ɓamǝsǝi ka, à marǝi nǝ nggurbyau. Yesu banggia wia ama, “Wu panzǝi, sǝ wu 
nyi ɓǝ̀ o!” 

Kurkun amur Yesu 
(Matiu 26:1-5; Markus 14:1,2; Luka 22:1,2) 

45Pas ata aɓwana mǝnana à yiua makki Maryamu kun, sǝ à sǝn gir mǝnia Yesu 
pe ka, à pà ɓamuria abani. 

46Sǝ aɓea atea ka à o aban amǝ Farisi à kya banggia wia gir mǝnana Yesu pe ka. 

47Pǝlǝa amǝ Farisi andǝ agbani pǝris tunǝ do mala amǝkurcau. À ɗi rǝia ama, 
“Mana ado sǝm nǝ̀ pa? Aɓa mǝsǝcau ka, ɓwa mǝnia nà kǝ pakki agir-ndǝlǝki pas 
ka! 

48Ɓǝ̀ sǝm ɗeki sǝ lidǝmbǝa anggo ka, muna-ɓwapǝndǝa kat nǝ̀ earnǝi. Sǝ amǝ 
lwa mala amǝ Roma nǝ̀ yia kiɗiki Ndàmǝgule mala Ɓakuli ma'sǝm andǝ nzali 
ma'sǝm!” 

49Mwashat aɓalǝia, mǝnana à tunǝki ama Kayafas, mǝnana nda Pǝris Mǝgule a 
baku mǝno ka, bangŋa ama, “Wu surǝ cau mǝnana wu nakiyi ka ɗang! 

50Wu sǝlǝ mbo ama nǝ̀ ɓoaribanì ɓǝ̀ ɓwa mwashat wu ace aɓwana, amur 
mǝnana amǝ Roma ɓǝa yi twalta aɓwana mala nzali Yahudi ma'sǝm ngga?” 

51Mǝnia yì cau Kayafas ne ka, bangŋe mala ɓamuri na ɗang. Acemǝnana yì nda 
Pǝris Mǝgule a mǝno yì pǝlǝa ka, nda ɓangnǝ-ɓangna ama, Yesu nǝ̀ yia wu ace 
aɓwana mala nzali Yahudi ka. 

52Sǝ pà ace amǝ Yahudi nǝmurǝia ɗang, nda gbal ace acilia aɓwana kat arǝ 
anzali aɓa ɓanza, amǝnana à nǝ̀ yia pà ɓamuria aban Ɓakuli, sǝ nǝ̀ kpapi 
ɓamuria kat ɓǝa yi duk mwashat ka. 

53Twal amǝno yì pwari ka, aɓwana mǝgule mala amǝ Yahudi kutia alkita anjar 
mǝnana à nǝ̀ wal-lú Yesu ka. 

54Ace mani ka Yesu nyare ging ɗǝm bwāng aɓalǝ amǝ Yahudi ɗang. Nying 
Urǝshalima sǝ o a muna-la Ifǝrem, mǝnana nda nǝ ɓabondo, tu aban 
kpawanban ngga. Akano sǝ kya do andǝ alaggana male. 

55Lang pwari Lamsan mala Yalimuru gbashina ka, amǝ Yahudi pas purkio arǝ 
aɓea aban aɓa nzali Yahudi sǝ à o a Urǝshalima, ace mǝnana ɓǝa kya gilǝki rǝia 
aɓa peri ace man yì Lamsan ngga. 

56À camarǝ alta Yesu. À yì came aɓa Ndàmǝgule mala Ɓakuli sǝ à kǝ ɗiki rǝarǝia 
ama, “Lang sǝ wu sǝni? Nǝ̀ yiu a man yì Lamsan ngga le?” 

57Anggo ka agbani Pǝris andǝ amǝ Farisi angŋa dǝmbǝa à hamǝna ama, ɓǝ̀ 
kǝɓwa surǝna rǝ ban mǝnana Yesu na kam ngga, ɓwe ɓǝ̀ yì na ce, ace mǝnana à 
nǝ̀ bwali ka. 

Yohana 12 

Maryamu soapi Yesu muru-mǝrǝmɓoarne 
(Matiu 26:6-13; Markus 14:3-9) 

1Lang Lamsan Yalimuru ueo nongŋo tongno-nong-mwashat ka, Yesu wario a 
Betani, muna-la mala Liazaro, ɓwa mǝnana wu, sǝ Yesu loasǝi nǝ yilǝmu ka. 

2À lam girlina mala pwarikpǝra ace pe Yesu gulo. Marta na gaki girlina ka, sǝ 
Liazaro na aɓalǝ aɓwana mǝnana à li girlina andǝ Yesu ka. 

3Pǝlǝa Maryamu twal muna-du muru mǝ'rǝmɓoarne, mǝnana à pe nǝ nard 
mǝɓoarnsari, sǝ kure pa bǝti raka, soe arǝ akusǝ Yesu, sǝ hasǝkia nǝ nyang 
muri. Kara rǝm muru mǝɓoarne man aki ɓala kat. 

4Sǝ Yahuda Iskariyoti, mwashat ata alaggana mǝnana nǝ̀ ngga mak Yesu ka, na 
ama, 

5“Mana tsǝa sǝ à ginǝ mak man yì muru ka a kun dinari gbǝman-tārú, sǝ boale 
ka à pe mia amǝtǝr ɗang?” 

6Yahuda ka bangŋa anggo, pà acemǝnana kǝ ɓuàce amǝtǝr ka ɗang, nda 
acemǝnana yì ka, mǝn'i na ka; sǝ acemǝnana yì nda mǝbwal ndaboalo mala 
alaggana mala Yesu ka, pak ka kǝ iu aɓa boale ace ɓamuri. 

7Sǝ Yesu na ama, “Wu nying mɓwama man zàng! Gir mǝnana pe ka nda ace 
gilǝki luem ace pwari tsǝkban mem. 

8Wun ngga, wu nda a tarǝ wun wunǝ amǝtǝr ko aya pwari ka, sǝ mim ngga ǝn 
pa ata wun koya pwari ɗang.” 

Kurkun amur Liazaro à nǝ̀ wali 
9Amǝ Yahudi pas ongŋǝna ama Yesu warina a Betani. Pǝlǝa à waria sǝne andǝ 
Liazaro mǝnana Yesu loasǝi nǝ yilǝmu a ɓembe ka. 

10Pǝlǝa agbani Pǝris kurkunarǝia, à nǝ̀ wal Liazaro gbal, 

11acemǝnana nda ace loasǝe nǝ yilǝmu a ɓembe sǝ pas aɓalǝ amǝ Yahudi kǝ 
ginǝkia, sǝ à kǝ pa ɓamuria aban Yesu. 

Kutio limurǝm mala Yesu aɓa Urǝshalima 
(Matiu 21:1-11; Markus 11:1-11; Luka 19:28-40) 

12Ban fana ka, aɓwana pas mǝnana à yiu ace Lamsan Yalimuru ka, à yì ok ama 
Yesu na njar aban yiu a Urǝshalima. 

13Pǝlǝa à twalki ambu nkangga a buia sǝ à puro à nǝ̀ ngga kuli. À kǝ mak-gawan, 
à kǝ na ama, “Wu ɓwangsǝki Ɓakuli! Tsǝkbu mala Ɓakuli na amur ɓwa mǝnana 
kǝ yiu aɓa lullǝ Mǝtalabangŋo Ɓakuli ka! Tsǝkbu mala Ɓakuli na amur Murǝm 
mala amǝ Isǝrayila!” 

14Yesu kum muna mǝndambǝritso sǝ eauwe do a nzǝmi, kǝla mǝnana Malǝmce 
na ama, 

15“Wun amǝ Siyona, ɓangciu ɓǝ̀ kǝa pakka wun ɗang! Murǝm ma'wun nia kǝ 
yiu anzǝm muna mǝndambǝritso ka!” 

16A dǝmbe ka alaggana mala Yesu bwalta amǝnia yì agir ka ama lumsǝo mala 
ɓangna na ɗang. Anzǝm mǝnana Ɓakuli loasǝna Yesu nǝ yilǝmu a ɓembe, sǝ 
Yesu kutina aɓa ɓoarɓwa male ka, nda sǝ ɓalǝia kasǝna arǝ gir mǝnana kumban 

ngga, sǝ à yì sǝlǝ ama agir mǝnia kat ka, à nda kam à gilǝe amur Kǝrǝsti aɓa 
Malǝmce. 

17Ɓwabunda mǝnana à nda ata Yesu a pwari mǝnana tunǝ Liazaro ɓǝ̀ puri 
ɓembe, sǝ loasǝi nǝ yilǝmu ka, à camarǝ banggia aɓwana cau mala gir mǝnana 
à sǝn ngga. 

18Gir mǝnana tsǝa sǝ ɓwabunda puro waria kuli Yesu ka, nda acemǝnana à 
ongŋǝna ama pak mǝnia yì gir'lǝmndǝa ka. 

19Pǝlǝa amǝ Farisi ne a rǝarǝia ama, “Wu sǝni, turo mǝɓane na sǝm pakkiyi ka. 
Ɓanza pwana rǝì kat umna kpate!” 

Yesu nacau amur lú male 
20Aɓea amǝ Gǝrik na aɓalǝ aɓwana mǝnana à waria peri a Urǝshalima a Lamsan 
Yalimuru ka. 

21À yiu aban Filip, mǝnana yì gbal ka pur a Beseda aɓa Galili ka, sǝ à zǝmbǝa 
ama, “Ɓwamǝgule, sǝm nggǝ earce sǝn Yesu.” 

22Pǝlǝa Filip wario kya banggi Andǝru, sǝ yia kǝm à kutio à kya banggi Yesu. 

23Yesu nyesǝia wia ama: Ado ka pwarî yina, yì mǝnana Ɓakuli nǝ̀ lǝmndǝ gulo 
mala Muna mala Ɓwa ka. 

24Mǝ nda ban bangga wun mǝsǝcau, ɓǝ̀ mǝsǝ mǝssa kpa a nzali sǝ wu raka, nǝ̀ 
ueo anggo nǝmurǝì mwashat. Sǝ ɓǝ̀ wu ka, nǝ̀ pusǝ amǝsǝì pas. 

25Ɓwa mǝnana kat kǝ earce yilǝmi ka, nǝ̀ ɗwanyibanì, sǝ ɓwa mǝnana ginǝki 
yilǝmi a man yì ɓanza ka, nǝ̀ kum yilǝmu mǝnana málá male pà kàm raka. 

26Ɓwa mǝnana kat earce nǝ̀ do a ɓatam ngga, dumǝna púp nǝ̀ yiu atam, ace 
mǝnana ban mǝnana kat mǝ nda kam ngga, àkǝ̀ banì sǝ guro mem nǝ̀ pa. Sǝ 
Tárram gbal ka nǝ̀ gusǝlǝ ɓwa mǝnana kat pà ɓamuri kǝ pak turo a ɓatam ngga. 

27 Ado ka ɓabumam kǝ pi, sǝ aman sǝ mǝ nǝ na? Mǝ nǝ na nǝma, “Dâ, amsǝam 
aɓa mǝnia yì tanni ka ɓǝ̀ kǝa sulǝ a muram ɗang” le? Awo! Mǝnia ka nda tǝr yiu 
mem, acemǝnana ɓǝn kutio aɓa mǝnia yì bu-pwari mala tanni ka. 

28We Dâ, yinǝ gulo ace lullǝo! Kara Ɓakuli na cau nǝ kuli ama, “Ən angŋa 
dǝmbǝa ǝn gusǝlǝna lullǝam, sǝ Mǝ nǝ gusǝlǝi ɗǝm.” 

29Lang ɓwabunda mǝnana à cam abanì à ok man yì giu ka, cilia twali ama 
mgbarangce na. Aɓea ɓwana ka à bangŋa ama, “Mǝturonjar mala Ɓakuli na ne 
wi cau ka!” 

30Pǝlǝa Yesu nea wia ama, “Man yì giu ka pà acem sǝ yiu ɗang, nda ace wun. 

31Pwari mala pakkî mǝnia yì ɓanza ɓashi ka, karǝna; ado sǝ Ɓakuli ak murǝm 
arǝ Shetan, yì murǝm mala ɓanza man. 

32Sǝ anzǝm mǝnana à loasǝnam amur nggun-gangndi ka, mǝ nǝ nun ɓwapǝndǝa 
kat abanam.” 

33Yesu na anggo acemǝnana ɓǝ̀ lǝmndǝ ulang lú mǝnana nǝ wu ka. 

34Ɓwabunda pǝlǝa ne Yesu ama, “Sǝm ok aɓa Nggurcau mala Musa ama, Kǝrǝsti 
ka nǝ̀ dum nǝ yilǝmu mǝnana málá male pà kàm raka. Sǝ lang sǝ a na ama, 
‘Dumǝna púp, à nǝ̀ loasǝ Muna mala Ɓwa amur nggun-gangndi?’ Yana ɓwe nda 
man yì ‘Muna mala Ɓwa’ ka?” 

35Yesu earia wia ama, “Tǎlaban ngga nda aban wun ado, sǝ banì pà nǝ̀ sau ɗang. 
Wu gya aɓa mǝnia yì tǎlaban ado mǝnana nda aban wun ngga, ace mǝnana ɓǝ̀ 
pǝndǝa ɓǝ̀ kǝa gir amur wun ɗang. Aɓwana mǝnana à kǝ gya aɓa pǝndǝa ka, à 
kǝ gandǝ sǝn ban mǝnana à káki kam ngga ɗang. 

36Wu guli arǝ tǎlabanì ado mǝnana nda aban wun ngga, ace mǝnana ɓǝ̀ wu duk 
amuna mala tǎlaban.” Anzǝm mana Yesu naná man yì cau ka, pǝlǝa upia wia, à 
sǝni ɗǝm ɗang. 

37Kat andǝ agir-ndǝlǝki mǝnana lǝmndǝ bu Ɓakuli, mǝnana Yesu pea a 
ɓadǝmbǝia ka, à pà ɓamuria abani ɗang. 

38Mǝnia ka, nda ace lumsǝ ɓangna mala Ishaya mǝnana bangŋa ama, 
“Mǝtalabangŋo, yana ɓwe na earnǝ cau mǝnana sǝm bang ngga, sǝ aban yan sǝ 
à lǝmndǝ rǝcandǝa mala Mǝtalabangŋo?” 

39Ace mani ka à ginǝ earnǝ Yesu, acemǝnana Ishaya angŋa dǝmbǝa bangŋǝna 
ama, 

40Mǝtalabangŋo girkina amǝsǝia, ɗǝm ngga girkina ɓabumia. Girkia ace 
mǝnana amǝsǝia ɓǝa kǝa sǝnban ɗang, sǝ ɓabumia ɓǝ̀ kǝa kum sǝlǝe ɗang, sǝ à 
pà nǝ̀ nyàr abanam ace mǝnana ɓǝn sonzǝia ka raka. 

41Ishaya na man yì cau ka, acemǝnana ak dǝmbǝa sǝn gulo mala Yesu ɗiɗyal, sǝ 
bangcau amuri. 

42Kat andǝ amani ama pas ata aɓwana-mǝgule mala amǝ Yahudi, pà ɓamuria 
aban Yesu ka, à bang ce aban aɓwana bwāng ɗang, acemǝnana à kǝ ɓanggi amǝ 
Farisi ɓǝa kǝa pǝria aɓa ndakpapi ɗang. 

43Yia ka à kǝ earce ɓwangsǝban mala ɓwamǝpǝnde amur ɓwangsǝban mala 
Ɓakuli. 

Cau mala Yesu nǝ̀ ɓashi aɓwana 
44Pǝlǝa Yesu loasǝ gi kpǝm sǝ na ama: Ɓwa mǝnana kat guli a rǝam, mǝ nda 
gulikiyi a rǝam nǝmurǝam ngga ɗang, ndaban guli gbal arǝ Tárram mǝnana 
tasǝam ngga. 

45Ɓwa mǝnana kat sǝnam ngga sǝna Tárram mǝnana tasǝam ngga. 



243 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

46Ən yiu kǝla tǎlaban ace pa tǎlaban aɓa pǝndǝa mala ɓanza man, ace mǝnana 
ɓwa mana kat pà ɓamuri abanam ngga, ɓǝ̀ kǝa ueo aɓa pǝndǝa ɗang. 

47 Ɓwa mǝnana kat ok kanigir mem, sǝ kpate raka, mǝ nda mǝ nǝ ɓashi wi ka 
ɗang. Pa ace ɓashi sǝ ǝn yiu a ɓanza ɗang, ǝn yiu ace amsǝ ɓanza. 

48Aɓwana mǝnana kat à ginǝam sǝ à ginǝ ak cau mem ngga, à ndanǝ mǝɓashi 
mǝnana nǝ̀ ɓashia wia ka. Acau mǝnana ǝn nea ka, à nǝ̀ mea a ɓashi a masǝlǝata 
apwari! 

49Agir mǝnana kat ǝn nggǝ kania ka, à pà aɓa rǝcandǝa mem ɗang, Tárram 
mǝnana tasǝam ngga, nǝ̀ pam nzongcau arǝ mana ɓǝn na sǝ lang sǝ mǝ nǝ ne. 

50Sǝ ǝn sǝlǝna ama anzongcau male ka à nǝ̀ kánǝ ɓwa aɓa yilǝmu mǝnana málá 
male pà kàm raka. Gir mǝnana ǝn naki ka nda gir mǝnana Tárram banggam mǝ 
na ka. 

Yohana 13 

Yesu lakki akusǝ alaggana male 
1Ué bǝti à nǝ̀ tita Lamsan Yalimuru, sǝ Yesu sǝlǝna ama bu-pwari male yina 
mǝnana nǝ̀ nying ɓanza nǝ̀ o aban Tarrí ka. Yì ka, earnace aɓwana male mǝnana 
à nda a ɓanza man ngga, sǝ ado ka lǝmndǝia wia earcearǝu mǝnana malkiyi 
raka. 

2Yesu andǝ alaggana male ka à nda ban lí nǝ pwarikpǝra. Shetan angŋa dǝmbǝa 
tsǝngŋǝna ɗenyicau mala mak Yesu a ɓabum Yahuda Iskariyoti muna mala 
Shiman. 

3Yesu sǝlǝna ama Ɓakuli Tarrû pani wi rǝcandǝa amur agir kat, sǝ sǝlǝna gbal 
ama pur nǝban Ɓakuli, sǝ ndo nǝ̀ nyare nǝ̀ o abani ka. 

4Ace mani ka loapi mur girlina, swár nggea-daura male, sǝ kùr nggurbyau esǝki 
rǝǔ a taɓuni. 

5Pǝlǝa solǝ mur a nkenye, sǝ tita lakki akusǝ alaggana male sǝ kǝ esǝkia nǝ 
nggurbyau esǝki rǝǔ mǝnana a taɓuni ka. 

6Lang Yesu yiu aban Shiman Bitǝrus ka, Bitǝrus ɗi ama, “Mǝtalabangŋo, a nda a 
nǝ lakkam akusǝam ngga le?” 

7Pǝlǝa Yesu eari wi ama, “A pà nǝ surǝ gir mǝnana ado ǝn pakkiyi ka ɗang, sǝ 
nǝ nzǝmo ka a nǝ ngga sǝlǝa.” 

8Shiman Bitǝrus banggi wi ama, “Awo, a pà nǝ lakkam akusǝam ɗang!” Sǝ Yesu 
ne wi ama, “Ɓǝn lakko akusǝo raka, a pà nǝ duk mǝkpatam ɗǝm ɗang.” 

9Sǝ Shiman Bitǝrus pe eare ama, “Mǝtalabangŋo, akusǝam na nǝmurǝia a nǝ lak 
ka ɗang, lakkam abuam andǝ ɓamuram gbal!” 

10Pǝlǝa Yesu na ama, “Ɓwa mǝnana sussǝna ka, akusǝi na à nǝ̀ na ce lea ka. Sǝ 
wu fànà kat, kǝ ɓwa mwashat na ueo ata wun ngga.” 

11Yesu ka angŋa dǝmbǝa surǝna rǝ ɓwa mǝnana nǝ̀ ngga me ka. Nda gir mǝnana 
tsǝa sǝ bangŋa ama, “Wun kat sǝ wu fà ɗang.” 

12Anzǝm mǝnana langŋǝnia wia akusǝia ka, pǝlǝa nyesǝ daura male oasǝi a rǝì, 
sǝ nyare kya do a ban-do male. Pǝlǝa nea wia ama: Wu surǝ gir mǝno ado ǝn 
pakka wun ngga le? 

13Wu kǝ tunǝam ama Malǝm, sǝ Mǝtalabangŋo. Sǝ wu ɓwarki ɗang, anggo sǝ ǝn 
pa. 

14Sǝ mǝnana mim Mǝtala wun andǝ Mǝkania wun gir, ǝn lakka wun akusǝ wun 
ngga, wun gbal ka dumǝna amur wun, wu nǝ̀ lakki arǝ wun akusǝu. 

15Ado ka, gir mǝnana ǝn pe ka, kusǝu na ǝn tsǝka wun ngga, ace mǝnana ɓǝ̀ wu 
kǝ pakkia rǝ wun anggo ka. 

16Mǝ nda ban bangga wun mǝsǝcau, kǝ guro pà kàm gulo kuti mǝtala-ɓala male 
ɗang, sǝ kǝ mǝturonjar pà kàm nǝ́ gulo kuti ɓwa mǝnana turi ka ɗang. 

17Mǝno ado wu surǝna rǝ mǝnia yì mǝsǝcau ka, ɓǝ̀ wu ci aɓa turo ka Ɓakuli nǝ̀ 
tsǝka wun bui! 

18 Ən pa aban na cau amur wun kat ɗang, acemǝnana ǝn surǝna rǝ aɓwana 
mǝnana ǝn tarkia ka. Sǝ cau mǝnana Malǝmce mala Ɓakuli bangŋa ama, “Kǝ yì, 
yì ɓwa mǝnana oasǝ bui atam a kwar ka nda pǝlǝ a rǝam ngga,”  dumǝna púp 
nǝ̀ lumsǝo. 

19 Mǝ nda aban na wun man yì cau ka ado sǝ ɓǝ̀ yi lumsǝo, ace mǝnana ɓǝ̀ yi 
lumsǝna ka, wun nǝ̀ earnǝ mim ama “Mǝ Nda kǝ ɓwe mǝnana ǝn na nǝma Mǝ 
nda ka.” 

20Sǝ mǝ nda ban bangga wun mǝsǝcau: ɓwa mana kat ak ɓwa mǝnana ǝn turi 
ka, mǝ nda akiyiam gbal ka, sǝ ɓwa mana kat em ngga, nda rǝ ak Tárram 
mǝnana tasǝam ngga. 

Yesu sǝlǝna ama Yahuda nǝ̀ ngga me 
(Matiu 26:20-25; Markus 14:17-21; Luka 22:21-23) 

21Anzǝm mana Yesu bangŋǝna man yì cau ka, bumkiɗikea ɓákì kǝrkǝr aɓa 
bangŋo, sǝ ne bwāng ama, “Mǝ nda ban bangga wun mǝsǝcau, ɓeɓwa na aɓalǝ 
wun nǝ̀ ngga mem.” 

22Kara alaggana male sǝnggi rǝarǝia, à kǝ ndali ko yana atea nakiyi cau amuri. 

23Ɓe lagga mǝnana Yesu earkiyi ace raka nda a ban-do a nkanggari Yesu. 

24Pǝlǝa Shiman Bitǝrus lǝmndǝì cau nǝ bui ama ɓǝ̀ ɗi Yesu, ɓǝ̀ na ɓwa mǝnana 
nakiyi cau amuri ka. 

25Pǝlǝa lagga mǝno pǝlǝ rǝi aban Yesu sǝ ɗi ama, “Mǝtalabangŋo, yana ɓwe ata 
sǝm a nakiyi cau amuri le?” 

26Yesu pa eare ama, “Nda ɓwa mǝnana ado mǝ nǝ oasǝ nɗǝmo a mbú mǝ nǝ pe 
wi ka.” Pǝlǝa Yesu ɓwan nɗǝmo, ɗarǝ mbú, sǝ pe Yahuda muna mala Shiman 
Iskariyoti. 

27Lang Yahuda ak nɗǝmo she ka, kara Shetan kutia rǝì. Sǝ Yesu ne wi ama, “Lo 
tsuk-tsuk, kya pak gir mǝnana a nǝ pak ka.” 

28Sǝ kǝɓwa pà kàm atea a ban-li mǝnana surǝ gir mǝnana tsǝa sǝ Yesu ne wi 
man yì cau ka ɗang. 

29Sǝ acemǝnana Yahuda nda mǝbwal boalo malea ka, aɓea laggana kǝ sǝni kǝla 
Yesu na ban ne wi ɓǝ̀ kyane ɓǝ̀ kya kur gir mǝnana à nǝ̀ pangŋǝna turo nǝi ace 
Lamsan ngga. Ko a na raka, ɓǝ̀ kya pe amǝtǝr aɓa boalo mǝnana a bui ka. 

30Anzǝm mana Yahuda shekina nɗǝmo ka, pǝlǝa lo tu puro. Sǝ du pǝndǝna. 

Bǝsa nzongcau 
31Anzǝm mana Yahuda nyingŋǝna banì ka, Yesu na ama: Ado ka pwari karǝna 
mǝnana Muna mala Ɓwa nǝ̀ kutio aɓa gulo male ka, sǝ Ɓakuli ka, nǝ̀ kum gulo 
ata kusǝì. 

32Sǝ acemǝnana Ɓakuli nǝ̀ kum gulo ata kusǝ Muni ka, banì pà nǝ̀ sau ɗang, 
Ɓakuli nǝ̀ pe Muni gulo. 

33 Wun amunem, mǝ nda mǝ nǝ do ata wun zuku. Wu nǝ̀ altam, sǝ kǝla mǝnana 
ǝn banggi aɓwana-mǝgule mala amǝ Yahudi ka, ban mǝnana ǝn kákiyi kam 
ngga, pa wu nǝ̀ gandǝ ká kam ɗang. 

34 Sǝ ace mǝno ka mǝ ndarǝ pa wun bǝsa nzongcau: Wu earce rǝarǝ wun. Kǝla 
mǝnana ǝn earce wun ngga, anggo sǝ wu nǝ̀ dum nǝ earcea rǝ wun. 

35Ɓǝ̀ wu ndanǝ earcea rǝ wun ngga, aɓwana kat nǝ̀ sǝlǝ ama wu ndaka 
amǝkpatam. 

Yesu sǝlǝna ama Bitǝrus nǝ̀ makgir surǝe 
(Matiu 26:31-35; Markus 14:27-31; Luka 22:31-34) 

36Shiman Bitǝrus ɗi Yesu ama, “Mǝtalabangŋo, a nǝ ká a ke le?” Yesu eari wi 
ama, “Ado ka a pà nǝ gandǝ ká atam aban mǝnana mǝ nǝ ká kam ngga ɗang, sǝ 
nǝ nzǝmo ka a nǝ gandǝ yiu atam.” 

37Pǝlǝa Bitǝrus ɗi ama, “Mǝtalabangŋo, ace mana sǝ pà mǝ nǝ gandǝ ká ato ado 
ɗang? Ən earǝna mǝ nǝ wu aceo.” 

38Yesu ear ama, “A na ama a nǝ pa yilǝmio, a nǝ wu acem ɓafo? Mǝ nda ban 
banggo mǝsǝcau, kaniama nggǔ nǝ̀ ɓua ka, a nǝ makgirem kusǝ tārú ama a 
surǝam ɗang.” 

Yohana 14 

Yesu nda njargula ká aban Ɓakuli 
1 “Ɓǝ̀ ɓabum wun ɓǝ̀ kǝa kiɗiki ɗàng. Wu pà ɓamur wun aban Ɓakuli, sǝ wu pà 
ɓamur wun gbal abanam. 

2Aɓa ɓala mala Tárram ngga aban-do na kam pas. Ɓǝ̀ pa anggo raka ɓǝn 
bangŋǝna wun. Mǝ ká mǝ nǝ ngga gilǝki ban-do ace wun. 

3Sǝ ɓǝ̀ ǝn warina ǝn nggea gilǝkina wun ban-do ka, mǝ nǝ nyare mǝ nǝ yia kúllí 
wun, ace mǝnana ban mana mǝ nda kam ngga, abanì sǝ wu nǝ̀ pǎ. 

4Wu surǝna rǝ njargula ká aban mǝnana mǝ nǝ ká kam ngga.” 

5Toma ne wi ama, “Mǝtalabangŋo, sǝm surǝ ban mǝnana a nǝ ká kam ngga ɗang, 
sǝ lang sǝ sǝm nǝ̀ surǝ njar ká abanì le?” 

6Yesu eari wi ama, “Mǝ nda njargula, Mǝ nda mǝsǝcau, sǝ Mǝ nda yilǝmu; kǝɓwa 
pà nǝ̀ ká aban Ɓakuli Tarrû ɗang she nǝ banam. 

7Ɓǝ̀ wu surǝna rǝam ngga, wu surǝna rǝ Tárram. Sǝ twal ado aban ká a dǝmbǝa 
ka wu surǝna rǝì, sǝ wu sǝnǝ nǝi.” 

8Pǝlǝa Filip ne wi ama, “Mǝtalabangŋo, lǝmndǝa sǝm yì Tarrû; mani ka karǝna 
sǝm.” 

9Yesu ne wi ama: Filip, ǝn sauwuna nǝ do ata wun, sǝ ba ado ka a malaká surǝam 
ɗang? Ɓwa mǝnana sǝnǝnam ngga sǝnǝna Tárram. Sǝ palang sǝ a kǝ na ama mǝ 
lǝmndǝa wun rǝì? 

10A ear mbo ama mǝ nda aɓa Tárram, sǝ Tárram ngga nda a ɓalǝam? Acau 
mǝnana ǝn nggǝ na wun ngga à pur nǝ banam ɗang, Tárram mǝnana dukiyi a 
ɓalǝam ngga nǝ̀ pakkiyi turo male nǝ mim. 

11Wu earnǝ mim ama mǝ nda aɓa Tárram, sǝ Tárram ngga nda a ɓalǝam. Sǝ ɓǝ̀ 
ana raka, wu earnǝ mim ace aturo mǝnana wu sǝnam ǝn nggǝ pea ka. 

12Mǝ nda ban bangga wun mǝsǝcau, ɓwa mǝnana pà ɓamuri abanam ngga, nǝ̀ 
pak agir-ndali kǝla amǝnana ǝn pea ka. Yale nǝ̀ pakki agir mǝgulke mǝnana à 
kuti amǝnana ǝn pea ka, acemǝnana mǝ ndo mǝ nǝ o aban Tárram. 

13Sǝ mǝ nǝ pak gir mǝnana kat wu zǝmbǝa aɓa lullǝam ngga, acemǝnana Muna 
ka ɓǝ̀ yinì Tarrí nǝ gulo. 

14Wu zǝm gir mǝnana kat wu earkiyi ce ka aɓa lullǝam, mǝ nǝ pe. 

Yesu pa cau mala Bangŋo Mǝfele 
15 Ɓǝ̀ wu kǝ earcem ngga, wu nǝ̀ kpata anzongcau mem.  

16Sǝ mǝ nǝ zǝmbǝi Tárram, sǝ nǝ̀ pa wun Mǝbwala wun nggam, mǝnana nǝ̀ yia 
do ata wun ba málá male ka. 

17Yì nda kǝ Bangŋo mana kǝ lǝmndǝ mǝsǝcau amur Ɓakuli ka. Amǝ kpata ɓanza 
pa nǝ̀ gandǝ é ɗang, acemǝnana à kǝ sǝni ɗang, sǝ à surǝì ɗang. Sǝ wun ngga wu 
surǝì, acemǝnana ndanǝ do ata wun ado, sǝ nǝnzǝmo ka nǝ̀ ngga do a ɓabum 
wun. 

18 Ɓǝ̀ ǝn umna ka, pà mǝ nǝ nying wun kǝla akawa ɗang, mǝ nǝ yiu aban wun. 

19Banì pà nǝ̀ sau ɗang, ɓanza pà nǝ̀ sǝnam ɗǝm ɗang, sǝ wun ngga wu nǝ̀ sǝnam. 
Sǝ acemǝnana mǝ ndanǝ yilǝmu ka, wun gbal ka wu nǝ̀ dum nǝ yilǝmu. 

20Ɓǝ̀ pwarî mǝno yina ka, wu nǝ̀ sǝlǝ ama mǝ nda aɓa Tárram, sǝ wun ngga wu 
nda a ɓalǝam, sǝ mǝ nda aɓalǝ wun. 

21Ɓwa mǝnana kat ak anzongcau mem sǝ kǝ kpatea ka, nda ɓwa mǝnana kǝ 
earcem ngga. Sǝ ɓwa mǝnana kǝ earcem ngga, Tárram nǝ̀ earce ɓwe, sǝ mim 
gbal ka mǝ nǝ earce, mǝ nǝ lǝmndǝ ɓamuram abani. 

22Pǝlǝa Yahuda (mǝnana nda Yahuda Iskariyoti raka) banggi wi ama, 
“Mǝtalabangŋo, mana tsǝa sǝ a nǝ lǝmndǝ ɓamuro aban sǝm, sǝ a pà nǝ lǝmndǝì 
ɓanza kat ɓamuro ɗang?” 

23Yesu eari wi ama: Ɓwa mǝnana kat earcem ngga, nǝ̀ kpata kanigir mem, 
Tárram nǝ̀ earce, sǝ mim sǝnǝ Tárram ka, sǝm nǝ̀ yiu abani sǝm nǝ̀ do ate.  

24Ɓwa mǝnana kǝ earcem raka, pà nǝ̀ kpata kanigir mem ɗang. Sǝ acau mǝnia 
wu kǝ oea ka, à mem na ɗang, à pur nǝ ban Tárram mǝnana tasǝam ngga. 

25 Amǝnia yì acau ka, ǝn nggǝ bangga wunia acemǝnana mǝ nda aban wun ado. 

26Sǝ Mǝ pa wun gbasha, yì Bangŋo Mǝfele, mǝnana Tárram nǝ̀ tasǝi aɓa lullǝam 
ngga, nǝ̀ yia kania wun agirbunda kat, sǝ nǝ̀ kasǝ ɓalǝ wun arǝ agir mǝnana kat, 
ǝn bangga wun ngga. 

27 Mǝ ndya ǝn nggǝ nying wun nǝ dorǝpwala ka. Sǝ mǝnia yì dorǝpwala ǝn 
pākiyi ka, ɓanza pànǝi nǝ̀ pà ɗang. Ace mani ka, ɓǝ̀ ɓabum wun ɓǝ̀ kǝa kiɗiki 
ɗang, sǝ ɓangciu ɓǝ̀ kǝa pakka wun ɗang.  

28 Wu ɗenyi nǝ cau mǝnana ǝn bangga wun ama, mǝ nǝ o, sǝ mǝ ngga nyar aban 
wun ɗǝm ngga. Ɓǝ̀ mǝsǝcau wu earǝna cem ngga, ban nǝ̀ ɓoara wun ace o mem 
aban Tárram, mǝnana kutiam nǝ gulo ka. 

29 Ən nanà wun ce amǝnia yì agir ka ado sǝ ɓǝa yì lumsǝo, ace mǝnana ɓǝa yì 
lumsǝna ka, wu nǝ̀ ear ama cau mem ngga mǝsǝcau na. 

30Pà mǝ nǝ samsǝ ban cau mǝnana mǝ nǝ na wun ngga ɗǝm ɗang, acemǝnana 
murǝm mala ɓanza man ndya kǝ yiu ka, sǝ pànǝ rǝcandǝa a muram ɗang. 

31Mǝ nǝ pak gir mǝnana Tárram banggam ɓǝ̀ ǝn pak ka, ace mǝnana ko yan a 
ɓanza ka ɓǝ̀ sǝlǝ ama ǝn nggǝ earce Tárram. 

Wu lo, ɓǝ̀ sǝm o. 

Yohana 15 

Yesu nda nggun anap mǝ mǝsǝcau nì 
1 Mǝ nda nggun anap mǝ'mǝsǝcau nì, sǝ Tárram nda mǝtsǝkkir ɓaban.  

2Ko ya bu-nggun a ɓalǝam mǝnana kǝ pa ɓǝle raka, kǝ kasǝi kǝ turi a nzali, sǝ 
abu-nggun mǝnana à kǝ pa ɓǝlea ka, kǝ gilǝkicea ace mǝnana ɓǝa ɓoaro ɓǝa pa 
ɓǝlea kpǝm ngga. 

3Cau mǝnana ǝn kania wun ngga gilǝkina wun, wu fànà. 

4 Wu do a ɓalǝam sǝ mim ngga mǝ nǝ do aɓalǝ wun. Kǝla mǝnana bu-nggun 
anap pà nǝ̀ gandǝ pa ɓǝle nǝmurǝì raka, she ɓǝ̀ dumǝna aɓa nggea ngguni ka, 
anggo gbal sǝ wun ngga pà wù nǝ̀ gandǝ pa ɓǝla wun ɗang, she ɓǝ̀ wu dumǝna 
a ɓalǝam ngga.  

5 Mǝ nda nggun-anap, sǝ wu nda ka bu-nggun. Ɓǝ̀ ɓwa do a ɓalǝam, sǝ ǝn do a 
ɓālǝi ka, nǝ̀ pusǝ ɓǝle kpǝm. Ɓǝ̀ nǝ́ mim raka pà wù nǝ̀ gandǝ pak ɓe kǝgir ɗang. 

6Ɓǝ̀ ko ya ɓwa na sǝ do a ɓalǝam raka, nda kǝla bu-nggun mǝnana à turi sǝ im 
ngga; a'ulang abu-nggun mǝno ka aɓwana kǝ ramnggia, à nǝ̀ soea aɓa bǝsa à nǝ̀ 
pisǝia. 

7 Sǝ ɓǝ̀ wu do a ɓalǝam, sǝ cau mem do aɓalǝ wun ngga, wu zǝmbǝi Ɓakuli gir 
mǝnana kat wu earkiyice ka, sǝ nǝ̀ pa wun gir nî.  

8Ɓǝ̀ wu pusǝ aɓǝla wun kpǝm ngga, nda lǝmndǝ ama wu ndaka laggana mem 
ngga. Sǝ mǝno gbal ka nda nǝ̀ yinì Tárram nǝ́ gulo ka. 

9 Kǝla mǝnana Tárram kǝ earcem ngga, anggo sǝ ǝn nggǝ earce wun. Wu do aɓa 
earcearǝu mem. 

10Ɓǝ̀ wu kpata anzongcau mem ngga, wu nǝ̀ do aɓa earcearǝu mem, kǝla 
mǝnana ǝn kpata anzongcau mala Tárram sǝ ǝn do aɓa earcearǝu male ka. 

11 Ən bangga wun agir mǝnia ka, ace mǝnana ɓǝ̀ bumpwasǝa mem do aɓalǝ 
wun, sǝ ɗǝm ngga, ɓǝ̀ bumpwasǝa ma'wun ɓǝ̀ lumsǝo. 

12Mǝnia ka nda nzongcau mem: Wu earce rǝarǝ wun kǝla mǝnana ǝn earce wun 
ngga. 

13Earcearǝu mǝgule kat mǝnana ɓwa nǝ̀ lǝmndǝì agyajam male ka, nda mǝnana 
ɓǝ̀ pà yilǝmi acea ka. 

14Ɓǝ̀ wu kǝ pak gir mǝnana ǝn bangga wun nǝma wu pak ka, wu ndaka gyajam 
mem. 

15Pa mǝ nǝ tunǝ wun ɗǝm ama aguro ɗang, acemǝnana guro ka surǝ gir mǝnana 
mǝtala-ɓala male kǝ pak ka ɗang. Ado ka, wu ndaka gyajam mem, acemǝnana 
ǝn nanà wun gir mana kat ǝn ok a kun Tárram ka. 

16 Wun nǝ̀ taram ɗang, mǝ nǝ̀ tár wun, sǝ ǝn pa wun turo nǝma wu kya pâ ɓǝla 
wun, ulang ɓǝle mǝnana pà nǝ̀ kiɗiki raka. Anggo ka sǝ Tárram nǝ̀ pa wun gir 
mǝnana kat wu zǝmbǝi wi aɓa lullǝam ngga. 

17Mǝnia ka nda nzongcau mǝnana ǝn pa wun ngga: Wu earce rǝarǝ wun. 

Ɓinǝmǝsǝu mala ɓanza arǝ amǝkpata Yesu 
18 Ɓǝ̀ ɓanza ɓinǝmǝsǝ wun ngga, wu sǝlǝ ama, ɓinǝna mǝsǝam gbal a dǝmbǝa. 

19Ɓǝ̀ wu ndaka mala ɓanza ka, ɓanza nǝ̀ earce wun kǝla amale. Sǝ ado ka wu 
ndaka mala ɓanza ɗang. Acemǝnana ǝn tarki wun ɓǝ̀ wu puri ɓa ɓanza ka, nda 
tsǝa sǝ ɓanza kǝ ɓinǝmǝsǝ wun ngga. 

20Wu ɗenyi nǝ cau mǝnana ǝn bangga wun nǝma, “Kǝ guro pà kàm gulo kuti 
mǝtala-ɓala male ɗang.” Ɓǝa pam tanni ka, à nǝ̀ pa wun tanni gbal. Sǝ ɓǝ̀ pǝlǝa 
ama à kpanata kanigir mem ngga, à nǝ̀ kpata kanigir ma'wun gbal. 

21 À nǝ̀ pakka wun amǝnia yì agir kat ka ata cau mem, acemǝnana à surǝ Tárram 
mǝnana tasǝam ngga ɗang. 

22Ɓǝ̀ ǝn yiu ma ǝn yi namia cau raka, ɓǝ́ cauɓikea pa a ɓamuria ɗang. Sǝ ado ka 
à pànǝ kun na cau ace acauɓikea malea ɗang. 

23 Ɓwa mǝnana kat ɓinǝ mǝsǝam ngga, ɓinǝna mǝsǝ Tárram gbal. 

24Ɓǝ̀ ǝn pakki ma agir mǝnana kǝɓwa malaká pea aɓalǝia raka, ɓǝ a pà nǝ̀ kumia 
nǝ cauɓikea ɗang. Sǝ ado ka à sǝnǝna amǝnia yì agir-ndali ǝn pea ka, sǝ kat andǝ 
mǝno ka, à ɓinǝ mǝsǝam sǝnǝ Tárram. 

25Mǝnia ka nda yi lumsǝ gir mǝnana à gilǝì aɓa Malǝmce mala Ɓakuli ama: “À 
ɓinǝ mǝsǝam ɓà, tǝri pà kàm ɗang.” 

26 Nǝ nzǝmo ka mǝ nǝ tasǝa wun Mǝbwali aɓwana, yì Bangŋo mala mǝsǝcau 
mǝnana nǝ̀ pur nǝban Tar sǝm aban yiu aban wun ngga, nǝ̀ yia bang kuni kat a 
muram. 

27Sǝ wun gbal ka dumǝna ama wu nǝ̀ nakunam aban aɓwana, acemǝnana tita 
turo mem ngga sǝm nda a tarǝ sǝm sǝnǝa wun. 

Yohana 16 

1 Ən na wun amǝnia yì acau ka, ace mǝnana wu kǝa vwaki bu wun arǝ paɓamuru 
ma'wun abanam ɗang. 

2À nǝ̀ pǝr wun arǝ yiu aɓalǝ andakpapi, sǝ pwari na kǝ yiu ka, mana ɓwa 
mǝnana wal-lú wun ngga nǝ̀ twali ama nda ban pakki Ɓakuli turo. 

3À nǝ̀ pakka wun amǝnia yì agir ka acemǝnana à malaká surǝ Tárram ɗang, sǝ 
à malaká surǝam gbal ɗang. 

4Mǝ nda arǝ bangga wun agir mǝnia ka ado, ace mǝnana ɓǝ̀ pwari nì yi karǝna, 
sǝ à tinata pa wun tanni ka, ɓǝ̀ ɓalǝ wun kasǝa ama ǝn nunna kir wun. Ən 
bangga wun agir mǝnia ka atadǝmbe ɗang, acemǝnana banem nǝ̀ sauwa ata 
wun. 

Turo mala Bangŋo mala Ɓakuli 
5 Ado ka, mǝ ndo mǝ nǝ nyare aban Tárram mǝnana tasǝam ngga, sǝ kǝɓwa 
aɓalǝ wun ɗiem ban mǝnana mǝ nǝ ká kam ngga ɗang. 

6Sǝ acemǝnana ǝn bangga wun ngga, kara wu lumsǝ nǝ bumkiɗikea. 

7Sǝ aɓa mǝsǝcau ka, o mem ngga nda ace ɓoaro ma'wun. Ɓǝn u raka, Ɓwa 
mǝnana nǝ̀ kwarkir wun, yì Bangŋo mala Ɓakuli ka, pà nǝ̀ yiu ɗang. Sǝ ɓǝn u ka, 
mǝ nǝ ngga tasǝi ɓǝ̀ yiu aban wun. 

8 Sǝ ɓǝ̀ yina ka, nǝ̀ yia pusǝta aɓwana a ɓanza, nǝ̀ lǝmndǝia wia ɓwarkio mala 
ɗenyicau malea amur cauɓikea, andǝ gir mana nda anjari, sǝ amur ɓashi mala 
Ɓakuli mana kǝ yiu ka. 

9Nǝ̀ lǝmndǝì aɓwana ama cauɓikea malea ka, nda mǝnana ama à ginǝ pa 
ɓamuria abanam ngga. 

10Nǝ̀ lǝmndǝìa wia ɓwarkio malea amur gir mana nda pepè a njari ka, 
acemǝnana mǝ ndo mǝ nǝ nyare mǝ nǝ o aban Tárram, sǝ pà wu nǝ̀ sǝnam ɗǝm. 

11Ɗǝm ngga nǝ̀ lǝmndǝì aɓwana ama ɓashi na amuria acemǝnana Ɓakuli angŋa 
dǝmbǝa kasǝna ɓashi amur Shetan, yì murǝm mala Ɓanza mǝnia ka. 

12 Mǝ ndanǝ agir kam pas mǝnana ǝn earce na wun ngga, sǝ pà wu nǝ̀ gandǝ ea 
ado ɗang. 

13Sǝ ɓǝ̀ Bangŋo, mǝnana kǝ lǝmndǝ mǝsǝcau amur Ɓakuli, yina ka, nǝ̀ yia kania 
wun ɓǝ̀ wu surǝ mǝsǝcau kat mǝnana kǝ pur aban Ɓakuli ka. Pà nǝ̀ ɓun cau a 
ɓamuri ɗang, kǝgir mǝnana o a kun Ɓakuli ka, kǝ nda nǝ̀ bang ngga. Sǝ nǝ̀ 
bangga wun ce agir mǝnana à malaká yiu peatu raka. 

14Yì ka, nǝ̀ yinǝam nǝ gulo, acemǝnana nǝ̀ twal cau mana ǝn ne ka sǝ nǝ̀ mǝnggia 
wun ɓalǝi. 

15Agir kat mǝnana mala Tárram na ka amem na. Nda gir mana tsǝa sǝ ǝn na 
wun nǝma, Bangŋo ni nǝ̀ twal cau mǝnana mem na ka sǝ nǝ̀ mǝnggia wun ɓalǝi. 

16 Zuku ka pà wu nǝ̀ sǝnam ɗǝm ɗang. Sǝ zuku anzǝmi ka wu nǝ̀ sǝnam ɗǝm. 

Bumkiɗikea mala alaggana male nǝ̀ pǝlǝ bumpwasǝa 
17Aɓea alaggana male ɗiki rǝarǝia ama, “Mana nda ɓacau male mǝnana ama, 
‘Zuku ka pà wu nǝ̀ sǝnam ɗang, sǝ zuku anzǝmi ka wu nǝ̀ sǝnam.’ Sǝ ɗǝm ngga 
ama, ‘Mǝ ndo mǝ nǝ o aban Tárram’ ka? 

18Sǝ ‘Zuku’ mǝnana nakiyi ce ka, ɓālǝi aman le? Sǝm surǝ gir mǝnana nakiyi ka 
ɗang!” 

19Yesu sǝlǝna ama à kǝ earce à nǝ̀ ɗi amuri, pǝlǝa nea wia ama: Wu ndarǝ ɗiki 
rǝarǝ wun amur man nda ɓacau mǝnana ǝn na nǝma, “Zuku ka pa wu nǝ̀ sǝnam 
ɗang, sǝ zuku anzǝmi ka wu nǝ̀ sǝnam ɗǝm” ngga le? 

20Mǝ ndarǝ na wun mǝsǝcau: Wu nǝ̀ ɓua nǝ mǝrǝm, andǝ keban, amur gir 
mǝnana nǝ̀ kumam ngga, sǝ amǝ ɓanza ka à nǝ̀ pak bumpwasǝa. Wu nǝ̀ pak 
bumkiɗikea, sǝ bumkiɗikea ma'wun nǝ̀ yia pǝlǝ bumpwasǝa. 

21 Ɓǝ̀ mɓwama malanǝ gbashi ka kǝ kutio aɓa tanni kwanban mala gbashi 
acemǝnana pwari male yina; sǝ ɓǝ̀ yi gbashina ka, ɓālǝi lorǝna kwanban mala 
gbashi, acemǝnana ban na ban ɓoari wi nǝ́ ɓǝl bǝsa muna a ɓanza. 

22Anggo sǝ wu pa: Adyan ngga wu ndanǝ bumkiɗikea, sǝ ǝn nggǝ na wun ama, 
mǝ nǝ ngga sǝn wun ɗǝm, sǝ ɓabum wun ngga nǝ̀ pakiɗire, ulang bumpwasǝa 
mǝnana kǝɓwa pà nǝ̀ é arǝ wun raka. 

23 A pwari mǝno ka, pà wu nǝ̀ zǝm kǝgir ɗǝm abanam ɗang. Ən nggǝ bangga 
wun mǝsǝcau, Tárram nǝ̀ pa wun gir mǝnana kat wu zǝmbǝa aɓa lullǝam ngga. 

24Yale ado ka wu malaká zǝm kǝgir aɓa lullǝam ɗang: wu zǝmbǝa sǝ à nǝ̀ pà 
wun, sǝ bumpwasǝa ma'wun nǝ̀ lumsǝo. 

Yesu nǝ̀ limurǝm amur ɓanza 
25 Ən na wun amǝnia yì acau ka nǝ cauɓaɓi, sǝ pwari na kǝ yiu ka mǝnana pà 
mǝ nǝ na wun cau ɗǝm nǝ cauɓaɓi raka. Mǝ nǝ pusǝa wun cau a banfana amur 
Tárram. 

26Sǝ wu nǝ̀ zǝmbǝa aɓa lullǝam. Ən pa aban na nǝma mǝ nǝ zǝmbǝi Tárram 
amur wun ɗang. 

27Tárram nǝ ɓamuri ka kǝ earce wun kǝrkǝr, acemǝnana wu kǝ earcem, sǝ 
acemǝnana wu earnǝ mim ama ǝn pur nǝ bani ka. 

28Ən pur aban Tárram sǝ ǝn yiu a ɓanza, sǝ ado ka, mǝ ndo mǝ nǝ nying ɓanza 
mǝ nǝ nyar aban Tárram. 

29Pǝlǝa alaggana male banggi wi ama, “Ado wuni sǝ a kǝ pusǝa sǝm cau a 
banfana. Cauɓaɓe na a banggiyi ɗǝm ngga ɗang. 

30Adyan ngga sǝm sǝlǝna ama we ka a surǝ agir kat, ɓwa pà nǝ̀ na ama nǝ̀ ɗio 
kǝ cau ɗang. Ace mǝno ka sǝm earǝna ama we ka a pur nǝban Ɓakuli.” 

31Yesu pǝlǝa eare ama: 

Ado ka, wu earǝna nǝ mim le? 

32Wu sǝni, pwari na kǝ yiu ka, yale nggearǝ pwari nì yina, yì mǝnana wun kat 
ka, wu nǝ̀ mesǝke, ko yan ngga nǝ̀ bwal njar male, wu nǝ̀ ɗekiam nǝmurǝam. Sǝ 
ǝn pa gbal nǝmurǝam ɗang, acemǝnana Tárram na atam. 

33Ən bangga wun amǝnia yì acau ka, acemǝnana a ɓalǝam ngga wu nǝ̀ kum 
dorǝpwala. Aɓa mǝnia yì ɓanza ka, wu nǝ̀ kum patanni, Sǝa ma ɓabum wun ɓǝ̀ 
kǝa ɓunggi ɗang! Ən linamurǝm amur ɓanza! 

Yohana 17 

Yesu pak hiwi ace amǝkpate 
1Anzǝm mǝnana Yesu malǝna naki acau mǝnia ka, pǝlǝa loasǝ mǝsǝì a kuli, sǝ 
pak hiwi ama: Dâ, adyan ngga bu-pwarî yina. Gusǝlǝ Munio ace mǝnana ɓǝ̀ 
Munio po gulo mo ka. 

2A panì wi rǝcandǝa amur ɓanza kat, ɓǝ̀ pea aɓwana mǝnana a yinǝia abani ɓǝa 
duk amǝkpate ka, yilǝmu mǝnana málá male pà kàm raka. 

3Sǝ mǝnia ka nda njar kum yilǝmu mǝnana pà nǝ̀ mal raka, ɓǝa surǝo, kǝ we 
Ɓakuli Mǝ'mǝsǝcau nì, andǝ Munio Yesu Kǝrǝsti mǝnana a turi aɓa ɓanza ka. 

4Ən yinǝno nǝ́ gulo a ɓanza man, acemǝnana ǝn malǝna turo mo mana a pam 
ama ɓǝn pe ka. 

5Sǝ ado ka, Dâ, nyesǝam gulo a ɓadǝmbǝo, gulo mǝnana mǝ ndanǝi sǝnǝ we 
ɗiɗyal sǝ a yi pusǝ ɓanza ka. 

6 Ən lǝmndǝni aɓwana mǝnana a pam mia a ɓanza ka rǝo. Yia ka amo na. A nǝ̀ 
pam mia, sǝ à kpanata cau mo. 

7Yia adyan ngga à sǝlǝna ama koya gir mǝ ndanǝi ka kǝ pur nǝ bano. 

8Ən pania wia cau mǝnana a pam ngga, sǝ yia gbal ka à angŋǝni; à sǝlǝna ama 
mǝsǝcau na ǝn pur abano, sǝ à earǝna ama a nǝ̀ turam. 

9 Hiwi mem ngga, pà ace ɓanza ɗang, nda kǝ cea, aɓwana mǝnana a pam ngga, 
acemǝnana yia ka amo na.  

10Aɓwana mǝnana kat mǝ ndanǝia ka amo na, sǝ a nda a pamia ka, ace mǝnana 
ɓǝa lǝmndǝ gulo mem aɓalǝia ka. 

11 Ado ka mǝ ndo mǝ nǝ nying ɓanza, mǝ nǝ nyare abano, sǝ yia ka à ndakani a 
ɓanza piu. Dâ Ɓakuli Mǝfele! Yalia, nǝ rǝcandǝa mala lullǝo mǝnana a pam ngga, 



253 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

acemǝnana yia ka ɓǝa duk mwashat kǝla mǝnana sǝm nda mwashat sǝnǝ we 
ka. 

12A do mem sǝnǝia ka, ǝn yalia, sǝ ǝn bwalia nǝ rǝcandǝa mala lùllǝo mǝnana a 
pam ngga. Kǝ ɓe ɓwàr atea ɗang, she kǝ yì ɓwa mǝnana dupi ká kìɗìkì ka, 
acemǝnana cau mo mana à gilǝì aɓa Malǝmce ka, ɓǝ̀ lumsǝo. 

13 Adyan ngga mǝ ndya ǝn nggǝ ká abano ka. Ən nggǝ banggia wia amǝnia yia 
cau mǝnana mǝ ndakani piu amǝnia yì ɓanza ka, acemǝnana ɓǝa lumsǝ nǝ 
bumpwasǝa mem. 

14Ən pania wia cau mo, sǝ ɓanza kǝ ɓinǝ mǝsǝia, acemǝnana yia ka à ndaka mala 
ɓanza ɗang, kǝla mǝnana mim ngga mǝ nda mala ɓanza raka. 

15 Ən pa aban zǝmbǝa nǝma wu pusǝia, ɓǝa nying ɓanza ɗang. Mǝ nda aban 
zǝmbǝa ama, wu bwalia, ɓǝa ká kuti a ɓabu Shetan, mǝɓealɓikea ɗang. 

16Yia ka à mala ɓanza mǝnia na ɗang kǝla mǝnana mim ngga mǝ nda mala ɓanza 
raka. 

17Tària ɓǝà duk amo nǝ mǝsǝcau mo; cau mo ka nda kǝ mǝsǝcau. 

18Kǝla mǝnana a turam aɓa ɓanza ka, anggo gbal sǝ ǝn nggǝ turia aɓa ɓanza. 

19Sǝ àkǝ̀ cea sǝ ǝn tar ɓamuram ɓǝn duk mo, acemǝnana yia gbal ka, ɓǝa tar 
ɓamuria aceo ɓǝa duk amo aɓa mǝsǝcau. 

20 Hiwi mem ngga pa ace alaggana mem mǝnia nǝmurǝia ɗang, nda gbal ace 
aɓwana mǝnana à nǝ̀ yia ak Cau Amsǝban mǝnana amǝkpatam nǝ̀ hamnǝi 
abania ka. 

21Ən nggǝ pak hiwi nǝma yia kat ka ɓǝa duk mwashat, kǝla mǝnana mim sǝnǝ 
we, sǝm nda mwashat ka. Dâ, kǝla mǝnana a nda a ɓalǝam, sǝ mǝ nda a ɓalǝo 
ka, yia gbal ka ɓǝa do aɓalǝ sǝm, ace mǝnana ɓanza ɓǝ̀ eare ama a nǝ turam 
ngga. 

22 Ən pania wia gulo mǝnana a pam ngga, acemǝnana ɓǝa duk mwashat, kǝla 
mǝnana mim sǝnǝ we sǝm nda mwashat ka. 

23Mim sǝnǝia ka sǝm nda mwashat, sǝ mim sǝnǝ we ka sǝm nda mwashat. Cia, 
ɓǝa kum ulang mǝnia yì dotarǝu mǝɓoarne ka aɓalǝia, ace mǝnana amǝɓanza 
ɓǝa sǝlǝ ama a nǝ turam, sǝ ɓǝa sǝlǝ gbal ama a kǝ earcea kǝla mǝnana a kǝ 
earcem ngga. 

24 Dâ! Ən nggǝ earce nǝma aɓwana mǝnana a pamia ka, ɓǝa do atam aban 
mǝnana mǝ nda kam ngga; sǝ ɓǝa sǝn gulo mem mǝnana a pam, acemǝnana a 
kǝ earcem sǝ a yi pusǝ ɓanza ka.  

25We Dâ Mǝ'cauɓoarna! Ɓanza surǝo ɗang, sǝ mim ngga ǝn surǝo, sǝ amǝnia yì 
alaggana mem ngga, à sǝlǝna ama a nǝ turam. 

26Ən lǝmndǝnia wia rǝo, sǝ mǝ nǝ lidǝmbǝa nǝ lǝmndǝia wia rǝo ɗǝm, ace 
mǝnana earcearǝu mana a ndanǝi a rǝam ngga ɓǝ̀ do aɓalǝia, sǝ mim ngga mǝ 
nǝ duk gbal aɓalǝia. 

Yohana 18 

À bwal Yesu 
(Matiu 27:47-56; Markus 14:43-50; Luka 22:47-53) 

1Anzǝm mǝnana Yesu malǝna hiwi ka, pǝlǝa lo andǝ alaggana male a eauwe a 
nkaring mala Ɓangŋaban Kidǝron. À kya kutio a ɓe ɓaban mala anggun olif. 

2Yahuda, mǝnana mak Yesu ka, surǝna rǝ banì, acemǝnana kusǝ pas Yesu kǝ 
kpapi kam andǝ alaggana male. 

3Agbani Pǝris andǝ amǝ Farisi tasǝ amǝyal Ndàmǝgule mala Ɓakuli andǝ aɓea 
soje mala amǝ Roma, ɓǝa kyane ata Yahuda aban mǝnana Yesu nakam ngga. À 
kur rǝia nǝ agirbura, sǝ à bwal bǝsa arǝ aɓukan, andǝ apitǝla, pǝlǝa à puro à yì 
tusǝo a ɓabanì. 

4Sǝ Yesu ka angŋa dǝmbǝa sǝlǝna gir mǝnana nǝ̀ kumi ka, pǝlǝa puro cam a 
ɓadǝmbǝia, sǝ ɗia ama, “Yana ɓwe na wu alkite?” 

5À eare ama, “Yesu ɓwa Nazarat.” Banggia wia ama, “Mǝ Nda.” Yahuda, yì ɓwa 
mǝnana mak Yesu ka, nda aban came atea. 

6Lang Yesu banggia wia ama, “Mǝ Nda” ka, kara à nyar nǝ nzǝmia à sukki a nzali. 

7Pǝlǝa Yesu nyare ɗia ama, “Yana ɓwe na wu alkiyite le?” À eare ama, “Yesu 
Ɓwa Nazarat.” 

8Yesu eare ama, “Ən nanà wun nǝma Mǝ Nda. Sǝ ɓǝ̀ mǝ nda wu alkiyitam ngga, 
wu ɗeki alaggana mem mǝnia ka ɓǝa o.” 

9Mǝnia ka pa anggo ace mǝnana cau mana pur a kuni ka ɓǝ̀ lumsǝo, mǝnana 
ama, “Dâ, aɓalǝ aɓwana mǝnana a pam ngga, ǝn turta kǝɓwa mwashat ɗang.” 

10Shiman Bitǝrus kwetǝ nggeabyau, kwarǝna guro mala Pǝris Mǝgule nǝi, kasǝ 
kiri mǝli kpat. (Lullǝ mǝno yì guro nda Malchus.) 

11Yesu banggi Bitǝrus ama, “Nyesǝ nggeabyau mo oasǝi a nde! A kǝ sǝni kǝla pa 
mǝ nǝ nu kwap mala tanni mǝnana Tárram pam ama ɓǝn nu ka re?” 

Yesu a ɓadǝm Annas Pǝris Mǝgule 
(Matiu 26:57-58; Markus 14:53-54; Luka 22:54) 

12Pǝlǝa asoje andǝ mǝsarǝban malea, andǝ amǝ munagara mala amǝ Yahudi, 
bwal Yesu, sǝ à taka abui. 

13A tadǝmbe ka à umnǝ Yesu a ɓadǝm Annas, nkil Kayafas, yì Pǝris Mǝgule a 
mǝno yì pǝlǝa ka. 



255 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

14Kǝ Kayafas mǝno na kwarkir aɓwana-mǝgule mala amǝ Yahudi ama ndanǝ 
ɓoaro ɓǝ̀ ɓwa mwashat wú a kun aɓwana mala amǝ Yahudi ka. 

Shiman Bitǝrus makgir surǝ Yesu 
(Matiu 26:69-70; Markus 14:66-68; Luka 22:55-57) 

15Shiman Bitǝrus andǝ ɓe lagga mala Yesu wario aban mǝnana à kuti nǝ Yesu 
kam ngga. Mǝnia yì lagga ka Pǝris Mǝgule surǝì pepe, nda sǝ à eari wi kutio aɓa 
ɓala mala Pǝris Mǝgule ka. 

16Bitǝrus ka ueo aban came a kun-ɓala nǝ nza. Sǝ mǝnia yì lagga mana pǝris 
mǝgule surǝì ka, nyare yiu yi na cau nǝ muna-ɓwama mǝnana tsǝkiyikir kun-
ɓala ka, pǝlǝa eari Bitǝrus ɓǝ̀ kutio. 

17Muna mɓwame ɗi Bitǝrus ama, “A nda gbal aɓalǝ amǝkpata ɓwa mǝno à bwali 
ka le?” Bitǝrus eari wi ama, “Awo, ǝn pa aɓalǝia ɗang.” 

18Ɗwal na kam kǝrkǝr, pǝlǝa amǝturo palta andǝ amǝ munagara bwal bǝsa, à 
kǝ dandǝ rǝia. Sǝ Bitǝrus yiu, yi cam abania a kun bǝsa. 

Pǝris Mǝgule ɗiki Yesu 
(Matiu 26:59-66; Markus 14:55-64; Luka 22:66-71) 

19Pǝlǝa Pǝris Mǝgule tita ɗiki Yesu amur alaggana male andǝ kanigir male. 

20Yesu banggi wi ama, “Acau mem ngga ǝn nea bwāng a ɓadǝm ɓwapǝndǝa kat. 
Sǝ ko aya pwari ka mǝ ndaban kanigir arǝ ndakpapi andǝ Ndàmǝgule mala 
Ɓakuli, ban rambǝa mala amǝ Yahudi. Ən na kǝ cau aɓa sǝmbǝrǝa ɗang. 

21Sǝ ace man sǝ à kǝ ɗikiam? Ɗi ka aɓwana mǝnana à ok cau mana ǝn na ka. Yia 
ka à surǝna rǝ cau mǝnana ǝn na ka.” 

22Lang Yesu bangŋǝna anggo ka, ɓeɓwa aɓalǝ amǝ yal Ndàmǝgule, mǝnana 
came abanì, kwak Yesu a takiri, sǝ bangŋa ama, “Anggo sǝ a nǝ pǝlǝì Pǝris 
Mǝgule cau?” 

23Pǝlǝa Yesu ear ama, “Ɓǝ̀ ǝn na cau mǝnana mǝɓane na ka, banggam ɓa 
ɓwarke, sǝ ɓǝ̀ mǝsǝcau na ǝn na ka, mana nda tǝr kwem a takiram?” 

24Anggo, andǝa kǝ tá bu mǝnana à taka abu Yesu ka, sǝ Annas tasǝte aban 
Kayafas, yì Pǝris Mǝgule. 

Ɓaria andǝ tāruia tǝmce surǝ Yesu mala Bitǝrus 
(Matiu 26:71-75; Markus 14:69-72; Luka 22:58-62) 

25Aɓa mǝno anggo ka, Shiman Bitǝrus na àkǝ̀ bancame a kun bǝsa, aban dandǝ 
rǝì. Sǝ aɓwana abanì ɗi ama, “We ka, a pa aɓalǝ alaggana mala ɓwa mǝno re?” 
Pǝlǝa yì ka, tǝmce, na ama, “Awo, ǝn pa aɓalǝia ɗang.” 

26Sǝ ɓeɓwa mwashat aɓalǝ aguro mala Pǝris Mǝgule, ɓǝla mala ɓwa mǝnana 
Bitǝrus kasǝ kiri ka, na cau ama, “Ən sǝno mǝni ata Yesu akano a ɓaban re?” 

27Bitǝrus nyare tǝmce, ama, “Awo mǝ nda ɗang.” Anggo ka, kara gwakurok ɓua. 

A warinǝ Yesu a ɓadǝm Bilatus 
(Matiu 27:1-2,11-14; Markus 15:1-5; Luka 23:1-5) 

28Nǝ dǝmbari ɗiɗyal ka à pusǝ Yesu a ɓala mala Kayafas, à um nǝi aban mǝgule 
mala Nggwamna, ɓwa Roma. Sǝ aɓwana-mǝgule mala amǝ Yahudi, mǝnana à 
tsǝki Yesu cau ate ka, à ɓinǝ kutio aɓa palta mala Nggwamna, acemǝnana ɓǝa 
kuti ka, à nǝ̀ pǝndǝki ɓamuria, mǝnana nǝ̀ tsǝa à pà nǝ̀ kumo à nǝ̀ li girlina 
Lamsan Yalimuru raka. 

29Ace mǝno ka, Bilatus pur abania, sǝ ɗia ama, “Ya cau na wu yiu nǝi amur mǝnia 
yì ɓwa ka le?” 

30Pǝlǝa à eare ama, “Ɓǝ̀ ɓwa mǝnia ka, mǝ'ɓealɓikea na raka, ɓǝ́ pa sǝm nǝ̀ yiu 
nǝi abano ɗang.” 

31Bilatus pǝlǝa banggia wia ama, “Ɓǝ̀ nda anggo ka, wu um nǝi, wu kya ɓashi wi 
nǝ nggurcau ma'wun la.” Pǝlǝa amǝ Yahudi eare ama, “Sǝm pà nǝ́ rǝcandǝa mala 
kasǝ ɓashi lú amur kǝɓwa ɗang.” 

32Mǝnia ka lumsǝ cau mǝnana Yesu bangŋa amur ulang lú mǝnana nǝ̀ wu ka. 

33Pǝlǝa Bilatus nyare aɓa palta male sǝ turban ɓǝa kuti nǝ Yesu abani. Ɗi Yesu 
ama, “A nda murǝm mala amǝ Yahudi le?” 

34Yesu eari wi ama, “Mǝnia yì ɗiban ngga, a twali a mala ɓamuro le ko aɓea 
ɓwana na à no cau a muram ngga?” 

35Bilatus ne wi ama, “Mim ngga mǝ nda ɓwa Yahudi le? Aɓwana mo andǝ agbani 
pǝris ma'wun na à yiu nǝ we a ɓashi abanam ngga. Mana ɗe a pa?” 

36Yesu eare ama, “Domurǝm mem ngga mala ɓanza mǝnia na ɗang. Ɓǝ̀ pǝlǝ ama 
mala ɓanza man na ka, ɓǝ́ amǝkpatam nǝ̀ munǝo acem, à pà nǝ̀ eari aɓwana-
mǝgule mala amǝ Yahudi ɓǝà bwalam ɗang. Awo, domurǝm mem ngga mala 
ɓanza man na ɗang.” 

37Bilatus pǝlǝa ne Yesu ama, “Ashe a nda murǝm!” Yesu eari wi ama, “A bangŋa 
ama mǝ nda murǝm. Ace kǝ mani sǝ à ɓǝlam, sǝ yiu mem a ɓanza ka nda ace na 
mǝsǝcau, sǝ ɓwa mǝnana kat kǝ camata mǝsǝcau ka, kǝ kwaki kiri kǝ ok giem.” 

38Pǝlǝa Bilatus ɗi ama, “Mana nda mǝsǝcau?” 

Bilatus pà Yesu ɓǝa wal-lui 
(Matiu 27:15-31; Markus 15:6-20; Luka 23:13-25) 

Bilatus nyare puro aban amǝ Yahudi sǝ banggia wia ama, “Mim ngga ǝn kumi 
nǝ ɓe kǝ cauɓikea ɗang! 

39Sǝ wun amǝ Yahudi ka, ko aya pǝlǝa sǝ ɓǝ̀ yi karǝ nǝ Lamsan Yalimuru ka, pak 
ka wu kǝ earce ama ɓǝn panzǝa wun ɓwa mwashat ata ɓwana mǝnana à kùria 
a ndàkurban ngga. Ado ka, wu earce ɓǝn panzǝa wun mǝnia yì ‘Murǝm mala 
amǝ Yahudi’ ka le?” 

40Sǝ à nyesǝi wi nǝ loasǝban ama, “Awo, ɓwa mǝnia na à nǝ̀ panzǝa sǝmi ka 
ɗang! Panzǝa sǝm Barabbas!” (Barabbas ka à bwali acemǝnana yì ka, 
mǝ'mgbicau na.) 

Yohana 19 

1Bilatus pǝlǝa tsǝa à kwak Yesu nǝ kamso. 

2Asoje marǝki zwe kǝla mbulan-murǝm sǝ à oasǝi Yesu a ɓamuri. À turi wi 
daura ulang mala amurǝma a rǝì, 

3sǝ à kǝ nyarke a ɓadǝmbǝi à kǝ ne wi cau ɓangginǝban ama, “Ɓǝ̀ rǝo pwalo, we 
murǝm mala amǝ Yahudi!” Sǝ à nǝ̀ koe a ɓamǝsǝi nǝ ɓabuia. 

4Bilatus pǝlǝa pur ɗǝm aban aɓwana-mǝgule mala amǝ Yahudi sǝ nea wia ama, 
“Wu kwaki kir wun! Mǝ ndo mǝ nǝ pusǝì, mǝ nǝ yinǝi aban wun, sǝa ma wu sǝlǝ 
ama mim ngga ǝn kumi nǝ ɓe kǝ cauɓikea ɗang.” 

5Pǝlǝa Yesu pur abania anza, nǝ mbulan zwe a muri andǝ daura mala amurǝma 
a rǝì. Sǝ Bilatus nea wia ama, “Ɓwe nia ka!” 

6Lang agbani pǝris andǝ amǝyal Ndàmǝgule nǝ̀ sǝni ka, à loasǝ gia a kuli à na 
ama, “Gballì a nggun-gangndi! Gballì a nggun-gangndi!” Bilatus na ama, “Wu 
twali la, wu kya gballì a nggun-gangndi nǝ ɓamur rǝ wun! Acemǝnana mim ngga 
ǝn kumi nǝ ɓe kǝ cauɓikea ɗang.” 

7Pǝlǝa aɓwana-mǝgule mala amǝ Yahudi eari wi ama, “Aɓa nggurcau ma'sǝm 
ngga, ɓoaro ɓǝ̀ wú, acemǝnana twal ɓamuri ama yì ka, Muna mala Ɓakuli na!” 

8Lang Bilatus nǝ̀ ok man yì cau ka, gir nî pe wi ɓangciu kǝrkǝr. 

9Pǝlǝa nyesǝ Yesu wari nǝi aɓa palta ɗǝm sǝ ɗi ama, “We ka, a pur a ya ban le?” 
Sǝ Yesu ka duk kuni piu, pǝlǝi wi kǝ cau ɗang. 

10Bilatus banggi wi ama, “A pà nǝ nam cau ɗang? A sǝlǝ mbak ama mǝ ndanǝ 
rǝcandǝa mǝ nǝ panzǝo, ko mǝ nǝ tsǝa ɓǝa gballio a nggun-gangndi?” 

11Yesu eari wi ama, “A pà nǝ kum rǝcandǝa a muram ɗang, yi mǝnana ɓǝ̀ Ɓakuli 
pa mo raka. Ace mǝno ka, ɓwa mǝnana tasǝam aɓa buo ka, cauɓikea male gulo 
kuti mo.” 

12Lang Bilatus ok mǝnia yì cau ka, pǝlǝa ɓariki nǝ̀ alta njargula mǝnana nǝ̀ 
pusǝna Yesu nǝi ka. Sǝ aɓwana-mǝgule mala amǝ Yahudi ka, à loasǝ gia bang-
bang ama, “Ɓǝ̀ a panzǝ ɓwa mǝnia sǝ au ka, lǝmndǝ ama a nda gyajam mala 
Kaisar, Mǝtala nzali ɗang! Acemǝnana ɓwa mana kat twal ɓamuri ama yì ka, 
murǝm na ka, ɓwe ka mǝ'mgbicau na arǝ Mǝtala nzali!” 

13Lang Bilatus nǝ̀ ok cau mǝno ka, pǝlǝa pusǝ Yesu a banfana sǝ eauwe do amur 
buno ɓashi mǝnana à kǝ tunǝi ama, “Ban múr tali” ka. (Nǝ kun Ibǝru ka à kǝ 
tunǝi ama, “Gabbata.”) 

14Anggo ka pwarizǝkia gbashina a pwari gilǝrǝu ace Lamsan Yalimuru. Pǝlǝa 
Bilatus banggi amǝ Yahudi ama, “Wu sǝni, murǝm ma'wun nia ka!” 

15Kara yia kat à lo a rǝì gǝu ama, “Wali ɓǝ̀ wu! Wali ɓǝ̀ wu! Gballì a nggun-
gangndi!” Bilatus ɗia ama, “Mana! Wu earce ɓǝ̀ ǝn gballì murǝm ma'wun a 
nggun le?” Pǝlǝa agbani pǝris malea ear ama, “Kǝ murǝm pa a bu sǝm ɗang, she 
kǝ Kaisar Mǝtala nzali mala amǝ Roma!” 

16Gandǝa Bilatus pea wia Yesu, ɓǝà kya gballì amur nggun-gangndi ka. Sǝ à bwal 
Yesu à um nǝi. 

À gballì Yesu amur nggun-gangndi 
(Matiu 27:32-44; Markus 15:21-32; Luka 23:26-43) 

17À tsǝki wi nggun-gangndi mǝnana à nǝ̀ ká gballì amuri ka, a meali, sǝ pur aban 
ká aban mǝnana à kǝ tunǝi ama “Ban kpouloɓamuru” ka. Nǝ kun Ibǝru ka, à 
tunǝ banì ama, “Golgota.” 

18Àkǝ̀ banì sǝ à gballì Yesu amur nggun-gangndi. À gballì aɓea ɓwana ɓari gbal 
andǝ Yesu, mwashat ata bui mǝli sǝ ɓe ka ata bui mǝnggare, sǝ Yesu na aɓa 
ɓalǝu. 

19Bilatus gilǝgir arǝ gbǝlang kpamgbang sǝ tsǝa à gballì arǝ nggun-gangndi 
amur Yesu. Cau mǝnana gilǝ ka nda, “Yesu Ɓwa Nazarat, Murǝm Mala Amǝ 
Yahudi.” 

20Ban mǝnana à gballì Yesu kam ngga, sau nǝ la ɗang, aɓwana pas ɓal mǝnia yì 
gir à gilǝì ka, acemǝnana à gilǝì nǝ kun mala amǝ Ibǝru, andǝ kun mala amǝ 
Latin, andǝ kun mala amǝ Gǝrik. 

21Sǝ agbani pǝris wari aban Bilatus à kya banggi wi ama, “Kǝa gilǝ ama, ‘Yì ka, 
nda Murǝm mala amǝ Yahudi’ ɗang. Ɓoaro male ka à nǝ̀ gilǝ ama, ‘Ɓwa mǝnia 
ka bangŋa ama, yì nda Murǝm mala amǝ Yahudi.’ ” 

22Bilatus nyesǝia wia ama, “Awo! Gir mǝnana ǝn gilǝna ka dumǝna anggo.” 

23Anzǝm mǝnana asoje gballìna Yesu amur nggun-gangndi ka, à pwan agir-
nggurǝi à gauwia banì ine, sǝ koya soje ka twal banì mwashat. Sǝ nggea-daura 
male mǝnana à te nǝ nggurbyau mwashat kunkpakǝri pa a rǝì raka, à twali gbal. 

24Pǝlǝa à nea rǝia ama, “Ɓǝ̀ sǝm ngga na ama sǝm nǝ̀ sanggi daura man ɗang, a 
kun mani ka ɓǝ̀ sǝm kocàca amuri, ɓwa mǝnana li ka ɓǝ̀ twali.” Mǝnia yì gir ka 
yi pa anggo ace mǝnana ɓǝ̀ lumsǝ cau mala Ɓakuli mǝnana bangŋa ama, “À 
gakia rǝia adaura mem sǝ à kocàca ace nggea-daura mem.” Mǝnia ka nda gir 
mǝnana asoje pe ka. 

25Nggea Yesu, andǝ mǝ'eam ngge mǝmɓwame, andǝ Maryamu mālá Kilobas, 
andǝ Maryamu Ɓwa Magdala ka, à ndaban came tu aban nggun-gangndi 
mǝnana à gballì Yesu amuri ka. 

26Yesu sǝn ngge andǝ ɓe lagga male mǝnana earkiyi ace raka aban came abanì; 
pǝlǝa banggi ngge ama, “Nnâ, munio nia ka.” 

27Sǝ ne mǝnia yì lagga male ka ama, “We ka, nggo nia ka.” Twal a pwari mǝno 
ka, mǝnia yì lagga mala Yesu ka, um nǝ nggea Yesu a ɓala male. 

Lú mala Yesu 
(Matiu 27:45-56; Markus 15:33-41; Luka 23:44-49) 

28Yesu sǝlǝna ama ado ka agir mǝnana kat Ɓakuli turi ɓǝ̀ yi pea ka, malǝna pea, 
sǝ ace mǝnana ɓǝ̀ cau mala Malǝmce mala Ɓakuli ɓǝ̀ lumsǝ ka, bangŋa ama, “Ən 
nggǝ ok mǝsamur.” 

29Kwar nakam abanì, mǝnana lumsǝ nǝ mùr ɓǝlanggun anap mǝhangŋe ka, 
pǝlǝa asoje par soso aɓalǝi sǝ à loasǝi a kun gara à tsǝki wi a kuni ɓǝ̀ nu. 

30Lang Yesu sonzǝ mur anap nì ka, na ama, “Malǝna!” Pǝlǝa dili muri sǝ pa 
yilǝmi. 

À zuɓi Yesu nǝ kaɗa a mǝsǝnkanggari 
31Pwari mǝno ka pwari gilǝrǝu na acemǝnana ɓǝ̀ ban fana ka pwari Sabbat na. 
Sǝ aɓwana-mǝgule mala amǝ Yahudi ka à pà nǝ̀ earce ɓǝa lú ueo akano aban 
gyare amur anggun-gangndi, ɓǝa bwal ɓe pwari mǝno kǝ yiu ka ɗang. Ace mani 
ka à banggi Bilatus ama, ɓǝ̀ earia wia ɓǝa ɓunggi akusǝ aɓwana mana à gballia 
amur anggun-gangndi ka. À earce pe anggo ace mǝnana ɓǝa wu tu à nǝ̀ sulǝ 
nggūrǝia a nzali. À zǝmbǝa anggo acemǝnana mǝnia yì pwari Sabbat ka, pwari 
mǝfele na aban amǝ Yahudi, sǝ ɗǝm ngga pwari mǝgule na acemǝnana yi karǝ 
nǝ Pwari Lamsan ngga. 

32Asoje pǝlǝa à wario à kya ɓunggi akusǝ aɓwana mǝnana à gballia a bu mǝli 
andǝ bu mǝnggare mala Yesu ka. 

33Lang à yiu aban Yesu ka, à sǝni ka Yesu angŋa dǝmbǝa wuna, sǝ à ɗeki, a 
ɓunggi akusǝi ɗang. 

34Sǝa ma, mwashat aɓalǝ amǝnia yì asoje ka, zuɓi Yesu a nkanggari nǝ kaɗa, 
kara nkila andǝ mur puro aban sukkio. 

35Ɓwa mǝnana sǝn mǝnia yì gir ka, nda bang ce ka, sǝ cau mǝnana na ka 
mǝsǝcau na, ace mǝnana wun gbal ka ɓǝ̀ wu ak ce sǝ ɓǝ̀ wu pa ɓamur wun. 

36Mǝnia yì gir ka pa anggo ace mǝnana ɓǝ̀ lumsǝ cau mala Ɓakuli mǝnana à gilǝì 
aɓa Malǝmce ama, “À pà nǝ̀ ɓun mu kǝ bare ɗang.” 

37Sǝ ɓe ban ɗǝm aɓa Malǝmce mala Ɓakuli bangŋa ama, “Aɓwana nǝ̀ sǝn ɓwa 
mǝnana à zuɓi nǝ kaɗa ka.” 

À tsǝk Yesu a ɓembe 
(Matiu 27:57-61; Markus 15:42-47; Luka 23:50-56) 

38Nǝ nzǝmo ka, Yisǝfu, ɓwa Arimatiya zǝmbǝi Bilatus ama, nǝ̀ twal lú Yesu. (Yì 
Yisǝfu ka mǝkpata Yesu na aɓa sǝmbǝrǝa, acemǝnana kǝ ɓanggi aɓwana-
mǝgule mala amǝ Yahudi.) Bilatus pǝlǝa eari wi ɓǝ̀ twali. Nda sǝ Yisǝfu wario 
kya twal lú Yesu um nǝi ka. 

39 Nikodimus, ɓwabura mǝnana ɗiɗyal yiu aban Yesu nǝ du ka, wari ata Yisǝfu. 
Yiu nǝ muru mǝ'rǝmɓoarne, a bui, ace hasǝi lú. Muruì ka à pe nǝ myang nggun 
mǝr mana à zurǝì andǝ muku nggun-alus ka. Dǝmbǝrya male na kǝla dǝmbǝrya 
mala mǝssa tasau lumi-tārú. 

40Aburana mǝnia yia kǝm ngga à twal lú Yesu sǝ à marǝki aɓa nggurbyau 
pwasǝa andǝ muru mǝ'rǝmɓoarne, kǝla mǝnana amǝ Yahudi kǝ pang nǝ lú sǝ à 
nǝ̀ ci ka. 

41Aban mǝnana à gballì Yesu kam ngga, ɓe ɓaban na kam nǝ ɓembe a ɓalǝi, 
mǝnana à kwari aɓa sorotali ka, bǝshe na, à malaká tsǝk kǝɓwa kam ɗang. 

42Sǝ acemǝnana pwari mǝno ka pwari gilǝkirǝu na ace Sabbat andǝ Lamsan 
Yalimuru mala amǝ Yahudi ka, sǝ acemǝnana gbal mǝno yì ɓembe ka nda abania 
tu ka, à tsǝk lú Yesu a ɓalǝi. 

Yohana 20 

Lo mala Yesu a ɓembe nǝ yilǝmu 
(Matiu 28:1-8; Markus 16:1-8; Luka 24:1-12) 

1Anzǝm pwari Sabbat nǝ tadǝmbari ɗiɗyal, ban na mbul-mbul piu, Maryamu 
Mɓwama Magdala wario a ɓembe, sǝ kya sǝni ka tali mǝnana à girna kun ɓembe 
nǝi ka, à gǝshini. 

2Pǝlǝa nyar nǝ mire aban ká aban Shiman Bitǝrus andǝ ɓe lagga, mǝnana Yesu 
kǝ earce kǝrkǝr ka, sǝ banggia wia ama, “À pusǝna Mǝtala sǝm Yesu a ɓembe, 
sǝ sǝm surǝ ban mǝnana à wari nǝi kam ngga ɗang!” 

3Pǝlǝa Bitǝrus andǝ mǝno yì ɓe lagga ka, à puro à dǝshi ɓembe. 

4Yia kǝm ngga à nda aban ká nǝ mire, sǝ mǝno yì ɓe lagga ka ɓangŋa aki Bitǝrus 
dǝmbǝa yi bik ban ɓembe. 

5Pǝlǝa dili muri a kun ɓembe, sǝn anggurbyau-mur lú aɓa ɓembe sǝ kuti ɗang. 

6Lang Shiman Bitǝrus yiu nǝ nzǝmo ka, kara kuti nǝ kutio aɓa ɓembe. Yì gbal ka 
kǝ anggurbyau-mur lú na sǝn ngga, 

7sǝ nggurbyau mǝnana à marǝkina ɓamur Yesu nǝi ka, pà aban acili anggurbyau 
mǝnana à tsǝngŋǝna ban Yesu nǝia ka ɗang; male ka à kàrrì à nongsǝi ɗàng. 

8Sǝ lagga mǝnana akdǝmbǝa ɓangŋa yiu a kun ɓembe ka, kuti gbal aɓa ɓembe; 
sǝn agir nì kat, sǝ ear ama mǝsǝcau na, Yesu longŋǝni ɓembe. 

9Kania ama gir mǝnia ka nǝ̀ yia kumban ngga, yìa ka, à bwalta cau mala Malǝmce 
mala Ɓakuli mǝnana bangŋa ama, Yesu nǝ̀ loapi ɓembe nǝ yilǝmu ka ɗang. 

10Pǝlǝa alaggana mǝno nyare à o a la. 

11Sǝ Maryamu ka came a nza a kun ɓembe aban ɓuá. Nǝ́ ɓuá a kuni, sǝ dìlì muri 
nǝ sǝn ɓa ɓembe. 

12Kara sǝn amǝturonjar mala Ɓakuli ɓari nǝ agir pwasǝa a rǝia, aban do, aban 
mana à nongsǝ lú Yesu kam ɗiɗyal ka. Mwashat ka do nǝ ban ɓamuri, sǝ ɓe 
mǝnia mwashat ka nda a bu ban akusǝi. 

13Sǝ à ɗi Maryamu ama, “Mɓwama, mana pur a rǝo sǝ a kǝ ɓuá le?” Pǝlǝa 
Maryamu earia wia ama, “Aɓwana twalǝna Mǝtalem à umna nǝi, sǝ ǝn surǝ ban 
mǝnana à ci kam ngga ɗàng!” 

14Sǝ pǝlǝ rǝì, nǝ̀ u ka, kara sǝn Yesu aban came abani, sǝ sǝlǝ ama Yesu na ɗang. 

15Pǝlǝa Yesu ɗi ama, “Mɓwama, mana pur a rǝo sǝ a kǝ ɓua? Yana ɗe a alkite?” 
Maryamu kǝ sǝni kǝla yì ka, mǝtala ɓaban na, pǝlǝa ne wi ama, “Ɓwamǝgule, ɓǝ̀ 
a nda a twali ka, banggam ban mǝnana a ci kam ngga, ace mǝnana ɓǝn kyane ɓǝ̀ 
nggea twali ka.” 

16Pǝlǝa Yesu tunǝi nǝ lullǝi ama, “Maryamu!” Pǝlǝa pǝlǝ rǝì abani sǝ na ama, 
“Rabbonai!” (Mǝnia nǝ kun Ibǝru ka nda “Malǝm.”) 

17Yesu ne wi ama, “Ce a kúr a rǝam ɗang, acemǝnana ǝn malaká nyar aban 
Tárram a kuli peatu ɗang. Ado ka, kyane aban amǝ'eambǝam, alaggana mem, 
kya banggia wia ama, Mǝ ndo mǝ nǝ nyare aban Tárram, mǝnana nda Tárria ka, 
aban Ɓakuli mem, mǝnana nda Ɓakuli malea ka.” 

18Anggo sǝ Maryamu Mɓwama Magdala wario kya kum alaggana mala Yesu sǝ 
banggia wia ama, “Ən sǝnǝna Mǝtalabangŋo Yesu!” Pǝlǝa banggia wia cau 
mǝnana Yesu banggi wi ka. 

Yesu pusǝrǝi aban alaggana male 
(Matiu 28:16-20; Markus 16:14-18; Luka 24:36-49) 

19Nǝ pwarikpǝra a mǝno yì pwari a nzǝm pwari Sabbat ka, alaggana mala Yesu 
na a tarǝia aɓa kurǝm. À girki akunkurǝm acemǝnana à kǝ ɓanggi aɓwana-
mǝgule mala amǝ Yahudi. Ɓalǝia ama nǝ̀ kasǝ ka, kara à sǝn Yesu purna, camǝna 
aɓalǝia, sǝ nea wia ama, “Ɓǝ̀ rǝ wun pwalo.” 

20Lang bangŋǝna anggo ka, pǝlǝa lǝmndǝia wia anpenye mǝnana arǝ abui andǝ 
nkanggari ka. Alaggane lumsǝ nǝ banɓoarnado acemǝnana à sǝnǝna 
Mǝtalabangŋo ka. 

21Yesu banggia wia ɗǝm ama, “Ɓǝ̀ rǝ wun pwalo. Kǝla mǝnana Tárram turam 
ngga, anggo gbal sǝ ǝn nggǝ tur wun.” 

22Pǝlǝa pyaupia wia lin'ueo amuria sǝ na ama, “Wu ak Bangŋo Mǝfele. 

23Ɓǝ̀ wu twali aɓwana ban acauɓikea malea ka, à twalǝnia wia banì. Sǝ ɓǝ̀ wu 
twalia wia banì raka, yia ka à twalia wia banì gbal ɗàng.” 

Yesu lǝmndǝ ɓamuri aban Toma 
24Toma, mwashat aɓalǝ alaggana lum-nong-ɓari, mǝnana à kǝ tunǝi ama Pasa 
ka, pa aɓalǝia, a pwari mǝno Yesu yiu abania ka ɗang. 

25Pǝlǝa aɓi alaggana banggi wi ama, “Sǝm sǝnǝna Mǝtalabangŋo!” Sǝ Toma 
banggia wia ama, “Mim ngga pà mǝ nǝ earnǝ mǝno ka ɗang, she ɓǝn sǝnǝna 
akun anpenye mala akūsà mǝnana arǝ abui, sǝ ǝn jena kun anpenye nǝ 
munabuam, sǝ ǝn tsǝngŋǝna buam arǝ pengye mǝnana a nkanggari ka.” 

26Anzǝm nongŋo tongno-nong-tārú ka, alaggana na ɗǝm a tarǝia a ɓala andǝ 
Toma, sǝ akunakurǝm ngga à girkinia kat; kara Yesu yi cam ɗǝm aɓalǝia sǝ 
bangŋa ama, “Ɓǝ̀ rǝ wun pwalo.” 

27Pǝlǝa lǝmndǝì Toma abui sǝ ne wi ama, “Sǝn abuam; sǝ wu tsǝk munabuo 
kani; sarǝ buo ci a rǝ pengye mana a mǝsǝ nkanggariam ngga. Ɗeki ɓabum tuti 
mo, earnǝ cau!” 

28Toma pǝlǝa eari Yesu ama, “Mǝtalem andǝ Ɓakuli mem!” 

29Yesu pǝlǝa ne wi ama, “Nda acemǝnana a sǝnǝnam ngga, sǝ a nǝ earnǝ mim 
le? Aɓwana mǝnana à sǝnam raka, sǝ à ak cau mem nǝ ɓabumia kat ka, à ndanǝ 
tsǝkbu mala Ɓakuli!” 

Gir mǝnana tsǝa sǝ à gilǝ mǝnia yì malǝmce ka 
30Yesu pakki aɓea agir-ndǝlǝki pas a mǝsǝ alaggana male, mǝnana à gilǝia aɓa 
malǝmce mǝnia raka. 

31Sǝ amǝnia à gilǝia ka, nda ace mǝnana ɓǝ̀ wu earnǝi ama Yesu nda Kǝrǝsti, 
Mǝ'amsǝban, Muna mala Ɓakuli; sǝ aɓa paɓamuru ma'wun abani ka, wu nǝ̀ kum 
yilǝmu aɓa rǝcandǝa mala lullǝi. 

Yohana 21 

Yesu pusǝrǝi aban alaggana male a Galili 
1Nǝ nzǝmo ka, Yesu nyar ɗǝm pusǝrǝi aban alaggana male a kun Garang 
Tiberiya. Ani sǝ gir nî pa. 

2Shiman Bitǝrus, sǝ Toma mǝnana à tunǝki ama Pasa ka, andǝ Nataniyel ɓwa 
Kana mala Galili, andǝ amuna-burana mala Zabadi, andǝ aɓea alaggana mala 
Yesu ɓari, à nda a tarǝia kat. 

3Pǝlǝa Shiman Bitǝrus banggi aɓi ama, “Mim ngga mǝ ndo mǝ nǝ o a taula.” Sǝ 
aɓi banggi wi gbal ama, “Sǝm nǝ̀ ká ato.” Pǝlǝa yia kat à eauwe a waru malea 
aban ká taula. Sǝ a bu du mǝno ka à bwal kǝgir ɗang. 

4Ban kwarǝna, pwari nǝ̀ nggǝ eau ka, Yesu yiu yi came a kun mur sǝ yia alaggana 
ka à sǝlǝ ama Yesu na ɗang. 

5Pǝlǝa tunǝban ɗia ama, “Wun alaggana, wu bwal kǝ nji le?” À ear ama, “Awo!” 

6Pǝlǝa Yesu banggia wia ama, “Wu túr ndámbú ma'wun ata bu mǝli mala waru, 
wu nǝ̀ bwal nji!” Pǝlǝa à túr ndámbú a mùr sǝ à bwal nji kǝrkǝr, yale à gandǝ 
nun ndámbú, à eamsǝi aɓa waru ɗang, acemǝnana anji lakki pas aɓa ndámbú. 

7Sǝ lagga mǝnana Yesu earkiyi ace raka ne Bitǝrus ama, “Mǝtalabangŋo na!” 
Lang Shiman Bitǝrus oe ama Mǝtalabangŋo na ka, kara twal daura male mǝnana 
swárí sǝ kuti a turo ka, oasǝi a rǝì, tǎ zurro a mur sǝ oakio aban ká a kun mur. 

8Acili alaggana ueo aɓa waru aban nunggi ndámbú mǝnana lumsǝ nǝ nji ka, 
aban ká a nza. Ban mǝnana waru na kam aɓa mur ka sau nǝ nza ɗang; sauwa 
male na kǝla kusǝu gbǝman-tārú. 

9Lang à nǝ̀ yia eau a nza ka, à sǝn nkalang bǝsa aban earke nǝ anji-twana amuri 
andǝ bǝredi abanì. 

10Yesu banggia wia ama, “Wu yiu nǝ aɓea anji aɓalǝ amǝnana wu bwal adyan 
ngga.” 

11Pǝlǝa Shiman Bitǝrus eauwe aɓa waru sǝ kya nun ndámbú eamsǝi a kun nza. 
Ndámbú lumsǝ nǝ anji mǝgulke gbǝman-nǝ-lumi-tongno nǝ mǝsǝì tārú (153), sǝ 
kat andǝ lakki mala anji mǝno ka, ko bǝti ndámbú san ɗang. 

12Yesu pǝlǝa tunǝia ama, “Wu yiu wu lili!” Sǝ kǝɓwa pà kàm ata alaggana male, 
mǝnana gandǝ ɗi ama, a nda yana le ka ɗang, acemǝnana yia kat ka, à sǝlǝna 
ama Mǝtalabangŋo na. 

13Pǝlǝa Yesu twal bǝredi pea wia, anggo gbal sǝ pang nǝ anji. 

14Mǝnia ka nda tāruia pusǝrǝu mala Yesu aban alaggana male anzǝm loapi 
ɓembe male. 

Yesu andǝ Bitǝrus 
15Anzǝm mǝnana à lina girlina ka, Yesu pǝlǝa ɗi Shiman Bitǝrus ama, “Shiman 
muna mala Yohana, a earcem kuti amǝnia ka le?” Bitǝrus eare ama, “E, 
Mǝtalabangŋo, a sǝlǝna ama ǝn nggǝ earceo.” Yesu banggi wi ama, “Ɗenyi nǝ 
amuna-nzur mem.” 

16Yesu ɗi ɗǝm ama, “Shiman muna mala Yohana, a earcem le?” Shiman ama, “E, 
Mǝtalabangŋo, a sǝlǝna ama ǝn nggǝ earceo.” Yesu ne wi ama, “Tsǝkir anzur 
mem.” 

17Yesu nyare ɗi Shiman Bitǝrus tāruia ɗiban ɗǝm ama, “Shiman muna mala 
Yohana, a kǝ earcem le?” Bum Bitǝrus kiɗiki nǝ mǝnia yì tāruia ɗiban ngga. Nda 
sǝ ne Yesu ama, “Mǝtalabangŋo, a surǝ agir kat. A sǝlǝna ama mim ngga ǝn nggǝ 
earceo!” Pǝlǝa Yesu banggi wi ama, “Tsǝkir anzur mem. 

18Mǝ nda ban banggo mǝsǝcau: mǝnana a kǝ long-nǝ-lo ka, a kǝ gandǝ oasǝ agir 
a rǝo sǝ a kǝ wari aban mǝnana kat a earce a nǝ ká kam ngga. Sǝ ɓǝ̀ a enà ka, a 
nǝ sarǝ abuo, sǝ aɓea ɓwana ɗang na à nǝ̀ oasǝo agir a rǝo, sǝ à nǝ̀ ká nǝ we, 
aban mǝnana a earce ká kam raka.” 

19Yesu na anggo ace mǝnana ɓǝ̀ lǝmndǝ ulang njar mǝnana Bitǝrus nǝ̀ wù nǝi 
ka, mǝnana nǝ̀ gusǝlǝ lullǝ Ɓakuli ka. Pǝlǝa Yesu ne wi ama, “Yiu atam.” 

Yesu andǝ lagga mana earkiyi ce ka 
20Bitǝrus pǝlǝ rǝì sǝ sǝn lagga mǝnana Yesu earkiyi ace raka a nzǝmia, aban yiu 
atea. Yì nda kǝ lagga mǝnana eangnǝ arǝ Yesu a masǝlǝata ligirlina malea, sǝ 
ɗikiyi Yesu ama, “Mǝtalabangŋo, yana ɓwe na nǝ̀ meo ka?” 

21Lang Bitǝrus nǝ̀ sǝni ka, pǝlǝa ɗi Yesu ama, “Mǝtalabangŋo, sǝ lagga man ngga, 
mana nǝ̀ kumi?” 

22Yesu eari wi ama, “Ɓǝ̀ ǝn eare nǝma yì ka, ɓǝ̀ do nǝ yilǝmu ba nyare mem ngga, 
mana oasǝo a ɓalǝi? We ka, kpatam!” 

23Kara cau akban aɓalǝ acili amǝkpata Yesu ama mǝnia yì lagga ka, pà nǝ̀ wu 
ɗang. Sǝ anggo sǝ Yesu na ɗang. Yesu ka bang nǝ bangŋa ama, “Ɓǝ̀ ǝn eare nǝma 
yì ka, ɓǝ̀ do nǝ yilǝmu ba nyare mem ngga, mana oasǝo?” 

24Mǝnia yì lagga ka nda mǝnana bang cau amur agir mǝnia, sǝ gilǝia aɓa 
Malǝmce ka. Sǝ sǝm sǝlǝna ama cau mǝnana na ka, mǝsǝcau na. 

Masǝlǝata cau 
25Aɓea agir nakam pas mǝnana Yesu pea ka, yale ɓǝa na ama, à nǝ̀ kpatea 
mwashat-mwashat à nǝ̀ gilǝia kat ka, ǝn nggǝ sǝni nǝma ɓanza kat ka, pà nǝ̀ 
gandǝ bwal amalǝmce mǝnana à nǝ̀ gilǝia ka ɗang. 

Amǝ Mishan 

Amǝ Mishan 1 

Cau mala turban nǝ Bangŋo Mǝfele 
1We Tiyofulus, aɓa Malǝmce mem mǝdǝmbe ka, ǝn angŋa dǝmbǝa ǝn gilǝno 
agir mǝnana kat Yesu tita pea andǝ kane, 

2ba pwari mǝnana à twali nǝi aban ká kuli ka. Sǝ kaniama nǝ̀ o a kuli ka, kwarkir 
amǝ'mishan male mǝnana tàrkia ka, nǝ rǝcandǝa mala Bangŋo Mǝfele. 

3Anzǝm tanni andǝ lú mala Yesu ka, yi long nǝ yilǝmu ɗǝm. Aɓalǝ anongŋo lumi-
ine, pusǝrǝi kusǝ pas aban alaggana male, arǝ anjar ɗàngɗáng mǝnana 
lǝmndǝia wia ama kàngkàng longŋǝna ndanǝ yilǝmu ka. À sǝni nǝ mǝsǝia sǝ 
bangcau nǝia amur Domurǝm mala Ɓakuli. 

4Sǝ nda peatu abania ka, banggia wia ama: Wu kǝa nying Urǝshalima ɗang. Wu 
kundǝo, she ɓǝ̀ Tárram pana wun Bangŋo Mǝfele mǝnana wu oem ǝn na nǝma, 
bangŋa ama nǝ̀ pa wun ngga. 

5Yohana ka pakki aɓwana batisǝma nǝ múr, sǝ banì pà nǝ̀ sau ɗang aɓalǝ 
anonggeo bǝti ka, à nǝ̀ pakka wun batisǝma nǝ Bangŋo Mǝfele. 

À twal Yesu aban o a kuli 
(Markus 16:19-20; Luka 24:50-53) 

6Lang amǝ'mishan yi dapina aban Yesu ka, pǝlǝa à ɗì ama, “Mǝtalabangŋo, ado 
sǝ a nǝ nyesǝ domurǝm aban amǝ Isǝrayila le?” 

7Pǝlǝa Yesu banggia wia ama, “Kǝ Tárram na nǝmurǝì mǝnana ndanǝ rǝcandǝa 
mala tsǝk amǝno yì apwari andǝ abaku ka, sǝ à pa ace wun ɓǝ̀ wu surǝia ka 
ɗang. 

8Sǝa ma, wun ngga wu nǝ̀ kum rǝcandǝa, yi mǝnana ɓǝ̀ Bangŋo Mǝfele sulǝna 
amur wun ngga. Wu nǝ̀ duk amǝ na cau mem a Urǝshalima, andǝ ɓa nzali 
Yahudi, andǝ nzali Samariya, andǝ ɓanza kat.” 

9Anzǝm mǝnana Yesu naná cau anggo ka, àkǝ̀ mǝsǝia à nda rǝ sǝne, kara à twali 
aban ká o a kuli. Kya ko aɓa pǝrɓang, à gandǝ sǝne ɗǝm ɗang. 

10Lang à nda rǝ tsǝk mǝsǝia piu a kuli aban sǝn o male ka, kara aɓwana ɓari nǝ 
agirkuro mǝpwasǝe, à pusǝ rǝia aban came abania. 

11Sǝ à bangŋa ama, “Wun amǝ Galili, palang sǝ wu cam kani aban sǝnban a kuli? 
Mǝnia yì Yesu à twali arǝ wun aban ká kuli ka, nǝ̀ ngga nyare kǝla mǝno wu sǝni 
aban o a kuli ka.” 

À twal Matǝyes ɓǝ̀ ak ban came mala Yahuda 
(Matiu 27:3-10) 

12Pǝlǝa amǝ'mishan mǝnia nyari Nkono Olif, mǝnana sauwa mala nrei andǝ 
Urǝshalima ka, nda kǝla mêl mwashat. 

13Lang à bwalǝna ɓala ka, pǝlǝa à kutio a kurǝm kuli, ban mǝnana à duki kam 
ngga. Aɓwana mǝnana à nda abanì ka, à nda ka Bitǝrus, andǝ Yohana, andǝ 
Jemis, andǝ Andǝru, andǝ Filip, andǝ Toma, andǝ Batalomi, andǝ Matiu, andǝ 
Jemis muna mala Alfiyus. À nda ata rǝia andǝ Shiman mǝnana earkiyi ace la 
male raka, andǝ Yahuda muna mala Jemis. 

14Yia a ɓinado malea ka, à uekiyi kpapi nǝ ɓabumia mwashat a tarǝia aban pak 
hiwi ɗang, andǝ amamǝna, andǝ Maryamu nggea Yesu, andǝ amǝ'eam Yesu. 

15Aɓalǝ anongŋo mǝno ka, amǝkpata Yesu yiu à yì rambǝa abanɓwáná, lakki 
malea kat ka nda gbǝman nǝ lumi-ɓari. Pǝlǝa Bitǝrus lo came na cau ama: 

16Wun amǝ'eambǝam, dumǝna púp ama à nǝ̀ lumsǝ cau Malǝmce mala Ɓakuli 
mǝnana Bangŋo Mǝfele bangŋi ɗiɗyal nǝ kun Murǝm Dauda amur Yahuda ka. 
Yahuda ka nda ɓwa mǝnana lǝmndǝ njar aban ká nǝ́ aɓwana mǝnana à bwal 
Yesu ka. 

17Ɗiɗyal ka nda aɓalǝ sǝm, sǝ ndanǝ kāmbe male gbal mǝnana à pe wi aɓa turo 
mishan ngga. 

18(Nǝ boalo mala turo mǝɓane, sǝ Yahuda kúr nzali, pǝlǝa a ɓalǝi sǝ kpa, sok 
muri wǔ, bumi ara, alungŋe sukkio a nza. 

19Aɓwana mǝnana à do a Urǝshalima kat ka, à ok ce, nda tsǝa sǝ à tunǝ banì nǝ 
kun malea ama, Akeldama ka, ɓālǝi nda “Nzali Nkila.”) 

20Acemǝnana à gilǝa aɓa Malǝmce mala Anggyal ama, “Ɓala male ka ɓǝ̀ do nǝ 
ɓālǝi atarǝì, kǝɓwa pà nǝ̀ duk kam ɗang.” Ɗǝm ngga à gilǝa ama: “Ɓǝ̀ ɓeɓwa 
ɗàng ɓǝ̀ ak banturo male.” 

21Ado ka dumǝna púp ama sǝm nǝ̀ twal ɓeɓwa ɓǝ̀ ak bancame mala Yahuda. 
Sǝm nǝ̀ twal aɓalǝ aɓwana mǝnana à nda ata sǝm aɓalǝ apǝlǝa kat mǝnana sǝm 
nda a tarǝ sǝm sǝnǝa Mǝtalabangŋo Yesu ka. 

22Ɓǝ̀ twal a pwari mǝnana Yohana pakki Yesu batisǝma nǝi, yi bwal a pwari 
mǝnana à twali nǝi arǝ sǝm aban o a kuli ka. Ɓǝ̀ yana sǝ à twali ka, nǝ̀ duk 
mwashat ata sǝm aban hamnǝ cau mala loapi ɓembe mala Yesu. 

23Pǝlǝa à pa lullǝ aɓwana ɓari: Yisǝfu, mǝnana à kǝ tunǝi ama Barsabas (Sǝ à 
surǝì gbal nǝ Yustus ka) andǝ Matǝyes. 

24Pǝlǝa à pak hiwi ama, “We Mǝtalabangŋo, mǝnana surǝ ɓabum koyan kat ka, 
lǝmndǝa sǝm yana a twalo aɓalǝ aɓwana mǝnia ɓari ka, 

25ɓwa mǝnana nǝ̀ twal banturo mishan a kuni Yahuda, mǝnana nying sǝm o 
aban mǝnana dupi wi ka.” 

26Pǝlǝa à túr mǝsǝboalo a kuli, à nǝ̀ sǝn ɓwa mǝnana nǝ̀ li ka, sǝ yi kpa, lǝmndǝ 
ama Matǝyes na li ka; nda à twal Matǝyes yi lumsǝ kun lakki mala amǝ'mishan 
mala Yesu mǝnana à ueo lum-nong-mwashat ka. 

Amǝ Mishan 2 

Yiu Mala Bangŋo Mǝfele 
1A pwari mala Lamsan mala Pentikos ka, amǝkpata Yesu na a tarǝia aban mǝ 
mwashati. 

2Zuku ka, kara à ok gǝshi gir pur a kuli kǝla gǝshi gung-mbulo mǝcande aban 
ɓua. Yi lumsǝ ɓala mǝnana à ndakam aban do ka. 

3Pǝlǝa à sǝn gir mǝnana nda kǝla alasǝ bǝsa, yi sulǝ amur koyan atea ka kat. 

4Aɓwana mǝnana kat abanì ka, à lumsǝia nǝ Bangŋo Mǝfele, sǝ à tita na cau nǝ 
aɓea kún ɗàngɗáng, mǝnana Bangŋo Mǝfele pea wia rǝcandǝa mala ne ka. 

5A baku mǝno ka, amǝ Yahudi mǝnana amǝ ɓanggi Ɓakuli na, mǝnana à purkio 
arǝ anzali mala ɓanza kat sǝ à yiu ka, à ndakam nǝ do aɓa Urǝshalima. 

6Lang à ok mǝnia yì loasǝban ngga, ɓwabunda ɓangŋa yiu yi rambǝa. À ndali 
acemǝnana koyan atea ok amǝkpata Yesu aban na cau nǝ akún malea. 

7Gir nî pea wia ndali sǝ dupia wia gir-gyambǝliban kǝrkǝr, sǝ à kǝ na ama: 
Amǝnia yì aɓwana kat ka, amǝ Galili na re? 

8Sǝ lang sǝ sǝm oea aban na cau nǝ a kun la sǝm? 

9Sǝm ngga sǝm purki arǝ anzali Pataya, andǝ Medes, andǝ Elam, andǝ 
Mesopotamiya, andǝ Yahudi andǝ Kapadosiya. Sǝ aɓea ɓwana ata sǝm ngga à 
purki arǝ anzali Pwantus andǝ Asiya, 

10andǝ Firigiya, andǝ Pamfiliya, andǝ Masar, andǝ abuban mala amǝ Libiya 
mǝnana tù nǝ Sayirin ngga, andǝ anzali Roma, 

11andǝ Kǝreti, andǝ Arabiya. Aɓea aɓwana ata sǝm ngga amǝ Yahudi na, sǝ acili 
sǝm ngga aɓwana na mǝnana à pǝlǝ amǝkpata peri mala amǝ Yahudi ka. Sǝm 
kat ka, sǝm ok aɓwana man aban na cau nǝ a kun la sǝm amur agir-ndǝlǝki 
mǝnana Ɓakuli pea ka! 

12Yia kat, à cam abanì aban ndalǝki, muria zuriki, à kǝ ɗiki rǝia ama, “Mana nda 
ɓa mǝnia yì gir ka?” 

13Sǝ aɓea ɓwana aɓalǝ aɓwabunda ka à nyesǝ ce gir oalban na, à kǝ na ama, 
“Mùr-ɓǝlanggun anap na à nu sǝ kǝ walia ka!” 

Bitǝrus hamnǝ cau mala Ɓakuli a pwari Pentikos 
14Pǝlǝa Bitǝrus lo cam nǝ came andǝ acilia amǝ'mishan mala Yesu lum-nong-
mwashat gbal ate, loasǝ gi a kuli bangcau nǝ ɓwabunda ama: Wun aɓwana 

ma'sǝm, amǝ Yahudi andǝ aɓwana mǝnana kat à ndanǝ do kani aɓa Urǝshalima 
ka! Wu kwaki kir wun pale wu o, wun kat, ɓǝ̀ ǝn bǝla wun ɓa mǝnia yì gir ka. 

15Aɓalǝ wun ngga, aɓea aɓwana na ban bangŋa ama, aɓwana mǝnia ka mùr-
ɓǝlanggun anap na à nu, kǝ walia ka. Ən nggǝ bangga wun, anggo sǝ pak ɗang. 
Wu sǝlǝ ama, ado ka dǝmbari na. Mùr-ɓǝlanggun anap pà nǝ̀ wal aɓwana a bu-
pwari tongno-nong-ine mala dǝmbari ɗang. 

16Awo, gir mǝnana ado wu sǝni ka, à angŋa dǝmbǝa à naná ce, a pwaryan, a kun 
mǝɓangna mala Ɓakuli kǝla Joyel, ama: 

17“Ɓakuli bangŋa ama, a masǝlǝata apwari ka, Mǝ nǝ sulǝ Bangŋo mem amur 
ɓwapǝndǝa kat. Amuna-burana andǝ amuna- mamǝna ma'wun, à nǝ̀ na gì 
Ɓakuli. Alaggana ma'wun nǝ̀ sǝn sǝna aɓa bangŋo, sǝ aɓwana-mǝgule nǝ̀ lorǝ 
alorǝo. 

18Arǝ apwari mǝno ka, mǝ nǝ sulǝ Bangŋo mem amur aguro mem, aburana 
andǝ amamǝna, sǝ à nǝ̀ na gì Ɓakuli. 

19Mǝ nǝ pakki agir- gyambǝliban a kuli andǝ agir-ndali a nzali. À nǝ̀ sǝn nkila, 
andǝ bǝsa, andǝ apǝrɓang-yelebǝsa. 

20Pwari nǝ̀ pǝlǝ pǝndǝa, sǝ zongŋo nǝ̀ pǝlǝ mǝbangŋe kǝla nkila, sǝ Pwari 
Mǝgule andǝ Mǝɓoarɓwe mala Mǝtalabangŋo nǝ̀ yia tusǝo. 

21Sǝ ɓwa mǝnana kat ɓua aban Mǝtalabangŋo ka, nǝ̀ kum auwa.” 

22Wun amǝ Isǝrayila, wu kwaki kir wun, wu ok acau man. Yesu ɓwa Nazarat ka, 
ɓwa na mǝnana Ɓakuli earnǝi, sǝ lǝmndǝ ama yì nǝ̀ turi ka, sǝ pe wi rǝcandǝa 
mala pakki agir-ndǝlǝki andǝ agir-gyambǝliban, andǝ agir-lǝmndǝa amǝgulke. 
Wun nǝ ɓamur rǝ wun ngga, wu sǝlǝna, acemǝnana akani aɓalǝ wun, àkǝ̀ mǝsǝ 
wun sǝ pea. 

23Ɓakuli surǝna rǝ gir mǝnana nǝ̀ kumban ngga, sǝ nǝ kani male, sǝ wu mak 
Yesu aban aɓwana mǝnana amǝ Yahudi na raka, amǝ ɗwanyi kpata Nggurcau, 
mǝnana à yì gballì amur nggun-gangndi, à wal-lui ka. 

24Sǝa ma Ɓakuli panzǝi aɓa bu rǝcandǝa mala lú, pǝlǝa loasǝi a ɓembe, 
acemǝnana lú kārǝa nǝ̀ bwali a ɓembe ɗang. 

25Dauda bangcau amuri ama: “Ən nggǝ sǝn Mǝtalabangŋo a koya pwari ka 
abanam; ɓangciu pà nǝ̀ pakkam ɗang, acemǝnana nda a girem. 

26Ace mani ka, ɓabumam nǝ̀ pakiɗire, sǝ lasǝam ngga lumsǝ nǝ bumpwasǝa; sǝ 
amur mǝno ka, nggūrǝam nǝ̀ usǝlǝo aɓa tsǝkɓalǝu. 

27We ka, a pà nǝ nying yilǝmem ɓǝ̀ ueo aɓalǝ alú ɗang, sǝ a pà wu nǝ nying guro 
mo Mǝfele ɓǝ̀ rǝmbǝo a ɓembe ɗang. 

28A lǝmndǝnam anjar mala yilǝmu, sǝ do mo abanam ngga ndá nǝ̀ lumsǝam nǝ 
banɓoarnado ka.” 

29Wun amǝ'eambǝam, mǝ nǝ gandǝ na wun nǝ rǝcandǝa ama, kà-sǝm Dauda ka 
wú, sǝ à cì a ɓembe, sǝ ba yalung, ɓembe male nia aban sǝm ngga. 

30Sǝ acemǝnana yì ka, mǝɓangna mala Ɓakuli na ka, surǝna rǝ cau mǝnana 
Ɓakuli banggi wi nǝ kángir ama, nǝ̀ tsǝk mwashat ata amǝkè ɓǝ̀ do a 
bunomurǝm male ka. 

31Dauda ka sǝnǝna gir mǝnana Ɓakuli nǝ̀ ngga pa a dǝmbǝa ka, nda gir mǝnana 
tsǝa sǝ na cau amur loapi ɓembe mala Kǝrǝsti ka. Yi mǝnana bangŋa ama, 
Ɓakuli nyi a ɓembe ɗang, sǝ nggūrǝi gbal ka rǝm raka. 

32Ɓakuli loasǝ Yesu a ɓembe, sǝm kat ka, sǝm sǝni nǝ mǝsǝ sǝm anzǝm lo male. 

33Ado ka à loasǝni, à tsǝngŋǝni a buno-gulo a bu-mǝli mala Ɓakuli Tarrí. Sǝ 
Ɓakuli pani wi Bangŋo Mǝfele, kǝla mǝnana bangŋa ama nǝ̀ pà ka. Gir mǝnana 
ado wu sǝna sǝ wu ok ka, nda ɓoro male mǝnana yi soapa sǝm amur ngga. 

34Dauda ka eauwe wari a kuli ɗang, ace mani ka pà aban na cau amur ɓamuri 
ɗang mǝnana yi na ama: “Mǝtalabangŋo banggi Mǝtalem ama: ‘Do akani a buam 
mǝli, 

35she ɓǝn tsǝngŋǝna aɓeo amǝbura à pǝlǝna abuno tsǝk kusǝu a ɓakusǝo ka.’ ” 

36Ace mani ka, aɓwana mala amǝ Isǝrayila kat, ɓǝa sǝlǝa nǝ mǝsǝcau ama, Yesu 
mǝnana wu gballì amur nggun-gangndi ka, nda ɓwa mǝnana Ɓakuli ci ɓǝ̀ do nda 
Mǝtalabangŋo, sǝ nda Kǝrǝsti, Mǝ'amsǝban ngga! 

37Lang amǝnia yia aɓwana ok anggo ka, cau tǝmia a ɓabumia kǝrkǝr, sǝ à ne 
Bitǝrus andǝ acilia amǝ'mishan ama, “Amǝ'eam sǝm, mana ɓoaro ɓǝ̀ sǝm pa?” 

38Pǝlǝa Bitǝrus earia wia ama, “Koyan aɓalǝ wun ngga, ɓǝ̀ pwanzali ɓǝ̀ vwaki 
bui arǝ cauɓikea. Ɓǝa pakki wi batisǝma aɓa lullǝ Yesu Kǝrǝsti, ace mǝnana ɓǝ̀ 
Ɓakuli twala wun ban acauɓikea ma'wun, sǝ wu nǝ̀ kum ɓoro mala Bangŋo 
Mǝfele. 

39Mǝnia yì ɓwamuru Ɓakuli bangce ka, nda ace wun andǝ amuna ma'wun, andǝ 
aɓwana mǝnana amǝ Yahudi na raka, andǝa mǝnana Mǝtalabangŋo Ɓakuli 
ma'sǝm nǝ̀ ngga tunǝia ka.” 

40Pǝlǝa Bitǝrus banggia wia aɓea acau pas sǝ nunkiria ama, “Wu amsǝ ɓamur 
rǝ wun aɓa nza mǝɓike mǝnia ka!” 

41Aɓwana mǝnana à akcau mala Ɓakuli ka, à pakkia wia batisǝma. Laki mala 
mǝnia yì aɓwana, à tsǝa amur lakki mala amǝkpata Yesu a pwari mǝno ka à nda 
á-tārú. 

42Pǝlǝa yia ka à paɓamuria aban ak kanigir aban amǝ'mishan, andǝ do a tarǝia, 
andǝ ligirlina a tarǝia, andǝ pakki ahiwi. 

Dotarǝu mala amǝkpata Yesu 
43Ɓwapǝndǝa kat ka do nǝ ɓanggi Ɓakuli, acemǝnana Ɓakuli kǝ pakki agir-
ndǝlǝki, andǝ agir-gyambǝliban nǝ abu amǝ'mishan. 

44Sǝ amǝkpata Yesu kat ka, à kpapi ɓamuria, a do a tarǝia, à kǝ gau agirbunda 
malea a tarǝia. 

45À makki agirkuma andǝ agǝna malea, sǝ à pe koya ɓwa nani ka gir mǝnana 
karǝ arǝ tǝle male ka. 

46Koya pwari ka, à kǝ yiu a kpapi a tarǝia, aban peri aɓa Ndàmǝgule mala 
Ɓakuli. À kǝ kpapiki arǝ aɓala malea aban li girlina. À kǝ li girlina a tarǝia nǝ 
banɓoarnado, nǝ ɓabumia mwashat. 

47À camarǝ ɓwangsǝki Ɓakuli, sǝ aɓwana kat ka banɓoaria wia a rǝia. Sǝ koya 
pwari ka, Ɓakuli kǝ tsǝa amur lakki malea nǝ aɓwana mǝnana à kǝ kum 
amsǝban ngga. 

Amǝ Mishan 3 

À twalî gbakǝre ban kwano male 
1Aɓe pwari mwashat, Bitǝrus andǝ Yohana ka à ndaban eauwe aban ká a 
Ndàmǝgule mala Ɓakuli, a bu-pwari tārú mala pwari, a pak hiwi. 

2Ɓe ɓwa nakam, mǝnana à ɓǝli ka gbakǝre na. Koya pwari ka à kǝ twali à kǝ ci 
a giriban, a kun Ndàmǝgule mala Ɓakuli, mǝnana à tunǝki ama, Kunɓala 
Mǝɓoarjami, acemǝnana ɓǝ̀ kǝ zǝmnggi agir a bu aɓwana mana à kǝ kuti aɓa 
Ndàmǝgule mala Ɓakuli ka. 

3Lang nǝ̀ sǝn Bitǝrus andǝ Yohana aban kutio aɓa Ndàmǝgule mala Ɓakuli ka, 
zǝmbǝia wia boalo. 

4Pǝlǝa Bitǝrus andǝ Yohana soaki wi mǝsǝu, sǝ Bitǝrus banggi wi ama, “Sǝn 
sǝm!” 

5Pǝlǝa gbakǝre-ɓwa tsǝk mǝsǝì a rǝia, kǝ sǝni ama à nǝ̀ pe wi ɓoro. 

6Sǝ Bitǝrus banggi wi ama, “Ən panǝ boalo mǝ nǝ po ɗang. Sǝa ma gir mǝnana 
mǝ ndanǝi ka nda ǝn nggǝ po ka. Aɓa lullǝ Yesu Kǝrǝsti ɓwa Nazarat, lo sǝ wu 
gya!” 

7Pǝlǝa Bitǝrus bwal bui mǝli, loasǝi tamsǝi. Nǝ̀ pa anggo ka, kara akusǝ ɓwabura 
man andǝ ankpalkusǝi kum rǝcandǝa, 

8sǝ yàl a kuli came amur akusǝi, sǝ tita gya! Kǝ gya, kǝ yàl a kuli, aban ɓwangsǝki 
Ɓakuli. Pǝlǝa kutio atea a Ndàmǝgule mala Ɓakuli. 

9Aɓwana kat sǝni aban gya, sǝ kǝ ɓwangsǝki Ɓakuli. 

10Lang à yì surǝì ama, nda kǝ gbakǝre, mǝ'zǝmnggiagir mǝnana dukiyi a 
kunɓala Mǝɓoarjami mala Ndàmǝgule mala Ɓakuli ka, à pak ndali kǝrkǝr nǝ gir 
mǝnana à pakki wi ka! 

Bitǝrus hamnǝ cau aɓa Ndàmǝgule mala Ɓakuli 
11Lang mǝnia yì ɓwa na ban kur arǝ Bitǝrus andǝ Yohana aban mǝnana à tunǝki 
ama, Tara mala Solomon ngga, aɓwana kat mana aban nì ka, à ɓangŋa à yiu à yì 
came abania aban pak ndalǝki nǝ mǝnia yì gir ka. 

12Lang Bitǝrus sǝn ɓwabunda yi ram ka pǝlǝa banggia wia ama: Wun amǝ 
Isǝrayila, palang sǝ wu kǝ pak ndali, sǝ palang sǝ wu kǝ soa mǝsǝ wun arǝ sǝm? 
Wu kǝ sǝni kǝla nǝ rǝcandǝa ma'sǝm andǝ cauɓoarna ma'sǝm sǝ mǝnia yì ɓwa 
ka kǝ gya ado le? 

13Ɓakuli mala Ibǝrayim, andǝ Ishaku andǝ Yakupu, Ɓakuli mala aká sǝm, nda 
pe guro male yì Yesu gulo nǝ mǝnia yì gir ka. Sǝ wun ngga wu nǝ̀ twali sǝ wu 
pea aɓwana ɓǝa wali. Wu ɓinǝkì a ɓadǝm Bilatus, anzǝm mǝnana yì ka, earǝna 
ama nǝ̀ panzǝi ɓǝ̀ o ka. 

14Wu ginǝki Ɓwa Mǝɓoarne, Guro Mǝfele mala Ɓakuli, sǝ wu banggi Bilatus 
ama, ɓǝ̀ panzǝa wun mǝ walki alú. 

15Wu wal-lú ɓwa mǝnana nǝ̀ pākiyi yilǝmu ka, sǝ pǝlǝa Ɓakuli loasǝi a ɓembe. 
Sǝ sǝm ngga sǝm sǝnǝni nǝ mǝsǝ sǝm, nda sǝm nggǝ na cau male ka. 

16Nǝ guliarǝu aɓa lullǝ Yesu, sǝ mǝnia yì gbakǝre ka kum rǝcandǝa. Sǝ wun 
ngga, wu sǝlǝna rǝ ulang gbakǝri male ɗiɗyal. Sǝ paɓamuru aban Yesu nǝ̀ yinǝi 
wi nǝ rǝcandǝa mala nggūrǝi, kǝla mǝno ado wun kat wu sǝni ka. 

17Ado ka, wun amǝ'eamrǝarǝu, ǝn sǝlǝna ama gir mǝnana wun, wunǝa aɓwana-
mǝgule ma'wun pakki Yesu ka, wu pe aɓa ɗwanyi sǝlǝe. 

18Sǝ Ɓakuli ka, nda aban lumsǝ agir mǝnana bangce nǝ kun amǝ'ɓangna male 
ama, Kǝrǝsti nǝ̀ nu tanni ka. 

19Wu pwanzali ado, wu pǝlǝ nzǝm wun arǝ acauɓikea ma'wun. Wu nyare aban 
Ɓakuli, ace mǝnana ɓǝ̀ twala wun ban acauɓikea ma'wun. 

20Sǝ Mǝtalabangŋo ka nǝ̀ pa wun apwari mala kum bǝsa rǝcandǝa, sǝ nǝ̀ tasǝa 
wun Kǝrǝsti Yesu, Mǝ'amsǝban mǝnana turí ace wun ngga. 

21Dumǝna púp ama Yesu ka nǝ̀ ueo kano a kuli, ba pwari mǝnana Ɓakuli nǝ̀ 
nyesǝ agir kat ɓǝa pǝlǝ bǝshe, kǝla mǝnana bangce nǝ kun amǝ'ɓangna male 
amǝfele a pwaryan ngga. 

22Musa bangŋa ama, “Mǝtalabangŋo Ɓakuli ma'wun, nǝ̀ loasǝ ɓe mǝɓangna, 
kǝla mim aɓalǝ aɓwana ma'wun. Wu tsǝk kir wun arǝ agir mǝnana kat nǝ̀ 
bangga wun ngga. 

23Sǝ ɓwa mǝnana kat pà nǝ̀ oki mǝnia yì mǝɓangna mala Ɓakuli raka, à nǝ̀ pusǝì 
aɓalǝ aɓwana mala Ɓakuli ɓǝ̀ kiɗikea.” 

24Tite aban Samuyila, amǝ'ɓangna mala Ɓakuli kat, amǝnana Ɓakuli bang cau 
nǝia ka, à bangŋa cau amur agir mǝnana à kǝ kumban yalung ngga. 

25Wu nda ka amuna mala amǝno yia amǝ'ɓangna mala Ɓakuli ka, sǝ wu nda aɓa 
kurcau mala Ɓakuli mǝnana pakki aká wun ngga. Acemǝnana Ɓakuli banggi 
Ibǝrayim ama, “Nǝ́ bú mǝkeo sǝ mǝ nǝ tsǝki aɓwana a ɓanza kat buam.” 

26Lang Ɓakuli loasǝna guro male Yesu ka, tasǝi aban wun, wun amǝ Isǝrayila 
peatu, ace mǝnana ɓǝ̀ tsǝka wun bu, a njar mala pǝlǝ koyan ata wun ngga, ɓǝ̀ 
nying ɓealɓikea male. 

Amǝ Mishan 4 

Bitǝrus andǝ Yohana a ɓadǝmbǝ amǝkurcau 
1Bitǝrus andǝ Yohana ka, à ndaban nea aɓwana cau piu, sǝ apǝris andǝ 
ɓwamǝgule mala amǝyal Ndàmǝgule mala Ɓakuli andǝ amǝ Saduki pǝlǝa à yì 
tusǝo. 

2Yia ka bumia lul kǝrkǝr, acemǝnana Bitǝrus andǝ Yohana na ban kani aɓwana 
gir ama, nǝ ban Yesu sǝ aɓwana nǝ̀ kum lo a ɓembe. 

3Pǝlǝa à bwal Bitǝrus andǝ Yohana à oasǝia a ndakurban, ɓǝa nongŋo she ɓǝ̀ 
ban fana ka, acemǝnana pwari kpana. 

4Kat andǝ amani ka, aɓwana pas mǝnana à ok cau mala Ɓakuli ka à paɓamuria, 
sǝ mǝnia ka yi tsǝk lakki mala aburana mǝnana à paɓamuria ka, yi bwal á-
tongno (5,000). 

5Ban fana ka, amǝtala la, andǝ aɓwana-mǝgule mala amǝ Yahudi, andǝ amalǝm 
Nggurcau mala Musa, à yì kpapi a Urǝshalima. 

6Annas Pǝris Mǝgule ka ndakam, andǝ Kayafas, andǝ Yohana, andǝ Alizanda, 
andǝ aɓea aɓwana amǝtau mala Pǝris Mǝgule. 

7Pǝlǝa à yinǝ alaggana mala Yesu mǝnia yia ɓari ka, à came a ɓadǝmbǝia, sǝ à 
ɗia ama, “Nǝ ya rǝcandǝa, sǝ aɓa lullǝ yana sǝ wu pak mǝnia yì gir ka?” 

8Sǝ Bitǝrus ka, lumsǝ nǝ Bangŋo Mǝfele, pǝlǝa nea wia ama: Wun amǝtala la 
andǝ aɓwana-mǝgule ma'sǝm! 

9Ado ka, wu ndaban ɗi sǝm ace turo mǝɓoarne mǝnana à pakki gbakǝre man 
ngga le? Wu kǝ earce wu nǝ̀ surǝ njar mǝnana pǝlǝ kam sǝ kum rǝcandǝa ka le? 

10Came ɓǝ̀ ǝn bangga wun bwāng, wun, wunǝa amǝ Isǝrayila kat ama, nda aɓa 
lullǝ Yesu Kǝrǝsti ɓwa Nazarat, yì ɓwa mǝnana wu gballì amur nggun-gangndi, 
sǝ Ɓakuli loasǝi a ɓembe ka, sǝ mǝnia yì ɓwa ka kum rǝcandǝa. 

11Yesu ka nda ɓwa mǝnana Malǝmce na cau amuri, ama, “Tali mǝnana wun 
amǝɓa wu nyesǝi ɓà ka, nda yi duk kǝ tali mǝnana kuti aɓea kat nǝ ɓoaro ka.” 

12Amsǝban ngga à kǝ kumi aban Yesu nǝmurǝì, Ɓakuli pa ma ɓe kǝ lullǝu aɓa 
ɓanza, mǝnana nǝ yì sǝ aɓwana nǝ̀ kum amsǝban ngga ɗang. 

13Sǝ aɓwana-mǝgule man kat ka, à pak ndalǝki nǝ mǝsǝkang-kangŋa mala 
Bitǝrus andǝ Yohana, acemǝnana à sǝnia ka aɓwana na anggo, à kum ɓe kǝ 
kanigir aɓa Malǝmce ɗang. Pǝlǝa gir nî yi kpakia wia ama Bitǝrus andǝ Yohana 
ka ado a tarǝia andǝ Yesu. 

14Sǝ aɓwana-mǝgule man ngga à pànǝ cau mǝnana ɗǝm à nǝ̀ na ka ɗang, 
acemǝnana à sǝn ɓwa mǝnana à twali wi ban rǝkwana ka, aban came aban 
Bitǝrus, andǝ Yohana abanì. 

15Pǝlǝa à nea wia ama, ɓǝa nying ndakpapi ɓǝa pur a nza, sǝ yia ka à lidǝmbǝa 
nǝ na cau a rǝarǝia. 

16Sǝ à ɗi rǝarǝia ama, “Lang sǝ sǝm nǝ̀ pang nǝ aman yia aɓwana ka? 
Acemǝnana koyan a Urǝshalima ka sǝlǝna ama à nda à pak mǝnia yì gir'ndǝlǝki 
ka, sǝ pa sǝm nǝ̀ tǝmce ɗang. 

17Sǝ ace mǝnana sǝm nǝ̀ tamsǝ mǝnia yì cau ɓǝ̀ kǝa lidǝmbǝa nǝ mesǝe aɓalǝ 
aɓwana ɗǝm raka, ɓǝ̀ sǝm nunkiria, ɓǝa kǝa na ama à nǝ̀ nyare à nǝ̀ ne kǝɓwa 
cau ɗǝm aɓa lullǝ Yesu ɗang.” 

18Pǝlǝa à tunǝia, sǝ à nea wia ama, ɓǝa kǝa na ama à nǝ̀ nyare à nǝ̀ na cau, ko à 
nǝ̀ kanigir nǝ lullǝ Yesu ɗǝm ɗang. 

19Sǝ Bitǝrus andǝ Yohana nea wia ama, “Nggearǝ wun nǝ ɓamur rǝ wun ngga, 
wu gau mǝnia yì ɓashi ka a ɓadǝm Ɓakuli, amur mana ɓoaro ɓǝa pa; ɓǝa oka 
wun le, ko ɓǝa oki Ɓakuli? 

20Acemǝnana pa sǝm nǝ̀ tamsǝ nacau amur gir mǝnana sǝm sǝni, sǝ sǝm ok ka 
ɗang.” 

21Pǝlǝa aɓwana-mǝgule nyare nunkiria nǝ rǝcandǝa, sǝ à nyia à o. Acemǝnana 
à sǝni ka, nǝ̀ kwano sǝ à nǝ̀ pea wia tanni, acemǝnana ɓwapǝndǝa na rǝ 
ɓwangsǝki Ɓakuli, nǝ gir'ndali mǝnana à pe ka. 

22Mǝnia yì ɓwa mǝnana à pakki wi gir'ndǝlǝki mala twalban rǝkwana ka, apǝlǝa 
male a ɓanza kuti lumi-ine. 

Hiwi mala amǝkpata Ɓakuli ace mǝsǝkang-kangŋa 

23Lang à nyingŋǝnia ka, Bitǝrus andǝ Yohana nyar aban aɓea amǝkpata Yesu, 
sǝ à yì banggia wia cau mǝnana agbani pǝris andǝ aɓwana-mǝgule mala amǝ 
Yahudi na ka. 

24Lang amǝkpata Yesu o anggo ka, kara à loasǝ gia a tarǝia aban Ɓakuli aban 
pak hiwi ama: We Mǝtalabangŋo mǝnana Karban kat ka, a nda ɓwa mǝnana a 
pusǝ kuli, andǝ nzali, andǝ nggeamur, andǝ agir mǝnana aɓalǝia kat ka! 

25A bang cau nǝ Bangŋo mo, nǝ kun kà-sǝm Dauda, yì guro mo, ama: “Palang sǝ 
bum aɓwana mala anzali ɓanza lullo, palang sǝ aɓwana mala amǝ Isǝrayila kǝ 
kur kunarǝia ɓà? 

26Amurǝma ɓanza kur rǝia, sǝ amǝ'talanzali rambǝa, arǝ Mǝtalabangŋo Ɓakuli, 
andǝ Kǝrǝsti male.” 

27Acemǝnana anggo sǝ Hirǝdus andǝ Buntu Bilatus kpapi kunarǝia aɓa mǝnia 
yì la ka. À kpapi kunarǝia andǝ aɓwana mǝnana à surǝ Ɓakuli raka, andǝ amǝ 
Isǝrayila kat, nǝ ɓibura arǝ Yesu, yì guro mo Mǝfele, yì ɓwa mana a ci nda 
Kǝrǝsti Mǝ'amsǝban ngga. 

28Sǝ gir mǝnana yia à pak kat ka, nda gir mǝnana we, aɓa rǝcandǝa andǝ kane 
mo ka, a tsǝa ama anggo sǝ nǝ̀ yia pa. 

29Sǝ adyan ngga, Mǝtalabangŋo, ok cau ɓunggi ɓabum malea, pa sǝm sǝnǝa guro 
mo, rǝcandǝa mala bang cau mo nǝ ɓabumcandǝa. 

30Lǝmndǝ buo nǝ rǝcandǝa mala twalban rǝkwana, pakki agir-ndǝlǝki andǝ 
agir-gyambǝliban nǝ lullǝ guro mo Mǝfele yì Yesu. 

31Lang à nǝ̀ mal pak hiwi ani ka, kara ban mǝnana à ram nggam ngga dǝurǝkio. 
Sǝ yia kat ka, à lumsǝ nǝ Bangŋo Mǝfele, sǝ à hamnǝ cau mala Ɓakuli nǝ 
ɓabumcandǝa. 

Amǝkpata Yesu gapia rǝia agir 
32Amǝkpata Yesu kat ka à dum nǝ ɓabumia andǝ ɗenyicau malea mwashat. 
Acemǝnana kǝɓwa ɓalǝia twal girkuma male ka, male na nǝmurǝì raka, à gaki 
agir kat a rǝarǝia. 

33Amǝ'mishan lidǝmbǝa aɓa rǝcandǝa nǝ banggi aɓwana cau mala loapi ɓembe 
mala Mǝtalabangŋo Yesu, sǝ ɓwamuru mala Ɓakuli sulǝ amuria kǝrkǝr. 

34Kǝ ɓwa pà kàm aɓalǝia mǝnana ɗwanyi kǝgir ka ɗang, acemǝnana aɓwana 
mana à ndanǝ agirkuma kǝla anzali ko aɓala ka, à mea, 

35sǝ à yiu nǝ boale aban amǝ'mishan, acemǝnana ɓǝa pe koyan ngga gir mǝnana 
pak tǝle ka. 

36Sǝm nǝ̀ gandǝ sǝn arǝ Yisǝfu, mǝnana amǝ'mishan pe wi ɓe lullǝu ama 
Barnabas ka (ɓa lullǝuî nda, Ɓwa mǝnana kǝ ɓakɓabum aɓwana ka). Yì ka, ɓwa 
tau mala Lawi na, mǝnana pur a Luran mana à tunǝki ama Sayipǝrus ka. 

37Yì Barnabas ka, yiu yi mak nzali male, pǝlǝa yinǝ boale kat aban amǝ'mishan. 

Amǝ Mishan 5 

Hananiya andǝ Safira 
1Sǝ ɓeɓwa nakam lullǝi ama Hananiya. Yì andǝ mami Safira ka à mak nzali 
malea. 

2Sǝ nǝ eare mala mami, sǝ san boalo mǝnana à mangŋa nzali nǝi ka, sǝ warinǝ 
cili aban amǝ'mishan, kya pea wia. 

3Pǝlǝa Bitǝrus banggi wi ama, “Hananiya, palang sǝ a eare Shetan lumsǝ 
ɓabumo, gandǝa a ne Bangŋo Mǝfele nyir, sǝ a tsǝk cili boalo mǝnana a kumo 
aɓa mak nzali ka a pangŋǝna mo nǝi?” 

4Nzali nî ka, mona sǝ a me re? Sǝ anzǝm mǝnana a mangŋǝni ka, boale kat ka 
mona a nǝ pangŋǝna gir mana kat a earkiyice ka nǝi. Palang sǝ a pak ɗenyicau 
mala pak mǝnia yì gir ka? Sǝ sǝm nda mǝnana a bangga sǝm nyir ka ɗang. Ɓakuli 
na mǝnana a ne wi nyir ka. 

5Lang Hananiya nǝ̀ ok cau mǝno ka, kara kpa a nzali, wu. Sǝ aɓwana mana kat à 
ok cau mǝnia ka, gir nî pea wia ɓangciu kǝrkǝr. 

6Pǝlǝa alaggana marǝki luí, à kya ci a tūli. 

7A nzǝmi kǝla abúpwari tārú ka, mami yiu, pànǝ sǝlǝe mala gir mǝnana kum 
burri ka ɗang. 

8Bitǝrus pǝlǝa ɗi ama, “Banggam, mǝnia ka nda kǝ boalo kat mǝnana à pa wun 
ace nzali mǝnana wu me ka le?” Pǝlǝa pa eare ama, “E, anggo sǝ sǝm me.” 

9Pǝlǝa Bitǝrus banggi wi ama, “Palang sǝ wun kǝm wu eare, wu pak ɗenyicau 
mala karǝki Bangŋo mala Ɓakuli? Sǝni, kusǝ alaggana mǝnana à tsǝk burrio a 
tūli ka, à nda à cam a kunɓala ka, à nǝ̀ yia twalo gbal!” 

10Àkǝ̀ banì, kpa a ɓadǝm Bitǝrus wu. Pǝlǝa alaggana man kutio, sǝ lang à yì kumi 
wu na ka, à twali à kya ci abanarǝia andǝ burri. 

11Pǝlǝa ɓangciu mǝgule sulǝ amur ikǝlisiya kat, andǝ aɓwana kat mǝnana à ok 
ce mǝnia yì gir ka. 

Amǝ'mishan pakkia agir-ndali andǝ agir-gyambǝliban 
12Amǝ'mishan pakki agir-ndali andǝ agir-gyambǝliban pas aɓalǝ aɓwana. Sǝ 
amǝkpata Yesu kat pak ka à kǝ kpapi a Ndàmǝgule mala Ɓakuli a buban mǝnana 
à kǝ tunǝi ama Tara mala Solomon ngga. 

13Acili aɓwana ka, ɓangciu pakkia wia, à gandǝ kutio aɓalǝ amǝkpata Yesu ɗang, 
sǝ aɓwana kat ka à twal amǝkpata Yesu nǝ gulo kǝrkǝr. 

14Kat andǝ mǝno ka, aburana andǝ amamǝna pas camarǝ paɓamuria aban 
Mǝtalabangŋo. Mǝnia ka tsǝa amur lakki malea. 

15Nda gir mǝnana tsǝa, sǝ aɓwana pusǝ amǝkwano à nongsǝia a girǝi anjar 
aɓalǝ aleso andǝ akala, ace mǝnana ɓǝ̀ Bitǝrus nǝ̀ yia kuti ka, ɓǝ̀ yilǝmi ɓǝ̀ sulǝ 
amur aɓea aɓwana atea. 

16Aɓwabunda purki arǝ amuna la pas mala Urǝshalima, à yiu nǝ amǝkwano 
andǝ aɓwana mǝnana akukwar na a rǝia ka. Sǝ yia kat ka à kum twalban mala 
akwano malea. 

À pe amǝ'mishan tanni. 
17Pǝlǝa Pǝris mǝgule andǝ aɓwana mǝnana ate, mǝnana à nda bui mala amǝ 
Saduki ka, à lo nǝ mɓali kǝrkǝr arǝ amǝ'mishan. 

18Pǝlǝa à bwal amǝ'mishan, à oasǝia a ndàkurban. 

19Sǝ nǝ dú mǝno ka, mǝturonjar mala Mǝtalabangŋo mǝn a kun ndàkurban, 
pusǝ amǝ'mishan a nza, sǝ banggia wia ama, 

20“Wu kyane, wu kya came a Ndàmǝgule mala Ɓakuli, wu banggi aɓwana kat 
cau mala mǝnia yì bǝsa yilǝmu ka.” 

21Pǝlǝa amǝ'mishan ongŋǝna anggo ka, à kutia Ndàmǝgule mala Ɓakuli nǝ 
budǝmbari, sǝ à tita kanigir. Lang Pǝris Mǝgule andǝ aɓwana ate yina ka, à tunǝ 
amǝkurcau mala amǝ Yahudi aɓa kpapi, sǝ à tasǝ ban a Ndàkurban ace mǝnana 
ɓǝa kya yiu nǝ amǝ'mishan a ɓadǝmbǝia ka. 

22Lang aɓwana mana à turia ka à yiu a ndàkurban ngga, à yì kum amǝ'mishan a 
ndàkurban ɗang. Pǝlǝa à nyare aban kpapi a kya bangce, ama, 

23“Lang sǝm warina a ndàkurban ngga, sǝm nggea kum akun ndàkurban ngga à 
kumlǝnia, sǝ à ɓun kǝ ɓe atea ɗang. Sǝ amǝyal ndàkurban gbal ka, à nda aban 
came malea, sǝ lang sǝm loasǝ kunakurǝm ngga, sǝm kum kǝɓwa a ɓalǝi ɗang!” 

24Lang agbani pǝris andǝ ɓwamǝgule mala amǝyal Ndàmǝgule mala Ɓakuli o 
anggo ka, gir nî pea wia ndali, nǝ gir mana kum amǝ'mishan ngga, andǝ gir mana 
nǝ̀ kpate ka. 

25Pǝlǝa ɓeɓwa yiu abania sǝ yi banggia wia ama, “Wu kwaki kir wun! Aɓwana 
mana wu oasǝia a ndàkurban ngga, à nda a Ndàmǝgule mala Ɓakuli aban kani 
aɓwana gir!” 

26Pǝlǝa ɓwamǝgule mala amǝyal Ndàmǝgule mala Ɓakuli puro wario andǝ 
amǝte, à kya yiu nǝ amǝ'mishan. À pakkia wia ɓe kǝgir nǝ rǝcandǝa ɗang, 
acemǝnana ɓangciu kǝ pakkia wia ama, aɓwana nǝ̀ ɓukkia nǝ atali. 

27Pǝlǝa à kuti nǝ amǝ'mishan à yì tamsǝia a ɓadǝm amǝkurcau, sǝ Pǝris Mǝgule 
pakkia wia ɗiban, 

28ama, “Sǝm nunkir wun nǝ rǝcandǝa ama, wu kǝa na ama, wu nǝ̀ kanigir nǝ 
lullǝ ɓwa man ɗǝm ɗang. Ado ka wu tsǝngŋǝna kanigir ma'wun akina ban kat 
aɓa Urǝshalima, nyar ɗǝm ngga, wu kǝ earce tsǝa ɓǝa na ama, sǝm nda sǝm wal 
Yesu ka!” 

29Pǝlǝa Bitǝrus andǝ aɓea amǝ'mishan eare ama: Sǝm ngga, sǝm nǝ̀ oki Ɓakuli, 
amur mǝnana sǝm nǝ̀ oki ɓwapǝndǝa ka. 

30Ɓakuli mala aká sǝm na loasǝ Yesu a ɓembe, anzǝm mǝnana wu gballì amur 
nggun-gangndi, wu wal-luí 

31Nda Ɓakuli loasǝi, dumsǝi a buno mala gulo, a bui mǝli, nda sǝ duk 
Ɓwamǝgule andǝ Mǝ'amsǝban ngga. Ɓakuli pak mǝnia yì gir ka ace pe amǝ 
Isǝrayila dǝmbǝu mala pwanzali ɓǝa pǝlǝ nzǝmia arǝ acauɓikea malea, sǝ nǝ̀ 
twalia wia banì. 

32Sǝm nda ka aɓwana mǝnana sǝm sǝni nǝ mǝsǝ sǝm, nda sǝm nggǝ nakun 
amǝnia yì agir ka, sǝ anggo gbal sǝ Bangŋo Mǝfele, mǝnana Ɓakuli pani aɓwana 
mǝnana à kǝ kpata cau male ka. 

33Lang amǝkurcau kat ongŋǝna mǝno yì cau ka, bumia lul kǝrkǝr, sǝ à lo ama, à 
nǝ̀ wal-luia. 

34Pǝlǝa ɓeɓwa nakam aɓalǝia, ɓwa Farisi, mǝnana à tunǝki ama Gamaliyel, 
malǝm Nggurcau mala Musa, mǝnana ɓwapǝndǝa kat kǝ pe wi gulo ka. Lo came 
aɓalǝia, sǝ tsǝa ɓe amǝ'mishan pur a nza bǝti. 

35Pǝlǝa banggi kpapi ama: Wun amǝ'eambǝam, amǝ Isǝrayila, wu ɓal ɓabum 
wun nǝ gir mǝnana wu kǝ earce wu nǝ̀ pakki aɓwana man ngga. 

36Wu nǝ̀ gandǝ ɗenyi ama, ɓwa kǝla Tiudas, pur a pwaryan kǝ na ama, yì ka, 
ɓwamǝgule na, yi mǝnana aɓwana gbǝman-ine pǝlǝ amǝkpate ka. Sǝ à yì wali 
wǔ, amǝ kpate gbal ka à mesǝke, sǝ cau male yi wú anggo. 

37A nzǝmi ka, Yahuda, ɓwa Galili yi lo gbal, a baku mala ɓalban. Yi nun aɓwana 
pas ate, yì gbal ka à yì wali wǔ, sǝ amǝte mesǝki kat. 

38Ace mani ka, mǝ ndaban bangga wun, wu kǝa na ama, wu nǝ̀ pakki aɓwana 
man ɓe kǝgir ɗang. Wu nyia anggo! Acemǝnana gir mana yia ka à ne, sǝ à pè ka, 
ɓǝ̀ pè mala ɓwapǝndǝa na ka, nǝ̀ kuti anggo, 

39sǝ ɓǝ̀ pè mala Ɓakuli na yinǝ gir man ngga, wu pa wu nǝ̀ gandǝia ɗang, ɓǝa na 
raka, wu nǝ̀ ngga kum ɓamur rǝ wun aban munǝo arǝ Ɓakuli! Pǝlǝa kpapi kat 
kpata kwarkiru mala Gamaliyel, 

40sǝ a tunǝ amǝ'mishan ɓǝa kutio abania, sǝ à nunkiria, à kwea. Pǝlǝa à nea wia 
ama, ɓǝa kǝa na ama à nǝ̀ ɓǝsǝlǝ na cau nǝ lullǝ Yesu ɗǝm ɗang. Pǝlǝa à nyia ɓǝa 
o anggo. 

41Lang amǝ'mishan nying bania ka, à pak banɓoarnado, acemǝnana Ɓakuli 
sǝnǝnia ama à karǝna nutanni ace lullǝ Yesu. 

42Nda do ama ko aya pwari ka, ko a Ndàmǝgule mala Ɓakuli, ko arǝ aɓala, 
amǝ'mishan ngga, à lidǝmbǝa nǝ kanigir andǝ hama nǝ Cau Amsǝban ama, Yesu 
nda Kǝrǝsti, Mǝ'amsǝban. 

Amǝ Mishan 6 

À tarki amǝturo tongno nong-ɓari 
1Aɓalǝ amǝno yì anonggeo, lang lakki mala amǝkpata Yesu nǝ̀ nggǝ lidǝmbǝa 
ka, nggwani kutio a nre ka amǝ Yahudi mǝnana à kǝ na kun Gǝrik, andǝ amana 
à kǝ na kun Ibǝru ka. Amǝnana à kǝ na kun Gǝrik ka, à na ama à kǝ tsǝkir aman-
lú malea aban gau girlina mala koya pwari ka ɗang. 

2Pǝlǝa amǝ'mishan mana lum-nong-ɓari ka, à tunǝ amǝ kpata Yesu kat aban 
kpapi, à na ama, “Pa nǝ̀ ɓoaro ɓǝ̀ sǝm bwaki bu sǝm arǝ turo hamnǝ cau mala 
Ɓakuli, ɓǝ̀ sǝm nyare a gaki girlina ɗang. 

3Ace mani ka, wun amǝ'eamrǝarǝu, wu tarki aɓwana tongno-nong-ɓari aɓalǝ 
wun, amǝnana à kǝ ɓwangsǝia, ɗǝm ngga à lumsǝ nǝ Bangŋo mala Ɓakuli, andǝ 
sǝlǝe, mǝnana sǝm nǝ̀ pea wia mǝnia yì turo ka. 

4Sǝ sǝm ngga, sǝm nǝ̀ pa rǝcandǝa ma'sǝm arǝ pakki Ɓakuli turo nǝ hiwi andǝ 
hamnǝ cau.” 

5Mǝnia yì cau à bang ngga, banɓoari koyan ngga a rǝì. Pǝlǝa à twal Itǝfanu, ɓwa 
mǝnana lumsǝ nǝ paɓamuru aban Ɓakuli andǝ Bangŋo Mǝfele ka, andǝ Filip, 
andǝ Pǝrokorus, andǝ Nikano, andǝ Timon, andǝ Pamena, andǝ Nikolas. Nikolas 
ka ɓwa nggeala Antiyok na, mǝnana kuti a kpata peri mala amǝ Yahudi ka. 

6Amǝnia yia aɓwana ka, nda à yì tamsǝia a ɓadǝmbǝ amǝ'mishan, à pakkia wia 
hiwi, sǝ à tsǝkia wia bu ka. 

7Anggo sǝ cau mala Ɓakuli lidǝmbǝa kǝ akiban. Amǝkwaɗi mǝnana a 
Urǝshalima ka, à lidǝmbǝa nǝ lakki. Sǝ apǝris pas paɓamuria aban kpata Yesu. 

À bwal Itǝfanu 
8Itǝfanu ka, lumsǝ nǝ ɓwamuru andǝ rǝcandǝa mala Ɓakuli, kǝ pakki agir-
gyambǝliban andǝ agir-ndali mǝgulke aɓalǝ aɓwana. 

9Sǝ aɓea amǝ Yahudi mǝnana à pur nǝ anggea-là Sayirin andǝ Alizandǝriya, 
mǝnana à nda ɓalǝ amǝ ndakpapi mǝnana à tunǝki ama Ndakpapi mala aɓwana 

mǝnana à panzǝia ka, à mgbicau a rǝi. Yia andǝ aɓea mǝnana à pur arǝ abu-nzali 
mala amǝ Sǝlisiya andǝ Asiya ka, à lo nǝ makgir a rǝi. 

10Sǝ Bangŋo mala Ɓakuli pe Itǝfanu sǝlǝe mǝnana ɓǝ̀ na cau ka, kǝɓwa atea 
gandǝ makgirì ɗang. 

11Pǝlǝa à soakita aɓea aɓwana aɓa sǝmbǝrǝa ama ɓǝa na ama, “Sǝm oe aban 
kyauwiki Musa, sǝ kǝ na cau mǝɓane amur Ɓakuli.” 

12Anggo sǝ à soa bum amǝ Yahudi andǝ aɓwana-mǝgule andǝ amalǝm 
Nggurcau mala Musa. À lo à bwal Itǝfanu à um nǝi aban amǝɓashi. 

13Pǝlǝa à loasǝ aɓea aɓwana ɓǝa na nyir amuri ama, “Mǝnia yì ɓwa ka, koya 
pwari ka nda mur na mǝɓane amur Ndàmǝgule mala Ɓakuli andǝ Nggurcau 
mala Musa. 

14Sǝm oe bangŋa ama, mǝnia yì Yesu, Ɓwa Nazarat ka, nǝ̀ arki Ndàmǝgule mala 
Ɓakuli, sǝ nǝ̀ nggaɗi akuncau mǝnana Musa nyingga sǝm mia ka!” 

15Mǝsǝ ɓwapǝndǝa mǝnana kat a ndaɓashi ka, ueo arǝ Itǝfanu aban sǝne kyap-
kyap. Sǝ à sǝn ɓamǝsǝi ka, nda kǝla mala mǝturonjar mala Ɓakuli. 

Amǝ Mishan 7 

Cau mala Itǝfanu 
1Pǝlǝa Pǝris Mǝgule ɗi Itǝfanu ama, “Acau mǝnia à nea a muro ka, ɓafo na le?” 

2Itǝfanu eare ama: Wun amǝ'eambǝam andǝ atarram, wu kwaki kir wun a 
rǝam! Ɓakuli mǝɓoarɓwe pusǝrǝi aban ká sǝm Ibǝrayim a nzali Mesopotamiya 
peatu, kaniama ɓǝ̀ o a dola a Haran. 

3Sǝ ne wi ama, “Ɗeki aɓwana mo andǝ nzali ma'wun, o a nzali mǝnana mǝ nǝ 
lǝmndǝo wi ka.” 

4Anggo sǝ Ibǝrayim ɗeki Chaldi, nzali malea, kutio o kya do a Haran. Anzǝm lú 
mala tarrí ka, Ɓakuli loasǝi aban yiu a nzali mǝnia wu nda kam ado ka. 

5Sǝ Ɓakuli ka, pe Ibǝrayim kǝ ban aɓa nzali nì ama liɓala na ace ka ɗang, ko 
mǝɓakusǝu mwashat. Sǝa ma yi pàcau ama nǝ̀ nzǝmo ka, nǝ̀ pe wi nzali nì ɓǝ̀ 
duk male andǝ amǝkè ate, kat andǝa mani ama anggo ka Ibǝrayim malaká kum 
muna ɗang peatu. 

6Mǝnia ka nda cau mana Ɓakuli ne wi ka: “Amǝkeo nǝ̀ ngga do kǝla abǝri a ɓe 
nzali mǝnana malea na raka. Amǝ nzali mǝno nǝ̀ cia à nǝ̀ duk aguro, à nǝ̀ pea 
wia tanni arǝ apǝlǝa gbǝman-ine.” 

7Sǝa ma Ɓakuli bang ama, “Mǝ nǝ ɓashia aɓwana mala nzali mǝno mǝnana à nǝ̀ 
cia a guro ka. A nzǝmi ka, à nǝ̀ puri mǝno yì nzali ka, à nǝ̀ yia peri abanam àkǝ̀ 
ban mǝnia ka.” 

8Pǝlǝa Ɓakuli pe Ibǝrayim kurcau mala kasǝ ɓatau. Anggo, lang Ibǝrayim ɓǝlna 
Ishaku ka, kasǝi wi ɓate a tongno-nong-tāruia nongŋo. Ishaku ɓǝl Yakupu, sǝ 
Yakupu yì ɓǝl aká sǝm mǝnana lum-nong-ɓari ka. 

9Aká sǝm ngga à mwar arǝ mǝ'eambǝia yì Yisǝfu, sǝ à me, ɓǝ̀ kya duk guro a 
Masar. Sǝ Ɓakuli na ate, 

10amsǝi aɓalǝ atanni male. Pe wi múrɓoarna andǝ sǝlǝe a ɓadǝm Firona, Murǝm 
Masar, pǝlǝa murǝm Masar tsǝk Yisǝfu ɓǝ̀ duk nggwamna mala nzali Masar, sǝ 
amur ɓala male kat yì Murǝm. 

11Sǝ nzala yi kpa aɓa nzali Masar andǝ nzali Kan'ana kat, mǝnana yiu nǝ tanni 
kǝrkǝr ka. Aká sǝm gandǝ kum girlina ɗang. 

12Sǝ lang Yakupu yi ok ama mǝsǝsa na a nzali Masar ka, pǝlǝa tur amuni, yia aká 
sǝm. Mǝnia ka nda tita ká malea a Masar. 

13Ɓaria ká malea ka, Yisǝfu lǝmndǝ ɓamuri aban amǝ'eambǝi, pǝlǝa Firona yi 
surǝ amǝɓala mala Yisǝfu. 

14Anzǝm mǝno ka, Yisǝfu pǝlǝa tasǝban aban tarrí Yakupu ɓǝa ne wi ama, kǝ 
earce yì andǝ amǝɓala male mǝnana ɓwamǝpǝnde lumi tongno-nong-ɓari 
bwamdǝ-tongno ka, yia kat ɓǝa yiu a Masar. 

15Pǝlǝa Yakupu o a Masar, akàm sǝ yì andǝ amuni, yia aká sǝm, à kya wukio. 

16À pwan aluia à um nǝia a Shekem, akano sǝ à kya cia a ɓembe mǝnana 
Ibǝrayim kur a bu amuna mala Hamo nǝ boalo ka. 

17Lang pwari mǝnana Ɓakuli nǝ̀ lumsǝ gir mǝnana pàcau ace aban Ibǝrayim yi 
gbashina ka, aɓwana ma'sǝm yi lakìna a Masar kǝrkǝr. 

18Pǝlǝa ɓe Murǝm mǝnana surǝ kǝgir amur Yisǝfu raka, yi eau a bunomurǝm a 
Masar. 

19Mǝnia yì murǝm ngga tǝpǝri aká sǝm, pea wia tanni kǝrkǝr mǝnana kwan rǝia 
ka. Kǝ tsǝa ama ɓǝa nying abangna-muna malea a nza ace mǝnana ɓǝa kǝa au 
raka. 

20Àkǝ ɓa baku mǝno ka, nda à ɓǝlna Musa nǝi ka, muna na nǝ ɓoarɓwa kǝrkǝr 
a mǝsǝ Ɓakuli. À iuli zongŋo tārú a ɓala mala tarrí. 

21Lang à kya nyingŋǝni a nza ka, ɓoarnsari mala Firona twali, yi lǝsǝi kǝla muni. 

22À kanî Musa sǝlǝe mala amǝ Masar kat, pǝlǝa dum nǝ rǝcandǝa aɓa nacau 
andǝ turo. 

23Lang apǝlǝa mala Musa lumsǝna lumi-ine ka, ɗenyicau yipi wi a ɓabumi ama 
ɓǝ̀ kyane, ɓǝ̀ kya sǝn aɓwana male, yia amǝ Isǝrayila. 

24Kya sǝn ɓe ɓwa-Masar aban pakki ɓe ɓwa-Isǝrayila gir mǝnana ɓoar raka, ɓà. 
Nda sǝ lo kya cama ta ɓwa-Isǝrayila, ak munǝo, pǝlǝa wal-lú ɓwa-Masar. 

25Musa twali ama aɓwana male, yì amǝ Isǝrayila, à nǝ̀ sǝlǝ ama Ɓakuli na aban 
pangŋa turo nǝi ɓǝ̀ amsǝia, sǝ ko à surǝ mani ɗang. 

26Ban fana ka yi kumǝna amǝ Isǝrayila ɓari aban munǝo, pǝlǝa kutia gakia. Nea 
wia ama, “Wu ndaka amǝ'eamrǝarǝu amǝ Isǝrayila wun kǝm, sǝ palang sǝ wu 
kǝ munǝo a rǝarǝ wun?” 

27Sǝ ɓwa mǝnana kǝ pe ɓi tanni ka, jambǝrǝ Musa, ne wi ama, “Yana cio 
ɓwamǝgule andǝ mǝɓashi amur sǝm? 

28A kǝ earce wal-luem kǝla mǝnana a wal lú ɓe ɓwa-Masar yilung ngga le?” 

29Lang Musa nǝ̀ ok ana ka, kara ɓangŋa o a nzali Medes, kya duk bǝri ɓwa kam. 
Abanì sǝ kya ɓǝl amuna-burana ɓari. 

30Anzǝm apǝlǝa lumi-ine ka, mǝturonjar mala Ɓakuli pusǝrǝi aban Musa aɓa 
lasǝbǝsa mǝnana kǝ earke aɓa nkwarki ka, a njarnza aban Nkono Saina. 

31Lang Musa nǝ̀ sǝn mǝnia yì gir ka, ndali kǝrkǝr nǝ gir mǝnana sǝn ngga. Twal 
kusǝì aban ká, nǝ̀ ngga pelǝki pepe, kara ok gi Mǝtalabangŋo ama: 

32“Mǝ nda Ɓakuli mala akeo, Ɓakuli mala Ibǝrayim, andǝ Ishaku, sǝ Yakupu.” 
Rǝ Musa twal ɓǝla nǝ ɓangciu, gandǝ loasǝ mǝsǝì nǝ̀ sǝnban ɗang. 

33Pǝlǝa Mǝtalabangŋo ne wi ama, “Swar ankura mǝnana a kusǝo ka, acemǝnana 
ban mana a cam kam ngga, nzali mǝfele na. 

34Ɓafo na, ǝn sǝnǝna tanni mala aɓwana mem a Masar. Ən ongŋǝna ɓua malea, 
sǝ ǝn sulǝo mǝ nǝ yia panzǝia. Ado ka, Mǝ nǝ turo, nyare, kya Masar.” 

35Mǝnia ka nda kǝ Musa mǝnana à ɓinǝki, à ne wi ama, “Yana cio ɓwamǝgule 
andǝ mǝɓashi amur sǝm?” Nda kǝ ɓwe mǝnana Ɓakuli tasǝi, ɓǝ̀ duk ɓwamǝgule 
amuria andǝ mǝ'amsǝia, nǝ bu mǝturonjar mala Ɓakuli mǝnana pusǝrǝi abani 
aɓa lasǝbǝsa mǝnana kǝ earke aɓa nkwarki ka. 

36Yi amsǝia à puri ɓa nzali Masar nǝ pakki agir-gyambǝliban andǝ agir-ndǝlǝki 
aɓa nzali Masar, andǝ Nggeamur Nzuno, sǝ aɓalǝ apǝlǝa lumi-ine a njarnza. 

37Mǝnia ka nda kǝ Musa mǝnana nea amǝ Isǝrayila ama, “Ɓakuli nǝ̀ loasǝ ɓe 
mǝɓangna male kǝla mim àkǝ̀ ɓalǝ aɓwana ma'wun.” 

38Yì Musa ka, nda ata amǝ Isǝrayila aban rambǝa a njarnza; ndakam akano ata 
aká sǝm a tarǝia andǝ mǝturonjar mala Ɓakuli mǝnana na cau nǝi a Nkono 
Saina, sǝ ak acau mǝpà yilǝmuì, ace yinǝia aban sǝm. 

39Sǝ aká sǝm ngga, à ɓinǝ oki Musa; à ginǝki, sǝ aɓa ɗenyicau malea ka, à earce 
ama à nǝ̀ nyare a Masar. 

40À ne Haruna ama, “Pakka sǝm ankúl mǝnana à nǝ̀ dupa sǝm kǝla aɓakuli, ɓǝa 
aka sǝm dǝmbǝa aban gya. Acemǝnana mǝnia yì Musa pusǝ sǝm a nzali Masar 
ka, sǝm surǝ gir mǝnana kumi ka ɗang.” 

41A baku mǝno ka à ɓak ɓǝ̀nzál kǝla muna jamnda. À yiu nǝ agirkusǝu, à ɗarǝ 
nkilia abani, sǝ à pak banɓoarnado nǝ mǝnia yì gir à pe nǝ buia ka. 

42Sǝ Ɓakuli ka pǝlǝia wia nzǝmi, nyia ɓǝa kutia peri aban anlero mǝnana a kuli 
ka, kǝla mǝnana à gilǝì aɓa Malǝmce mala amǝ'ɓangna mala Ɓakuli ama: “Wun 
amǝ Isǝrayila! Mǝ nda wu yinǝam nǝ agir-nkila andǝ aɓoro aɓalǝ apǝlǝa lumi-
ine a njarnza ka ɗang. 

43Ndàkalú mala ɓǝ̀nzál Molek, andǝ nlero mala ɓǝ̀nzál ma'wun yì Rifan, à nda 
wu twalo wu kǝ ging nǝia ata wun ngga. Amǝnia ka à nda ka ankúl mǝnana wu 
pakki ɓamur rǝ wun ace peri abania ka. Ace mani ka, mǝ nǝ tsǝa à nǝ̀ pwan wun, 
à nǝ̀ umnǝ wun arǝ anzali kuko, a dǝmbǝa nǝ Babila.” 

44Aɓa gya mala aká sǝm a njarnza ka, à ndanǝ Taragula mala Ɓakuli mǝnana 
lǝmndǝ do male atea ka. Mǝnia yì Taragula ka à pe kǝla mǝnana Ɓakuli kani 
Musa ama ɓǝ̀ pè ka. 

45Nǝ nzǝmo ka, aká sǝm yì ak mǝnia yì Taragula ka a bu atárria. À yinǝi a buia a 
nza mǝnana Jesǝwa yiu nǝia aban mǝnia ka. À ak nzali mǝnia ka a bu aɓea akún 
mǝnana à ndakam ɗiɗyal sǝ Ɓakuli pǝria, aban ká munǝo mala aká sǝm a rǝia 
ka. Taragula ka ueo kano abania ba nza mala murǝm Dauda. 

46Dauda ka kum earmuru mala Ɓakuli, pǝlǝa zǝmbǝi Ɓakuli ama, nǝ̀ ɓakki wi 
ɓala aɓalǝ aɓwana male amǝ Isǝrayila. 

47Sǝa ma Solomon na yi ɓakki Ɓakuli ɓalae ka. 

48Kat andǝ amani ka, Ɓakuli mana Gulo Karban kat ka, kǝ do a ɓala mǝnana 
ɓwapǝndǝa nǝ̀ ɓak ka ɗang. Kǝla mǝnana mǝ ɓangna mala Ɓakuli bangŋa ama, 

49“Mǝtalabangŋo na ama, ‘Kuli ka nda bunomurǝm mem, sǝ ɓanza ka ban tsǝk 
akusǝam na. Sǝ ya ulang ɓala na ɗǝm wu nǝ̀ ɓakkam? Ko ana raka, aya ban nani 
sǝ wu nǝ̀ ɓakkam ɓala mǝnana nǝ̀ kārǝam ngga? 

50Nǝ buam sǝ ǝn pak kuli andǝ nzali re?’ ” 

51Wun amǝ murcandǝa, andǝ amǝ ɗwanyi surǝ Ɓakuli aɓa ɗenyicau ma'wun! 
Kir wun dǝmbǝri aban ok cau mala Ɓakuli fat! Wu nda kǝla aká wun gbal, wu 
camarǝ mgbiki Bangŋo Mǝfele kiru! 

52Kǝ ɓe mǝɓangna mala Ɓakuli nakam mǝnana aká wun pe wi tanni raka le? 
Amǝ'ɓangna mala Ɓakuli mana a pwaryan à bangce yiu mala Mǝɓealɓoarna ka, 
aká wun wal-luia. Sǝ ado ka wu kurkuro nǝi, nyare wu wali wú, 

53yì wun mǝnana wu ak Nggurcau mala Ɓakuli mǝnana à pa wun nǝ́ bu 
amǝturonjar, sǝ wu kpate raka. 

À ɓukki Itǝfanu à wali wu 
54Lang amǝkurcau nǝ̀ ok ana ka, kara ce nì lul bumia kǝrkǝr, à nǝm munabuia a 
rǝì nǝ bumlulla. 

55Sǝ Itǝfanu ka, lumsǝ nǝ Bangŋo Mǝfele, pǝlǝa loasǝ mǝsǝì a kuli, sǝn ɓoarɓwa 
mala Ɓakuli andǝ Yesu aban came a bu mǝli mala Ɓakuli. 

56Pǝlǝa na ama, “Wu sǝni! Ndo ǝn sǝn kuli à mǝnni, sǝ Muna mala Ɓwa no cam 
nǝ came a bu mǝli mala Ɓakuli ka!” 

57À nǝ̀ ok ana ka, kara à girki akiria nǝ abuia, sǝ nǝ zwalo a kunia bang-bang, à 
ndashi aban ká a rǝì. 

58À bwali à nunggi, à pusǝì anzǝm nggeala, sǝ à tita ɓukki nǝ atali. Anggo ka, 
aɓwana mǝnana à tsǝki wi cau a rǝì ka, à nongsǝ anggea-daura malea aban ɓe 
mǝlagga lullǝi ama Sawul. 

59Lang à ndarǝ ɓukki ka, Itǝfanu loasǝ gi pak hiwi ama, “Mǝtalabangŋo Yesu, ak 
yilǝmem.” 

60Pǝlǝa ɓun amur ankuni loasǝ gi nǝ rǝcandǝa ama, “Mǝtalabangŋo, kǝa bwalia 
nǝ mǝnia yì cauɓikea ka amuria ɗang.” Lang bangŋǝna anggo ka, kara kuni 
kumsǝo. 

Amǝ Mishan 8 

Sawul pe amǝkpata Yesu tanni 
1Sawul ka ban ɓoari wi arǝ wal-lú Itǝfanu. Àkǝ̀ pwari mǝno ka pàtanni lo arǝ 
ikǝlisiya mana a Urǝshalima ka. Amǝkwaɗi kat à mesǝki arǝ aban ɗàngɗáng aɓa 
nzali Yahudi andǝ Samariya, kǝ amǝ'mishan na nǝmurǝia à ueo aɓa Urǝshalima 
ka. 

2Aɓea amǝ'ɓanggi Ɓakuli na à yì tsǝkban Itǝfanu ka. À ɓua ace kǝrkǝr. 

3Pǝlǝa Sawul lo wuni adyan aban pe ikǝlisiya tanni, kǝ kutikio arǝ aɓala, kǝ 
bwalki aburana andǝ amamǝna, kǝ um nǝia a ndàkurban. 

Filip hamnǝ cau amsǝban a Samariya 
4Amǝkwaɗi mǝnana à mesǝki ka, à camarǝ hamnǝ Cau Amsǝban a koya ban 
mǝnana à wari kam ngga. 

5Filip ka wario a ɓe nggeala aɓa nzali Samariya, kya camarǝ hamnǝ cau mala 
Kǝrǝsti, Mǝ'amsǝban aban aɓwana. 

6Ɓwabunda kwaki kiria aban ok cau mǝnana Filip kǝ na ka nǝ ɓabumia kat, lang 
à sǝn agir-ndǝlǝki mǝnana kǝ pea ka. 

7Abangŋo mǝɓane kǝ purki rǝ aɓwana pas, nǝ zwalo bang-bang. Sǝ aɓwana 
mǝnana ɓe barea wú, andǝ agbakǝre ka, à twalia wia ban akwano malea. 

8Ace mani ka, banɓoarnado sulǝ kǝrkǝr a mǝno yì nggeala ka. 

Shiman mǝɗikalu 
9A mǝno yì nggeala ka, ɓeɓwa na kam lullǝi ama Shiman, yì ka, mǝɗikalu na. Kǝ 
pe aɓwana mǝnana a Samariya ka ndali. Kǝ twali ɓamuri ama yì ka, nggea ɓwa 
mǝcande na. 

10Ɓwapǝndǝa kat, muna andǝ ɓwamǝgule kǝ kwakikiru a rǝì. À kǝ bangŋa ama, 
“Yì ka, ndanǝ rǝcandǝa mala Ɓakuli mǝnana à tunǝki ama ‘Rǝcandǝa Mǝgule’ 
ka.” 

11Yia ka à nyesǝ ɗenyicau malea abani acemǝnana banì sauwuna, nda aban pea 
wia ndali nǝ kutan male. 

12Sǝ lang aɓwana yi ak cau amsǝban mǝnana Filip kǝ hamnǝi amur Domurǝm 
mala Ɓakuli andǝ lullǝ Yesu Kǝrǝsti ka, à kya pakkia wia batisǝma, aburana 
andǝ amamǝna. 

13Sǝ Shiman nǝ nggearǝì gbal ka, paɓamuri, pǝlǝa à pakki wi batisǝma. Pǝlǝa yì 
ka, akrǝi ata Filip, à kǝ gya andǝi a koya ban mǝnana wari kam ngga. Kǝ ndali 
kǝrkǝr lang sǝn agir-ndǝlǝki andǝ agir-gyambǝliban mǝgulke mǝnana Filip kǝ 
pea ka. 

14Lang amǝ'mishan mǝnana a Urǝshalima, ongŋǝna ama amǝ Samariya 
angŋǝna cau mala Ɓakuli ka, à tasǝ Bitǝrus andǝ Yohana abania. 

15À yì bwalǝna ka, pǝlǝa à pakkia aɓwana mǝnia mǝnana à loa ak cau mala 
Ɓakuli ka hiwi, ace mǝnana ɓǝa kum Bangŋo Mǝfele ka. 

16Sǝ Bangŋo Mǝfele ka, malaká sulǝo amur kǝɓwa atea ɗang peatu; kǝ batisǝma 
na nǝmurǝì à pakkia wia aɓa lullǝ Mǝtalabangŋo Yesu ka. 

17Pǝlǝa Bitǝrus andǝ Yohana tsǝk buia amuria, sǝ à kum Bangŋo Mǝfele. 

18Lang Shiman sǝnǝna amǝ'mishan à tsǝk buia amur aɓwana sǝ à kum Bangŋo 
Mǝfele ka, pǝlǝa yinǝia wia nǝ boalo, 

19sǝ na ama, “Wu pam mǝnia yì rǝcandǝa gbal, ace mǝnana koyana ǝn tsǝk 
buam amuri ka, ɓǝ̀ kum Bangŋo Mǝfele.” 

20Sǝ Bitǝrus banggi wi ama, “We wunǝ boalo mo ka, wu kya bǝsa, acemǝnana a 
kǝ sǝni kǝla ɓoro mala Ɓakuli ka, à nǝ̀ kúrí nǝ boalo! 

21Kǝ gir oasǝo aɓa mǝnia yì turo ka ɗang, acemǝnana ɓabumo pa pepe a ɓadǝm 
Ɓakuli ɗang. 

22Ado ka, pwanzali, pǝlǝ nzǝmo arǝ mǝnia yì ɓealɓikea ka, sǝ wu pak hiwi aban 
Mǝtalabangŋo. Ear ka yì ka, nǝ̀ twalo ban mǝnia yì ɗenyicau mala bumo ka. 

23Acemǝnana ǝn sǝni ka a lumsǝ nǝ mwararǝu mǝɓike kǝrkǝr, sǝ cauɓikea 
marǝkino.” 

24Pǝlǝa Shiman ear ama, “Ida, zǝmbǝi Mǝtalabangŋo acem, ace mǝnana ɓǝ̀ ɓe 
kǝgir mwashat aɓalǝ acau mǝnana a na ka, ɓǝ̀ kǝa kumam ɗang!” 

25Anzǝm mana Bitǝrus andǝ Yohana bangŋǝna cau mǝnana à surǝì amur Yesu, 
sǝ à hamǝna nǝ cau mala Mǝtalabangŋo ka, à nyare a Urǝshalima. Amur njar 
aban o ka, à camarǝ hamnǝ Cau Amsǝban arǝ amuna-là mala amǝ Samariya pas. 

Filip andǝ Ɓwamǝgule Itiyopiya 
26Ɓe mǝturonjar mala Mǝtalabangŋo ne Filip ama, “Lo, tsǝk muro nǝ njartamur, 
kyane a njargula njarnza, mǝnana sulǝ a Urǝshalima aban ká Gaza ka.” 

27Nda Filip lo, bwal njargula aban ká. Kya je andǝ ɓeɓwa Itiyopiya, bedǝran na. 
Yì ka, nggea ɓwamǝgule na, mǝnana bwalkiyi ban tsǝk boalo mala Kandis, 
mamurǝm mala amǝ Itiyopiya ka. Mǝnia yì ɓwa ka, wari a peri aban Ɓakuli a 
Urǝshalima. 

28Sǝ nda rǝ nyare aban o a la ka, do aɓa waru male mǝnana pǝ̀r nǝ̀ nunggiyi ka, 
sǝ kǝ ɓalgir aɓa malǝmce mala Ishaya mǝɓangna mala Ɓakuli. 

29Pǝlǝa Bangŋo mala Ɓakuli ne Filip ama, “Kyane, bwalta mǝno yì waru ka.” 

30Filip pǝlǝa ɓangŋa wario, kya ok mǝno yì ɓwa ka nda aban ɓalgir aɓa malǝmce 
mala Ishaya mǝɓangna mala Ɓakuli. Sǝ Filip ɗi ama, “A bwalta gir mǝnana a 
ɓalkiyi ka le?” 

31Pǝlǝa eari Filip ama, “Lang sǝ mǝ nǝ bwalte, yì mǝnana kǝɓwa bǝlam ɓālǝi 
raka?” Pǝlǝa tunǝ Filip ne wi ama ɓǝ̀ eauwe ɓǝ̀ do ate a waru. 

32Ban mǝnana Bedǝran ɓalkiyi aɓa Malǝmce ka ndya ka: “À nunni kǝla nzur 
aban ká pwan meali. Kǝla muna nzur a bu amǝ'mwa nyang nzur, loasǝ kuni 
ɗang. 

33À nyesǝ ce ɓà, à gìrì nǝ mǝsǝcau. Yana nǝ̀ gandǝ bang cau amur amǝkè? 
Acemǝnana yilǝmi a ɓanza ka, à kasǝi mgbeatuk.” 

34Pǝlǝa bedǝran man ɗi Filip ama, “Banggam, yana ɓwe mǝɓangna mala Ɓakuli 
nakiyi cau amuri, ɓamur rǝì na le, ko ɓeɓwa ɗàng?” 

35Filip tite nǝ́ kǝ mǝnia yì ban aɓa Malǝmce ka, pǝlǝa banggi wi Cau Amsǝban 
mala Yesu. 

36À nda ban ká a njargula ka, à yì bwal ɓe ban mǝnana nǝ mur ka. Pǝlǝa bedǝran 
na ama, “Sǝni! Mur nia ka! Mana nǝ̀ tsǝa sǝ à pà nǝ̀ pakkam batisǝma ɗang?” 

37[Filip ne wi ama, “Ɓǝ̀ a paɓamuro nǝ ɓabumo mwashat ka, à nǝ̀ gandǝ pakko.” 
Pǝlǝa bedǝran eari wi ama, “Ən earǝna nǝma Yesu Kǝrǝsti ka Muna mala Ɓakuli 
na.”] 

38Pǝlǝa bedǝran ne mǝkwak waru ama ɓǝ̀ tamsǝ waru. Filip andǝ bedǝran sulǝo 
à kutio a mùr, sǝ Filip pakki wi batisǝma. 

39Lang à eapini mùr ka, kara Bangŋo mala Mǝtalabangŋo twal Filip um nǝi. 
Bedǝran nyare sǝni ɗǝm ɗang. Sǝa ma bwal njargula male aban o nǝ 
bumpwasǝa. 

40Sǝ Filip, nǝ nzǝmo ka, kya kum ɓamuri a ɓe la mana à tunǝki ama Azotus ka. 
Pǝlǝa camarǝ hamnǝ Cau Amsǝban arǝ ala aban ká a Kaisariya. 

Amǝ Mishan 9 

Sawul pǝlǝ mǝkpata Yesu 
1Aɓa mǝno anggo ka, Sawul na arǝ lidǝmbǝa nǝ nabura arǝ amǝkpata 
Mǝtalabangŋo, kǝ earce ama nǝ̀ wal-luia. Wario aban Pǝris Mǝgule, 

2kya zǝmbǝi wi ɓǝ̀ pe wi acautera aban ká aban aɓwana-mǝgule mala 
andakpapi mala amǝ Yahudi, mana a nggeala Damaska ka. Pa anggo ace mǝnana 
ɓǝa eari wi, ɓǝ̀ wario sǝ kum koya ɓwa, mana kǝ kwaɗi Njar mala 
Mǝtalabangŋo, ko aburana ko amamǝna ka, nǝ̀ bwalkia, nǝ̀ tākia abuia nǝ̀ um 
nǝia a Urǝshalima. 

3Lang Sawul mala nǝ̀ bwal Damaska ka, kara nggea tǎlaban pur nǝ kuli yi ta, 
kàrǝì aɓalǝu. 

4Sawul puro kpa a nzali, pǝlǝa ok giu ne wi ama, “Sawul, Sawul, ace mana sǝ a 
kǝ pam tanni?” 

5Sǝ Sawul ɗiban ama, “A nda yana le, ɓwamǝgule?” Giu eari wi ama, “Mǝ nda 
Yesu mǝnana a pākiyi wi tanni ka. 

6Sǝ ado ka lo, kutio a nggeala, à nǝ̀ ngga banggo gir mǝnana a wu nǝ pak ka.” 

7Aɓi amǝgya mala Sawul ka, à go gǝs, nacau pà kàm ɗang. À ok gi ɓwa na cau, 
sǝ à sǝn kǝɓwa ɗang. 

8Sawul loapi nzali, lang mǝn mǝsǝì ka, ko kǝ sǝn ban ɗang. Pǝlǝa à bwali wi gara 
à kuti nǝi a Damaska. 

9Nongŋo tārú sǝnban ɗang, lili ɗang, sǝ nu kǝgir gbal ɗang. 

10Ɓe mǝkwaɗi nakam a Damaska lullǝi ama Hananiya. Mǝtalabangŋo tunǝi a 
lorǝo ama, “Hananiya!” Pǝlǝa eare ama, “Mǝ ndya ka, Mǝtalabangŋo.” 

11Pǝlǝa Mǝtalabangŋo ne wi ama, “Kyane a nreɓala mǝnana à tunǝki ama 
Pǝrapǝra ka, ɗice ɓeɓwa Tarsus nakam a ɓala mala Yahuda, lullǝi ama Sawul. 
Ndaban pak hiwi. 

12Ən lǝmndǝni wi, aɓa sǝnsǝna ɓeɓwa lullǝi ama Hananiya yiu, yi tsǝk abui 
amuri ace mǝnana ɓǝ̀ sǝnban ɗǝm ngga.” 

13Sǝ Hananiya eare ama, “Mǝtalabangŋo, ǝn ongŋǝna cau mala mǝnia yì ɓwa ka 
a kun aɓwana pas, andǝ gir'murmwana mǝnana lǝmndǝia aɓwana mo mana a 
Urǝshalima ka. 

14Sǝni ado, yiu male mana akani ka, agbani pǝris nǝ pe wi rǝcandǝa ɓǝ̀ yi bwalki 
aɓwana kat mana à kǝ̀ peri abano ka.” 

15Mǝtalabangŋo ne Hananiya ama, “Kyane, mǝnia yì ɓwa ka, ǝn tarì girturo 
mem na, ɓǝ̀ kyan nǝ lullǝam aban aɓwana arǝ anzali, andǝ amurǝma, andǝ ban 
amǝ Isǝrayila. 

16Mǝ nǝ lǝmndǝì wi agir mǝnana nǝ̀ tanni a rǝia kat ace lullǝam ngga.” 

17Pǝlǝa Hananiya lo kya kutio a ɓala mǝnana Sawul ndakam ngga. Tsǝk bui 
amur Sawul, sǝ na ama, “Mǝ'eamrǝarǝu Sawul, Mǝtalabangŋo Yesu mana 
pusǝrǝi abano amur njargula mǝnana a yiu nǝi ka, turam ace mǝnana wu kum 
sǝnban ɗǝm, sǝ wu lumsǝ nǝ Bangŋo Mǝfele.” 

18Kara anggo ka, ɓe kǝgir kǝla anggwato nji puro aɓalǝ amǝsǝ Sawul à kpa, kara 
kǝ sǝnban ɗǝm. Pǝlǝa lo, à pakki wi batisǝma. 

19Anzǝm man ngga, ak girlina li, nda sǝ kumǝna rǝcandǝa ka. 

Sawul hamnǝ Cau Amsǝban a Damaska 

Sawul pakki anonggeo bǝti ata amǝkwaɗi a Damaska. 

20Anggo kara tita hamnǝ cau amur Yesu arǝ andakpapi ama, “Ɓafo, Yesu ka 
muna mala Ɓakuli na!” 

21Aɓwana mǝnana kat à kwaki kiria a rǝì ka à ndali, gandǝa à ɗiban ama, “Mǝnia 
yì ɓwa ka, nda mana mbak kǝ lǝmndǝì amǝkpata Yesu gir'murmwana a 
Urǝshalima ka? Sǝ nggearǝ yiu male akani ka, pa ace mǝnana nǝ̀ yia bwalkia nǝ̀ 
um nǝia aban agbani pǝris a Urǝshalima ka re?” 

22Hama mala Sawul ka dum nǝ rǝcandǝa, yale amǝ Yahudi mǝnana a Damaska 
ka, à gandǝ makgir mǝsǝcau mǝnana lǝmndǝia wia ama Yesu ka nda Kǝrǝsti 
Mǝ'amsǝban ngga ɗang. 

Sawul nyare a Urǝshalima 
23Anzǝm anonggeo pas ka, amǝ Yahudi kurkun a rǝia ama à nǝ̀ wal lú Sawul. 

24À camarǝ yal kunɓala mala nggeala du andǝ pwari, ace mǝnana à nǝ̀ wal-lui 
ka. Pǝlǝa ce kpa kir Sawul. 

25Nǝ du, alaggana male twali aɓa go, à sulǝi nǝ nza, a ferang arǝ sheran mana 
kàrǝì nggeala ka. 

26Lang Sawul yina a Urǝshalima ka, ɓariki ama nǝ̀ kutio aɓalǝ amǝkwaɗi. Sǝ yia 
ka à ɓanggi wi, acemǝnana à ear ama yì ka, mǝkwaɗi mǝ'mǝsǝcau nì na ɗang. 

27Pǝlǝa Barnabas wari nǝi aban amǝ'mishan, kya bǝlia wia sǝna mǝnana Sawul 
sǝn Mǝtalabangŋo Yesu amur njargula, andǝ cau mǝnana Mǝtalabangŋo banggi 
Sawul ka. Ɗǝm ngga banggia wia ce hamnǝ Cau Amsǝban mǝnana Sawul 
hamnǝi a Damaska nǝ rǝcandǝa aɓa lullǝ Yesu ka. 

28Sawul adyan ngga do ata amǝ'mishan, makrǝi aɓalǝia a Urǝshalima, kǝ hamnǝ 
Cau Amsǝban nǝ mǝsǝkang-kangŋa aɓa lullǝ Mǝtalabangŋo. 

29Sǝ ɗǝm ngga kǝ na cau nǝ amǝ Yahudi mǝnana à kǝ na kun Gǝrik ka, à camarǝ 
makgir andǝia kǝrkǝr. Sǝa ma à kutia alte ama à nǝ̀ wal-lui. 

30Lang ce nǝ̀ kpa kir amǝ'eamrǝarǝu ka, kara à ɓang nǝ Sawul à um nǝi a 
Kaisariya, à kya tasǝ te aban ká Tarsus, a la malea. 

31Anggo sǝ ikǝlisiya aɓa nzali Yahudi kat, andǝ Galili andǝ Samariya ka, dum nǝ 
rǝpwala. Nǝ́ pa gbasha mala Bangŋo Mǝfele, amǝkwaɗi kum rǝcandǝa, sǝ à kǝ 
lakki, à do nǝ ɓanggi Mǝtalabangŋo. 

Bitǝrus twali Eniyas ban rǝkwana a Lida 
32Aɓa gya mala Bitǝrus arǝ ala ɗàngɗáng aban sǝn ta amǝkwaɗi ka, wario aban 
aɓwana mala Ɓakuli mǝnana nǝ do Lida ka. 

33Akano ka kya kum ɓeɓwa lullǝi ama Eniyas, gbakǝre na kǝ dǝurǝ rǝì ɗang. 
Twalna apǝlǝa tongno-nong-tārú nda aban nongŋo a kala. 

34Bitǝrus ne wi ama, “Eniyas, Yesu Kǝrǝsti twalǝno ban kwano mo. Lo, kar 
kalnongŋo mo.” Anggo kara Eniyas lo. 

35Aɓwana mǝnana kat a Lida andǝa mǝnana a Sharon ngga, à sǝn Eniyas pǝlǝa 
à paɓamuria aban Mǝtalabangŋo Yesu. 

Bitǝrus loasǝ Tabita nǝ yilǝmu 
36Aɓa nggeala Jopa ka, ɓe ɓwama nakam, mǝkwaɗi na, lullǝi ama Tabita. (Lullǝi 
nǝ kun Gǝrik ka nda Dokas, ɓālǝi nda: mbamba). Yì ka, aulǝ a pakkiyi aɓwana 
gir mǝɓoarne ɗang, kǝ bwali amǝtǝr kam. 

37Aɓalǝ amǝno yì anonggeo ka, rǝì pakki wi pak lú. Lang à sussǝna lú ka, pǝlǝa 
à nongsǝi aɓa ndakuli. 

38Lida ka nda aban Jopa tu. Lang amǝkwaɗi o ama Bitǝrus yiu, nda a Lida ka, 
pǝlǝa à tasǝ aɓwana ɓari, ɓǝa kya zǝmbǝi wi ama ɓǝ̀ ɓangŋa abania a kaurǝa. 

39Pǝlǝa Bitǝrus lo o atea. À yiu à yì bwalǝna ka, à kuti nǝi aɓa ndakuli. Aman-lú 
kat à kàrǝì aɓalǝu à kǝ ɓua, sǝ à kǝ lǝmndǝki wi adaura andǝ acili agir-nggurǝu 
mǝnana Dokas pakkia wia mana malaká wu raka. 

40Bitǝrus pusǝia a nza kat, pǝlǝa kūndǝo amur ankuni sǝ pak hiwi. Pǝlǝa pǝlǝ 
rǝì aban lú, sǝ bangŋa ama, “Tabita, lo!” Sǝ Tabita mǝn amǝsǝì, sǝ lang sǝn 
Bitǝrus ka, par bui lo dum nǝ do. 

41Bitǝrus bwali a garabui, loasǝi tamsǝi amur akusǝi. Pǝlǝa tunǝ amǝkwaɗi 
andǝ aman-lú, sǝ pea wia Tabita nǝ yilǝmu. 

42Mǝnia yì gir ka ceì aki ɓa Jopa kat, sǝ ɓwapǝndǝa pas pa ɓamuria aban 
Mǝtalabangŋo. 

43Bitǝrus pakki anonggeo a Jopa pas, a ɓala mala ɓe mǝturo bangsǝki anggû 
mana à kǝ tunǝi ama Shiman ngga. 

Amǝ Mishan 10 

Karnilus turban ata Bitǝrus 
1A Kaisariya ka ɓeɓwa nakam lullǝi ama Karnilus. Yì ka, ɓwamǝgule soje na, 
amur asoje mala amǝ Roma mana à tunǝkia ama, “Asoje Italiya” a ɓinalea ka. 

2Yì andǝ ɓala male kat à kǝ peri aban Ɓakuli, à kǝ gusǝlǝi, sǝ mǝ'ɓanggi Ɓakuli 
na. Kǝ pe amǝtǝr ɓoro kǝrkǝr, sǝ usǝlǝkiyi pak hiwi ɗang. 

3Ɓe kǝ pwari nakam, a bu-pwari tārú mana pwari pǝlǝna ka, sǝni kǝla lorǝo, sǝ 
lorǝo na ɗang. Sǝn mǝturonjar mala Ɓakuli aban yiu abani, yi ne wi ama, 
“Karnilus!” 

4Yì ka, pǝlǝ mǝsǝì aban mǝturonjar nǝ rǝɓǝla, sǝ ɗiban ama, “Mana gir ni na, 
Ɓwamǝgule?” Mǝturonjar ne wi ama, “Ahiwi mo andǝ aɓoro mo mǝnana a kǝ 
pe amǝtǝr ka, Ɓakuli angŋǝnia. 

5Ado ka, tur aɓwana a Jopa, ɓǝa kya tunǝo ɓeɓwa nakam lullǝi ama Shiman, 
mǝnana à tunǝki ama Bitǝrus ka. 

6Yì ka, sulǝo aɓala mala Shiman mǝbangsǝ-nggu, ɓala male na a kun nggeamur.” 

7Lang mǝturonjar mǝnana ne Karnilus cau umna ka, Karnilus tunǝ ata amǝturo 
ɓala male ɓari, sǝ ɓe soje mwashat mǝgusǝlǝ Ɓakuli, aɓalǝ amǝgya ate. 

8Anzǝm mana bǝlǝnia wia ɓacau kat mǝnana mǝturonjar banggi wi ka, sǝ tasǝia 
a Jopa. 

Bitǝrus o aban Karnilus a Kaisariya 
9Ban fana ka, aɓwana mana Karnilus tasǝia ka, à nda njar aban ká. À gbashina 
ban lê ka, pwari malanǝ yiu a ɓamuru. Bitǝrus gbal ka eauna a kurǝm murɓe nǝ̀ 
pak hiwi. 

10Nzala yi wali, kǝ earce nǝ̀ li girlina, sǝ lang à nda arǝ pak girlina ka, kara Ɓakuli 
mǝn mǝsǝì. 

11Sǝn kuli mǝn bwāng, sǝ sǝn ɓe kǝgir kǝla nggea lagir mǝtangŋe à sulǝni aban 
yiu a nzali nǝ anggur arǝ akuni ine. 

12Aɓa mǝnia yì nggea lagir ka, koya mbalang girkusǝu ka, ndakam; amana à kǝ 
gya amur kusǝia ine ka, andǝ amana à kǝ nun bumia a nzali ka, andǝ anyal mana 
a bumkuli ka. 

13Pǝlǝa ok giu aban ne wi ama, “Bitǝrus, lo, walo, sǝ wu she!” 

14Pǝlǝa Bitǝrus bangŋa ama, “Awo, Mǝtalabangŋo! Ən malaká li kǝgir mǝnana 
Nggurcau nyesǝi mǝpǝndǝke na ko gir-ɓeami na ka ɗang.” 

15Giu nyar ɓaria ama, “Gir mǝnana Ɓakuli gilǝkini ɓoarnansari ka, ce a tunǝi 
ama gir-ɓeami ɗang.” 

16Mǝnia yì gir ka pa anggo kusǝ tārú, kara à nyesǝ nggea lagir mǝno a kuli. 

17Lang Bitǝrus na aban ndali amur mana nda ɓa mǝnia yì gir mǝnana Ɓakuli 
mǝn mǝsǝì sǝni ka, aɓwana mana Karnilus tasǝia ka, à yina à ɗina ce ɓala mala 
Shiman, à yì camǝna a kunɓala. 

18À pak kou, sǝ à ɗiban ko Shiman mǝnana à tunǝki ama Bitǝrus ka, a ɓalae sǝ 
sulǝo. 

19Sǝ lang Bitǝrus na piu aban pak ɗenyicau amur mǝnia yì gir Ɓakuli mǝn mǝsǝì 
sǝni ka, Bangŋo mala Ɓakuli ne wi ama, “Shiman, aɓwana tārú à nda kǝ sǝn 
banio ka. 

20Lo, sulǝo, wu kyan wunǝia, ce a ɓukibumo ɗang, acemǝnana mǝ́ nǝ̀ tasǝia.” 

21Pǝlǝa Bitǝrus sulǝo kya kumia, sǝ nea wia ama, “Mǝ nda ɓwa mǝnana wu 
sǝnggiyi banì ka. Mana yiu nǝ wun ɗe?” 

22À eare ama, “Ɓwamǝgule soje, yì Karnilus nǝ̀ tur sǝm. Ɓwa mǝɓafoe na, kǝ 
ɓanggi Ɓakuli. Aɓwana aɓa nzali mala amǝ Yahudi kat kǝ na mǝɓoarne amuri. 
Mǝturonjar mala Ɓakuli ne wi ama ɓǝ̀ no wu yiu a ɓala male, ace mǝnana ɓǝ̀ 
kya ok cau mǝnana a nǝ bang ngga.” 

23Bitǝrus pǝlǝa warinia a ɓala, à pak abǝri male. Ban fana ka, lo andǝia. Aɓea 
mǝkwaɗi mana a Jopa ka, à lo atea. 

24Ɓe ban fana ka, à kya bwal Kaisariya. Karnilus ka nda aban kuli muria, 
angŋǝna dǝmbǝa tunǝna aɓǝla andǝ agyajam-nda male, à yina à yì rǝmǝna. 

25Lang Bitǝrus nǝ̀ kutio a ɓala ani ka, Karnilus kara lo kya kpa kūndǝo a 
ɓadǝmbǝi, aban pe wi gulo. 

26Pǝlǝa Bitǝrus loasǝi, ne wi ama, “Lo, mim gbal ka mǝ nda ɓwamǝpǝnde.” 

27Bitǝrus na mur ne wi cau, sǝ kutio a ɓala kum ɓwapǝndǝa ramna kǝrkǝr. 

28Pǝlǝa nea wia ama, “Wun ngga wu sǝlǝna ama, nggurcau ma'sǝm eare ama 
ɓwa Yahudi ɓǝ̀ kutio a ɓala mala aɓwana mana amǝ Yahudi na raka, ko ɓǝ̀ kǝgir 
dapia ɗang. Sǝ Ɓakuli lǝmndǝam ama, mǝ ngga tunǝ kǝɓwa ama ɓwa mǝɓane 
ko mǝɓeami ka ɗang. 

29Nda gir mǝnana tsǝa, sǝ lang à turban atam ngga, ǝn yiu, ǝn ɓinǝ ɗang. Ado ka 
wu banggam, mana nda ɓa turban atam?” 

30Karnilus eare ama: Nongŋo tārú mǝno kuti ka, pwari na anggo kǝla mǝnia ka, 
a bu-pwari tārú mala pwarikpǝra, mǝ nda ban pak hiwi a ɓala mem, kara ɓeɓwa 
mana oasǝ agir-nggurǝu mǝlinzame ka, puro yi came a ɓadǝmbǝam. 

31Na ama, “Karnilus, Ɓakuli ongŋǝna hiwi mo sǝ sǝnǝna aɓoro mǝnana a kǝ pe 
amǝtǝr ka. 

32Turban a Jopa ata Shiman mana à tunǝki ama Bitǝrus ka. Nda a ɓala mala 
Shiman mǝbangsǝ-nggu, a kun nggeamur.” 

33Nda sǝ ǝn gbara ǝn turban a to ka, sǝ ndya gbal a pê pepè a yiu ka. Ado ka sǝm 
ndya kat sǝm nggǝ kundǝo a ɓadǝm Ɓakuli, sǝm nǝ̀ ak cau mana Mǝtalabangŋo 
no ama wu na sǝm ngga. 

Bitǝrus na cau a ɓala mala Karnilus 
34Pǝlǝa Bitǝrus tita na cau ama: Ado ka ǝn sǝlǝna ama ɓafo na Ɓakuli ka earce 
kǝɓwa kuti ɓe ɗang. 

35A koya kun ngga, kǝ ak aɓwana mǝnana à kǝ peri abani, sǝ à kǝ pak gir mana 
kǝ pwasǝ bumi ka. 

36Wu surǝna cau mǝnana Ɓakuli tasǝnaban nǝi aban amǝ Isǝrayila, kǝ nea wia 
Cau Amsǝban andǝ dorǝpwala nǝban Yesu Kǝrǝsti, yi mǝnana nda 
Mǝtalabangŋo kat ka. 

37Wu sǝlǝna ce gir mana kum ban a nzali Yahudi, tite a nzali Galili anzǝm mana 
Yohana tinata hamnǝ cau male mala batisǝma ka. 

38Wu sǝlǝna ɗǝm ama Ɓakuli tsǝk bui amur Yesu Ɓwa Nazarat nǝ Bangŋo 
Mǝfele, andǝ rǝcandǝa. Kǝ gya aban pakki agir mǝɓoarne, sǝ kǝ twalban 
rǝkwana mala aɓwana mǝnana à nda aɓata rǝcandǝa mala Shetan ngga, 
acemǝnana Ɓakuli na ate. 

39Sǝ sǝm, amǝ'mishan ngga, sǝm ndaka amǝnakun mala agir mana sǝm sǝn 
Yesu pea kat a nzali mala amǝ Yahudi andǝ ɓa Urǝshalima ka. À wal-lui nǝ 
gbaliban amur nggun-gangndi. 

40Sǝ Ɓakuli loasǝi a tāruia nongŋo, sǝ nyinggi dǝmbǝu ɓǝ̀ pusǝrǝi ɓǝa sǝni. 

41Pusǝrǝi aban ɓwapǝndǝa kat ɗang, kǝ sǝm mana Ɓakuli ak dǝmbǝa tarki sǝm 
ama ɓǝ̀ sǝm duk amǝnakun male, yì sǝm mana anzǝm loapi ɓembe male, sǝm 
lili sǝnǝia, sǝm nu sǝnǝia ka, sǝm nda. 

42Pǝlǝa tsǝk sǝm ɓǝ̀ sǝm hamnǝ Cau Amsǝban aban aɓwana sǝ ɓǝ̀ sǝm lǝmndǝia 
wia ama yì ka, nda mǝnana Ɓakuli twali ɓǝ̀ do mǝɓashi mala aɓwana mana nǝ 
yilǝmu andǝ amana à wuna ka. 

43Yì nda mana amǝ'ɓangna mala Ɓakuli kat ka, à nakun ace ama, koyana kat sǝ 
paɓamuri abani ka, nǝ̀ kum twalban cauɓikea aɓa lullǝi. 

Bangŋo mala Ɓakuli sulǝo amur aɓwana mana amǝ Yahudi na raka 
44Kun Bitǝrus malaká pwal ɗang, kara Bangŋo Mǝfele sulǝo amur aɓwana 
mǝnana kat à kǝ ok cau mana nakiyi ka. 

45Amǝ Yahudi mǝnana amǝkwaɗi na, mana à yiu andǝ Bitǝrus nǝ Jopa ka, à ndali 
nǝ sulǝo mala Bangŋo Mǝfele amur aɓwana mana amǝ Yahudi na raka. 

46Sǝ à oea aban naki acau nǝ aɓia kún sǝ à kǝ ɓwangsǝki Ɓakuli. Bitǝrus pǝlǝa 
na ama, 

47“Aɓwana mǝnia ka à kumǝna Bangŋo Mǝfele kǝla mana sǝm kum ngga, kǝɓwa 
nakam nǝ̀ gine ama ɓǝa kǝa pakkia wia batisǝma aɓa lullǝ Yesu raka le?” 

48Pǝlǝa tsǝa ama ɓǝa pakkia wia batisǝma aɓa lullǝ Yesu Kǝrǝsti. Sǝ Karnilus 
zǝmbǝi wi ama ɓǝ̀ pakki aɓea anongŋo abania. 

Amǝ Mishan 11 

Bitǝrus bǝli amǝkpata Yesu kuni a Urǝshalima 
1Amǝ'mishan andǝ aɓea amǝkwaɗi mana a nzali Yahudi ka à o ama aɓwana 
mana amǝ Yahudi na raka à angŋǝna cau mala Ɓakuli gbal. 

2Lang Bitǝrus wario a Urǝshalima ka, amǝ Yahudi mana a paɓamuria aban Yesu 
ka à loarǝi nǝ cau ama, 

3“Palang sǝ a waria ɓala mala aɓwana mǝnana amǝ Yahudi na raka, nyare a li 
girlina wunǝia!” 

4Pǝlǝa Bitǝrus bǝlia wia ɓa gir mana kat pak ka, twal a tite, ama: 

5Mǝ nda aɓa nggeala Jopa, lang mǝ nda ban hiwi ka, kara Ɓakuli mǝn mǝsǝam. 
Ən sǝn ɓe kǝgir aban sulǝo a nzali kǝla nggurbyau mǝgule mana à mǝnni, à kǝ 
sulǝi nǝ kuli nǝ abui mana ine ka, pǝlǝa yiu yi came abanam. 

6Ən sǝn ɓālǝi pepe, kara ǝn sǝn ambalang agirkusǝu-ɓala, andǝ anyam 
ɓabondo, agir-nzali, andǝ anyal ɓabondo. 

7Pǝlǝa ǝn ok ɓe giu banggam ama, “Bitǝrus lo, walo she!” 

8Sǝ ǝn na nǝma, “Pa nǝ̀ pa anggo ɗang, Mǝtalabangŋo! Acemǝnana kǝ girlina 
mǝɓeami ko mana Nggurcau nyesǝi mǝpǝndǝke na ka malaká kutia kunam 
ɗang.” 

9Pǝlǝa giu nî nyare na cau ɗǝm nǝ kuli ama, “Kǝa nyesǝ gir mǝnana Ɓakuli 
langŋǝni ɓoarnansari ka ama mǝpǝndǝke na ɗang.” 

10Mǝnia pa anggo kusǝ tārú, sǝ a masǝlǝate ka à yì nyesǝ gir ni a kuli. 

11Aɓa mǝno anggo ka, aɓwana tārú mǝnana à pur a Kaisariya, à turia abanam 
ngga, à yì tusǝna a ɓala mana mǝ nda kam nǝ do ka. 

12Pǝlǝa Bangŋo banggam ama mǝ ngga ɓukibumam ɗang, ɓǝ̀ sǝm o sǝnǝia. 
Pǝlǝa amǝkwaɗi mǝnia tongno-nong-mwashat a Jopa ka à lo atam aban ká 
Kaisariya, sǝm kat sǝm wario a ɓala mala Karnilus. 

13Pǝlǝa bangga sǝm cau mala mǝturonjar mala Ɓakuli mǝnana sǝni aban came 
a ɓala male, sǝ banggi wi ama, “Tasǝ ɓwa a Jopa aban ɓwa mana lullǝi ama 
Shiman Bitǝrus ka. 

14Yì nda ɓwa mǝnana nǝ̀ banggo cau mana nǝ̀ amsǝo andǝ amǝɓala mo kat ka.” 

15Lang ǝn tinata na cau ka, kara Bangŋo Mǝfele sulǝo amuria, kǝla mǝnana sulǝo 
amur sǝm a dǝmbe ka. 

16Pǝlǝa ɓalǝam kasǝ arǝ cau mana Mǝtalabangŋo bangŋa ama, “Yohana pak 
batisǝma nǝ mur, sǝ ma'wun ngga à nǝ̀ pakka wun batisǝma nǝ Bangŋo Mǝfele.” 

17Sǝ acemǝnana Ɓakuli pea aɓwana mana amǝ Yahudi na raka, ɓoro 
mǝ'mwashati andǝ mana pa sǝm, sǝm mǝnana sǝm pana ɓamur sǝm aban 
Mǝtalabangŋo Yesu Kǝrǝsti ka, mǝ nda yana sǝ mǝ nǝ ginǝ pě mala Ɓakuli! 

18Lang à nǝ̀ o ana ka, à pànǝ kun nacau ɗǝm ɗang, kara à tita ɓwangsǝki Ɓakuli. 
À na ama, “Sǝm sǝnǝni ado, Ɓakuli pani aɓwana mǝnana amǝ Yahudi na raka 
gbal njargula mala pwanzali a mala pǝlǝ nzǝmia arǝ acauɓikea malea, ɓǝa kum 
yilǝmu!” 

Ikǝlisiya mana a Antiyok mala amǝ Suriya ka 
19Aɓea amǝkwaɗi mǝnana pàtanni mesǝkea anzǝm lú mala Itǝfanu ka, à gali à 
kya bwal bareban Fonishiya, andǝ Luran Sayipǝrus, andǝ nggeala Antiyok aɓa 
bu-nzali Suriya. À kǝ hamnǝ Cau Amsǝban, sǝ kǝ amǝ Yahudi na nǝmurǝia à 
hambia wia ka. 

20Sǝa ma aɓea amǝkwaɗi mana à pur nǝ luran Sayipǝrus andǝ nggeala Sayirin 
ka, à kutio à wario a Antiyok, à kya tita hamnǝ Cau Amsǝban mala 
Mǝtalabangŋo Yesu aban aɓwana mala aɓea anzali. 

21Rǝcandǝa mala Mǝtalabangŋo ka nda tea, sǝ aɓwana mala aɓea anzali pas à 
earnǝ Cau Amsǝban à paɓamuria aban Mǝtalabangŋo. 

22Cau mala mǝnia yì gir ka yi bwal ban amǝkwaɗi a Urǝshalima, pǝlǝa à tasǝ 
Barnabas a Antiyok. 

23Lang yiu yi bwalǝna Antiyok sǝ sǝnǝna tsǝkbu mala Ɓakuli amur aɓwana ka, 
bumi pwasǝo, camarǝ kwarkiria ɓǝa cam kàngkàng aɓa paɓamuru malea sǝ ɓǝa 
do nǝ mǝsǝcau aban Mǝtalabangŋo. 

24Barnabas ka ɓwa mǝɓoarne na, lumsǝ nǝ Bangŋo Mǝfele andǝ paɓamuru. 
Aɓwana pas à ak Mǝtalabangŋo. 

25Pǝlǝa Barnabas wario a Tarsus a sǝn ban Sawul. 

26Lang kumǝni ka, twali wari nǝi a Antiyok. Yia kǝm à pak pǝlǝa mwashat aban 
amǝkwaɗi aban kani aɓwana pas cau mala Ɓakuli. Àkǝ̀ Antiyok sǝ à tita tunǝ 
amǝkwaɗi ama a Kǝrǝsta. 

27Àkǝ̀ ɓalǝ anongge mǝno ka aɓea amǝ'ɓangna mala Ɓakuli pur a Urǝshalima 
sǝ à wario a Antiyok. 

28Mwashat aɓalǝia, à tunǝki ama Agabus, lo came aɓa rǝcandǝa mala Bangŋo 
mala Ɓakuli bangŋa ama, nzala mǝgule na nǝ̀ yia kpa a bu ɓanza mǝno ka kat. 
(Anggo sǝ gir nî yi lumsǝo, nzala kpa a baku mana Kǝlaudiyus nda murǝm 
mǝgule ka). 

29Pǝlǝa amǝkwaɗi nea rǝia ama, koyan aɓalǝia ka ɓǝ̀ pa ɓoro mana nǝ̀ gandǝi 
ka, ɓǝa tasǝi ace pa gbasha aban amǝ'eamrǝarǝu mana a nzali Yahudi ka. 

30Anggo sǝ à pa, à tasǝ boale aban aɓwana-mǝgule mala amǝkwaɗi nǝ bu 
Barnabas andǝ Sawul. 

Amǝ Mishan 12 

À wal lú Jemis sǝ a oasǝ Bitǝrus a ndàkurban 
1A baku mǝno ka Murǝm Hirǝdus mǝnana à tunǝki ama Agǝripa ka tita pea aɓea 
amǝkwaɗi aɓa ikǝlisiya tanni. 

2Bwal Jemis, mǝ'eam Yohana, kasǝ meali nǝ nggeabyau. 

3Lang sǝn mǝnia yì gir pe ka pwasǝ bum aɓwana-mǝgule mala amǝ Yahudi ka, 
nyartu bwal Bitǝrus gbal. (Mǝnia ka pe a pwari Lamsan mala Bǝredi mǝnana 
yis pa'ari raka.) 

4Lang bwalǝna Bitǝrus ka pǝlǝa tsǝa à kya oasǝi a ndàkurban. Tamsǝ asoje arǝ 
abanì ine ɓǝa yallí, sǝ koya banì ka ndanǝ asoje ine. Kànì mala Hirǝdus ka nda 
mǝnana ama nǝ̀ pakki Bitǝrus ɓashi lú a ɓamǝsǝ ɓwapǝndǝa anzǝm Lamsan 
Yalimuru. 

5Anggo ka, Bitǝrus na a ndàkurban, sǝ amǝkwaɗi ka à came arǝ pak hiwi nǝ 
ɓabumia kat aban Ɓakuli ata cau male. 

Gir'ndǝlǝki nǝ́ puro mala Bitǝrus a ndàkurban 
6Àkǝ̀ bu du mǝnana ɓǝ̀ ban fana ka Hirǝdus nǝ̀ pakki Bitǝrus ɓashi ka, Bitǝrus 
na ntulo, abuí andǝ akusǝi ka à tākia nǝ ansolo, sǝ nda a nre ka asoje ɓari. Aɓea 
asoje came à kǝ yal kun ndàkurban. 

7Ɓalǝu ama nǝ̀ kasǝ ka, nggea tǎlaban karara yi angŋǝna ɓa ndàkurban, sǝ 
mǝturonjar mala Mǝtalabangŋo puro yi came a ɓadǝm Bitǝrus. Pǝlǝa dǝurǝki 
Bitǝrus a mkpamtari, loasǝi a ntulo, sǝ ne wi ama, “Lo a kaurǝa!” Kara ansolo 
puri bu Bitǝrus à sukkio a nzali. 

8Pǝlǝa mǝturonjar ne wi ama, “Oasǝ agir a rǝo, sǝ wu oasǝ ankura.” Bitǝrus 
pakki anggo kat. Mǝturonjar ne wi ama, “Ado ka, mak nggea-daura murɓe mo 
sǝ yiu atam.” 

9Bitǝrus lo puri ɓa ndàkurban aban ká ata mǝturonjar. Amǝno anggo kat ka, kǝ 
twali kǝla lorǝo na, ko panǝ sǝlǝe ama mǝsǝcau na ɗang. 

10À kya kuti ban amǝyal kun nda mǝdǝmbe, à kya kuti ɓaria. À nǝ̀ ngga bwal 
nggea kunɓala-bolo mǝnana soa nggeala ka, kara kunɓala-bolo man mǝnbia 
wia nǝ ɓamuri. Pǝlǝa à puro aban o amur njarmǝgule, ɓālǝi ama nǝ̀ kasǝ ka, 
mǝturonjar ndǝrmina. 

11Anzǝm man ngga Bitǝrus nyare aɓa sǝlǝe male, sǝ na ama, “She ado sǝ kǝ 
kpakam ama mǝsǝcau na! Mǝtalabangŋo tasǝ mǝturonjar male ɓǝ̀ amsǝam a bu 
Hirǝdus sǝ aɓalǝ agir mǝnana kat aɓwana-mǝgule mala amǝ Yahudi kuro a 
muram ngga!” 

12Lang mǝnia ka kpani wi ka, kara soa ɓala mala Maryamu, nggea Yohana 
Markus. Akàm sǝ amǝkwaɗi pas rambǝa aban pak hiwi. 

13Pǝlǝa Bitǝrus wal kunɓala, sǝ muna-ɓala mǝnana à tunǝki ama Roda ka, yiu 
aban loasǝi wi kun ɓala. 

14Lang ongŋǝna gi Bitǝrus na ka, kara nying mǝn kun ɓala, nyar nǝ mire, nǝ 
banɓoarnado, kya ne ko ya ɓwa ka ama Bitǝrus na aban came a nza a kunɓala. 

15À banggi wi ama, “Ɓamuro pǝlǝ nǝ pǝlǝa!” Sǝ lang muna ɓine, cam kingging 
ama Bitǝrus na ka, nda à na ama, “Ɓǝ̀ nda na ka, mǝturonjar mala Ɓakuli 
mǝnana yálkiyi ka nda.” 

16Sǝ Bitǝrus camarǝ walki kunɓala. Lang à yì mǝnǝni wi kunɓala sǝ à sǝni ka, à 
pak ndali. 

17Bitǝrus pǝlǝa nea wia nǝ bui ama ɓǝa duk kunia piu, pǝlǝa bǝlia wia ɓālǝi lang 
sǝ Mǝtalabangŋo pusǝì, pur nǝi a ndàkurban ngga. Nea wia ama, ɓǝa banggi 
Jemis andǝ amǝ'eamrǝarǝu amǝnia yì agir ka, pǝlǝa nyia kutio o a ɓe ban. 

18Nǝ dǝmbari ka, asoje amǝ yalban ngga ban twalo zurǝì a rǝia, à pǝlǝ ɓalǝia ɓà 
amur mana kumban sǝ Bitǝrus ka à sǝni raka. 

19Hirǝdus tsǝa ɓǝa alte, sǝ a kumi ɗang. Mgbi ka asoje amǝyalban nǝ ɗikiban, 
pǝlǝa tsǝa ama ɓǝa wal-luia. Anzǝm man ngga, Hirǝdus nying nzali Yahudi kutio 
o kya do a Kaisariya zuku. 

Lú mala Hirǝdus 
20Hirǝdus ka bumi lullo arǝ amǝ Taya andǝ amǝ Sidon, nda sǝ à wario a tarǝia 
aban yi à nǝ̀ ngga gilǝki cau, acemǝnana kǝ girlina mana a nzali mala Hirǝdus 
ka nda à akiyi kam ngga. Lang à kumǝna gbasha aban Bǝlastus, muna ɓala 
mǝnana murǝm earnǝi ka, pǝlǝa à zǝm cau mala dotarǝu aɓa dorǝpwala. 

21A pwari mǝnana Hirǝdus kasǝi à nǝ̀ dum nǝi ka, oasǝ adaura murǝm-ɓwa 
male, pǝlǝa eauwe do a bunomurǝm sǝ na cau nǝ aɓwana mǝnana à ram ngga. 

22Aɓwana loasǝ gia à kǝ noki ama, “Man ngga gi ɓe kǝ ɓakuli na, gi ɓwapǝndǝa 
na ɗang!” 

23Àkǝ̀ banì, mǝturonjar mala Ɓakuli kwak Hirǝdus turi a nzali, acemǝnana twal 
gulo Ɓakuli ka. Anggwaso li, kara wu. 

24Sǝ cau mala Ɓakuli ka came arǝ lidǝmbǝa, ɓwapǝndǝa pas pǝlǝ amǝkwaɗi. 

25Lang Barnabas andǝ Sawul malǝna turo mishan malea a Urǝshalima ka, pǝlǝa 
à nyare a tarǝia andǝ Yohana, mana ɓe lullǝi ama Markus ka. 

Amǝ Mishan 13 

À tasǝ Barnabas andǝ Sawul a turo Mishan 
1Aɓa Ikǝlisiya mǝnana a Antiyok mala bu-nzali Suriya ka amǝ'ɓangna mala 
Ɓakuli nakam, andǝ amǝ kanigir. À nda ka Barnabas, andǝ Shimiyan (mǝnana à 
tunǝki ama Mǝpǝndǝe ka), andǝ Lukiyus (ɓwa Sayirin), andǝ Maneyan (mǝnana 
lo a tarǝia andǝ murǝm Hirǝdus ka), sǝ Sawul. 

2A ɓe pwari lang à nǝ̀ nggǝ peri aban Mǝtalabangŋo andǝ gilmur ka, Bangŋo 
Mǝfele na ama, “Wu taram Barnabas andǝ Sawul wu cia ɗàng ace turo mǝnana 
ǝn tunǝia à nǝ̀ pakkam ngga.” 

3Anzǝm gilmur andǝ hiwi ka, pǝlǝa à tsǝk abu amuria sǝ à tasǝia aban o a turo 
mishan. 

Sawul andǝ Barnabas pak turo mishan a Sayipǝrus 
4Yia kǝm mana Bangŋo Mǝfele turia ka, à pur a Antiyok sǝ à wario a Selusiya, la 
a kun múr. Abanì ka à kutia waru aban ká a nggeala Salamis aɓa luran 
Sayipǝrus. 

5Lang à kya bwalǝna Salamis ka, à hamnǝ cau mala Ɓakuli arǝ andakpapi mala 
amǝ Yahudi. Yohana Markus wario atea ace mǝnana ɓǝ̀ bwalia wia turo mishan 
ngga. 

6À gya arǝ aban pas aɓa luran, à yì bwal la mana à tunǝki ama Pafos ka. Abanì 
sǝ à kum ɓeɓwa Yahudi mǝmonzǝe, à tunǝki ama Ba-Yesu, mǝnana twal ɓamuri 
aɓa nyir ama yì ka, mǝɓangna mala Ɓakuli na. 

7Yì ka, mǝtamurǝm mala nggwamna, Sajiyos Polus na. Sǝ nggwamna ka, ɓwa na 
ndanǝ sǝlǝe, pǝlǝa turban arǝ Barnabas andǝ Sawul acemǝnana kǝ earce ok cau 
mala Ɓakuli. 

8Sǝ mǝɓangna mǝ nyirì mǝno, mana gbal à tunǝki ama Elimas ka, camarǝ zurǝì 
kusǝcau, kǝ ɓariki nǝ̀ tsǝk nggwamna ɓǝ̀ kǝa surǝ mǝsǝcau ɓǝ̀ paɓamuri ɗang. 

9Sǝ Sawul, mana à tunǝki ama Bulǝs ka, lumsǝna nǝ Bangŋo Mǝfele, sǝn Elimas 
kyap-kyap, sǝ banggi wi ama, 

10“We muna mala Shetan! A nda ɓimǝbura mala gir mana kat mǝɓoarne na ka! 
We ka, a lumsǝ nǝ aɓealɓikea ɗàngɗáng mala swarkiban andǝ ɓosǝkia aɓwana. 
A pà nǝ nying buo arǝ pūrǝki mǝsǝcau mala Mǝtalabangŋo ama ɓǝ̀ pǝlǝ nyir 
ɗang? 

11Ado ka, ǝn nggǝ banggo, bu Mǝtalabangŋo nǝ̀ sulǝo a muro. We ka, a nǝ duk 
nte, a nǝ pakki anonggeo pas a pà nǝ sǝn tǎlaban mala pwari ɗang.” Àkǝ̀ banì 
kara amǝsǝ Elimas twal mbǝrǝm-mbǝrǝm, pǝndǝa sulǝo amuri, came arǝ 
harǝkiban aban alta ɓwa mana nǝ̀ bwali wi gara ka. 

12Lang nggwamna nǝ̀ sǝn man yì gir kumban ngga, kara paɓamuri aban 
Mǝtalabangŋo. Yì ka, ndali kǝrkǝr nǝ mǝnia yì kanigir amur Mǝtalabangŋo ka. 

Bulǝs hamnǝ cau a Antiyok mala bu-nzali Pisidiya 
13Bulǝs andǝ aɓwana mana andǝ yì ka, à nying Pafos, à kutio a waru à samsǝa 
aban ká Parga a bu-nzali Pamfiliya. Yohana Markus ɗekia kano nyare o a 
Urǝshalima. 

14À puri Parga, à eauwe a nza aban ká a Antiyok mala bu-nzali Pisidiya. A pwari 
Sabbat, pwari usǝlǝo mala amǝ Yahudi ka à kutio aban peri a ndakpapi mala 
amǝ Yahudi, à kya do. 

15Anzǝm ɓalgir aɓa Nggurcau mala Musa andǝ malǝmce mala amǝ'ɓangna mala 
Ɓakuli ka, aɓwana-mǝgule mala ndakpapi tasǝ cau abania ama, “Wun 
amǝ'eamrǝarǝu, ɓǝ̀ wu ndanǝ kǝcau kwarkiru ace aɓwana ka, wu yiu, wu yi ne.” 

16Bulǝs pǝlǝa lo came, loasǝ bui ama ban ɓǝ̀ pwal ka, sǝ na ama: Wun amǝ 
Isǝrayila andǝ aɓwana mala aɓea anzali, mana wu kǝ peri aban Ɓakuli ka, wu 
kwaki kir wun wu oem! 

17Ɓakuli mala amǝ Isǝrayila tarki aká sǝm, sǝ cia à lakki sǝ à gul nǝ rǝcandǝa a 
nzali Masar. Nǝ rǝcandǝa male mǝgule sǝ yi pusǝia aɓa do guro mǝnana a mǝno 
yì nzali ka. 

18Twal gandǝrǝu nǝ aɓealǝu malea aɓalǝ apǝlǝa lumi-ine mala gya malea a 
ɓabondo. 

19Lang à bwal nzali Kan'ana ka, twalta aɓea kun tongno-nong-ɓari, pǝlǝa ak 
anzali malea pea amǝ Isǝrayila ɓǝ̀ pǝlǝ malea. 

20Amǝnia yì agir ka à twal apǝlǝa gbǝman-ine nǝ lumi-tongno (450). Anzǝm 
man ngga, Ɓakuli pea wia amǝla amuria ba baku mala Samuyila mǝɓangna mala 
Ɓakuli. 

21Pǝlǝa aɓwana nǝ ɓamuria à zǝmbǝa ama ɓǝà pea wia murǝm. Pǝlǝa Ɓakuli 
pea wia Sawul muna mala Kishi, a tau mala Benjami, mana duk murǝm amuria 
pǝlǝa lumi-ine ka. 

22Anzǝm mana Ɓakuli sulǝna Sawul ka, pǝlǝa twal Dauda ɓǝ̀ dupia wia murǝm. 
Sǝ bangŋa amur Dauda ama, “Ən kum muna mala Jeshi yì Dauda ka, ɓwa na 
mǝnana kǝ pwasǝ ɓabumam ngga. Kǝ kpata gir mǝnana ǝn ear ce nǝma ɓǝ̀ pak 
ka.” 

23Nǝban tau mala Dauda sǝ Ɓakuli yi pea amǝ Isǝrayila Mǝ'amsǝban, yì Yesu, 
kǝla mana bangŋa ama nǝ̀ pak ka. 

24Kaniama Yesu ɓǝ̀ yiu ka, Yohana Mǝbatisǝma hamǝna ama amǝ Isǝrayila kat 
ɓǝa pǝlǝ nzǝmia arǝ acauɓikea, ɓǝa pwanzali, sǝ ɓǝa pakkia wia batisǝma. 

25Lang Yohana na rǝ mal turo mana Ɓakuli pe wi ɓǝ̀ pak ka, bangŋa ama, “Wu 
kǝ sǝni kǝla mǝ nda Kǝrǝsti, yì ɓwa mǝnana Ɓakuli tarrì ka le? Mim ngga mǝ 
nda yì ɗang. Yì ka, nda kǝ yiu atam tu ka, sǝ anggur ankura male ka ǝn kārǝa mǝ 
nǝ panzǝia ɗang.” 

26Ado ka wun amǝ'eambǝam amǝ Isǝrayila, amǝ kau mala Ibǝrayim, andǝ 
aɓwana mala acili anzali mǝnana à kǝ ɓanggi Ɓakuli ka, aban sǝm sǝ à turban 
nǝ mǝnia yì cau amsǝban ngga! 

27Aɓwana, mana nǝ́ do a Urǝshalima andǝ aɓwana-mǝgule amǝyalban malea 
ka, à surǝ Yesu ama yì nda Mǝ'amsǝban mǝnana amǝ'ɓangna mala Ɓakuli gilǝ 
cau amuri ka ɗang. A kun mani ka, à kasǝi wi ɓashi wal-lui, sǝ aɓa pě anggo ka 
à lumsǝna acau mala amǝ'ɓangna mala Ɓakuli mana à kǝ ɓalli a koya pwari 
Sabbat, sǝ a bwalte raka. 

28Kat andǝ amani ama à kumi nǝ cauɓikea mana à nǝ̀ wali nǝi raka, à gine, à ne 
Bilatus ama ɓǝa wal-lui. 

29Lang à lumsǝna gir mana kat à gilǝ amuri ama à nǝ̀ pakki wi ki ka, pǝlǝa à sulǝi 
nggun-gangndi, à kya ci a ɓembe. 

30Sǝ Ɓakuli ka loasǝi nǝ yilǝmu! 

31Aɓalǝ anongŋo pas kǝ pusǝrǝi aban aɓwana mǝnana à kǝ gya andǝia ɗiɗyal, a 
Galili aban ká Urǝshalima ka. Yia a dyan ngga, à nda ka amǝ nakuni aban amǝ 
Isǝrayila. 

32Sǝ ado ka, sǝm ndya sǝm yina wun nǝ mǝnia yì Cau Amsǝban ngga. Mǝnia ka 
nda gir mana Ɓakuli bangŋa ama nǝ̀ pakki aká sǝm ngga. 

33Sǝ ado ka, Ɓakuli lumsǝna sǝmi, sǝm mǝnana sǝm ndaka amǝkea ka, yi mana 
loasǝ Yesu a ɓembe ka. Mǝnia ka nda cau mana à bangŋa amur Yesu aɓa ɓaria 
kure mala Anggyal ama: “We ka, a nda Munem; yalung ngga ǝn dumǝna Tarró.” 

34Ɓakuli ka bangŋǝna ama nǝ̀ loasǝi, pà nǝ̀ ɗeki ɓǝ̀ rǝmbǝa a tūli ɗang. Mǝnia 
ka bangŋi aɓa Malǝmce ama: “Mǝ nǝ po atsǝkbu mǝfele, amǝ'mǝsǝcau nì 
mǝnana ǝn pacau acea aban Dauda ka.” 

35Anggo sǝ Malǝmce mala Ɓakuli bang ɗǝm a ɓe ban ama: “A pa nǝ eare a nǝ 
nying Ɓwa mo Mǝfele ɓǝ̀ rǝmbǝo a tūli ɗang.” 

36Mǝnia ka Dauda na à nakiyi cau amuri ka ɗang, acemǝnana anzǝm mana 
Dauda pangŋǝna gir mana kànì mala Ɓakuli na, a nza male ka, pǝlǝa wu, à ci a 
ɓembe ata ake, nggūrǝi ka rǝmbǝo. 

37Sǝa ma Ɓwa mǝnana Ɓakuli loasǝi a ɓembe ka, nggūrǝi rǝm ɗang. 

38Ace mani ka, wun amǝ'eambǝam, wu kwaki kir wun! Wu sǝlǝ ama nǝ bu Yesu 
sǝ wu nǝ̀ kum twalban cauɓikea ma'wun. 

39Ɓwa mǝnana paɓamuri abani ka, à pusǝni aɓata kùrban mala cauɓikea, 
mǝnana Nggurcau mala Musa pa nǝ̀ gandǝ pe raka. 

40Wu tsǝk kir wun, ace mǝnana cau mana amǝ'ɓangna mala Ɓakuli na ka, ɓǝ̀ 
kǝa lumsǝ amur wun ɗang, mǝnana ama: 

41“Wu sǝni, wun amǝ ɓangginǝ cau mala Ɓakuli! Wu ndali, wu kya lú, wu ueɓà! 
Acemǝnana gir mana ado ǝn nggǝ pe yalung ngga, gir na mǝnana pà wu nǝ̀ 
earnǝi raka, ko ɓǝa bangŋa ama ɓeɓwa bangga wun ce ka.” 

42Lang Bulǝs andǝ Barnabas à nda ban nying ndakpapi ka, ɓwapǝndǝa zǝmbǝia 
wia ama ɓǝa nyare a pwari Sabbat mana kǝ yiu ka, ɓǝa nea wia cau ɗǝm amur 
amǝnia yì agir ka. 

43Anzǝm mana ɓwapǝndǝa mesǝna ka, amǝ Yahudi pas andǝ aɓwana mana à 
paɓamuru aɓata kwaɗi mala amǝ Yahudi ka, à akrǝia ata Bulǝs andǝ Barnabas. 
Sǝ Bulǝs andǝ Barnabas ka, à kwarkiria ama ɓǝa lidǝmbǝa nǝ guli arǝ ɓwamuru 
mala Ɓakuli. 

Bulǝs nyare aban aɓwana mana amǝ Yahudi na raka 
44Pwari Sabbat yi karǝna ka, la pur kat à yì rambǝa aban okcau mala 
Mǝtalabangŋo. 



300 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

45Lang aɓwana-mǝgule mala amǝ Yahudi nǝ̀ sǝn aɓwabunda ka, kara mɓali 
pakkia wia, à kǝ makgir nǝ cau kat mǝnana Bulǝs bang ngga, à kǝ sanggì. 

46Pǝlǝa Bulǝs andǝ Barnabas nea wia nǝ mǝsǝkang-kangŋa ama: Wun amǝ 
Yahudi, wun nda mǝnana ɓoaro sǝm nǝ̀ bangga wun cau mala Ɓakuli peatu ka. 
Sǝ acemǝnana wu ɓinǝkini, sǝ wu lǝmndǝna ama wu gattini kum yilǝmu mana 
málá male pà kàm raka, adyan ngga sǝm ɗekina wun, sǝm nǝ̀ o aban aɓwana 
mana amǝ Yahudi na raka. 

47Acemǝnana mǝnia ka nda nzongcau mǝnana Mǝtalabangŋo tsǝka sǝm ama: 
“Ən tsǝngŋǝna wun, wu ndaka tǎlaban aban aɓwana a ɓanza, acemǝnana ɓǝ̀ 
ɓanza kat kum amsǝban.” 

48Lang aɓwana mana amǝ Yahudi na raka nǝ̀ o a na ka, kara banɓoaria wia, à kǝ 
ɓwangsǝki Mǝtalabangŋo ace cau male. Sǝ aɓwana mana kat Ɓakuli tàrria ace 
yilǝmu mana pà nǝ̀ mal raka, à paɓamuria, à duk amǝkwaɗi. 

49Cau mala Mǝtalabangŋo mǝsǝe akiban a nzali mǝno ka. 

50Pǝlǝa aɓwana-mǝgule mala amǝ Yahudi soakita aɓwana-mǝgule mala 
nggeala, andǝ aɓea amamǝna amǝgulo mala aɓwana mǝnana amǝ Yahudi na 
raka, mana à kǝ peri aban Ɓakuli ka. A tita pe Bulǝs andǝ Barnabas tanni, pǝlǝa 
à pǝria à puri ɓa nzali malea. 

51Sǝ yia amǝ'mishan ngga à kǝtǝri tu kusǝia, ɓǝ̀ lǝmndǝia wia ama à pusǝkina 
abuia, ɓǝ̀ mana kumia le ka nda amuria, pǝlǝa à kutio aban ká a Ikoniya. 

52Amǝkpata Yesu mana a Antiyok ka, à lumsǝ nǝ banɓoarnado andǝ Bangŋo 
Mǝfele. 

Amǝ Mishan 14 

Bulǝs andǝ Barnabas aɓa Ikoniya 
1A nggeala Ikoniya a bu-nzali Likoniya ka Bulǝs andǝ Barnabas kutio aɓa 
ndakpapi mala amǝ Yahudi, kǝla mana à pakkiyi ka. À bang cau mala Ɓakuli 
kam nǝ rǝcandǝa, sǝ mǝnia ka tsǝa amǝ Yahudi andǝ aɓwana mǝnana amǝ 
Yahudi na raka pas, à paɓamuria, à pǝlǝ amǝkwaɗi. 

2Sǝ amǝ Yahudi mana à paɓamuria raka, à soakita aɓwana mana amǝ Yahudi 
na raka, ɓǝa pǝlǝ arǝ amǝkwaɗi, ɓǝa ɓinǝ mǝsǝia. 

3Sǝ Bulǝs andǝ Barnabas ka à akrǝia abanì, a sau kam, aban hamnǝ cau 
ɓwamuru mala Mǝtalabangŋo nǝ rǝcandǝa. Ɓakuli lumsǝ cau malea, nǝ pea wia 
rǝcandǝa mala pakkia agir-ndǝlǝki andǝ agir-gyambǝliban, lǝmndǝia aɓwana 
ama, cau male mana à banggia wia ka, mǝsǝcau na. 

4Sǝ aɓwana mana a mǝnia yì nggeala ka, à gau banì ɓari: aɓea ɓwana ka à nda 
ta amǝ Yahudi, sǝ acilia ka à nda ta amǝ'mishan. 

5Pǝlǝa aɓea aɓwana mana amǝ Yahudi na raka, andǝ aɓea amǝ Yahudi, nǝ 
pu'nzǝm mala aɓwana-mǝgule mala nggeala ka, à kurkunia amur amǝ'mishan, 
à nǝ̀ pakkia wia mǝɓane, à nǝ̀ ɓukkia nǝ atali. 

6Lang ce nǝ̀ yia kpa a kir amǝ'mishan ngga, kara à ɓangŋa à o arǝ anggea-là 
Listǝra andǝ Dabe mala amǝ Likoniya, andǝ cili bum-ban mana kàrǝì ban mǝno 
ka. 

7Akano ka, à lidǝmbǝa nǝ hamnǝ Cau Amsǝban. 

Bulǝs andǝ Barnabas aɓa Listǝra andǝ Dabe 
8A Listǝra ka, ɓeɓwa nakam gbakǝri arǝ akusǝi, anggo sǝ à ɓǝli, mwam gya àkǝ̀ 
pwari ɗang. 

9Yì ka, do kǝ kwaki kiri arǝ cau mana Bulǝs kǝ na ka. Bulǝs sǝni kyap-kyap, kara 
sǝlǝ ama ɓwabure ka, ndanǝ paɓamuru mana karǝna ɓǝa twaliban rǝkwana ka, 

10pǝlǝa Bulǝs loasǝ gi kpǝm, ne wi ama, “Lo cam amur akusǝo!” Anggo, sǝ ɓwa 
man lo yàl a kuli, pǝlǝa tita gya. 

11Lang ɓwabunda sǝnǝna gir mana Bulǝs pe ka, kara à tita mak zwalo nǝ kun 
Likoniya malea ama, “Aɓakuli pǝlǝna aɓwapǝndǝa, ndya à sulǝo aban sǝm 
ngga!” 

12Pǝlǝa à eare ama Barnabas ka nda mǝɓakuli mala amǝ Gǝrik mana à tunǝki 
ama Zǝyos ka. Sǝ Bulǝs ka à pe wi lullǝu ama Hamis, acemǝnana yì ka, nda 
murǝm nacau ka. 

13Sǝ pǝris mala Zǝyos, mana ndàperi male na tu anzǝm la ka, yiu nǝ ajamnda 
andǝ anlang pwasǝobondo a kun njar kutio aɓa nggeala. Yinǝia ace mǝnana yì 
andǝ ɓwabunda ka, à kǝ earce ama à nǝ̀ pwan meal ajamnda mǝno ka, à nǝ̀ 
ɗarǝna amǝ'mishan nǝia. 

14Lang ɓa ce yi kpa akir amǝ'mishan, yì Barnabas andǝ Bulǝs ka, kara à sànggi 
agir-nggurǝu malea, à kutia mire aɓalǝ aɓwabunda, nǝ zwalo a kunia ama: 

15Wun aɓwana, palang sǝ wu kǝ pak mǝnia yì gir ka? Sǝm gbal ka sǝm ndaka 
ɓwapǝndǝa kǝla wun. Sǝm yina wun nǝ Cau Amsǝban mala Ɓakuli. Cau mǝnana 
ama ɓǝ̀ wu nying kpata amǝnia yì agir mǝɓane mǝnana à panǝ yilǝmu raka. Wu 
nyare aban Ɓakuli mana nǝ yilǝmu, yì ɓwa mǝnana pusǝ kuli, andǝ nzali, andǝ 
nggeamur andǝ agir mǝnana aɓalǝia kat ka. 

16A pwaryan ngga, ɗeki aɓwana a ɓanza ɓǝa pak gir mana bumia kania wia ka, 

17sǝ kat andǝ amǝno ka, nying ɓamuri aɓa ɗwanyi gir mana nǝ̀ nakuni aban 
aɓwana ama yì ka, ndakam, andǝ lǝmndǝ pě mǝɓoarne male abania ka ɗang. Kǝ̀ 
pa wun mbulo andǝ agir-soro mǝɓoarne, ɓǝ̀ kunì karǝna ka. Sǝ kǝ pa wun 
girlina andǝ ɓabum banɓoarnado. 

18Sǝ kat andǝ amǝno yì acau a Barnabas andǝ Bulǝs banggia wia ka, kwanbi 
ɓwabunda sǝ à nying ɗárǝia. 

19Aɓea amǝ Yahudi pur nǝ Antiyok (a bu-nzali Pisidiya) andǝ Ikoniya, à yì nun 
ɓwabunda a bui malea. Pǝlǝa à ɓukki Bulǝs nǝ atali, à nunggi, à pusǝì, à kya turi 
anzǝm nggeala, à kǝ sǝni kǝla wuna. 

20Lang amǝkwaɗi yi karǝì aɓalǝu ka, kara par bui lo nyare kutio aɓa nggeala. 
Ɓe banfana ka, yì andǝ Barnabas, à lo, à kutio a Dabe. 

Amǝ'mishan nyare aban ka Antiyok mala Suriya 
21Bulǝs andǝ Barnabas hamnǝ Cau Amsǝban a Dabe. À kum aɓwana kam pas 
mana à pǝlǝ amǝkpata Yesu ka. Pǝlǝa à nyare a Listǝra, andǝ Ikoniya, à kya kutio 
a Antiyok mana aɓa bu-nzali Pisidiya ka. 

22À camarǝ pe amǝkwaɗi rǝcandǝa, à kǝ kwarkiria ama, ɓǝa lidǝmbǝa nǝ 
paɓamuru malea. À kǝ kasǝ ɓalǝia nǝ mǝnia yì cau ka ama, “Dumǝna pup sǝm 
nǝ̀ nu tanni ɗàngɗáng, sǝ sǝm nǝ̀ kutio a Domurǝm mala Ɓakuli.” 

23Bulǝs andǝ Barnabas twal aɓwana-mǝgule mǝnana à cia amur amǝkwaɗi a 
koya ikǝlisiya ka. Nǝ hiwi andǝ gilmur, à tsǝk aɓwana-mǝgule mǝnia aɓata 
yalban mala Mǝtalabangŋo mana à guli a rǝi ka. 

24Pǝlǝa a Bulǝs andǝ Barnabas nyar nǝ nzǝmia nǝ ɓa bu-nzali Pisidiya, à yì puri 
wi a kutio a bu-nzali Pamfiliya. 

25À yì hamnǝ Cau Amsǝban a Parga, pǝlǝa à sulǝo aban ká Ataliya. 

26À nying Ataliya ka, à kutia waru sǝ à samsǝa aban ká a Antiyok mala bu-nzali 
Suriya, aban mǝnana à tita gya malea kam ngga, àkǝ̀ ban mǝnana à cia aɓata 
ɓwamuru mala Mǝtalabangŋo, ɓǝa kya turo mǝno ado à kǝ nyari pe ka. 

27Lang à bingŋǝna ka, pǝlǝa à rambǝa amǝkwaɗi abanɓwáná, sǝ à banggia wia 
agir mǝnana kat Ɓakuli pe nǝ ta buia, andǝ njar mala paɓamuru mǝnana Ɓakuli 
mǝnmbi aɓwana mana amǝ Yahudi na raka gbal. 

28Pǝlǝa à do, bania sau kano a tarǝia andǝ amǝkwaɗi. 

Amǝ Mishan 15 

Dokpapi mala amǝkurcau a Urǝshalima 
1Aɓea amǝkwaɗi pur a nzali Yahudi à yiu à Antiyok a bu-nzali Suriya. À tita kani 
amǝkwaɗi ama, “Ɓǝa kasǝa wun ɓata wun, kǝla mana Nggurcau mala Musa kànì 
raka, pa wu nǝ̀ kum amsǝban ɗang.” 

2Bulǝs andǝ Barnabas ka à earnǝ mǝnia yì kanigir ka ɗang, à makgir kǝrkǝr 
andǝ amǝno yì amǝ Yahudi ka. A masǝlǝate ka, à yì eare ama ɓǝa tasǝ Bulǝs, sǝ 
Barnabas, andǝ aɓea amǝkwaɗi ɓǝa kya Urǝshalima ɓǝa kya kum amǝ'mishan 
andǝ aɓwana-mǝgule amur ikǝlisiya, ɓǝa ok kunia amur mǝnia yì cau ka. 

3Pǝlǝa ikǝlisiya, yì amǝkwaɗi tasǝia aban ká. À ara aɓalǝ abarìban Fonishiya 
andǝ Samariya à kǝ nea amǝkwaɗi cau mala pǝlǝa mala aɓwana mǝnana amǝ 
Yahudi na raka aban Ɓakuli. Bum amǝkwaɗi pwasǝo nǝ ok mǝnia yì cau ka. 

4Lang à yina a Urǝshalima ka, amǝkwaɗi andǝ amǝ'mishan andǝ aɓwana-
mǝgule amur amǝkwaɗi gingsǝia. Pǝlǝa yia ka à twal gir mǝnana kat Ɓakuli pak 
nǝia aɓa gya malea ka, à banggia wia. 

5Sǝ aɓea amǝkwaɗi amǝ Yahudi mana à nda bui mala amǝ Farisi ka, à lo à came, 
à na ama, “Aɓwana mana amǝ Yahudi na raka, mana à pǝlǝ amǝkwaɗi ka, 
dumǝna púp à nǝ̀ kasǝia ɓatea, sǝ à nǝ̀ kpata Nggurcau mala Musa.” 

6Pǝlǝa amǝ'mishan andǝ aɓwana-mǝgule amur amǝkwaɗi yi do ace sǝnggi ɓa 
mǝnia yì cau ka. 

7Anzǝm naki acau pas ka, Bitǝrus lo came, sǝ nea wia ama: Wun 
amǝ'eamrǝarǝu, wu sǝlǝna ama aɓea apwari mǝno a kuti ka, Ɓakuli twalam 
aɓalǝ wun mǝ hamnǝ Cau Amsǝban aban aɓwana mana amǝ Yahudi na raka. 
Ɓakuli tasǝam ace mǝnana yia gbal ka, ɓǝa o, ɓǝa paɓamuria aban Yesu. 

8Ɓakuli mana surǝ ɓabum koyan ngga, yi lǝmndǝna ama, yì ka, angŋǝnia, 
acemǝnana pea wia Bangŋo Mǝfele kǝla mana pa sǝm ngga. 

9Ɓakuli lǝmndǝa sǝm earmuru sǝ ɓinǝ mǝsǝia ɗang, twalia wia aban acauɓikea 
malea, lak ɓabumia, acemǝnana à paɓamuria abani ka. 

10Sǝ palang ado, sǝ wu kǝ earce ama wu nǝ̀ karǝki Ɓakuli, nǝ tsǝki aɓwana 
mǝnia amǝ Yahudi na raka sǝ à pǝlǝ amǝkwaɗi ka, twalo mǝdǝmbǝre mana 
nggearǝ aká sǝm, ko sǝm nǝ ɓamurǝ sǝm ngga, sǝm gandǝ twale raka? 

11Mǝnia ka pà nǝ̀ pa anggo ɗang! Sǝm pa ɓamur sǝm sǝ Ɓakuli amsǝ sǝm nǝ 
ɓwamuru mala Mǝtalabangŋo Yesu, kǝla mana yia gbal ka à paɓamuria ka. 

12Koyana ka duk ɗǝong, lang Barnabas andǝ Bulǝs kutia nacau mala agir-
ndǝlǝki andǝ agir-gyambǝliban mana Ɓakuli pea nǝ buia aɓalǝ aɓwana mana 
amǝ Yahudi na raka. 

13Lang à malǝna na cau ka, Jemis pǝlǝ cau ama: Wu kwaki kir wun abanam, wun 
amǝ'eamrǝarǝu! 

14Shiman Bitǝrus no bǝl ɓa lang sǝ Ɓakuli ɗenyi nǝ aɓwana mana amǝ Yahudi 
na raka ka, mana lǝmndǝia wia ɓwamuru, twal aɓwana aɓalǝia ɓǝa duk amale 
ka. 

15Mǝnia yì paɓamuru mala aɓwana mana amǝ Yahudi na raka, nda kǝ ɓangna 
mǝnana amǝ'ɓangna mala Ɓakuli bangŋǝni ka. Kǝla mana à gilǝì aɓa Malǝmce 
ama: 

16“Anzǝm man ngga mǝ nǝ nyare sǝ mǝ nǝ yia ɓak ɓala mala Dauda mana kpa 
ka. Kat andǝa mani ama arki ka, mǝ nǝ ɓè ɗǝm, mǝ nǝ nyesǝi a kusǝì kǝla mana 
ɗiɗyal ka, 

17ace mǝnana aɓwana arǝ acilia nzali ka, ɓǝa alta Mǝtalabangŋo, yia aɓwana 
mana amǝ Yahudi na raka, mana ǝn tunǝia ɓǝa duk amem ngga. 

18Mǝnia ka Mǝtalabangŋo nǝ̀ bangŋa, yì ɓwa mana pusǝ amǝnia yì agir a 
banfana ɗiɗyal ka.” 

19Jemis lidǝmbǝa nǝ cau, na ama: A sǝne mem ngga, ɓǝ̀ sǝm ngga pea aɓwana 
mana amǝ Yahudi na raka, mana à kǝ pǝlǝ aban Ɓakuli ka, tanni ɗang. 

20Gir mana kutibanì ka, sǝm nǝ̀ gilǝ cautera, sǝm nǝ̀ banggia wia ama ɓǝa kǝa li 
girlina mana à pea alú ata ankúl ka ɗang. Ɓǝa puri ɓa kìɗìkì mala nongginǝban. 
Ɓǝa kǝa li nyam girkusǝu mana à pūrǝ meali nǝ pūrǝo ka ɗang, sǝ ɓǝa kǝa li 
nkila ɗang. 

21Ɓǝ̀ sǝm ɗenyi ama twal arǝ anza mana a pwaryan ngga, Nggurcau mala Musa 
ka, à hamǝna nǝi arǝ andakpapi mala amǝ Yahudi a koya nggeala ka, a koya 
Pwari Sabbat. 

Cautera aban ká aban amǝkwaɗi mana amǝ Yahudi na raka 
22Pǝlǝa amǝ'mishan, andǝ aɓwana-mǝgule amur amǝkwaɗi, andǝ cili ikǝlisiya 
mana a Urǝshalima ka, sǝni ka ɓoaro ɓǝa twal aɓwana aɓalǝia ɓǝa tasǝia à 
Antiyok, a tarǝia andǝ a Bulǝs andǝ Barnabas. À twal aɓwana ɓari ata aɓwana-
mǝgule amur amǝkwaɗi mana amǝkwaɗi kǝ pea wia gulo ka; ɓwa kǝla Yahuda 
mana à tunǝki ama Barsabas ka, sǝ Silas. 

23À tasǝia nǝ mǝnia yì cautera ka: Cau mǝnia ka pur aban sǝm, amǝ'mishan andǝ 
aɓwana-mǝgule amur amǝkwaɗi, amǝ'eam wun. Sǝm nggǝ tasǝ makkun aban 
amǝ'eamrǝarǝu kat, mana amǝ Yahudi na raka, mana à ndanǝ do a Antiyok, 
andǝ acilia aban aɓalǝ abu-nzali Suriya, andǝ Sǝlisiya ka. 

24Sǝm o ama aɓea aɓwana mana sǝm nǝ̀ turia raka, à pur aɓalǝ sǝm à yiu aban 
wun à yì zurǝi mur wun, à zunggǝli ɓabum wun nǝ acau mana à bang ngga. 

25Ace mani ka sǝm yì kpapi, sǝ nǝ́ eare ma'sǝm kat sǝ sǝm twal aɓwana sǝm 
turia aban wun, a tarǝia andǝa Barnabas andǝ Bulǝs, yia mana sǝm earkiyi acea 
raka. 

26Yia ka aɓwana na mǝnana à pa yilǝmia a cau mala turo mala Mǝtala sǝm Yesu 
Kǝrǝsti ka. 

27Sǝm ndya sǝm nggǝ tasǝa wun Yahuda andǝ Silas, mana à nǝ̀ bangga wun nǝ 
kunia yì cau mala agir mǝnana kat sǝm cia aɓa gilǝe ka. 

28Nǝ́ eare mala Bangŋo Mǝfele ka sǝm sǝni ka ndanǝ ɓoaro ɓǝ̀ sǝm ngga tsǝka 
wun twalo amur wun nǝ anzongcau pas mala amǝ Yahudi ama ɓǝ̀ wu kpatea ka 
ɗang. Kǝ amǝnia na wu nǝ̀ ɗenyinia ka: 

29Wu kǝa li girlina mǝnana à pea alú ka ɗang; wu kǝa li nkila ɗang; wu kǝa li 
nyam girkusǝu mana à pūrǝ meali nǝ puro ka ɗang; wu kǝa kutia pakkiagir 
kìɗìkì mala nonggi nǝ rǝarǝu ɗang. Ɓǝ̀ wu yal ɓamur rǝ wun arǝ amǝnia ka, wu 
pangŋa mǝɓoarne. Ɓǝ̀ rǝ wun pwalo. 

30Aɓwana mana à tasǝia ka, à wario a Antiyok, à kya rambǝa amǝkwaɗi mana 
abanì ka kat, sǝ à pea wia cautera mana à turia nǝi ka. 

31Lang à ɓalni ka, amǝkwaɗi lumsǝ nǝ banɓoarnado, nǝ cau ɓak ɓabum mana a 
turia wia ban nǝi ka. 

32Pǝlǝa Yahuda andǝ Silas, yia mǝnana nǝ ɓamuria ka amǝ'ɓangna mala Ɓakuli 
na ka, à sau kam aban kwarkir amǝkwaɗi, à kǝ ɓak ɓabumia nǝ acau pas. 

33Anzǝm mana à pakkina anonggeo zuku abania ka, amǝkwaɗi tsǝktea aban 
nyare a Urǝshalima, aban aɓwana mana à tasǝia ka, nǝ rǝpwala. 

34-35Sǝ Bulǝs andǝ Barnabas ka à akrǝia a Antiyok, yia andǝ aɓea aɓwana pas à 
kania aɓwana gir sǝ à hamnǝ cau mala Mǝtalabangŋo. 

Bulǝs gapi tarǝia andǝ Barnabas 
36Nǝ nzǝmo ka, Bulǝs ne Barnabas ama, “Fa sǝm nǝ̀ nyare arǝ ala mǝnana sǝm 
hamnǝ Cau Amsǝban mala Mǝtalabangŋo kam ngga, sǝm ngga sǝn lidǝmbǝa 
mala amǝkwaɗi mana à kǝ loa paɓamuria adyan tu ka.” 

37Barnabas ka earnǝ ce, sǝ earce ama à nǝ̀ o andǝa Yohana Markus. 

38Sǝ Bulǝs ka, ɓinǝ ce kpekpe, ama ɓǝ̀ kǝa ká atea ɗang, acemǝnana Yohana 
Markus ka ɗekia, nyare a Pamfiliya, lidǝmbǝa nǝ turo atea ɗang. 

39Kunia ɓua amur mǝnia yì cau kǝrkǝr, gandǝa à gau njar, à ginggia rǝia 
ɗàngɗáng. Barnabas twal Yohana Markus, a kutio a waru à o a luran Sayipǝrus. 

40Sǝ Bulǝs twal Silas à o andǝi. Amǝkwaɗi cia aɓata ɓwamuru mala 
Mǝtalabangŋo nǝ hiwi. 

41Pǝlǝa Bulǝs lidǝmbǝa nǝ gya a tarǝia andǝ Silas aɓalǝ abu-nzali Suriya andǝ 
Sǝlisiya, kǝ kwarkir amǝkwaɗi aban pea wia rǝcandǝa. 

Amǝ Mishan 16 

Timoti o ata Bulǝs andǝ Silas 
1Bulǝs andǝ Silas wario a nggeala Dabe, sǝ à kya kutio à o a nggeala Listǝra. 
Abanì ka ɓe mǝkwaɗi na kam lullǝi ama Timoti. Ngge yì Timoti gbal ka mǝkwaɗi 
na, ɓwa Yahudi, sǝ tarrí ka ɓwa Gǝrik na. 

2Amǝkwaɗi mana a Listǝra andǝ Ikoniya ka, à kǝ ɓwangsǝi yì Timoti. 

3Bulǝs earce nǝ̀ o a tarǝia andǝ Timoti aban turo, pǝlǝa kasǝi wi ɓate. Pe anggo 
ace mǝnana amǝ Yahudi mana à ndanǝ do arǝ abanì ka, à sǝlǝna ama tar Timoti 
ka ɓwa Gǝrik na. 

4Aɓa gya malea arǝ ala ka, à kǝ banggia amǝkwaɗi anzongcau mǝnana 
amǝ'mishan andǝ aɓwana-mǝgule mana a Urǝshalima earǝna amuria ace 
aɓwana mala acilia anzali ɓǝa kǝ kpatea ka. 

5Anggo sǝ amǝkwaɗi kum rǝcandǝa aɓa paɓamuru malea, sǝ à kǝ lakki koya 
pwari ka. 

Bulǝs kum sǝne aɓa bangŋo ace ká Masǝdoniya 
6Bulǝs andǝ aɓi amǝgya à o arǝ abu-nzali Firigiya andǝ Galati, acemǝnana 
Bangŋo Mǝfele earia wia ama ɓǝa hamnǝ cau a bu-nzali Asiya ɗang. 

7Lang à yina a nzong-nzali mala amǝ Misiya ka, à ɓariki ama à nǝ̀ kutio a bu-
nzali Bitiniya, nyare Bangŋo mala Yesu ɓinǝia wia, 

8pǝlǝa à ara aɓa bu-nzali Misiya, à dili aban ká a Tǝros. 

9A bu mǝno yì du ka, Bulǝs kum sǝnǝ aɓa Bangŋo; sǝn ɓeɓwa mala bu-nzali 
Masǝdoniya aban came, aban zǝmbǝi wi ama, “Yiu a Masǝdoniya, yiu bwala 
sǝm!” 

10Pǝlǝa sǝm lo aban ká a Masǝdoniya, acemǝnana sǝm sǝlǝna ama Ɓakuli na 
aban tunǝ sǝm ɓǝ̀ sǝm hamnǝ Cau Amsǝban aban aɓwana mana a bu-nzali 
Masǝdoniya ka. 

A Filipi ka Lidiya ak Yesu 
11Sǝm nying Tǝros a waru-mur aban ká a luran Samotǝres. Lang ban fana ka, 
sǝm yì bwal Niyapolis, la a kun nggeamur. 

12Akano ka sǝm eauwe a nza aban ká a Filipi, ɓe nggeala mǝgule mala bu-nzali 
Masǝdoniya aɓa nzali domurǝm mala amǝ Roma. Sǝm pakki aɓea anonggeo 
akano. 

13A pwari Sabbat ka sǝm puri ɓa nggeala, sǝm wario a kun nggeasala, aban 
mana sǝm nggǝ sǝni kǝla akàm sǝ amǝ Yahudi kǝ kpapi ace pak hiwi ka. Abanì 
sǝ sǝm do, sǝm na cau nǝ amamǝna mǝnana sǝm kumia aban rambǝa abanì ka. 

14Ɓe mɓwama mwashat aɓalǝ amamǝna mǝnana ok sǝm ngga, lullǝi ama 
Lidiya, ɓwa nggeala Tiyatǝra, mǝ makki anggurbyau mǝcande na. Yì ka, 
mɓwama na mana kǝ peri aban Ɓakuli pepe ka. Lang kwaki kiri aban ok sǝm 
ngga, Mǝtalabangŋo mǝn ɓabumi ɓǝ̀ ak cau mana Bulǝs kǝ na ka. 

15Anzǝm mana à pangŋǝni batisǝma andǝ amǝ ɓala male ka, pǝlǝa tunǝ sǝm ɓǝ̀ 
sǝm yiu a ɓala male; na ama, “Ɓǝ̀ wu earnǝ mim ama mǝ nda mǝkwaɗi mǝɓafoe 

aban Mǝtalabangŋo ka, wu yiu, wu sulǝo a ɓala mem.” Cam arǝ ɓuaki arǝ sǝm 
gandǝa sǝm eare. 

Bulǝs andǝ Silas aɓa ndàkurban a Filipi 
16A ɓe pwari, sǝm nda rǝ o aban pak hiwi ka, sǝm je sǝnǝ ɓe nsari, guro na. 
Ndanǝ kukwar a rǝì mǝnana kǝ pe wi sǝne, nǝ̀ gandǝ na gir mǝnana nǝ̀ kumban 
a dǝmbǝa ka. Yì ka, kǝ kumbi amǝtale gǝna kǝrkǝr nǝ ɓangnǝ-ɓangna. 

17Nsari man kǝ gya ata sǝm sǝnǝa Bulǝs, kǝ loasǝban, kǝ na ama, “Aɓwana 
mǝnia ka, à ndaka ɓwana mala Ɓakuli mana Karban kat ka! À nda aban hamba 
wun njar mana wu nǝ̀ kum auwa nǝi ka!” 

18Twal anonggeo pas camarǝ na cau mǝ'mwashati; gandǝa bum Bulǝs lullo sǝ 
pǝlǝa arǝ banggi kukwar mǝnana arǝ nsari ka ama, “Aɓa lullǝ Yesu Kǝrǝsti sǝ 
ǝn banggo, puri rǝ nsari man!” Kara kukwar puri rǝ nsarì àkǝ̀ banì. 

19Lang amǝtala guro-nsari man sǝlǝna ama ta kume malea kasǝna ka, kara à 
bwal Bulǝs andǝ Silas, à nunggia aɓalǝ aɓwana aban ká aban amǝ'talanzali a 
bankpapi mala la. 

20Lang à yina nǝia a ɓadǝmbǝ amǝɓashi ka, à kya na ama, “Aɓwana man ngga 
amǝ Yahudi na, sǝ à nda à kǝ yiu nǝ loasǝban aɓa la mǝgule ma'sǝm ngga! 

21À kǝ kania aɓwana agir mǝnana à nda ɗàng andǝ anzongcau ma'sǝm, sǝm 
mana sǝm ndaka amǝ Roma ka.” 

22Ɓwabunda yi ramǝna a rǝia amur Bulǝs andǝ Silas aban walkia. Pǝlǝa 
amǝɓashi tsǝa à sanggia agir-nggurǝu mǝnana arǝ Bulǝs andǝ Silas ka, sǝ à 
kwea nǝ nkamso. 

23Anzǝm mana à kwangnia kǝrkǝr ka, à kya turia aɓa ndàkurban, sǝ à tsǝk 
mǝyal ndàkurban ɓǝ̀ tsǝk kiri a rǝia pepe. 

24Mǝyal ndàkurban pa kǝla mǝnana à banggi wi ka, ram tea a tǝrta ndàkurban, 
pǝlǝa taka akusǝia arǝ agbǝla-nggun amǝdǝmbǝre. 

25Nǝ ɓadu ka Bulǝs andǝ Silas camarǝ pak hiwi, sǝ à kǝ tukia anggyal aban 
Ɓakuli, sǝ acili aɓwana mana à girria andǝia ka, à kwaki kiria à kǝ oea. 

26Anggo ka kara, nzali gǝggǝliki, tsǝk kusǝ ndàkurban dǝkǝri kǝrkǝr. 
Akunakurǝm mǝnggi kat, sǝ ansolo mana arǝ akusǝu andǝ abu koyan kat a 
ndàkurban ngga, à ɓunggio à sukki kat. 

27Mǝyal ndàkurban lo ndǝring, lang nǝ̀ sǝnban ngga, akunakurǝm kat ka, à 
mǝnggina. Aɓa ɗenyicau male ka twali ama, aɓwana mana à girria a ndà ka, à 
ɓangŋǝna à mesǝkina. Nda kwetǝ nggeabyau nǝ̀ wal ɓamuri. 

28Sǝ Bulǝs sà a rǝi ɓwam ama, “Came, kǝa wal ɓamuro ɗang! Sǝm ndakani kat!” 

29Mǝyal ndàkurban tunǝban ɓǝa yinǝi wi nǝ bǝsa. Pǝlǝa ɓangŋa kutio aɓa 
ndàkurban, kya kpa a ɓadǝm Bulǝs andǝ Silas, rǝì kǝ ɓǝla. 

30Pǝlǝa pusǝia à puro anza, sǝ ɗia ama, “Aɓwana-mǝgule, mana gir ni na mǝ nǝ 
pa sǝ mǝ nǝ kum amsǝban?” 

31À eari wi ama, “Paɓamuro aban Mǝtalabangŋo Yesu, sǝ a wu nǝ kum amsǝban, 
we wunǝ aɓwana mana aɓala mo ka.” 

32Pǝlǝa Bulǝs andǝ Silas ne wi Cau Amsǝban mala Mǝtalabangŋo, yì andǝ 
aɓwana mana aɓa ɓala male ka. 

33Àkǝ̀ mǝno yì bu du ka, mǝyal ndàkurban ɗenyi nǝia, lakki wia anpenye malea; 
sǝ yì andǝ koyana aɓa ɓala male ka, à pakkia wia batisǝma. 

34Pǝlǝa wari nǝ Bulǝs andǝ Silas a ɓala male, sǝ yi pea wia girlina. Yì andǝ amǝ 
ɓala male kat ka à lumsǝ nǝ bumpwasǝa, acemǝnana yia kat ka à angŋǝna 
Ɓakuli. 

35Ban fana ka, aɓwana-mǝgule mala la tur amǝ'munagara ɓǝa kya banggi mǝyal 
ndàkurban ama, “Ɓǝa nying amǝno yì aɓwana ka ɓǝa o.” 

36Pǝlǝa mǝyal ndàkurban ne Bulǝs ama, “Aɓwana-mǝgule mala la turban, ama 
ɓǝa na wun ama, wu o. Ace mani ka wu kyan caca!” 

37Sǝ Bulǝs pǝlǝa nea amǝ'munagara ama, “À kwak sǝm a mǝsǝ ɓwapǝndǝa 
bwāng, sǝ à pakka sǝm kǝ ɓashi ɗang, sǝ à nyare à oasǝ sǝm a ndàkurban, sǝm 
mǝnana sǝm nda ka amǝ Roma ka! Sǝ ado ka, à kǝ earce ama à nǝ̀ nying sǝm a 
sǝmbǝrǝa? Mǝnia ka pà nǝ̀ pak ɗang! Ɓǝa yiu nǝ nggearǝia, ɓǝa yi panzǝ sǝm!” 

38Lang amǝ'munagara kya banggia aɓwana-mǝgule mala la mǝnia yì cau, sǝ à yì 
sǝlǝ ama Bulǝs andǝ Silas ka, amǝ Roma na ka, ɓangciu bwalia. 

39Pǝlǝa aɓwana-mǝgule mala la lo à yiu a ndàkurban nǝ nggearǝia, à yiu a 
pwanmbi Bulǝs andǝ Silas nzali. Pǝlǝa à pusǝia, sǝ à zǝmbǝia wia ama ɓǝa o, ɓǝa 
nying nggeala. 

40Lang Bulǝs andǝ Silas nyingŋǝna ndàkurban ngga, à nyare a ɓala mala Lidiya. 
A kam ngga, à kya kum amǝkwaɗi, sǝ à ɓak ɓabumia. Anzǝm man ngga, sǝ à 
nying lê. 

Amǝ Mishan 17 

Tanni lo aɓa Tasalonika 
1Bulǝs andǝ Silas yi gya arǝ ala Amfipolis andǝ Apoloniya, à yì bwal Tasalonika, 
ban mǝnana ɓe ndakpapi mala amǝ Yahudi nakam ngga. 

2Kǝla mana pakkiyi ka, Bulǝs pǝlǝa kutio a ndakpapi mala amǝ Yahudi. Abanì 
ka, twal apwari Sabbat tārú, à camarǝ sǝnggi acau aɓa Malǝmce mala Ɓakuli 
andǝ aɓwana, 

3kǝ mǝnggi ɓalǝ acau, kǝ lǝmndǝia wia ama, Kǝrǝsti Mǝ'amsǝban ngga dumǝna 
púp nǝ̀ nu tanni sǝ nǝ̀ loapi ɓembe nǝ yilǝmu. Ɓǝsǝlǝi banggia wia ama, “Yì Yesu 
mana ǝn nggǝ hamnǝ ce ka, nda kǝ Kǝrǝsti Mǝ'amsǝban.” 

4Aɓea amǝ Yahudi kum jeban mala Ɓakuli a ɓabumia pǝlǝa à kpapi muria andǝa 
Bulǝs andǝ Silas. Anggo gbal sǝ aɓwana-mǝgule amamǝna andǝ aɓwana pas 
amǝ Gǝrik, mana à kǝ peri aban Ɓakuli ka, à pu ata Bulǝs andǝ Silas. 

5Sǝa ma, aɓea amǝ Yahudi ka mɓali pakkia wia, pǝlǝa à kum aɓwana amǝɓane 
aɓa limo, à rambǝia, sǝ à kutia zunggǝliban aɓa nggeala. À wari nǝ munǝo a ɓala 
mala Jasǝn, acemǝnana à nǝ̀ bwal Bulǝs andǝ Silas à nǝ̀ yinǝia a nza aban 
ɓwabunda ka. 

6Sǝ lang à kum Bulǝs andǝ Silas raka, à nunggi Jasǝn andǝ aɓea amǝkpata Yesu, 
à yiu nǝia aban amǝkurcau mala la. À camarǝ loasǝban nǝ gia a kuli ama, 
“Aɓwana mǝnia ka, à nda à kǝ yinǝ zunggǝli a bum ɓanza kat ka! À ndya ɗǝm à 
yiua zurǝi nggeala ma'sǝm ngga, 

7sǝ Jasǝn angŋǝnia a ɓala male. Aɓwana mǝnia kat ka à nyesǝ anzongcau mala 
Kaisar, yì murǝm mǝgule mala amǝ Roma ɓà, à kǝ na ama ɓe kǝ murǝm nakam, 
lullǝi ama Yesu.” 

8Lang amǝtala nggeala andǝ aɓwabunda nǝ̀ ok anggo ka, kara bumia lullo à lo 
aban loasǝban. 

9Amǝtala nggeala tsǝk Jasǝn andǝ acili amǝkwaɗi à mbwe boalo mana à kasǝ 
ace panzǝia ka, nda sǝ à nyingŋǝnia ɓǝa o ka. 

Bulǝs andǝ Silas a Biriya 
10Lang du pǝndǝna ka, amǝkpata Yesu tasǝ ta Bulǝs andǝ Silas a Biriya. À yì 
bwalǝna ka, à kutio a ndakpapi mala amǝ Yahudi. 

11Amǝ Biriya ka ɓealǝia ɓoaro kuti mala amǝ Tasalonika, acemǝnana à akcau 
nǝ rǝɓǝla. À kǝ̀ bǝlki ɓa Malǝmce a koya pwari ka, ace mǝnana à nǝ̀ sǝni ko cau 
mana Bulǝs bang ngga, nda kǝ mǝsǝcau. 

12Aɓwana pas aɓalǝ amǝ Yahudi akcau mala Ɓakuli; sǝ pas ata aɓwana-mǝgule, 
amamǝna andǝ aburana mala amǝ Gǝrik gbal ka, à paɓamuria à pǝlǝ amǝkwaɗi. 

13Lang amǝ Yahudi mana a Tasalonika ongŋǝna ama a Bulǝs na ban hamnǝ cau 
mala Ɓakuli a Biriya ka, à yiu abanì à yì soakita aɓwana kam pas, à lo loasǝban. 

14Amǝkpata Yesu lo tu, à tasǝ ta Bulǝs a kun nggeamur, sǝ Silas andǝ Timoti ka 
à ueo a Biriya. 

15Aɓwana mana à waria tsǝkta Bulǝs ka, à wari nǝi a la mana à tunǝki ama Atina 
ka, sǝ à nyare à yiu a Biriya. Bulǝs banggia wia ɓǝa ne Silas andǝ Timoti ama, 
ɓǝa lo tu, ɓǝa kya kumi a Atina. 

Bulǝs a Atina 
16Lang Bulǝs na ban kundǝ Silas andǝ Timoti a Atina ka, bumi kiɗiki kǝrkǝr arǝ 
sǝn mǝnia yì nggeala ka, lumsǝ nǝ ankúl. 

17Pǝlǝa kuti arǝ andakpapi aban bangcau nǝ amǝ Yahudi andǝ amǝ Gǝrik mana 
amǝ ɓanggi Ɓakuli na ka. Sǝ koya pwari gbal ka, kǝ bangcau a bankpapi mala la, 
nǝ aɓwana mǝnana kat à kǝ yiu abanì ka. 

18Aɓea amǝ sǝlǝe mala amǝ Epikiuriya andǝ amǝ Stoyik kutia makgir arǝ Bulǝs, 
acemǝnana Bulǝs nea wia Cau Amsǝban amur Yesu andǝ loapi ɓembe ka. Aɓea 
aɓwana aɓalǝia à ɗiban ama, “Mana gir ni na mǝ'loasǝban mǝnia kǝ earce ama 
nǝ̀ na le?” Sǝ aɓea aɓwana atea na ama, “Yì ka, sǝm nggǝ sǝni kǝla nda aban 
hamnǝ cau amur ankúl mala aɓea nzali.” 

19Pǝlǝa à twal Bulǝs, à yiu nǝi a ɓadǝmbǝ aɓwana-mǝgule, amǝkurcau mala lê, 
a ban mana à tunǝki ama, Ariyopagus ka, sǝ à ne wi ama, “Sǝm nggǝ earce ama 
sǝm nǝ̀ surǝ cau mala bǝsa kanigir mana a nakiyi cau amuri ka. 

20Aɓea agir mǝnana sǝm oeo a na cau amuria ka, sǝm surǝia ɗang. Aceì dupa 
sǝm abǝshe a kir sǝm, sǝ sǝm nggǝ earce ama sǝm nǝ̀ surǝ ɓalǝia.” 

21À bangŋa anggo acemǝnana amǝ Atina kat andǝ abǝri mana à nda aɓa mǝnia 
yì la ka, à kǝ mal pwari malea amur naki acau andǝ oki abǝsa acau. 

22Bulǝs pǝlǝa lo came a ɓadǝmbǝ aɓwana-mǝgule, amǝkurcau mala la, a 
Ariyopagus, sǝ bangŋa ama: Ən sǝni ama, wun, amǝ Atina ka, wu nda ka amǝ 
peri kǝrkǝr. 

23Lang mǝ ndaban gya aɓa la ma'wun ngga, ǝn sǝn aban peri ma'wun pas. Ən 
sǝn ɓe gyangŋan mana à gilǝ cau kam a rǝì ama, “Mǝnia ka Nda Ace Pagulo Aban 
Ɓakuli Mana Sǝm Surǝì Raka.” Ado ka, mǝno yì Ɓakuli wu kpakiyi ate sǝ wu 
surǝì raka, nda mǝnana mǝ nǝ na wun cau amuri ka. 

24Ɓakuli mǝnana pusǝ ɓanza andǝ agir mana a ɓalǝi kat ka, nda Mǝtala kuli 
andǝ nzali, sǝ yì ka, dukiyi a ndàperi mana à ɓe nǝ bu ɓwapǝndǝa ka ɗang. 

25Sǝ yì ka, alkiyita kǝgir a bu ɓwapǝndǝa mǝnana à nǝ̀ pe wi aɓa pakki wi turo 
ka ɗang, acemǝnana kǝ yì nda ɓwa mǝnana pākiyi yilǝmu, andǝ lin'ueo, andǝ 
agirbunda kat aban aɓwana ka. 

26Aɓa ɓwa mwashat sǝ pusǝ aɓwapǝndǝa ɗàngɗáng, amana à lumsǝ ɓanza kat 
ka. Kǝ yì na ɓara-ɓara kasǝ tite andǝ masǝlǝata anza malea, andǝ abu-ɓanza 
mana à nǝ̀ do kam ngga. 

27Ɓakuli pa anggo, ace mǝnana ɓǝ̀ ɓwapǝndǝa alte, nǝ tsǝkɓalǝu ama aɓa 
harǝkiban aban alte ka à nǝ̀ kumi. Kat andǝ amani ka, Ɓakuli ka nda tu aban ko 
yan ata sǝm ngga. 

28Acemǝnana “A ɓalǝi sǝ sǝm do nǝ yilǝmu, sǝm nggǝ gya, sǝ sǝm pa.” Kǝla mana 
aɓea amǝnggyal ma'wun bang ngga ama, “Sǝm gbal ka, sǝm ndaka muna male” 
ka. 

29Sǝ acemǝnana sǝm ndaka muna mala Ɓakuli ka, ɓǝ̀ sǝm ngga sǝni ama Ɓakuli 
na kǝla ɓǝ̀nzál mana à ɓeì nǝ bolo, ko tali, aɓa nyoule ko sǝlǝpe mala ɓwapǝndǝa 
ka ɗang. 

30Adó-ɗwanyi surǝ Ɓakuli mana ɗiɗyal ka, Ɓakuli tsǝk kir cea ɗang, sǝ a dyan 
ngga, kǝ bangŋa ama tsǝngŋǝna nzongcau, ɓǝa ɓwana kat a koya aban, ɓǝa 
nying acauɓikea malea, ɓǝa pwanzali abani. 

31Acemǝnana yì ka, tsǝngŋǝna pwari mana nǝ̀ ɓashi ɓanza nǝi aɓa mǝsǝcau, nǝ 
bu ɓwa mǝnana ci ka. Lǝmndǝna mǝnia yì ɓwa ka aban aɓwana kat, nǝ loasǝo 
mana loasǝi a ɓembe nǝ yilǝmu ka. 

32Lang à ok Bulǝs na cau mala loapi ɓembe nǝ yilǝmu ka, aɓea aɓwana aɓalǝia 
nyesǝ cau mǝnana Bulǝs bang ngga cau oalban na. Acilia ka à na ama, “Sǝm nggǝ 
earce ama she a ɓe kǝ pwari sǝ wu yi bangga sǝm cau ɗǝm amur mǝnia yì gir 
ka.” 

33Anggo sǝ Bulǝs nying ɓalǝia, bwal njar nǝ̀ o, 

34sǝ aɓea aɓwana ka, à o ata Bulǝs, à paɓamuria aban Mǝtalabangŋo. Aɓalǝ 
amǝnia yì aɓwana à paɓamuria ka, mwashat ka nda aɓalǝ amǝkurcau, à kǝ tunǝi 
ama, Diyonisiyos. Ɓe mɓwama na kam gbal aɓalǝia, lullǝi ama, Damaris, andǝ 
aɓea aɓwana. 

Amǝ Mishan 18 

Bulǝs a Korinti 
1Anzǝm mǝno ka, Bulǝs nying Atina pǝlǝa wario a Korinti. 

2Abanì sǝ kya kum ɓeɓwa Yahudi à kǝ tunǝi ama Akila, mǝnana à ɓǝli a bu-nzali 
Pwantus ka. Yì andǝ mami Pǝrisǝla ka, à pur a nggeala Roma, a nzali Italiya sǝ à 
yiu a dyan tu, acemǝnana Kǝlaudiyus, yì murǝm mǝgule mala amǝ Roma, pǝr 
amǝ Yahudi kat ɓǝa nying Roma. Bulǝs wario a sǝn a Akila andǝ Pǝrisǝla. 

3Sǝ acemǝnana turobu malea mala pakkia gumli na mwashat ka, Bulǝs do 
andǝia, à kutia pakki aturo a tarǝia. 

4A koya pwari Sabbat, pwari usǝlǝo mala amǝ Yahudi ka, Bulǝs kǝ wario a 
ndakpapi kǝ na cau nǝ amǝ Yahudi andǝ amǝ Gǝrik ace mǝnana nǝ̀ kumo nǝ̀ 
nunnia ɓǝa sǝlǝ ama Yesu ka, nda Mǝ'amsǝban. 

5Lang Silas andǝ Timoti nyingŋǝna bu-nzali Masǝdoniya, à yì bwalǝna ka, Bulǝs 
kara pa ɓamuri kat ace hamnǝ cau mala Ɓakuli. Camarǝ banggi amǝ Yahudi 
ama, Yesu nda Kǝrǝsti Mǝ'amsǝban. 

6Amǝ Yahudi ka à ɓinǝna à pa nǝ̀ ak cau mala Bulǝs ɗang. À camarǝ banggi wi 
acau mǝɓane. Bulǝs pǝlǝa kǝtǝri tu mana arǝ agir-nggurǝu male ka, ace mǝnana 
ɓǝ̀ lǝmndǝia wia ama yì ka, pusǝkina abui. Sǝ banggia wia ama, “Ɓǝ̀ nkila 
ma'wun, ueo amur wun. Ɓǝ̀ wu kutio a lu-bǝsa ka, wu nǝ̀ ɓua nǝ ɓamur rǝ wun! 
Mim ngga ǝn pusǝkina abuam. Twal ado aban ká a dǝmbǝa ka, mǝ nǝ o a hamnǝ 
cau aban aɓwana mana amǝ Yahudi na raka.” 

7Pǝlǝa Bulǝs nying ɓa ndakpapi, sǝ o kya do a ɓala mala ɓe mǝkpata Ɓakuli, à 
tunǝki ama Titiyus Yustus. Ɓala male ka sau nǝ ndakpapi ɗang. 

8Kǝrispus, ɓwamǝgule ndakpapi ka, paɓamuri aban Mǝtalabangŋo, yì andǝ 
amǝɓala male kat. Sǝ aɓwana pas a Korinti, mǝnana à ok cau mala Bulǝs ka, à 
paɓamuria aban Mǝtalabangŋo, pǝlǝa à pakkia wia batisǝma. 

9Aɓe fara nǝ du ka, Mǝtalabangŋo na cau nǝ Bulǝs aɓa sǝnǝ aɓa Bangŋo 
ama, “Ɓangciu ɓǝ̀ kǝa pakko ɗang, sǝ kǝa na ama a nǝ nying hamnǝ cau mala 
Ɓakuli ɗang, 

10acemǝnana mǝ nda to. Kǝ ɓwa pà kàm nǝ̀ pakko kǝgir ɗang. Aɓa nggeala 
mǝnia ka, mǝ ndanǝ aɓwana kam pas mǝnana à nǝ̀ paɓamuria abanam ngga.” 

11Nda Bulǝs lidǝmbǝa nǝ do a Korinti pǝla-mwashat nǝ cili, aban kania wia cau 
mala Ɓakuli ka. 

12Lang à tsǝngŋǝna Galiyo, ɓwa Roma a Nggwamna mala bu-nzali Akaya ka, 
aɓea amǝ Yahudi mana à ndanǝ do abanì ka, à kur kunarǝia à bwal Bulǝs, à wari 
nǝi a ɓadǝm Nggwamna ace ɓashi. 

13A na ama, “Ɓwabura man ngga ndaban ɓariki nǝ̀ pwan bum aɓwana ɓǝa kpata 
Ɓakuli a njar mana nda ɗàng andǝ gir mǝnana nggurcau ma'sǝm na ka!” 

14Bulǝs nǝ̀ mǝn kuni nǝ̀ na cau ka, kara Galiyo pǝlǝa arǝ amǝ Yahudi mana à 
warinǝ cau ka. Nea wia ama, “Wun amǝ Yahudi, ɓǝa pǝlǝ ama wu yiu nǝ ɓwa 
mǝnia ka ace ɓe kǝ cau mala gir mǝɓane mǝnana pa, ko nzongcau na ɓun ngga, 
ɓǝ́ ɓoaro mǝ nǝ pak munyi, mǝ nǝ kwaki kiram arǝ wun. 

15Sǝ acemǝnana ce ka nda amur aɗikiaban amur acau, andǝ alullǝu, andǝ 
anggurcau ma'wun ngga, wu mal nǝ ace nǝ ɓamur rǝ wun. Pa mǝ nǝ do mǝɓashi 
amur ulang agir kǝla amǝnia ka ɗang!” 

16Pǝlǝa tsǝa à pusǝia aɓa ndaɓashi. 

17Sǝ yia kat ka à pǝlǝ amur Sosǝtins, mǝyal mur ndakpapi, à bwali, à walki àkǝ̀ 
kun ndaɓashi. Sǝ ko kǝgir dǝurǝ Galiyo ɗang, ko bǝti. 

Bulǝs nyare o a Antiyok mala amǝ Suriya 

18Bulǝs do andǝ amǝkpata Yesu mana aɓa Korinti ka arǝ anonggeo pas. Pǝlǝa 
nyia, nǝ̀ o a bu-nzali Suriya. À kpapi gya a tarǝia andǝa Pǝrisǝla andǝ Akila. Lang 
à yì bingŋǝna Sǝnkǝriya, la a kun nggeamur ka, Bulǝs mwa muri ace mǝnana ɓǝ̀ 
lǝmndǝ ama yì ka, lumsǝna nzongcau mala amǝ Yahudi mǝnana twalo a ɓadǝm 
Ɓakuli nǝ̀ pe ka. Pǝlǝa à kutio a waru-mur aban ká. 

19Lang à yì bwal nggeala Afisu ka, Bulǝs nying a Pǝrisǝla andǝ Akila aɓa waru. 
Sǝ kutio wario a ndakpapi aban naki acau andǝ amǝ Yahudi. 

20Aɓea aɓwana aɓalǝia à zǝmbǝi Bulǝs, ɓǝ̀ pak anonggeo pas, sǝ ɓine. 

21Ndo nǝ̀ u ka, pǝlǝa nea wia ama, “Ɓǝ̀ Ɓakuli earǝna ka, mǝ nǝ nyare mǝ nǝ yiu 
aban wun.” Anggo sǝ kutio a waru nying Afisu, aban o. 

22Lang waru yi kpashina a kun mur a Kaisariya ka, Bulǝs sulǝo nǝ̀ kar a 
Urǝshalima aban makki amǝkwaɗi kun. Pǝlǝa bwal njar nyare o a Antiyok aɓa 
bu-nzali Suriya. 

23Anzǝm anonggeo bǝti a Antiyok ka, Bulǝs bwal njar, o arǝ aban aɓalǝ abu-
nzali mala amǝ Galati andǝ amǝ Firigiya, kǝ ɓak ɓabum amǝkwaɗi kat mana arǝ 
abanì ka. 

24A baku mǝno ka, ɓeɓwa Yahudi mana à tunǝki ama Apolo, mǝnana pur nǝ 
nggeala Alizandǝriya ka, yiu a Afisu. Yì ka, ɓwa na ndanǝ sǝlǝ nacau, sǝ surǝ 
Malǝmce mala Ɓakuli kǝrkǝr. 

25Acemǝnana yì ka, kum kanigir kǝrkǝr aɓa Njar mala Mǝtalabangŋo ka, nǝ 
ɓabum pina mǝgule sǝ kǝ hama andǝ kani aɓwana mǝsǝrǝ mǝsǝcau amur Yesu. 
Sǝ kat andǝ a mani ka, kǝ cau mala pa batisǝma mala Yohana na surǝ ce ka. 

26Pǝlǝa Apolo tita nacau nǝ rǝcandǝa a ndakpapi. Lang Pǝrisǝla andǝ Akila 
okcau mana kǝ na ka, à tunǝi à o andǝi a ɓala malea, à kya mǝnggi wi ɓa njar 
mala Ɓakuli pepe. 

27Lang Apolo bangŋǝna ama nǝ̀ o a Akaya ka, amǝkpata Ɓakuli ɓak ɓabumi ɓǝ̀ 
kyane. Pǝlǝa à gilǝ cautera aban ká aban amǝkwaɗi mǝnana a Akaya ka, ace 
mǝnana ɓǝa ak Apolo pepe ka. Lang bwalǝna Akaya ka, kya duk nggea gbasha 
mǝgule abanì, mǝnana aɓwana kum ɓwamuru mala Ɓakuli, à pǝlǝ amǝkpate ka. 

28Yì ka, gandǝ amǝ Yahudi mǝnana à lo makgir nǝi ka nǝ cau, aɓalǝ aɓwana 
mana à ram kat ka. Kǝ lǝmndǝia wia aɓa Malǝmce mala Ɓakuli ama, Yesu nda 
Kǝrǝsti Mǝ'amsǝban. 

Amǝ Mishan 19 

Bulǝs aɓa Afisu 
1Mǝnana Apolo na aɓa Korinti ka, Bulǝs twal bǝri gya arǝ abuban, kya puro a 
Afisu. Abanì sǝ kum aɓea amǝkpata Yesu, 

2sǝ ɗia ama, “Mǝnana wu pǝlǝ amǝ kpata Yesu ka, wu angŋǝna Bangŋo Mǝfele 
le?” À pe wi eare ama, “Awo, yale sǝm malaká ok ama Bangŋo Mǝfele nakam 
ɗang.” 

3Bulǝs ɗia ama, “Sǝ ya ulang batisǝma nani à pakka wun?” À pe wi eare ama, 
“Batisǝma mala Yohana.” 

4Pǝlǝa Bulǝs banggia wia ama, “Batisǝma mǝnana Yohana pak ka nda ace 
aɓwana mana à pwanzali, à nying acauɓikea malea ka. Sǝ ne amǝ Isǝrayila ama 
ɓǝa paɓamuria aban ɓwa mǝnana kǝ yiu a nzǝmi ka, mǝnana à tunǝki ama, Yesu 
ka.” 

5Lang à ongŋǝna anggo ka, pǝlǝa à pakkia wia batisǝma aɓa lullǝ Mǝtalabangŋo 
Yesu. 

6Pǝlǝa Bulǝs tsǝk bui amuria, kara Bangŋo Mǝfele sulǝo amuria, à nacau nǝ 
akún-takuli, sǝ à hamnǝ cau mala Ɓakuli. 

7Laki mala amǝnia yì aɓwana ka nda lum-nong-ɓari. 

8Anzǝm mǝno ka, Bulǝs twal zongŋo tārú kǝ wario aɓa ndakpapi, camarǝ ne 
aɓwana cau nǝ mǝsǝkang-kangŋa. Aɓa nakia cau andǝ aɓwana ka, kǝ ɓariki nǝ̀ 
nyesǝ ɓabumia arǝ do murǝm mala Ɓakuli amur aɓwana. 

9Sǝ aɓea aɓwana ka à candǝkicau à ɓinǝ paɓamuria, à kǝ naki acau mǝɓane 
amur Njar kpata Mǝtalabangŋo, a ɓadǝmbǝ aɓwana. Pǝlǝa Bulǝs ɗekia, pwan 
amǝkpata Yesu à o andǝia, sǝ a koya pwari ka kǝ sǝnggi ɓalǝ acau andǝia aɓa 
ndà-kanigir mala Tiranus. 

10Bulǝs lidǝmbǝa nǝ kanigir a mǝno yì ndà-kanigir ka, kya bwal pǝlǝa ɓari, sǝ 
ace mǝno ka aɓwana kat mana nǝ do a bu-nzali mala Asiya ka, amǝ Yahudi andǝ 
amǝ Gǝrik, à ok cau mala Mǝtalabangŋo. 

Amuna-burana mala Sǝkeva 
11Ɓakuli pak agir-ndǝlǝki mǝgule kǝrkǝr nǝ bu Bulǝs. 

12Ko nggearǝ ahankici andǝ agir-nggurǝu mǝnana à je nggurǝ Bulǝs ka, à twalia 
à wari nǝia aban amǝ rǝkwana, sǝ akwano malea kara à mala, sǝ akukwar puri 
rǝia. 

13Aɓea amǝ Yahudi na kam mǝnana à kǝ gya arǝ aban, aban pusǝkia kukwar arǝ 
aɓwana ka. À ɓariki gbal ama à nǝ̀ pak turo nǝ lullǝ Yesu à nǝ̀ pusǝ akukwar 
pale, nǝ nea wia cau ama, “Ən nggǝ sa arǝ wun aɓa lullǝ Mǝtalabangŋo Yesu 
mǝnana Bulǝs kǝ hamnǝi ka, wu puro.” 

14Amuna-burana tongno-nong-ɓari mala Sǝkeva, Pǝris Mǝgule mala amǝ 
Yahudi, à nda à pakki mǝnia yì gir ka. 

15Sǝ a ɓe fara à nda aban pa anggo, pǝlǝa kukwar nea wia ama, “Ən surǝ Yesu, 
sǝ ǝn sǝlǝna ce Bulǝs; sǝ wun ngga, wu ndaka yana?” 

16Sǝ ɓwa mǝnana nǝ kukwar a rǝì ka, yàlle kpa kwaria, walkia nǝ walo ana, nǝ 
rǝcandǝa mana kuti malea ka. Kara à tur kusǝia a mire à nying ɓala male, nǝ 
anpenye a rǝia, nǝ ɓārǝia. 

17Aɓwana kat mǝnana à ndanǝ do a Afisu ka, amǝ Yahudi andǝ amǝ Gǝrik, à ok 
ce mǝnia yì gir ka, kara ɓangciu bwalia kat, sǝ lullǝ Mǝtalabangŋo Yesu kum 
gulo kǝrkǝr. 

18Pas aɓalǝ aɓwana mana à paɓamuria, à pǝlǝ amǝkpata Yesu ka, à yiu à yì bang 
ce pakkia gir ɓealɓikea malea kwas. 

19Aɓwana pas mǝnana ɗiɗyal ka à kǝ pakki agir swarkiban nǝ aɓuri ka, à yiu nǝ 
amalǝmce mala agir monzǝo malea, à yì pisǝia a bǝsa a ɓadǝmbǝ aɓwana kat. 
Lang aɓwana yi kpapiki aboalo agir mǝno à pisǝia kat ka, boale lumsǝ 
mǝsǝboalo azǝrfa á-lumi-tongno. 

20Anggo nǝ rǝcandǝa sǝ cau mala Mǝtalabangŋo gulo, akiban kǝrkǝr. 

Loasǝban aɓa Afisu 
21Anzǝm amǝno yì agir ka, Bulǝs kum ɗenyicau a ɓabumi ama ɓǝ̀ kar aɓalǝ abu-
nzali Masǝdoniya andǝ Akaya sǝ ɓǝ̀ kutio ɓǝ̀ kyane a Urǝshalima. Na ama, 
“Anzǝm mana ɓǝ̀ ǝn warina a Urǝshalima ka, dumǝnam púp mǝ nǝ kutio, mǝ ká 
gbal a Roma.” 

22Nda gir mana tsǝa sǝ tasǝ Timoti andǝ Arasǝtus a Masǝdoniya, yia ɓari aɓalǝ 
aɓwana mana à kǝ bwali wi turo ka. Sǝ yì ka, do a bu-nzali Asiya banì ɓine sau 
zuku. 

23Àkǝ̀ ɓalǝ anonggeo mǝno ka, nggea loasǝban lo kǝrkǝr aɓa Afisu amur cau 
mala kpata Njar mala Mǝtalabangŋo. 

24Mǝnia yì loasǝban ngga tite nǝ ɓe mǝntul mana lullǝi ama Demitǝrǝyus, mǝ 
tulki amuna kurǝm mana à nda kǝla ndàperi mala ma-ɓǝ̀nzál Atimis, nǝ bolo-
ntul azǝrfa ka. Mǝnia yì nggali ka kǝ yinǝia amǝturoe boalo kǝrkǝr. 

25Pǝlǝa Demitǝrǝyus tunǝ kpapi mala aɓwana kat mǝnana à nda aɓa ulang 
mǝno yì turobu malea ka, sǝ nea wia ama: Wun aburana, wu sǝlǝ ama kume 
ma'sǝm ngga àkǝ̀ ban mǝnia yì turo sǝ sǝm nggǝ kumi. 

26A dyan ngga, wu nda wu kǝ sǝni sǝ wu kǝ oe nǝ akir wun, gir mǝnana mǝnia 
yì ɓwa à tunǝki ama Bulǝs kǝ pe ka. Nda ban na ama agir mǝnana aɓwapǝndǝa 
pe nǝ buia sǝ à kǝ peri abania ka, agir na à nǝ̀ peri abania ɗang ko bǝti, sǝ nda 
kǝ̀ pwan ɓabum ɓwapǝndǝa ka. Tsǝngŋǝnia à ɓwarkini tanjar akani aɓa Afisu 
andǝ bu-nzali Asiya kat. 

27Ɓangciu ma'sǝm ngga nda mǝnana ama, limo ma'sǝm no nǝ̀ kum lullǝu 
mǝɓane. Sǝ nggearǝ mǝno na nǝmurǝì ɗang, ndàperi mala ma-ɓǝ̀nzál mǝgulo 
mǝnana à kǝ peri abani, yì Atimis gbal ka, nǝ̀ duk gir mǝɓane; sǝ Atimis, yì ma-
ɓǝ̀nzál mǝnana ko yan a Asiya andǝ ɓanza kat kǝ peri abani ka, gulo male nǝ̀ 
kpa! 

28Lang à ongŋǝna cau man ngga, kara bumia lul kǝrkǝr, à loasǝ gia a kuli à kǝ na 
ama, “Atimis mala amǝ Afisu ka, mǝgulo na!” 

29Zuku ka, loasǝban mǝno akinaban, ɓa nggeala kat lo cam nǝ kusǝì. Ɓwabunda 
nyāri, à pur nǝ mire aban ká a bankpapi mala nggeala. À bwal aburana ɓari, 
Gayus andǝ Aristakus, aɓi amǝ gya mala Bulǝs, mǝnana à pur a Masǝdoniya sǝ 
à yiu ka. À nunggia à um nǝia a bankpapi. 

30Bulǝs nǝ ɓamuri ka earce ama nǝ̀ ká a ɓadǝmbǝ aɓwabunda aban kpapi nǝ̀ 
bangcau nǝia, sǝ amǝkpata Ɓakuli pǝrki. 

31Nggearǝ aɓwana-mǝgule mala la, mana à gyajam mala Bulǝs na ka, à teri wi 
cau ama, ɓǝ̀ kǝa na ama nǝ̀ kutio aɓa ban-kpapi ɗang. 

32Ɓwabunda mana ram ngga, à twalo à zurǝki nǝ loasǝban: aɓea aɓwana ka à 
kǝ na cau bang-bang amur ɓe gir, sǝ aɓea aɓwana gbal ka à kǝ na malea ɗang. 
Yale banggulea ka à surǝ gir mǝnana tsǝa sǝ à yiu à yì ram ngga ɗang. 

33Aɓea amǝ Yahudi ramta Alizanda a dǝmbǝa a ɓadǝm ɓwabunda ɓǝ̀ bǝlia wia 
ɓa ceì. Pǝlǝa Alizanda lǝmndǝì ɓwabunda bu ɓǝa duk kunia piu, sǝ ɓariki nǝ̀ na 
kuni, amur tǝr gir mana kumban ngga. 

34Lang amǝ Gǝrik mǝnana aɓa ɓwabunda yi sǝlǝ ama yì ka, ɓwa Yahudi na ka, 
kara à loasǝ gia kpǝm kunia mwashat aban na cau mǝ'mwashati ama: “Atimis 
mala amǝ Afisu ka, mǝgulo na!” Twalia bu-pwari ɓari à ndarǝ na mǝnia yì cau 
ka. 

35A masǝlǝate ka, mǝgilǝgir mala nggeala ɓariki tsǝk ɓwabunda à do kunia piu. 
Pǝlǝa na ama: Wun amǝla sǝm amǝ Afisu, ɓanza kat ka sǝlǝ ama nggeala mǝgule 
Afisu ka nda mǝyal ndàperi mala Atimis mǝgule andǝ tali rǝì mǝnana pur nǝ 
kuli sǝ yi kpa a nzali ka. 

36Kǝɓwa pà kàm nǝ̀ tǝmce amǝnia yì agir ka ɗang. Ace mani ka, wu nyesǝ ɓabum 
wun, wu kǝa pak kǝgir amur mire ɗang. 

37Wu yina nǝ amǝnia yì aburana ɓari ka akani, kat andǝ amani ama, à ɓun kun 
ndàperi ma'sǝm, à iu kǝgir kam ɗang, ko à na mǝɓane amur ma-ɓǝ̀nzál ma'sǝm 
raka. 

38Ɓǝ̀ Demitǝrǝyus andǝ amǝturo male ndanǝ cau mana à nǝ̀ na amur kǝɓwa ka, 
sǝm ndanǝ amǝɓashi andǝ apwari do ɓashi; ɓǝa ndanǝ ɓe kǝgir mana kwania 
arǝ kǝɓwa ka, à nǝ̀ gandǝ yinǝ ce. 

39Sǝ ɓǝ̀ ɓe kǝgir na kam ɗàng mǝnana wu earce wu nǝ̀ yinǝi ka, dumǝna púp à 
nǝ̀ na ce aban amǝ ɓashi, a ban-kpapi mala amǝla kat. 

40Kǝla mǝnana nda kam ado ka, mǝnia yì gir mǝnana kumban yalung ngga, 
tsǝngŋǝna sǝm aɓa ɓangciu ama, amǝtala nzali nǝ̀ gandǝ tsǝka sǝm cau mala 
loasǝ munǝo mala ɓwabunda. Acemǝnana sǝm pànǝ kun nacau sǝm nǝ̀ na tǝr 
gir mana yinǝ mǝnia yì came mala la andǝ zurǝki ka ɗang. 

41Lang mǝgilǝgir mala nggeala malǝna na cau man ngga, pǝlǝa mesǝ aɓwana 
mana à ram ngga à o. 

Amǝ Mishan 20 

Gya mala Bulǝs arǝ abu-nzali Masǝdoniya andǝ Akaya 
1Anzǝm mana loasǝkiaban malǝna ka, Bulǝs tunǝ amǝkwaɗi à yì rambǝa 
abanarǝia, pǝlǝa ɓak ɓabumia nǝ cau mala Ɓakuli, pea wia rǝcandǝa sǝ cia a 
ndà. Pǝlǝa nying banì kutio o a bu-nzali Masǝdoniya. 

2Lang gingna arǝ abumban aɓa mǝno yì bu-nzali aban ɓak ɓabum amǝkwaɗi nǝ 
cau mala Ɓakuli ka, pǝlǝa kutio wario a Gǝris mǝnana gbal à tunǝki ama bu-
nzali Akaya ka. 

3Abanì sǝ kya do pak azongŋo tārú. Lang Bulǝs mala nǝ̀ twal gya a waru nǝ̀ o a 
Suriya ka, yi ok ama aɓea amǝ Yahudi kùrna kunia amuri à nǝ̀ wal-lui a njar. 
Nda gir mǝnana tsǝa sǝ nyar a kusǝì twal nza, pǝlǝ nǝ njar ɓa bu-nzali 
Masǝdoniya ka. 

4Aɓea burana mǝnana à o ate ka à ndaka Sopata, muna mala Pirus ɓwa Biriya, 
andǝ Aristakus andǝ Sekundus amǝnana à pur nǝ nggeala Tasalonika ka. Gayus 
ɓwa Dabe, andǝ Tikikus andǝ Tǝrofimus, amana à pur a bu-nzali mala Asiya ka, 
à o ate gbal, yia andǝ Timoti. 

5Yia mǝnia tongno-nong-ɓari ka, à aka sǝm dǝmbǝa, mim Luka sǝnǝ Bulǝs, à o 
a waru-mur à kya kundǝ sǝm a Tǝros. 

6Sǝ sǝm twal gya nǝ kwar-nza sǝm o a nggeala Filipi. Akano anzǝm Lamsan mala 
Bǝredi mana Yist pa a rǝì raka, sǝm nggea kutio a waru-mur aban o a nggeala 
Tǝros. Anzǝm anongŋo tongno ka sǝm nggea kumia a Tǝros. Abanì sǝ sǝm pak 
limo mwashat. 

Masǝlǝata pak bǝri mala Bulǝs aban ká Tǝros 
7Nǝ pwari kpǝra a pwari Ladi ka, sǝm yì rambǝa a tarǝ sǝm aban li girlina. Bulǝs 
tita hami aɓwana cau, sǝ acemǝnana ɓǝ̀ ban kwarǝna ka nǝ̀ bwal njar nǝ̀ o ka, 
camarǝ na cau kya bwal ɓadu. 

8Apitǝla nakam pas à kǝ pa tǎlaban aban mǝnana sǝm kpapiyi kam a ndakuli ka. 

9Mǝ lagga mǝnana lullǝi ama Yutikus ka, nda ban do a ferang mala ndakuli. Sǝ 
lang Bulǝs camarǝ na cau ba ka, Yutikus ka ntulo kǝ aiki, yi kongŋǝna a ntulo 
kǝrkǝr, nda kara pur kano a ferang, a bu tāruia ndakuli mǝno ɓong-ɓong, yi kpa 
a nzali. À nǝ̀ yiu à nǝ̀ yia twali ka, lú na. 

10Pǝlǝa Bulǝs sulǝ a nzali, kya kūndǝo amur mǝ lagga, sǝ kùrrì a rǝì nǝ abui, na 
ama, “Ce ɓalǝ wun zuriki ɗang, ndanǝ yilǝmu!” 

11Pǝlǝa Bulǝs andǝ acili aɓwana nyare à o a ndakuli ɗǝm. Anzǝm mǝnana à lina 
girlina a tarǝia ka, Bulǝs lidǝmbǝa nǝ nea wia cau ba kwaro mala ban. Pǝlǝa 
bwal njar kutio o. 

12Sǝ à twal mǝ lagga à um nǝi a ɓala nǝ banɓoarnado kǝrkǝr, acemǝnana yilǝmi 
nyarǝna a rǝì ka. 

Bulǝs lo a Tǝros aban ká a Miletus 
13Pǝlǝa sǝm o amuria sǝm kya eauwe a waru sǝm samsǝa aban ká a Asos, aban 
mǝnana sǝm nggea twal Bulǝs a waru kam ngga. Yì Bulǝs ka eau ata sǝm a waru 
a Tǝros ɗang acemǝnana earce nǝ̀ kàr nǝ nza aban ká Asos. 

14Lang yiu yi kum sǝm a Asos ka, sǝm twali a waru sǝm kutio aban o a Mitǝlin. 

15Sǝm nying ban mǝno sǝm samsǝa aban o. Ba ɓe ban fana ka, sǝm yì bwal ban 
luran Kiyos. Ɓe ban fana ɗǝm ngga, sǝm samsǝa sǝm yì pur a luran Samos. Sǝm 
nying Samos ka, twal sǝm pwari mwashat sǝ sǝm yì bik là Miletus. 

16Amur njar aban ká Miletus ka, waru samsǝa yi kuti nǝ ban nggeala Afisu. Bulǝs 
ka angŋǝna dǝmbǝa twalǝna a ɓabumi ama pà nǝ̀ came a Afisu ɗang, ace 
mǝnana ɓǝ̀ kǝa kiɗiki pwari kǝrkǝr aɓa bu-nzali Asiya raka. Yì ka, nda mur larri 
nǝ̀ ngga bwal Urǝshalima, ɓǝ̀ nǝ̀ gandǝ pa ka ɓǝ̀ yi kum pwari Pakiɗire Pentikos. 

Bulǝs tsǝk aɓwana-mǝgule mala ikǝlisiya a Afisu a ndà. 
17A Miletus sǝ Bulǝs turban ata aɓwana-mǝgule mala ikǝlisiya mana a Afisu ɓǝa 
yiu ɓǝa yi kumi a Miletus. 

18Lang à yina ka, pǝlǝa nea wi ama: Wun ngga wu surǝna ulang do mem andǝ 
turo mǝnana ǝn pa aɓalǝ apwari mǝno kat mǝ nda aban wun ngga, tite àkǝ̀ 
pwari mǝnana ǝn yiu nǝi a bu-nzali Asiya ka. 

19Nǝ nyesǝɓamuru andǝ mǝrǝm a mǝsǝam sǝ ǝn pakki Mǝtalabangŋo turo, 
acemǝnana mǝ nda mǝguro male. Ən do nǝ gandǝrǝu aɓa nutanni mala agir 
mǝnana à yipam nǝ kurkunarǝu mala amǝ Yahudi mǝnana amǝkwaɗi na raka. 

20Wun ngga wu sǝlǝna ama aɓa hamnǝ cau mala Ɓakuli bwāng, mǝnana ǝn pe 
aɓalǝ aɓwana, andǝ kanigir arǝ aɓala ma'wun ngga, ǝn nying kǝgir mǝnana 
ɓoaro ɓǝ̀ ǝn bangga wun, mǝnana nǝ̀ bwala wun nggam ngga ɗang. 

21Ən banggi amǝ Yahudi andǝ aɓwana mana amǝ Yahudi na raka, nǝ nunkiru 
nǝma, dumǝna púp ɓǝa nyare aban Ɓakuli. Ɓǝa pǝlǝ nzǝmia arǝ acauɓikea 
malea, ɓǝa pwanzali, sǝ ɓǝa paɓamuri aban Mǝtalabangŋo Yesu. 

22Sǝ ado ka, mǝ ndo mǝ nǝ ká a Urǝshalima acemǝnana Bangŋo Mǝfele lǝmndǝ 
nam a banfana ama dumǝna púp ɓǝn kyane. Ən surǝ gir mǝnana nǝ̀ ngga 
kumam akano ka ɗang. 

23Kǝ gir mǝnana ǝn sǝlǝ ka nda mǝnana ama, a ko ya nggeala ǝn kuti kam ngga, 
Bangŋo Mǝfele kǝ nunkiram ama oasǝban a ndàkurban andǝ tanni na à kǝ 
kundǝam ngga. 

24Sǝ amur mani ka, ǝn twal yilǝmem a kun ɓe kǝgir ɗang. Mim ngga, gir mǝnana 
ǝn tsǝk muram a rǝì ka nda mǝnana ama ɓǝ̀ ǝn mal turo mǝnana Mǝtalabangŋo 
Yesu pam ɓǝ̀ ǝn pe ka, yì turo hamnǝ Cau Amsǝban mala ɓwamuru mala Ɓakuli. 

25Ən sǝlǝna ama wun mǝnana ǝn camarǝ gya aɓalǝ wun, aban hamnǝ cau mala 
Domurǝm mala Ɓakuli ka, kǝɓwa pà kàm aɓalǝ wun nǝ sǝnam ɗǝm ɗang. 

26Ace mani ka, mǝ nda ban na wun yalung ama, kǝ nkila mala kǝɓwa aɓalǝ wun 
pa a muram ɗang. 

27Acemǝnana kane kat mǝnana Ɓakuli ndanǝi a ɓabumi, sǝ kǝ earce ama ɓǝ̀ wu 
surǝì ka, ǝn nyar nǝ tam arǝ hamnǝ ce aban wun ɗang. 

28Wu yal ɓamur rǝ wun andǝ aɓwana mala Ɓakuli mǝnana Bangŋo Mǝfele pa 
wun a bu wun ɓǝ̀ wu ɗenyi nǝia ka. Wu do kǝla ayalgir amur domwan mala 
Ɓakuli, yì ikǝlisiya male, amǝkpate mǝnana kúria nǝ nkila mala Muni, mǝnana 
sukki amur nggun-gangndi ace amsǝia ka. 

29Ən sǝlǝna ama anzǝm mǝnana ǝn nyingŋǝna ban wun ngga, amǝkanigir-nyir, 
kǝla anvwa bondo mǝɓealɓike, à nǝ̀ yiu aɓalǝ wun, ace mǝnana à nǝ̀ kiɗiki 
domwan mala Ɓakuli, amǝkwaɗi ka. 

30Sǝ a nggearǝ ɓalǝ wun ngga, aɓea aɓwana nǝ̀ lo à nǝ̀ ɓosǝki kusǝ mǝsǝcau. À 
nǝ̀ kutia kanigir-nyir ace mǝnana à nǝ̀ kum aɓea aɓwana mǝnana à nǝ̀ swarkia 
ɓǝa pǝlǝ amǝkpata tea ka. 

31Ace mani ka, wu tsǝkir wun pepe! Wu ɗenyi ama, nǝ amǝrǝm a mǝsǝam, du 
andǝ pwari, mǝ nda aban kani ko yan ata wun ngga cau mala Ɓakuli kat ba 
apǝlǝa tārú. 

32Ado ka, ǝn nggǝ nying wun aɓa bu Ɓakuli ɓǝ̀ bwal wun sǝ ɓǝ̀ tamsǝ wun aɓa 
paɓamuru arǝ cau mala ɓwamuru male, mǝnana nǝ̀ gandǝ ɓak wun, nǝ̀ pa wun 
atsǝkbu mǝnana Ɓakuli ndanǝi ace aɓwana mana twalnia à dumǝna amale na 
ka. 

33Ən sham ma kǝ boalo mala ɓwa ko agir-nggurǝu male ɗang. 

34Sǝ wun, nǝ́ ɓamur rǝ wun ngga, wu sǝlǝna ama, nǝ́ abuam mǝnia ka, sǝ ǝn 
nggǝ kum girlina mǝnana mǝ nǝ li sǝnǝ aɓwana mana sǝm nda sǝnǝia ka. 

35Aɓa koya gir ǝn nggǝ pak ka, mǝ nda ban lǝmndǝa wun ama, aɓa pak turo 
mǝnana nkundǝr pa a rǝì raka sǝ sǝm nǝ̀ bwali aɓwana mana à pànǝi raka. Ɓǝ̀ 
sǝm ɗenyi nǝ acau mala Mǝtalabangŋo Yesu, mǝnana na nǝ ɓamuri 
ama, “Tsǝkbu mala Ɓakuli mana amur amǝ pa ɓoro ka nda kpǝm kuti do 
kúndǝo ɓǝa po.” 

36Lang Bulǝs malǝna na cau ka, pǝlǝa kūndǝo amur ankuni andǝia kat, sǝ à pak 
hiwi. 

37Yia kat à kutia ɓua nǝ mǝrǝm, à mǝn abuia à kǝ kurki Bulǝs a rǝia, sǝ à kǝ jeki 
nki nǝ kunia aban tsǝe a ndà. 

38Gir mǝnana pea wia ɓabumkiɗikea kǝrkǝr ka nda cau mǝnana Bulǝs banggia 
wia ama, à pà nǝ̀ sǝni ɗǝm raka. Anggo sǝ à kya tsǝkte a kun-waru mur. 

Amǝ Mishan 21 

Bulǝs wario a Urǝshalima 
1Anzǝm mana sǝm tsǝngŋǝna aɓwana-mǝgule mala amǝ Afisu à ndà ka, sǝm 
twal waru sǝm sarǝa aban ká a luran Kos. Ban fana ka, sǝm lo kano sǝm yì bwal 
luran Rodis, pǝlǝa sǝm yì kutio, sǝm wario a ɓe la a tunǝi ama Patara. 

2Abanì sǝ sǝm yì kum ɓe waru, mǝnana nǝ̀ ká a bareban Fonishiya, nda sǝm eau 
kam aban o ka. 

3Sǝm nda aban samsǝa aɓa nggeamur aban o ka, mǝsǝ sǝm yi kpa arǝ luran 
mala Sayipǝrus kuko, sǝm yi turi nǝ bu sǝm mǝnggare, sǝm lidǝmbǝa aban o. 
Sǝm yì kpashi a kunmur mala nggeala Taya, aɓa bu-nzali Suriya. Abanì sǝ 
amǝturo ɓa-waru sulǝ twalo. 

4Sǝm nggea alta amǝkwaɗi mǝnana abanì ka sǝm do atea limo mwashat. 
Bangŋo mala Ɓakuli lǝmndǝì amǝkwaɗi mǝno ka ama ɓǝa ne Bulǝs ɓǝ̀ kǝa na 
ama nǝ̀ ká Urǝshalima ɗang. 

5Sǝa ma lang pwari o ma'sǝm yi karǝna ka, sǝm lo sǝ bwal njar aban o. 
Amǝkwaɗi mǝno kat, aburana andǝ amamǝna andǝ amuna malea, à puro à 
tsǝkta sǝm a kunmur. Akano sǝ sǝm kat, sǝm kūndǝo sǝm pak hiwi. 

6Pǝlǝa sǝm tsǝk rǝ sǝm à ndà. Bulǝs andǝ sǝm, aɓi amǝgya ka, sǝm kutio a waru; 
sǝ yia ka à nyare a la. 

7Sǝm loapi Taya ka, sǝm yì came a nggeala Tolemayas. Sǝm makki 
amǝ'eamrǝarǝu kun, sǝ sǝm nong-mwashat abanì. 

8Ban fana ka, sǝm lidǝmbǝa aban o a nggeala Kaisariya. Akano ka, sǝm yì sulǝo 
a ɓala mala Filip mǝ hamnǝ Cau Amsǝban. Yì ka, nda mwashat aɓalǝ aburana 

tongno-nong-ɓari, mǝnana amǝkwaɗi twalia a Urǝshalima ace bwal ban turo 
gau girlina ka. 

9Yì ka, ndanǝ ansarina ine mǝnana ko yana atea ka ndanǝ ɓoro mala ɓangna; à 
kǝ bang cau mala Ɓakuli mǝnana Bangŋo Mǝfele lǝmndǝia wia ka. 

10Anzǝm mǝnana sǝm pakkina anonggeo pas akano a ɓala mala Filip ka, ɓe 
mǝɓangna mala Ɓakuli mǝnana à tunǝki ama Agabus ka, puro a bu-nzali Yahudi 
yi kum sǝm. 

11Yiu sǝ yi twal nggur-ɓunu mala Bulǝs, pǝlǝa kùr akusǝ ɓamuri andǝ abui nǝi. 
Pǝlǝa bangŋa ama, “Bangŋo Mǝfele na aban na ama, ‘Anggo sǝ amǝ Yahudi nǝ̀ 
ngga kùr mǝtala nggur-ɓunu mǝnia ka a Urǝshalima, sǝ à nǝ̀ twali à nǝ̀ pea 
aɓwana mǝnana amǝ Yahudi na raka.’ ” 

12Lang sǝm ok mǝnia yì cau anggo ka, sǝm kat mǝnana abanì ka, sǝm zǝmbǝi 
Bulǝs ama ɓǝ̀ kǝa na ama nǝ̀ ká a Urǝshalima ɗang. 

13Sǝ yì ka, na ama, “Mana wu pakkiyi anggo, wu tsǝk mǝrǝm a mǝsǝ wun, wu nǝ̀ 
ɓunggi ɓabumam? Yale kùrban na ǝn nakiyi ce ka ɗang, ko nggearǝ lú ka ǝn 
earǝna mǝ nǝ ngga wu, acau mala Mǝtalabangŋo Yesu.” 

14Lang sǝm yì sǝnǝni ama pa sǝm nǝ̀ gandǝ tamsǝe raka, nda sǝm ɗeki, sǝm na 
ama, “Ɓǝ̀ kànì mala Mǝtalabangŋo ɓǝ̀ lumsǝo.” 

15Anzǝm aɓea anonggeo ka, sǝm pwan atwalo ma'sǝm aban o a Urǝshalima. 

16Aɓea amǝkwaɗi mǝnana à pur a Kaisariya ka, à o ata sǝm gbal. À yì tsǝkta sǝm 
aban mǝnana sǝm nǝ̀ duk kam ngga, a ɓala mala Manason, ɓwa Sayipǝrus. Yì ka, 
mwashat na aɓalǝ amǝkwaɗi amǝdǝmbe. 

Bulǝs wario aban amǝ'eamrǝarǝu a Urǝshalima 
17Lang sǝm yì bwalǝna Urǝshalima ka, amǝ'eamrǝarǝu ak sǝm nǝ bumpwasǝa. 

18Ban fana ka, sǝm sǝnǝa Bulǝs sǝm wario aban Jemis, ace nacau nǝi. Aɓwana-
mǝgule mala ikǝlisiya kat ka, à nda abanì. 

19Anzǝm makkun ngga, Bulǝs bǝl ɓalǝ agir mwashat-mwashat, mǝnana Ɓakuli 
pea nǝ bu turo mishan male aɓalǝ aɓwana mǝnana amǝ Yahudi na raka. 

20À nǝ̀ ok mǝnia yì cau ka, à ɓwangsǝki Ɓakuli. Pǝlǝa à ne Bulǝs ama: Mǝ'eam 
sǝm Bulǝs, a sǝlǝna ama amǝ Yahudi mǝnana à pànà ɓamuria à angŋǝna Yesu 
ka, lakki malea na á-pas. Sǝ aɓa lakki malea mǝno kat ka, à ndanǝ bumpina arǝ 
kpata Nggurcau mala Musa. 

21Aɓea ɓwana yiu à yì banggi amǝ Yahudi amǝkwaɗi mǝnana akani a 
Urǝshalima ka cau amuro. À bang ama, we ka a kǝ kania amǝ Yahudi kat mǝnana 
a do a nzali mala aɓwana mǝnana amǝ Yahudi na raka, ɓǝa ɗeki kpata Nggurcau 

mala Musa. À na ama, weama ɓǝa kǝa kasǝ ɓata amunia ɗang, sǝ ɓǝa kǝa kpata 
kuncau mala amǝ Yahudi ɗang. 

22Mǝnana ado à nǝ̀ yia ok ama a yina ka, mana sǝm nǝ̀ pa? 

23Gir mǝnana ado sǝm nggǝ earce ama wu pak ka, ndya ani ka. Sǝm ndanǝ 
aɓwana ine kani mǝnana à twalǝna kana a ɓadǝm Ɓakuli ka. 

24O atea aɓa Ndàmǝgule, wu kpapi wunǝia aban pakki agir mala lak rǝǔ, agir 
mǝnana à kana à nǝ̀ pea ace mǝnana ɓǝ̀ Ɓakuli ea ka. Ɓǝ̀ pwari ɗarǝa mǝnana à 
nǝ̀ pe ace swaria wia muria yina ka, mbwekia wia boalo agir ɗarǝa mǝnana à nǝ̀ 
kasǝa abanì ka. Anggo sǝ ko yan ngga nǝ̀ sǝlǝ ama cau mǝnana yia à ok a muro 
ka, nyir na. À nǝ̀ sǝlǝa ama nggearǝ we ka a kǝ kpata Nggurcau mala Musa. 

25Ma mala aɓwana mǝnana amǝ Yahudi na raka, sǝ à pǝlǝa amǝkpata Yesu ka, 
sǝm tasǝnia wia cautera aban banggia wia gir mǝnana sǝm eare amuri ka. Sǝm 
bangŋǝna ama ɓǝa kǝa li girlina mǝnana à ɗarǝna alú nǝi ka ɗang, ɓǝa kǝa li 
nkila ɗang. Ɓǝa kǝa li nyam girkusǝu mǝnana à wali nǝ pūrǝki meali ka ɗang. 
Ɗǝm ngga ɓǝ̀ ɓwa ɓǝ̀ kǝa nong nǝ ɓwa mǝnana à malaká al rǝia andǝi raka ɗang. 

26Anggo sǝ Bulǝs, ban fana ka, twal aburana mǝno ine ka ate, sǝ yia a tarǝia à 
lak rǝia. Anzǝm mǝno ka, Bulǝs kutio aɓa Ndàmǝgule mala Ɓakuli sǝ banggi 
apǝris mala ɓa Nda anonggeo shen mǝnana nǝ̀ twali a cau mala gilǝki rǝia ka. 
Banggia wia pwari mana gbal à nǝ̀ yia pa ɓoro mala agirkusǝu mǝnana apǝris 
nǝ̀ ɗarǝna Ɓakuli nǝia, ace koya ɓwa nani atea ka. 

À bwal Bulǝs aɓa Ndàmǝgule mala Ɓakuli 
27Anonggeo tongno nong-ɓari mala mǝno yì gilǝki rǝia ka a malanǝ mala, sǝ 
aɓea amǝ Yahudi mǝnana à pur a bu-nzali Asiya ka, à sǝn Bulǝs aɓa Ndàmǝgule 
mala Ɓakuli. Pǝlǝa à swarkita ɓwabunda kat, kara à bwal Bulǝs. 

28À mak gawan bang-bang aban na ama, “Wun amǝ Isǝrayila! Wu bwala sǝm! 
Mǝnia yì ɓwa ka nda mǝnana kǝ kania aɓwana arǝ aban kat ɓǝa ɓǝsǝki amǝ 
Isǝrayila ka. Kǝ kania wia ɓǝa kǝa kpata Nggurcau mala Musa ɗǝm ɗang, sǝ ɓǝa 
kǝa pa gulo arǝ Ndàmǝgule mǝnia ka ɗǝm ɗang. Ndya yina nǝ aɓwana mǝnana 
amǝ Yahudi na raka aɓa Ndàmǝgule mala Ɓakuli, yi pǝndǝkina ce ban mǝfele 
mǝnia ka!” 

29(Yia ka à bangŋa anggo, acemǝnana à sǝn Tǝrofimus ɓwa Afisu a tarǝia andǝ 
Bulǝs aɓa nggeala, nda sǝ à twali ama Bulǝs warina nǝi aɓa Ndàmǝgule mala 
Ɓakuli ka.) 

30Ban zunggǝli aɓa nggeala kat, sǝ ɓwapǝndǝa purkio nǝ mire, à yì rambǝa. À yì 
gbami Bulǝs, à nunggi à pusǝì a nza nǝ Ndàmǝgule mala Ɓakuli, pǝlǝa à girki 
akun-nda a kaurǝa. 

31Amǝnia yì aɓwana ka, à nda ban ɓariki à nǝ̀ wal lú Bulǝs, sǝa ma cau yi bwal 
ban mǝsarǝban mala asoje mala amǝ Roma. À banggi wi ama, Urǝshalima kat 
ka gǝggǝlina. 

32Kara mǝsarǝban mala asoje lo tu, pwan asoje andǝ aɓea aɓwana-mǝgule 
malea, à ɓangŋa à yiu aban ɓwabunda. Lang aɓwana mǝnia sǝn mǝsarǝban 
mala asoje andǝ asoje mǝnana ate ka, kara à came, à nying buia arǝ walki Bulǝs. 

33Mǝsarǝban mala asoje yi bwal Bulǝs, bangŋa ama ɓǝa ta abui nǝ ansolo ɓari. 
Pǝlǝa ɗiban ama, “Yana nda man, sǝ mana ɗe pa?” 

34Aɓea ɓwana aɓalǝ aɓwabunda loasǝ gia aban na man, sǝ aɓea aɓwana kǝ na 
malea gbal ɗang. Sǝ acemǝnana mǝsarǝban mala asoje bwalta kǝgir mwashat 
mǝnana Bulǝs pak raka, pǝlǝa na ama ɓǝa um nǝ Bulǝs a banmǝcande mala 
asoje. 

35À yì bwalǝna ban-eauwe mǝnana à nǝ̀ eau nǝi aban ká aɓa banmǝcande ka, 
ɓwabunda twalo zunggǝli kǝrkǝr. À san rǝia aban ká arǝ Bulǝs à nǝ̀ wali, gandǝa 
asoje imsǝi a kwaru ace amsǝe a bu ɓwabunda mana nyāri a rǝi ama à nǝ̀ wal-
lui ka. 

36Ɓwabunda mǝno kpatea nǝ zwalo, à kǝ na ama, “Ɓǝa wali ɓǝ̀ wu!” 

Bulǝs bǝl kuni 
37Lang asoje mala nǝ̀ kuti nǝ Bulǝs aɓa ndà a banmǝcande malea ka, pǝlǝa ne 
mǝsarǝban mala asoje ama, “Mǝ nǝ gandǝ kum njar mǝ na cau nǝ we le?” Sǝ 
mǝsarǝban mala asoje ɗi, nǝ ndalǝki ama, “A kǝ ok kun Gǝrik le? 

38A nda ɓwa Masar mǝnana mbo lo aɓalǝ apwari mǝno nǝ mgbicau arǝ 
nggwamnati, pwan amǝ walki-alú á-ine ate nǝ agirmunǝo, um nǝia a ɓabondo 
ka re?” 

39Bulǝs na ama, “Awo, Mim ngga mǝ nda ɓwa Yahudi, a ɓǝlam a Tarsus, nggeala 
aɓa bu-nzali Sǝlisiya. Mǝ nda muna nggeala mǝɓoarne. Ən nggǝ zǝmbǝo 
nyinggam njar mǝ nea aɓwana mǝnia ka cau.” 

40Mǝsarǝban mala asoje pǝlǝa nyinggi wi njar ɓǝ̀ na cau. Bulǝs pǝlǝa came amur 
ban-eauwe, sǝ loasǝi aɓwabunda bui ama ɓǝa pwalo. Lang ban pwalǝna atea 
piu ka, Bulǝs pǝlǝa nea wia cau nǝ kun Ibǝru. 

Amǝ Mishan 22 

1Bulǝs na ama, “Wun amǝ'eambǝam amǝ Yahudi andǝ aɓwana-mǝgule ma'sǝm, 
wu kwaki kir wun wu ok cau mem!” 

2Lang à oe aban na cau nǝ kun malea, kun Ibǝru ka, kara ban nyare pwal atea 
piu-piu. Sǝ Bulǝs lidǝmbǝa nǝ na cau ama: 

3Mim ngga mǝ nda ɓwa Yahudi. À ɓǝlam a nggeala Tarsus aɓa bu-nzali Sǝlisiya, 
sǝa ma ǝn gulo, sǝ à kaniam gir akani a Urǝshalima aɓata Gamaliyel. À kaniam 
Nggurcau mala aká sǝm nǝ kwarkiru pepe, ɓǝn kpata anzongcau kat ko mǝye 
na ka. Ən pa ɓamuram gbal nǝ rǝɓǝla mǝgule ace pe Ɓakuli gulo aɓa ko mana 
ǝn pak ka, kǝla mǝnana wu pa, wun mǝnana ado kat akani ka. 

4Ən pea amǝ kpata Njar mala Mǝtalabangŋo tanni kǝrkǝr. Aɓea atea ka ǝn walia 
à wu tam-tam. Sǝ aɓea, aburana andǝ amamǝna ka, ǝn bwalkia ǝn turia aɓa 
ndàkurban. 

5Nggearǝ Pǝris mǝgule andǝ aɓwana male ka à nǝ̀ earnǝ mim ama mǝ ndaban 
na mǝsǝcau. Acemǝnana a buia sǝ ǝn nggǝ ak acautera aban ká aban aɓwana-
mǝgule amǝla-sǝm amǝ Yahudi mǝnana a Damaska ka. Tǝr wario mem ngga 
nda mǝnana ama, ɓǝn bwalki amǝ kpata Yesu, ɓǝn kurkia nǝ ansolo, ɓǝn yiu 
nǝia a Urǝshalima ace mǝnana ɓǝa yi pea wia tanni ka. 

Bulǝs bangcau amur je male andǝ Yesu andǝ ê 
6A ɓe fara mǝ nda mur njar aban ká, ǝn gbashina nggeala Damaska, nǝ pwari 
zǝkia. Kaniama ɓalǝam nǝ̀ kasǝ ka, kara nggea tǎlaban karara, pur nǝ kuli yi tá 
gumbǝlǝem. 

7Ən kasǝa ǝn kpa a nzali, sǝ ǝn ok giu aban nam ama, “Sawul, Sawul! Ace mana 
sǝ a kǝ pam tanni?” 

8Sǝ ǝn ɗiban nǝma, “A nda yana le, ɓwamǝgule?” Pǝlǝa nam ama, “Mǝ nda Yesu 
ɓwa Nazarat, mǝnana a kǝ pe wi tanni ka.” 

9Aɓwana mǝnana atam ngga, à sǝn tǎlaban sǝ à bwalta ɓa gir mǝnana giu 
nakiyiam ngga ɗang. 

10Sǝ ǝn ɗi ama, “Mana mǝ nǝ pak le Mǝtalabangŋo?” Pǝlǝa Mǝtalabangŋo nam 
ama, “Lo, o aɓa Damaska, akàm sǝ à nǝ̀ ngga no gir mǝnana kat a wu nǝ́ pak ka.” 

11Mǝno yì tǎlaban ngga kara ciem amǝsǝam duk nte. Aɓwana mǝnana sǝm nda 
sǝnǝia ka, à bwalam a buam à warinǝ mim aɓa nggeala Damaska. 

12Aɓa mǝno yì lamǝgule ka, ɓe kǝ ɓwabura na abanì à tunǝki ama, Hananiya; 
mǝ'ɓanggi Ɓakuli na, bwal nggurcau mala amǝ Yahudi nǝ paɓamuru tam-tam. 
Amǝ Yahudi mǝnana a Damaska kat ka, à kǝ pe wi gulo. 

13Yiu yi came a nkanggariam sǝ nam ama, “Mǝ'eambǝam Sawul, ak sǝnban mo!” 
Anggo àkǝ̀ banì amǝsǝam mǝnna, kara ǝn sǝni. 

14Pǝlǝa na ama, “Ɓakuli mala aká sǝm tàrrǒ ace mǝnana wu surǝ kànì male. 
Tàrno wu sǝn Ɓwa male Mǝɓealɓoarna, yì Mǝ'amsǝban, sǝ wu ok gi aban na 
cau. 

15Kǝ earce ama we ka, a wu nǝ duk mǝ'nakuni. A wu nǝ ne koya ɓwa ka gir 
mǝnana a o sǝ a sǝn ngga. 

16Sǝ adyan ngga, mana ɗǝm a kundǝkiyia? Lo, ɓǝa pakko batisǝma, pwanzali 
aban Mǝtalabangŋo ɓǝ̀ twalo ban acauɓikea mo.” 

Ɓakuli tunǝ Bulǝs ɓǝ̀ hamnǝ cau aban aɓwana arǝ anzali 
17Anzǝm man ngga ǝn nyare a Urǝshalima, sǝ mǝ nda ban pak hiwi aɓa 
Ndàmǝgule mala Ɓakuli ka, kara ǝn sǝn sǝna aɓa bangŋo. 

18Ən sǝn Mǝtalabangŋo Yesu nda rǝ banggam ama, “Lo, faro nying Urǝshalima, 
acemǝnana aɓwana man kani ka à pà nǝ̀ ak cau mǝnana a wu nǝ na a muram 
ngga ɗang.” 

19Pǝlǝa ǝn ne wi nǝma, “Mǝtalabangŋo, kǝla yia ka à sǝlǝna ama, a koya 
ndakpapi ka ǝn wario ǝn nggǝ bwalki amǝ kpato, ǝn nggǝ pea wia tanni. 

20Sǝ a pwari mǝnana à wal-lú mǝ'nakuno yì Itǝfanu ka, ǝn ear nǝ mǝno yì wal-
lú ka pepe. Mǝ nda kam aban came ǝn nggǝ tsǝkir anggea-daura mala aɓwana 
mǝnana à ɓukki à wali wu ka.” 

21Pǝlǝa Mǝtalabangŋo nam ama, “Kyane, acemǝnana mǝ nǝ turo kuko aban 
aɓwana mǝnana amǝ Yahudi na raka.” 

22Ɓwapǝndǝa kwaki kiri, yi bwal ban mǝnana Bulǝs na mǝnia yì cau ka, pǝlǝa à 
lo loasǝban nǝ giu kpǝm aban na ama, “Wu wali ɓǝ̀ wu! Yì ka, kārǝa ɓǝ̀ dum nǝ 
yilǝmu ɗang!” 

23Lang à ndaban makki'zwalo kǝrkǝr, à kǝ yasǝlǝki anggea-daura malea a kuli, 
à kǝ loasǝ tú a gung ka, 

24mǝsarǝban mala asoje tsǝa à kuti nǝ Bulǝs aɓa banmǝcande malea. Pǝlǝa 
bangŋa ama ɓǝa kwe ace mǝnana ɓǝa surǝ tǝr gir mǝnana tsǝa sǝ amǝ Yahudi 
lo nǝ zwalo a rǝì anggo ka. 

25À kurkina Bulǝs nǝ nggur ama à nǝ̀ kwe. Pǝlǝa ɗi soje mǝgulo mǝnana came 
abanì ka ama, “Nggearǝì ka, nggurcau mala nzali eara wun ama ɓǝ̀ wu kwak 
ɓwa nzali Roma mǝnana à malaká ɓashi wi, a kumi nǝ ɓe kǝ cauɓikea raka le?” 

26Lang soje mǝgulo man ok man yì cau ka, kara o aban mǝsarǝban mala asoje, 
kya ɗi ama, “Mana a kǝ earce ama a wu nǝ pa? Ɓwa mǝno ka, ɓwa nzali Roma 
na!” 

27Pǝlǝa mǝsarǝban mala asoje wario aban Bulǝs kya ɗi ama, “Nam, we ka, a nda 
ɓwa nzali Roma le?” Bulǝs eari wi ama, “E, mǝ nda ɓwa Roma.” 

28Mǝsarǝban mala asoje banggi wi ama, “Mim gbal ka, mǝ nda ɓwa Roma, ǝn 
mbwe boalo kǝrkǝr ace.” Pǝlǝa Bulǝs ne wi ama, “Sǝ mem ngga, mǝ nda ɓwa 
Roma a ɓǝlban.” 

29Kara asoje mǝnana àkǝ̀ earce pe Bulǝs tanni ka, à gbara à pusǝki abuia à nyi. 
Sǝ mǝsarǝban mala asoje ka, ɓangciu pakki wi lang ongŋǝna ama Bulǝs ka ɓwa 
Roma na, anzǝm mǝnana tsǝngŋǝna à kùrni ka. 

Amǝkurcau pakki Bulǝs ɓashi 
30Ban fana ka, mǝsarǝban mala asoje tsǝa ama agbani pǝris andǝ amǝkurcau 
mala amǝ Yahudi kat ɓǝa yi kpapi. Kǝ earce surǝ mǝsǝrǝ gir mana tsǝa sǝ à tsǝki 
wi cau a rǝì ka. Ace mani ka, tsǝa a panzǝ nsolo mǝnana à kùrna Bulǝs nǝi ka, sǝ 
tamsǝi a ɓadǝmbǝia. 

Amǝ Mishan 23 

1Bulǝs soa mǝsǝì arǝ amǝkurcau sǝ na ama, “Wun amǝ'eambǝam amǝ Isǝrayila! 
Mim ngga ǝn lumsǝna turo mem aban ká aban Ɓakuli, nǝ ɓabumam pwapwat 
yi puro a yalung.” 

2Kara Pǝris Mǝgule mǝnana à tunǝki ama Hananiya ka, nea aɓwana mǝnana à 
cam tu aban Bulǝs ka ama ɓǝa kwe a takiri. 

3Pǝlǝa Bulǝs ne wi ama, “Ɓakuli nǝ̀ kweo a takiro, yì we mǝnana a kǝ lǝmndǝ 
ɓamuro ama a nda mǝɓoarne sǝ aɓa mǝsǝcau ka a nda raka! A ndà ya ulang 
mǝɓashi nani, mǝnana à duk kana a kǝ pakkam ɓashi amur Nggurcau, sǝ we nǝ 
nggearǝo ka a kǝ yàl Nggurcau nǝ pa nzongcau ama ɓǝa kwem a takiram!” 

4Aɓwana mǝnana à came aban Bulǝs tu ka à banggi wi ama, “A sǝlǝ ama a 
ndaban sang Pǝris Mǝgule mala Ɓakuli!” 

5Bulǝs pǝlǝa earia wia ama, “Ace rǝwun, wun amǝ'eambǝam, ǝn sǝlǝ nǝma yì 
ka, Pǝris Mǝgule na ɗang. Acemǝnana Malǝmce na ama, ‘A pa wu nǝ na mǝɓane 
amur murǝm mala aɓwana ma'wun ɗang.’” 

6Lang Bulǝs yi sǝlǝ ama aɓea aɓwana ata amǝkurcau mǝno ka amǝ Saduki na 
sǝ acilia ka amǝ Farisi na ka, pǝlǝa loasǝ gi a kuli na ama, “Wun amǝ'eambǝam! 
Mǝ nda ɓwa Farisi, kǝla mǝnana akêm ngga amǝ Farisi na ka. À kǝ pakkam ɓashi 
yalung acemǝnana tsǝkɓalǝu mem ngga nda aɓa lo mala alú nǝ yilǝmu!” 

7Lang bangŋǝna anggo ka, kara amǝ Farisi andǝ amǝ Saduki tita munǝo a 
rǝarǝia, sǝ kpapi gau banì ɓari. 

8Amǝ Saduki ka à kǝ na ama ɓwapǝndǝa pa nǝ̀ loapi ɓembe anzǝm lú ɗang, 
amǝturonjar ko abangŋo gbal ka à pà kàm ɗang. Sǝ amǝ Farisi ka à ear ama 
amǝno kat ka à ndakam. 

9Loasǝban lo kǝrkǝr a rǝarǝia, sǝ aɓea amalǝm nggurcau mǝnana à nda ata amǝ 
Farisi ka, à lo, à kutia makgir mǝcande. À bangŋa ama: “Sǝm sǝn kǝgir mǝɓane 
mǝnana ɓwa man pe ka ɗang! Ear ka bangŋo, ko mǝturonjar na ne wi cau ka!” 

10Lang mǝsarǝban mala asoje sǝn cau kǝ gulki ka, ɓangciu bwali, acemǝnana à 
kǝ nunggi Bulǝs, ndo à nǝ̀ tsǝki wi pengye. Pǝlǝa tsǝk asoje ɓǝa sulǝo ɓǝa kya 
amsǝi a ɓabuia nǝ rǝcandǝa, ɓǝa nyesǝi a banmǝcande mala asoje. 

11Àkǝ̀ bu du mǝno ka, Mǝtalabangŋo lǝmndǝrǝi aban Bulǝs sǝ na ama, “Ɓǝ̀ 
ɓangciu ɓǝ̀ kǝa pakko ɗang! Kǝla mǝnana a na cau mem a Urǝshalima ka, 
dumǝna ama anggo sǝ a wu nǝ ngga nakunam a Roma gbal.” 

À kurkun à nǝ̀ wal-lú Bulǝs 
12Ban nǝ fa ka, aɓea amǝ Yahudi yi kurkunarǝia à na ama, à pà nǝ̀ li girlina ko à 
nǝ̀ nu kǝgir ɗang, she ɓǝa walna lú Bulǝs ka. 

13Aɓwana mǝnana à kurkunia ka lakki malea kuti lumi-ine. 

14Nda à wario aban agbani pǝris andǝ aɓwana-mǝgule à bangŋa ama, “Sǝm 
kanagìr ama pa sǝm nǝ̀ tsǝk kǝgir a kun sǝm ɗang she ɓǝ̀ sǝm walna lu Bulǝs 
ka. 

15Ace mani ka, wun andǝ amǝkurcau wu turban nǝ cau aban mǝsarǝban mala 
asoje Roma ɓǝ̀ yiu nǝ Bulǝs aban wun ɗǝm. Wu lǝmndǝì wi kǝla wu ndaban 
earce wun nǝ̀ sǝnggi cau male kam pepe. Sǝ sǝm ngga sǝm nǝ̀ kumsǝi wi a njar 
sǝm nǝ̀ wal-lui.” 

16Lang mǝkina Bulǝs ok ce gir mǝnana à earce à nǝ̀ pakki Bulǝs ka, pǝlǝa wario 
a banmǝcande mala asoje kya ne Bulǝs ce. 

17Bulǝs pǝlǝa tunǝ ɓe soje mǝgulo ne wi ama, “Kyan nǝ lagga man aban 
mǝsarǝban mala asoje, ndanǝ ɓe cau mǝnana nǝ̀ ne wi ka.” 

18Pǝlǝa soje mǝgulo man twali, sǝ wari nǝi aban mǝsarǝban malea kat, kya ne 
wi ama, “Bulǝs mǝnana à kùrrì ka, nǝ̀ nam ama ɓǝn yiu nǝ lagga man a bano, 
acemǝnana ndanǝ ɓe cau mǝnana ɓoaro ɓǝ̀ banggo ka.” 

19Mǝsarǝban mala asoje pǝlǝa bwali um nǝi a nkanggariban, sǝ ɗi ama, “Mana 
a kǝ earce nam ɗe?” 

20Mǝkina Bulǝs pǝlǝa ne wi ama, “Aɓwana-mǝgule mala amǝ Yahudi kùrna 
kunarǝia, à nǝ̀ yiu a zǝmbǝo li ama wu kyan nǝ Bulǝs aban amǝkurcau. À nǝ̀ 
lǝmndǝa kǝla amǝkurcau kǝ earce à nǝ̀ ɗiki à nǝ̀ ok mǝsǝcau pepe a kuni. 

21Ce a earcau malea ɗang, acemǝnana aɓwana kuti lumi-ine mǝnana à nǝ̀ 
kumsǝi wi ka. À kanagìr ama à pà nǝ̀ tsǝk kǝgir a kunia ɗang, she ɓǝa walna lú 
Bulǝs ka. Ado ka, à gilǝna rǝia, eare mo na ado a kundǝki ka.” 

22Mǝsarǝban mala asoje pǝlǝa ne lagga ama, “Ce a eare a ne kǝɓwa ama a na 
nam man yì cau ka ɗang.” Pǝlǝa tasǝ ta lagga bwal njar o. 

À tasǝta Bulǝs aban Nggwamna Felis 
23Pǝlǝa mǝsarǝban mala asoje tunǝ ɓari ata asoje amǝgulo male sǝ nea wia ama, 
“Wu twal asoje gbǝman ɓari mǝnana à nǝ̀ o a Kaisariya ka. Wu twal atea amǝpǝ̀r 

lumi-tongno-nong-ɓari andǝ amǝkusǝu gbǝman ɓari nǝ ankongŋo a buia. Wu 
nying ban man nǝ bu-pwari tongno-nong-ine mala bu du man yalung ngga. 

24Wu pe Bulǝs pǝr mǝnana nǝ̀ eauwe a nzǝmi ka. Wu um nǝi jam a ɓadǝm 
Nggwamna Felis.” 

25Pǝlǝa mǝsarǝban mala asoje gilǝ man yì cautera ka, sǝ terî mǝtala-nzali ama: 

26Makkun pur a buam mim Kǝlaudiyus Lisiyas, aban ká aban mǝtala-nzali Felis. 

27Amǝ Yahudi bwal man yì ɓwa ka, ama à nǝ̀ wal-lui. Lang ǝn yi sǝlǝa ama yì ka, 
ɓwa Roma na ka, pǝlǝa ǝn wario sǝnǝa asoje mem ǝn nggea amsǝi, ǝn é a buia. 

28Ən wari nǝi a ɓadǝmbǝ amǝkurcau malea ace mǝnana ɓǝ̀ ǝn kya ok gir 
mǝnana pakkia wia ka. 

29Sǝ ǝn yi sǝlǝ ama ce ka, cau mala nggurcau mala kwaɗi malea na; sǝ ce ka, 
kārǝa ɓǝa kùr ɓwa ko à nǝ̀ wal-lú ɓwa ace ɗang. 

30Lang à yì banggam ama à kùrnakun amuri à nǝ̀ wal-lui ka, nda ǝn gbara ǝn 
tasǝi ɓǝ̀ yiu a bano. Ən nani aɓwana mǝnana nǝ cau a rǝì ka ama ɓǝa yiu nǝ cau 
malea a bano. 

31Anggo aɓa du mǝno ka asoje kpata nzongcau mǝnana à pea wia ka, à twal 
Bulǝs à um nǝi a nggeala Antipatǝris. 

32Ban nǝ fa ka, asoje nying amǝpǝ̀r a kutio a um nǝ Bulǝs aban ká a Kaisariya, 
sǝ yia ka à nyare a banmǝcande malea. 

33Lang amǝpǝ̀r yi bwalǝna Kaisariya ka, à pe Nggwamna cautera sǝ à nyinggi 
wi Bulǝs a bui. 

34Nggwamna pǝlǝa ɓal cautera sǝ ɗi Bulǝs aya buban sǝ puro. Lang yì ka, 
ongŋǝna ama Bulǝs pur a bu-nzali Sǝlisiya ka, 

35Nggwamna pǝlǝa ne wi ama, “Mǝ nǝ ok cau mo nǝ nggearǝam ɓǝa aɓwana 
mǝnana à ndanǝ cau a rǝo à yina ka.” Pǝlǝa na ama ɓǝa nying Bulǝs ɓǝ̀ do a 
fadan mala Nggwamna Hirǝdus. 

Amǝ Mishan 24 

Bulǝs a ɓadǝm Felis 
1Anzǝm nongŋo tongno ka, Hananiya Pǝris Mǝgule yiu a Kaisariya andǝ aɓea 
aɓwana-mǝgule mala amǝ Yahudi andǝ ɓe lauya mǝnana à tunǝki ama Tatulus 
ka. À yiu a ɓadǝm Felis mǝnana nda Nggwamna ka. À yiu nǝ acauɓashi mǝnana 
à ndanǝi arǝ Bulǝs ka. 

2Pǝlǝa à tunǝ Bulǝs yiu yi kutio, sǝ Tatulus sarǝ acau mǝnana à tsǝki Bulǝs ate 
ka a ɓadǝm Felis, ama: Ɓǝ̀ rǝo pwalo, Nggwamna! Sǝndǝmba mo aɓa yalban 
amur aɓwana ka nda yina sǝm, amǝ Yahudi nǝ li banɓoarnado mǝsauwe aɓa 

rǝpwala yalung ngga. A nyesǝ agir pas à pǝlǝa amǝɓoarne, mǝnana à yiu nǝ 
lidǝmbǝa a nzali ma'sǝm ngga. 

3Sǝm earǝna nǝ amǝnia yì agir ka kat, a koya ban ngga sǝ a koya pwari ka, sǝ 
sǝm nggǝ walo bu pepe. 

4Sǝa ma ǝn earce nǝma mǝ nǝ po aulǝa ɗang, ace mani ka, ǝn nggǝ zǝmbǝo, twal 
gandǝa nǝ sǝm, ok cau mǝnana sǝm nǝ̀ na bǝti ka. 

5Man yì ɓwa ka sǝm kumi ka mǝzunggǝliban na, mǝnana kǝ yiu nǝ loasǝban 
aɓalǝ amǝ Yahudi aɓa ɓanza kat ka. Yì nda gbani mala amǝkpata Yesu, mǝnana 
à tunǝkia ama amǝ Nazarin ngga. 

6Yi ɓariki nǝ̀ pakki aɓea agir aɓa Ndàmǝgule mala Ɓakuli nǝ̀ nyesǝ ce ɓà; nda 
sǝm bwali ka. 

7Ɓǝ́ sǝm pangŋǝni wi ɓashi nǝ nggurcau ma'sǝm sǝa ma Lisiyas, mǝsarǝban 
mala asoje yiu yi é a bu sǝm nǝ rǝcandǝa. Pǝlǝa tsǝk sǝm ɓǝ̀ sǝm yiu nǝ acau 
mǝnana sǝm ndanǝi arǝ mǝnia yì ɓwa ka aɓa ndaɓashi mo. 

8Ɓǝ̀ a ɗíkí ka, we nǝ ɓamuro a nǝ gandǝ surǝ mǝsǝcau amur acauɓashi mǝnia 
sǝm nggǝ yinǝia a rǝì ka. 

9Amǝ Yahudi mǝnana abanì ka, pǝlǝa à ear kat ama anggo sǝ ce pa. 

Bulǝs na kuni a ɓadǝm Felis 
10Nggwamna pǝlǝa lǝmndǝì Bulǝs bu ɓǝ̀ na cau. Bulǝs pǝlǝa pǝlǝ cau ama: We 
ɓwamǝgule, ǝn sǝlǝna nǝma arǝ apǝlǝa pas a ndaban pak ɓashi a nzali man, ace 
mani ka mǝ ndanǝ banɓoarnado ɓǝ̀ ǝn bǝl kunam a ɓadǝmbǝo. 

11A nǝ gandǝ bǝlta mǝsǝcau nì ama, kuti anongŋo lum nong-ɓari mǝnana à kuti 
ka ɗang sǝ ǝn yiu a Urǝshalima ace peri a Ndàmǝgule mala Ɓakuli. 

12Aɓwana man ngga à kumam aban makgir sǝnǝ kǝɓwa aɓa Ndàmǝgule mala 
Ɓakuli, ko ǝn tsǝk ɓwabunda à loasǝban arǝ andakpapi ko a ɓe kǝban aɓa la 
mǝgule ka ɗang. 

13Sǝ aman yì aɓwana ka, à pà nǝ̀ gandǝ lǝmndǝo kǝgir mǝnana nǝ̀ pà rǝcandǝa 
arǝ agir mǝnana à kǝ tsǝkam cau a rǝia ka ɗang. 

14Ən earǝna mbak ama ǝn nggǝ kpata Ɓakuli mala aká sǝm, aɓa kpata Njar 
mǝnana yia ka à twali ama mǝɓafoe na raka. Sǝ mim ngga ǝn earnǝ agir kat 
mǝnana à gilǝa aɓa Nggurcau mala Musa andǝa mǝnana aɓalǝa Malǝmce mala 
amǝ'ɓangna mala Ɓakuli ka. 

15Tsǝkɓalǝu mem arǝ Ɓakuli ka mǝ'mwashati na andǝ mǝnana aɓwana man 
ndanǝi arǝ Ɓakuli ka, ama nǝ̀ loasǝ amǝ cauɓoarna andǝ amǝ cauɓikea a ɓembe. 

16Ace mani ka, ǝn nggǝ ɓariki a koya pwari ka ama ɓǝn ngga dum nǝ ɓamur 
halǝkya a ɓadǝm Ɓakuli andǝ aɓwana ɗang. 

17Anzǝm apǝlǝa pas mǝnana ǝn ɗekina Urǝshalima nǝi ka, ǝn nyare ǝn wario 
abanì ace mǝnana ɓǝ̀ ǝn nggea pe aɓwana mem aɓoro ace amǝtǝr, sǝ ɓǝ̀ ǝn pâ 
gir-ɗarǝa aban Ɓakuli. 

18Mǝ ndaban pak mǝnia ka sǝ à yì kumam a Ndàmǝgule mala Ɓakuli, ǝn malǝna 
pakkiagir mala lak rǝǔ, kǝ ɓwabunda pa atam ɗang, sǝ loasǝban pa abanì ɗang. 

19Sǝ aɓea amǝ Yahudi mǝnana à pur a bu-nzali Asiya ka, à ndakam abanì. Ɓǝ́ 
ɓoaro à ndakani, mǝnana ɓǝa ndanǝ ɓe kǝcau a muram ngga. 

20Ko ana raka, ɗìkam aman yia aɓwana ka, ɓǝa nam cauɓikea mǝnana 
amǝkurcau mala amǝ Yahudi bwalam nǝi ka. 

21Kǝ cau mwashat mǝnana à nǝ̀ yiu nǝi a rǝam ngga nda mǝnana ama ǝn loasǝ 
giem aɓa ndaɓashi aban na ama: “Mǝ ndaban cam ɓashi a ɓadǝm wun yalung 
ace earnǝ cau mǝnana mǝ ndanǝi ama alú nǝ̀ lo a ɓembe nǝ yilǝmu ka!” 

22Pǝlǝa Felis, mǝtala-nzali mǝnana sǝlǝna cau mala kpata Njar mala Yesu ka, gìr 
cau, bangŋa ama, “Ɓǝ̀ mǝsarǝban mala asoje, yì Lisiyas yina ka, sǝ mǝ nǝ kasǝ 
cau ma'wun.” 

23Pǝlǝa Nggwamna tsǝa ɓe soje mǝgulo ɓǝ̀ yal Bulǝs, ɓǝ̀ panzǝ nsolo mǝnana à 
kùrrì nǝi ka, ɓǝ̀ nyi atarǝì, sǝ ɓǝ̀ kǝa na ama nǝ̀ ɓinǝì agyajam mala Bulǝs yiu 
abani ɓǝa kǝ ɗenyi nǝi ɗang. 

24Anzǝm aɓea anonggeo ka Felis nyare yiu andǝ mami, Durǝsǝla mǝnana ɓwa 
Yahudi na ka. Pǝlǝa turban à tunǝ Bulǝs, yi kwaki kiri oe na cau amur paɓamuru 
aban Kǝrǝsti Yesu. 

25Sǝ lang Bulǝs kutia na cau amur ɓealɓoarna, andǝ bwalɓamuru, andǝ ɓashi 
mala Ɓakuli mǝnana nǝ̀ yiu ka, Felis ka nggea ɓangciu pakki wi, nda na ama, 
“Karǝna anggo, a nǝ gandǝ o ado. Mǝ nǝ nyare mǝ nǝ tunǝo ɗǝm ɓǝ̀ ǝn kumǝna 
dǝmbǝu ka.” 

26Yì gbal ka tsǝk ɓalǝi ko Bulǝs nǝ̀ pe wi boalo. Nda gir mǝnana tsǝa, pak ka nǝ̀ 
tunǝ Bulǝs nǝ̀ yiu à kǝ na cau andǝi. 

27Anzǝm mǝnana apǝlǝa ɓari kutina ka, ɓe bǝsa Nggwamna Posiyos Festus yi 
aki Felis turo do Nggwamna. Sǝ acemǝnana Felis earce pwasǝbum amǝ Yahudi 
ka, nying Bulǝs a ndàkurban. 

Amǝ Mishan 25 

Bulǝs alta kádǝmbǝa nǝ cau aban Kaisar 
1Anzǝm anongŋo tārú mǝnana Festus yiu nǝi a bu-nzali Kaisariya sǝ ak buno 
mala Nggwamna ka, kutio wario a Urǝshalima. 

2Akano ka agbani pǝris andǝ aɓea aɓwana-mǝgule mala amǝ Yahudi wario 
abani nǝ acauɓashi mǝnana à ndanǝi arǝ Bulǝs ka. 

3À zǝmbǝi Festus ama ɓǝ̀ pakkia wia gir mǝnana nǝ̀ pwasǝbumia ka, ɓǝ̀ eare 
ɓǝa tusǝ Bulǝs a Urǝshalima ɓǝa yi pakki wi ɓashi kam. À earce anggo 
acemǝnana yia ka à kùrnakun a rǝia à nǝ̀ wal-lui amur njargula. 

4Pǝlǝa Festus nea wia ama, “Bulǝs ka nda a ndàkurban a Kaisariya, sǝ mim ngga 
banì pà nǝ̀ sau ɗang mǝ nǝ nyare abanì. 

5Ɓǝ̀ nǝ̀ ɓoar ka, ɓǝa aɓwana-mǝgule ma'wun yiu, sǝm nǝ̀ o a tarǝ sǝm sǝnǝ yia, 
ɓǝa kya na gir mǝnana kwania ka, amur man yì ɓwa ka.” 

6Anzǝm mǝnana Festus pakkina anonggeo tongno-nong-tārú aban ká lum, 
abania ka, sǝ kutio wario a Kaisariya. Ban fana ka, pǝlǝa do amur buno ɓashi sǝ 
turban ama ɓǝa yiu nǝ Bulǝs a ɓadǝmbǝi. 

7Lang Bulǝs yina ka, amǝ Yahudi mǝnana à pur a Urǝshalima sǝ à yiu ka, à yì 
kàrǝì a ɓalǝu. À kǝ naki acau mala agir mǝɓane amuri kǝrkǝr, a ɓadǝm Festus, 
sǝ à gandǝ bang kǝgir mǝnana nǝ̀ lǝmndǝ ama acau mǝnana à nakia amuri ka, 
mǝsǝcau na ka ɗang. 

8Pǝlǝa Bulǝs bǝl kuni na ama: “Mim ngga ǝn pak ma kǝgir mǝɓane arǝ Nggurcau 
mala amǝ Yahudi, ko arǝ Ndàmǝgule mala Ɓakuli, ko arǝ Nggwamnati mala 
Roma ka ɗang.” 

9Sǝ acemǝnana Festus kǝ earce pwasǝbum amǝ Yahudi ka, pǝlǝa ɗi Bulǝs ama, 
“A nǝ eare a nǝ ká a Urǝshalima ace mǝnana ɓǝa kya pakko ɓashi akano a 
ɓadǝmbǝam amur amǝnia yia acau ka le?” 

10Bulǝs na ama, “Awo! Mim ngga mǝ ndya ǝn cam aɓa ndaɓashi mala Murǝm 
mǝgule mala amǝ Roma, ban mǝnana ɓoaro ɓǝa pakkam ɓashi kam ngga. We 
nǝ ɓamuro, a sǝlǝna pepe ama ǝn pak mi amǝ Yahudi ɓe kǝgir mǝɓane ɗang. 

11Mǝni ɓǝa na ama ǝn parna nggurcau, ǝn pangŋǝna gir mǝnana dumǝna à nǝ̀ 
wal luim a rǝì ka, pa mǝ nǝ zǝmbǝa ama ɓǝa kǝa wal luem ɗang. Sǝ ɓǝ̀ mǝsǝcau 
pa aɓa cau mǝnana a ne a muram raka, kǝɓwa kārǝa nǝ̀ tasǝam a ɓabu amǝnia 
yia aɓwana ka ɗang. Ado ka, ǝn nggǝ alte ama ɓǝa um nǝ cau mem a dǝmbǝa 
aban Kaisar.” 

12Anzǝm mǝnana Festus ongŋǝna kun amǝkurcau male ka, nda sǝ pa eare ama, 
“A zǝmna ama ɓǝa kyan nǝ we aban Kaisar, anggo aban Kaisar sǝ a wu nǝ ká.” 

Bulǝs na cau a ɓadǝm Murǝm Agǝripa 
13Anzǝm anonggeo bǝti ka, Murǝm Agǝripa andǝ Banayis à yiua makki Festus 
kun a Kaisariya ace gulo mǝnana kum ka. 

14Aɓalǝ anonggeo mǝnana à nda kano ka, Festus bǝl ɓa cau mala kùrban mala 
Bulǝs aban murǝm ama: Ɓe ɓwa na kani mǝnana Felis nyi a ndàkurban ngga. 

15Sǝ lang ǝn warina a Urǝshalima ka, agbani pǝris andǝ aɓwana-mǝgule mala 
amǝ Yahudi yiu nǝ acauɓashi amuri. À nam ama ɓǝ̀ ǝn pakki wi ɓashi mǝnana 
nǝ̀ mé ɓǝa wal-lui ka. 

16Sǝ ǝn nea wia nǝma, sǝm amǝ Roma ka, sǝm nggǝ mak ɓwa mǝnana à yiu nǝ 
cau amuri ka ɗang, she ɓǝ̀ sǝm yì kpapina ɓamǝsǝa rǝia andǝ aɓi amǝbura, à 
pani wi dǝmbǝu náná kuni ka. 

17Lang à yina kani ka, ǝn dǝndi arǝ ce ɗang. Ban fana ka ǝn kutio a ndaɓashi, ǝn 
tsǝa à yiu nǝ ɓwe, yì Bulǝs a ɓadǝmbǝam. 

18Lang aɓi amǝbura lo à nǝ̀ na cau ka, ko à na kǝcau mǝɓane amuri ulang 
mǝnana ǝn twali nǝma nda à nǝ̀ na ka ɗang. 

19Kǝcau mǝnana à kutio aban ne ka, nda mǝnana kunia came arǝ ɓua amur cau 
kpata Ɓakuli malea andǝ ɓeɓwa mǝnana à kǝ tunǝi ama Yesu, mǝnana wuna, sǝ 
Bulǝs kǝ na ama longŋǝna ndanǝ yilǝmu. 

20Sǝ mim ngga ce nì kùr muram, ǝn ɗwanyi njar mǝnana mǝ nǝ kar kam sǝ mǝ 
nǝ kum agir mǝnana ɓoaro ɓǝn surǝia amur ce nì ka. Nda gir mǝnana tsǝa sǝ ǝn 
ɗi Bulǝs ko nǝ̀ eare nǝ̀ ká a Urǝshalima, ace mǝnana ɓǝa kya pakki wi ɓashi 
amur amǝnia yì acau ka kam. 

21Sǝ Bulǝs ka bangŋǝna ama awo, ɓǝa kyan nǝ cau a dǝmbǝa, Kaisar ɓǝ̀ kya kasǝ 
cau male. Nda sǝ ǝn tsǝa ɓǝa nyi aɓa ndà a bu asoje ɓǝa kǝ yallí ba pwari mǝnana 
mǝ nǝ tasǝ te aban Kaisar ka. 

22Agǝripa pǝlǝa banggi Festus ama, “Ən nggǝ earce mǝ nǝ ok cau a kun man yì 
ɓwa ka nǝ ɓamuram.” Pǝlǝa Festus na ama, “Li ka, a wu nǝ oe.” 

23Ban fana ka, Agǝripa andǝ Banayis pur a puro mala amurǝma aɓa lǝmndǝ jali 
mala gulo, à yiu à yì kutio aɓa ndà mǝnana ɓwabunda ram nggam ngga, a tarǝia 
andǝ aɓwana-mǝgule mala asoje andǝ aɓwana-mǝgule mala nggeala. Pǝlǝa 
Festus bangŋa ama ɓǝa yinǝ Bulǝs. 

24Sǝ na ama: Murǝm Agǝripa andǝ aɓwana mǝnana kat akani ata sǝm ngga, 
mǝnia yì ɓwa wu sǝni ka nda ɓwa mǝnana amǝ Yahudi kat, aman kani andǝ 
aman a Urǝshalima ka, à yiu nǝ cau amuri abanam, nǝ mak'zwalo a kunia. À 
earce ama, ɓǝa kǝa nyi ɓǝ̀ auwa ɓǝ̀ do nǝ yilǝmu ɗǝm ɗang. 

25Sǝ mim ngga ǝn kumi nǝ kǝ cau mǝɓane mǝnana à nǝ̀ ɓashi wi, ɓashi lú nǝi ka 
ɗang. Sǝ acemǝnana yì, nǝ́ ɓamuri alta o a dǝmbǝa nǝ cau aban Kaisar, yì murǝm 
mǝgule ka, ǝn náná, nǝma mǝ nǝ tasǝ te. 

26Sǝ mim ngga, ǝn panǝ ɓe kǝgir mǝnana mǝ nǝ gilǝ amuri aban ká aban Kaisar 
ka ɗang. Nda gir mǝnana tsǝa sǝ ǝn yiu nǝi a ɓadǝm wun, a nggearǝ ɓadǝmbǝo, 
we Murǝm Agǝripa ka! Anzǝm mǝnana sǝm ongŋǝna, à bǝlkina ɓa cau male ka, 
mǝ nǝ gandǝ kum gir mǝnana mǝ nǝ gilǝa amuri ka. 

27Nda acemǝnana pà nǝ̀ ɓoaro ɓǝ̀ ǝn tasǝ ta pursǝna aban ká aban Murǝm 
Mǝgule a Roma, sǝ kǝ cau pà kàm ǝn gilǝa, mǝnana nǝ̀ lǝmndǝ acauɓashi 
mǝnana amuri ka ɗang. 

Amǝ Mishan 26 

Bulǝs bǝl kuni a ɓadǝm Murǝm Agǝripa 
1Pǝlǝa Agǝripa ne Bulǝs ama, “À pàno dǝmbǝu wu na kuno.” Pǝlǝa Bulǝs loasǝ 
bui sǝ kuti aban bǝl kuni ama: 

2Murǝm Agǝripa, mǝ ndanǝ dǝmcauwa kǝrkǝr mǝnana ama nda a ɓadǝmbǝo sǝ 
ǝn came mǝ nǝ nakunam yalung, amur agir mǝnana amǝ Yahudi tsǝkam a rǝam 
ama ǝn pea ka. 

3Nggeamurǝmi ata agir mǝnana ɓoar nǝi ka, nda mǝnana ama we ka, a surǝna 
rǝ cau mala akuncau andǝ akunɓuana mala amǝ Yahudi. Ace mani ka ǝn nggǝ 
zǝmbǝo, kwaki kiro oem, nǝ munyi. 

4Amǝ Yahudi kat ka, à sǝlǝna rǝ do mem, lo a muntulo mem aɓa nzali mem andǝ 
mǝnana a Urǝshalima nǝ nzǝmo ka. 

5À surǝna rǝam ɗiɗyal, ɓǝà nǝ̀ na ama à nǝ̀ na mǝsǝcau ka, ama, a tite ɗiɗyal a 
do mem ngga, mǝ nda aɓa nggǝsanyi mala amǝ Farisi, aɓwana mǝnana à kǝ 
kpata akuncau andǝ anzongcau mala peri ma'sǝm kat, nǝ tsǝk kiru pepe ka. 

6Sǝ a dyan ngga, mǝ ndya ǝn came à kǝ ɓashiam ace tsǝkɓalǝu mǝnana mǝ 
ndanǝi arǝ lumsǝo mala cau mala Ɓakuli mǝnana banggi aká sǝm ngga. 

7Mǝnia ka nda kǝ gir mǝnana atau ma'sǝm lum-nong-ɓari mala amǝ Isǝrayila 
tsǝk ɓalǝia aban kúndǝo à nǝ̀ sǝn lumsǝo male ka. Nda tsǝa sǝ à kǝ peri a ɓadǝm 
Ɓakuli du andǝ pwari nǝ rǝɓǝla ka. Ɓǝ̀ rǝo pwalo Murǝm, kat andǝ mǝno ka, à 
tsǝkam acau a rǝam, à yinǝ mim aban ɓashi ace bwal mǝnia yì tsǝkɓalǝu ka! 

8Palang sǝ dupa wun nǝ kwano, wun aɓwana mǝnia kani ka, mǝnana wu nǝ̀ 
earnǝi ama Ɓakuli nǝ̀ loasǝ alú ka? 

9Ɗiɗyal ka mim nǝ ɓamuram, ǝn nggǝ sǝni nǝma mǝ nǝ pak agir kat mǝnana nǝ̀ 
tamsǝ lidǝmbǝa mala lullǝ Yesu, ɓwa Nazarat ka. 

10Mǝnia ka nda gir mǝnana ǝn pê a Urǝshalima ka. Ən kum rǝcandǝa aban 
agbani pǝris, ǝn nggea bwalki aɓwana mala Ɓakuli, ǝn oasǝia a ndàkurban. 
Anzǝm mǝnana ɓǝa kasǝnia wia ɓashi mala lú ka, ǝn pu anzǝm amǝ wal-luia. 

11Kusǝ pas ǝn tsǝa à pea wia tanni arǝ andakpapi, ǝn nggǝ cia ɓǝa makgir kpata 
Yesu. Acemǝnana ǝn ɓinǝ mǝsǝia kǝrkǝr ka, ǝn zuppi atea arǝ aɓea anggea-là 
ace ká pea wia tanni. 

Bulǝs bangcau mala ak Yesu male 
(Amǝ Mishan 9:1-9; 22:6-16) 

12Ace kǝ pak mǝno yì turo ka, a ɓe pwari ǝn puro mǝ nǝ ká a Damaska. Agbani 
pǝris mǝnana a Urǝshalima ka à panam rǝcandǝa sǝ à turam. 

13Amur njargula aban ká, nǝ pwari zǝkia, Ɓǝ̀ rǝo pwalo Murǝm, ǝn sǝn tǎlaban 
mǝnana tǎ male kuti mala pwari ka, pur a kuli yi ta kàriam a ɓalǝu sǝnǝa 
aɓwana mǝnana sǝm nda a tarǝ sǝm sǝnǝia ka. 

14Sǝm kat ka sǝm kpa a nzali, sǝ ǝn ok giu ɓeɓwa aban nam cau nǝ kun Ibǝru 
ama, “Sawul, Sawul! Palang sǝ a kǝ pam tanni le? Walki rǝǔ mo arǝ nkpako ka 
nda ɓà.” 

15Sǝ ǝn ɗiban nǝma, “A nda yan le, ɓwamǝgule?” Pǝlǝa Mǝtalabangŋo ear 
ama, “Mǝ nda Yesu, mǝnana a pākiyi wi tanni ka. 

16Sǝ ado ka, lo cam nǝ came amur akusǝo. Ən pusǝ rǝam abano, acemǝnana ǝn 
twalǝno a dumǝna guro mem, mǝ nakunam. We ka, a nǝ ngga ne aɓwana gir 
mǝnana kat a sǝni andǝa mǝnana mǝ nǝ lǝmndǝo a dǝmbǝa ka. 

17Mǝ nǝ amsǝo a bu amǝ Isǝrayila andǝ aɓwana mala acili anzali mǝnana ǝn 
nggǝ turo abania, 

18ace mǝnana wu mǝnbia wia mǝsǝia, ɓǝa puri ɓa pǝndǝa, ɓǝa yiu aɓa tǎlaban 
ngga. Mǝ ndarǝ túrǒ abania ace mǝnana ɓǝa pǝlǝa ɓǝa puri ɓata parban mala 
Shetan, sǝ ɓǝa yiu aban Ɓakuli. Anggo ka à nǝ̀ twalia wia ban acauɓikea malea, 
sǝ nǝ́ paɓamuru malea abanam ngga, à nǝ̀ kum ban-do aɓalǝ aɓwana mǝnana 
Ɓakuli tàrria ɓǝa duk amale ka.” 

Bulǝs na cau amur turo male 
19Anggo, We Murǝm Agǝripa, ǝn kpata mǝnia yì sǝne aɓa Bangŋo ǝn sǝni nǝ kuli 
ka. 

20A tite ka, ǝn hamnǝ cau a Damaska andǝ Urǝshalima andǝ anzali mala amǝ 
Yahudi kat. Sǝ ǝn hamnǝi gbal aɓalǝ aɓwana mǝnana amǝ Isǝrayila na raka. Ən 
nea wia nǝma ɓǝa pǝlǝ nzǝmia arǝ cauɓikea ɓǝa pwanzali, ɓǝa nyare aban 
Ɓakuli, ɓǝa kǝ pak agir mǝnana nǝ̀ lǝmndǝ ama yia ka à nyingŋǝna acauɓikea 
malea ka. 

21Nda ace kǝ mǝnia yì gir ka, sǝ amǝ Yahudi mǝnia à bwalam aɓa Ndàmǝgule 
mala Ɓakuli, à ɓariki ama à nǝ̀ wal-luim. 

22Sǝ ba yalung ngga, Ɓakuli ka bwalàm nggàm, nda gir mǝnana tsǝa ado sǝ ǝn 
kumo ǝn came akani, ǝn nggǝ nakunam aban aɓwana kat, ɓwa mǝkyauwe andǝ 
ɓwamǝgule. Sǝ gir mǝno ado ǝn nggǝ na ka nda kǝgir mǝnana amǝ'ɓangna mala 
Ɓakuli andǝ Musa bangŋa ama nǝ̀ yia pur ka. 

23À bangŋa ama Kǝrǝsti, yì ɓwa mǝnana Ɓakuli turi ka, nǝ̀ nu tanni sǝ nda ɓwa 
mǝnana nǝ̀ tita loapi ɓembe nǝ yilǝmu ka, nǝ̀ hamnǝ cau mǝnana nǝ̀ pa tǎlaban 
mala amsǝban aban amǝ Yahudi andǝ aɓwana arǝ acilia anzali. 

24Lang Bulǝs na ban bǝl kuni anggo ka, kara Festus sàrǝi ama, “Bulǝs, we ka 
muro pǝlǝna! Ɓalgir mo mǝkǝrkǝr nì tsǝngŋǝno ɓamuro pǝlǝna!” 

25Bulǝs ne wi ama, “Mim ngga, muram pǝlǝ ɗang, Ɓǝ̀ Rǝo Pwalo, mǝgulo Festus! 
Kǝ mǝsǝcau na mǝno ǝn nggǝ na ka. 

26Murǝm Agǝripa! Mǝ nǝ gandǝ no cau ɓangciu pa a rǝam ɗang, acemǝnana we 
ka a surǝna cau mala amǝnia yì agir ka. Mǝ ndanǝ sǝlǝe kàngkàng ama kǝ 
mwashat pà kàm aɓalǝ agir mǝnia ka, mǝnana api sǝlǝ mo kà, acemǝnana à pea 
a kanggari ban ɗang. 

27Murǝm Agǝripa, a earnǝ acau mala amǝ'ɓangna mala Ɓakuli mǝnana a gilǝ ka 
le? Ən sǝlǝna nǝma a ear nǝia!” 

28Pǝlǝa Agǝripa ne Bulǝs ama, “Aɓa do mǝnia mgbeatuk ka nda a kǝ sǝni kǝla a 
nǝ nunam ɓǝn duk kǝrǝsta ka le?” 

29Bulǝs ne wi ama, “Ko aɓa do mgbeatuk ko mǝsauwe, hiwi mem aban Ɓakuli 
ka, nda mǝnana ama, we andǝ acili aɓwana mǝnana ado à kǝ oem yalung ngga, 
wu nǝ̀ do kǝla mim, sǝa ma, ɓǝ̀ kǝa pa andǝ ansolo man ɗang!” 

30Pǝlǝa murǝm, sǝ nggwamna yì Festus, andǝ Banayis, andǝ acili aɓwana kat, à 
lo à came. 

31Sǝ kaniama à nǝ̀ puri ban ɓashi ka, à ne a rǝia ama, “Mǝnia yì ɓwa ka, pak ma 
kǝgir mǝnana à nǝ̀ wal-lui ace, ko à nǝ̀ kùrrì a ndàkurban ace ka ɗang.” 

32Pǝlǝa Agǝripa ne Festus ama, “Ɓǝ̀ a pǝlǝa ama mǝnia yì ɓwa ka almata ká a 
dǝmbǝa nǝ cau aban Kaisar raka, ɓǝ́ à nǝ̀ panzǝi.” 

Amǝ Mishan 27 

Bulǝs kutio a waru aban ká a Roma 
1Cau yi dumǝna ama sǝm nǝ̀ kutio a waru-mur sǝm nǝ̀ ká a Italiya. Pǝlǝa à pa 
Bulǝs andǝ aɓea aɓwana mǝnana à kùria ka a bu Juliyos, ɓe soje mǝgulo amur 
ɓe nggǝsanyi mala asoje Roma, à tunǝia ama, “Nggǝsanyi asoje mala Mǝtala 
Nzali.” 

2Pǝlǝa sǝm kutio aɓa waru mǝnana puro a nggeala Adǝrametiyom, sǝ lo gya nǝ̀ 
ngga karkya arǝ aban-kpashia mala awaru akun nggeamur mala bu-nzali Asiya 
ka. Sǝm lo gya sǝm puro aɓa nggeamur. Aristakus, yì ɓwa mǝnana pur nǝ 
nggeala Tasalonika aɓa bu-nzali Masǝdoniya ka, nda ata sǝm. 

3Ban fana ka, sǝm kya bwal nggeala Sidon. Juliyos yì soje mǝgulo ka, lǝmndǝì 
Bulǝs pê mǝɓoarne. Eari wi ɓǝ̀ kya sǝn agyajam male mǝnana à ndanǝ do akano 
ka, ɓǝa pe wi gir mǝnana kat ɗwanyi ka. 

4Sǝm nying ban mǝno aban o aɓa nggeamur ɗǝm. Sǝ acemǝnana ɓua mala gung 
soa sǝm ngga, sǝm yì kwaki nǝ kunmur mala luran Sayipǝrus, ban mǝnana nda 
gbar sǝm arǝ ɓua mala gung mǝcande ka. 

5Sǝm yi kasǝa aɓa nggeamur, sǝm mgbali kunmur mala abu-nzali mala amǝ 
Sǝlisiya andǝ Pamfiliya ata bu sǝm mǝli. Waru yi tusǝo a kunmur mala nggeala 
Mera, a bu-nzali Lisiya. 

6Abanì sǝ ɓwamǝgule soje kum waru mǝnana pur a Alizandǝriya nǝ̀ ká Italiya 
ka, pǝlǝa tsǝk sǝm a ɓālǝi. 

7Sǝm pakki anonggeo pas, waru kǝ ging kpǝm ɗang. Nǝ tanniki kǝrkǝr sǝ sǝm 
nggea bwal bu la mala amǝ Kǝnidus. Lang sǝm sǝni gung pà nǝ̀ eara sǝm ká 
kporong a dǝmbǝa raka, kara sǝm pǝlǝ múr-waru sǝm samsǝ aɓa mùr sǝm yì 
kuti Salmone, la a kun mur a luran Kǝreti. Sǝm yi pǝlǝa arǝ kun gwanyi, a bui 
mala yì luran mǝnana gbar sǝm arǝ ɓua mala gung ka. 

8Sǝm ging nǝ waru arǝ gwanyi, nǝ tanni mǝgule sǝ sǝm yì bwal ban mǝnana à 
kǝ tunǝi ama, Ban Auwa-mùr, mǝnana nda tu nǝ ɓe la à tunǝki ama Lasi ka. 

9Pwari kuti sǝm kǝrkǝr, sǝ ado ka gya amur mùr dumǝna gir ɓangciu, 
acemǝnana anggo ka Pwari Lamsan Twalban Cauɓikea kutina. Ace mani ka, 
Bulǝs banggi aɓwana-mǝgule mala turo ɓa waru mǝnia yì cau-sǝnggia ka ama: 

10“Wun aburana, ǝn nggǝ sǝni ka gya mǝnia sǝm nggǝ ká nǝi ka, tanni na kam. 
Lo mala gung-ɓá-nggeamur ka, nǝ̀ yiu nǝ kiɗìkì arǝ waru, bangula twalo nǝ̀ ueɓà 
sǝ earka nǝ̀ ngga ká-mǝɓane mala ɗwanyi yilǝmi sǝm.” 

11Sǝ ɓwamǝgule soje ka, kǝ cau mǝnana mǝtala waru andǝ mǝkwak waru na ka, 
kǝ nda kpate ka, ɓinǝ cau mala Bulǝs. 

12Abanì mǝno waru kpashi kam ngga, gung ɓa-nggeamur mǝcande kǝ ɓua kam 
tutu nǝ kunɗwal. Banì pànǝ ɓoaro à nǝ̀ duk kam nǝ kunɗwal ɗàng. Ace mani ka, 
bangula aɓwana kat mǝnana aɓa waru ka, à na ama, kǝpǝna ɓǝ̀ sǝm lidǝmbǝa 
nǝ o aɓa nggeamur. À tsǝkɓalǝia ama ɓǝ̀ nǝ̀ gandǝ pa ka, ɓǝa ɓariki ɓǝa kya bwal 
Fonis, ban mǝnana à nǝ̀ ngga usǝlǝo à nǝ̀ mal kunɗwal kam ngga. Fonis ka ban 
kpasha mala awaru na a luran Kǝreti, banì kǝ sǝn rǝarǝia andǝ ɓa nggeamur arǝ 
anjari ɓari; nǝ njartamur a bui mala njarnzali andǝ njarnza a bui mala takuli, 
sǝa ma gbarî ban mǝnana gung mǝcande kǝ yiu nǝi ka. 

Gung mǝcande aɓa nggeamur 
13Lang gung mǝ ɓukɓuki tita ɓua bǝti-bǝti nǝ njartamur ka, aburana man kǝ 
sǝni kǝla, à nǝ̀ gandǝ lidǝmbǝa aban o a waru. Pǝlǝa à eamsǝ tali mǝnana tamsǝ 
waru ka aɓa waru, à loasǝ shel aban o, à kǝ samsǝ tu nǝ kun gwanyi mala luran 
Kǝreti. 

14Sǝa ma banì sau ɗang, nggea gung mǝcande kǝrkǝr mǝnana pur nǝ mur-nza 
mala luran, à tunǝki ama “Gung Njarnza-Njartakuli” ka, kara lo sulǝo amur sǝm. 

15Gung ɓua kǝ mgbali mur waru nǝ̀ nyesǝi nǝ te. Sǝ acemǝnana sǝm gandǝ soa 
gung raka, kara sǝm ɗeki waru, kpata gung aban keale. 

16Waru keal nǝ sǝm nǝ̀ ngga kuti muna luran mǝnana à tunǝki ama Kauda ka, 
pǝlǝa sǝm ɓariki sǝm kyang a rǝì a bui mǝnana gbar sǝm arǝ ɓua mala gung 
ngga. Abanì ka sǝm tanniki kǝrkǝr sǝ sǝm nun muna-waru sǝm amsǝi, sǝm yinǝi 
aban nggea-waru. 

17Amǝ samsǝ waru eamsǝna muna-waru aɓa nggea-waru ka, pǝlǝa à marǝki 
nggea-waru nǝ anggur-waya sǝ à kurki ace mǝnana ɓǝ̀ kumo ɓǝ̀ bwali kam 
pepe. Ɓangciu pakkia wia ama, à ndo à nǝ̀ ngga gorǝ a tukio mala Sǝrtis. Nda à 
sulǝ shel mǝgule mala aɓi ace amsǝ mire mala waru, sǝ à ɗeki ɓǝ̀ keale ata gung. 

18Lang gung mǝkǝrkǝr nì lidǝmbǝa nǝ loasǝki nggeamur aban walke arǝ waru, 
yi puro a ɓe banfa ka, kara amǝturo ɓa-waru tita amsǝ atwalo mǝnana a waru 
ka, à sukkia aɓa nggeamur. 

19A tāruia nongŋo mala ɓua mǝkǝrkǝr nì mala gung ngga, à pwan aɓea agir 
samsǝ waru à sukkia a nggeamur. 

20Twal anonggeo pas, ko sǝm sǝn pwari ko anlero ɗang, sǝ gung lidǝmbǝa nǝ 
ɓua wak, gandǝa sǝm twali ama pà sǝm nǝ̀ au ɗang. 

21Twal anonggeo pas kǝɓwa ata sǝm a waru li girlina ɗang. Nda Bulǝs lo came 
a ɓadǝm sǝm, na ama: Ɓǝ̀ wu ongŋǝna cau mǝnana ǝn bangga wun ngga, ɓǝ́ wu 
nying ma luran Kǝreti aban yiu ɗang. Lǝmndǝ ama ɓǝ́ sǝm auwuni mǝnia yì 
kiɗikea mala waru andǝ ɗwanyi agir ka. 

22Sǝ ado ka, ǝn nggǝ zǝmbǝa wun, wu cam kàngkàng! Kǝ ɓwa pà aɓalǝ wun nǝ̀ 
ɗwanyi yilǝmi ɗang. Kǝ waru na à nǝ̀ ɗwanyi ka. 

23Aɓa bu du mǝnia kuti ka, mǝturonjar mala Ɓakuli mem mǝnana ǝn nggǝ peri 
abani ka, yiu abanam, 

24na ama, “Ɓǝ̀ ɓangciu ɓǝ̀ kǝa pakko ɗang, Bulǝs! Dumǝna pup a nǝ came a 
ɓadǝm Kaisar. Sǝ Ɓakuli, nǝ ɓwamuru male abano ka, amsǝna yilǝmi aɓwana 
mǝnana wu nda wunǝia a waru ka.” 

25Ace mani ka, wu cam kàngkàng, wun aburana! Mim ngga, mǝ ndanǝ guli arǝ 
Ɓakuli ama, nǝ̀ pǎ anggo kǝla mǝnana à nam ngga. 

26Kat andǝ mani ka, dumǝna pup waru nǝ̀ ngga wal arǝ kunmur mala ɓe luran 
nǝ̀ arkia. 

27A lum-nong-inea du, anzǝm mǝnana gung tinata ɓua sǝ nda rǝ keal nǝ sǝm 
aɓa nggeamur Meditaraniya ka, nǝ ɓadu, amǝ samsǝ waru sǝni ka sǝm ndarǝ 
gbashi ban kun nza. 

28Pǝlǝa à tur nggur mǝsauwe mǝnana à kurri wi gir mǝdǝmbǝre ka a mùr, à sǝn 
lime mala mùr ka kusǝu gbǝman nǝ lumi ɓari na. Banì sau ɗang à nyare à tur 
nggur ɗǝm, sǝ à sǝn lime male ka kusǝu lumi tongno-nong-ine na. 

29Amǝ samsǝ waru ka ɓangciu bwalia acemǝnana à kǝ sǝni kǝla waru no nǝ̀ 
ngga tul amur atali kun-gwanyi a tamur sǝm nǝ̀ lingge. Nda à sulǝ atali tamsǝ 
waru, yia ine a mùr, nǝ tǝta waru, waru pǝlǝa came sǝ à zǝmbǝa ɓǝ̀ ban fa. 

30Pǝlǝa amǝ samsǝ waru ɓariki ama à nǝ̀ ɓangŋa, à nǝ̀ nying waru, à nǝ̀ o. À sulǝ 
muna-waru a mùr, à pǎ kǝla à ndaban sulǝ aɓea atali tamsǝ nggea-waru a mùr. 

31Pǝlǝa Bulǝs ne ɓwamǝgule soje andǝ asoje ama, “Ɓǝ̀ amǝ samsǝ waru nyare à 
do aɓa waru raka, wu pa wu nǝ̀ au ɗang.” 

32Kara asoje kasǝki anggur mǝnana à bwal muna-waru ka, sǝ à nyi kpa aɓa 
nggeamur. 

33Lang ban malanǝ fa ka, Bulǝs zǝmbǝia wia ama ɓǝa li girlina. Na ama, 
“Anongŋo lum-nong-ine adyan, wu ndaban kúndǝo aɓa ɓalǝkasǝkya, sǝ aɓalǝ 
anonggeo mǝno kat ka, wu li kǝgir ɗang. 

34Ən nggǝ zǝmbǝa wun, ado, wu li girlina, ace kum rǝcandǝa mala yilǝmi wun. 
Kǝ ɓwa pà ata wun nǝ̀ ɗwanyi ko nyang ɓamuri mwashat ɗang.” 

35Anzǝm mǝnana Bulǝs bangŋǝna cau anggo ka, pǝlǝa twal bǝredi, sǝ pak yàwá 
aban Ɓakuli a ɓadǝmbǝia kat, ɓwan bǝredi, sǝ tita she. 

36Pǝlǝa yia kat ka à kum rǝcandǝa, ko yana aɓalǝia gbal ka, twal girlina li. 

37Laki ma'sǝm kat aɓa waru ka nda, gbǝman ɓari nǝ lumi tongno-nong-ɓari nǝ 
mǝsǝì tongno-nong-mwashat (276). 

38Lang ko yana ka linali karǝni ka, pǝlǝa à amsǝ dǝmbǝrya mala waru, à sukki 
abuku mǝsǝsa a nggeamur. 

Waru arkya a nggeamur 
39Lang ban fana ka, amǝturo ɓa-waru sǝn kunmur sǝ ko à surǝ banì ɗang. Sǝ a 
kunmur nì she ka à sǝn ban kpashi awaru kam a kun sala, nda à pak ɗenyicau 
ama, à nǝ̀ gandǝ ká, à nǝ̀ kwak waru arǝ nza abanì. 

40Pǝlǝa à kasǝkia ansolo mala atali mǝnana à tamsǝna waru nǝia ka, à nyia, à ko 
a tamur. Ata rǝia andǝ mǝno ka, à panzǝki anggur mǝnana à kùrkina apelapele 
nǝia ka. Pǝlǝa à loasǝ shel mǝnana à dǝm waru ka, ace mǝnana ɓǝ̀ gung twal 
waru aban ká, a kun nza ka. 

41Kara waru yi eauwe amur sala a tamur, cam kingging; múr waru gorǝo ɓinǝ 
puro, sǝ eaki-nkono mala nggeamur mǝnana gung mǝcande kǝ loasǝki ka, 
camarǝ walki tǝta waru, arki mesǝki mwashat-mwashat. 

42Kane mala asoje ka nda mǝnana ama, à nǝ̀ wal-lú apursǝna kat mǝnana aɓa 
waru ka, ace mǝnana ɓǝ̀ kǝɓwa aɓalǝia ɓǝ̀ kǝa kpa a mùr, ɓǝ̀ oakio, ɓǝ̀ eau a nza, 
ɓǝ̀ ɓwaro a rǝia ka ɗang. 

43Sǝ ɓwamǝgule soje ka, kǝ earce nǝ̀ amsǝ Bulǝs, ace mǝnana ɓǝa kǝa wal-lui 
raka, pǝlǝa tamsǝ asoje ama ɓǝa kǝa pa anggo ɗang. Nda sǝ tsǝa ama, ko yana 
mǝnana sǝlǝmur ka ɓǝ̀ ta ɓǝ̀ zurro a nggeamur, ɓǝ̀ oakio ɓǝ̀ eauwe a nza. 

44Acili aɓwana ka, ɓǝa damnggia arǝ akpamgbang ko agbǝlang waru mǝnana à 
sànggì ka, ɓǝa o a rǝia aban ká a nza. Anggo sǝ ko yan ngga auwa, eauwe a nza. 

Amǝ Mishan 28 

Kunmur mala amǝ Malta 
1Lang sǝm eauna jam a nza ka, sǝm yì sǝlǝ ama banì ka luran mǝnana à tunǝki 
ama Malta ka nda. 

2Amǝ'nzali mala mǝno yì luran ka, amǝ earce aɓwana na. À ak sǝm nǝ 
bumpwasǝa. Acemǝnana mbulo tita nya sǝ ɗwal na kam kǝrkǝr ka, kara à bwal 
bǝsa sǝ à tunǝ sǝm kat ɓǝ̀ sǝm kya dandǝ rǝ sǝm. 

3Bulǝs ram mǝsǝ'nggun, ndaban cie amur bǝsa ka, kara n'yau ɓanggi pi mala 
bǝsa puro marǝki a garabui. 

4Lang amǝ luran ni sǝn n'yau aban gyare a bui ka, pǝlǝa à ne a rǝia ama, “Ɓwa 
man ngga dumǝna mǝ walki alú na, sǝ ‘Pepe mala Mǝsǝcau’ pà nǝ̀ ɗeki ɓǝ̀ api lú 
ɓà ɗang, kat andǝ amani ama api lú a nggeamur ka.” 

5Sǝ Bulǝs ka, kǝtǝri bui, n'yau puro kpa aɓa bǝsa, sǝ ko kǝgir bǝti kumi ɗang. 

6Sǝ yia ka, à twali ama Bulǝs nǝ̀ vwali, ko nǝ̀ kpa a nzali, mǝnana nǝ̀ wu ka. Sǝ 
lang à kúndǝna zuku sǝ à sǝn ɓe kǝgir kumi raka, kara à nggaɗi ɗenyicau malea, 
à na ama, “Mǝnia yì ɓwa ka yakǝla ɓe ɓakuli mala amǝ Gǝrik na!” 

7Lullǝ ɓwamǝgule amur mǝnia yì luran ngga nda Pubǝliyus. Ndanǝ aɓea aɓaban 
akano tu nǝ ban mǝnana à bwala sǝm bǝsa kam ngga. Yì ka, ak sǝm nǝ 
bumpwasǝa, pa sǝm ban nongŋo, sǝm pakki anonggeo tārú a ɓala male. 

8Sǝm yì ok ama tar Pubǝliyus ka nda a kurǝm aban nongŋo nǝ rǝkwana ɓauwa 
andǝ bumɓangna. Pǝlǝa Bulǝs kutio a kurǝm abani, pak hiwi, tsǝk bui amuri, 
kara twali wi ban rǝkwana. 

9Lang gir nî pangŋǝna anggo ka, kara acilia ɓwana mǝnana aɓa luran nǝ 
arǝkwana gbal ka, à yiu à yì twalia wia ban arǝkwana malea. 

10Aɓwana mǝno lǝmndǝa sǝm gusǝlǝban arǝ anjargula ɗàngɗáng. Sǝm nǝ̀ lo o 
ka, à pākia sǝm agir mǝnana kat ɓoaro ɓǝ̀ sǝm pang nǝia amur gya ka. 

Bulǝs yi bik Roma 



340 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

11Anzǝm azongŋo tārú ka sǝm lo gya aɓa nggeamur a ɓe waru mǝnana yi mal 
kunɗwal a mǝno yì luran ngga. Waru mala amǝ Alizandǝriya na. Ndanǝ aɓǝ̀nzál 
ɓari mala agirperi mala amǝ Gǝrik, “Kasto andǝ Poluks” mǝnana à shàrria a 
kundǝmbǝi ka. 

12Sǝm nggea bik ɓe la ama Sirakiyus, aɓa luran mala amǝ Sisili. Sǝm pak 
anongŋo tārú kam. 

13Twal abanì ka sǝm samsǝa sǝm kya bwal ban kpasha mala awaru a Regiyom 
aɓa nzali Italiya. Ban fana ka kara ɓe gung lo ɓua nǝ nzǝm sǝm a njartamur. Ace 
mǝno ka, kǝ nongŋo ɓari na twal sǝm sǝ sǝm yì bik la mǝnana à tunǝki ama 
Putiyoli ka. 

14Akàm ngga, sǝm yì kum aɓea amǝ'eamrǝarǝu mǝnana à zǝmbǝa sǝm ama ɓǝ̀ 
sǝm do abania limo mwashat ka. Anggo sǝ sǝm yiu sǝm yì bwal Roma. 

15Amǝkwaɗi mǝnana a Roma ka, à okce yiu ma'sǝm, sǝ à purkio arǝ aban 
mǝsauwe, kǝla ala mǝnana à tunǝkia ama Limo mala Apiyus andǝ Aɓala 
Bansulǝo Tārú, à yiu à yì kum sǝm. Lang Bulǝs nǝ̀ sǝnia ka, kara ɓwangsǝki 
Ɓakuli sǝ kum rǝcandǝa. 

Bulǝs a Roma 
16Lang sǝm bwalǝna Roma ka, à nying Bulǝs ɓǝ̀ do aɓa ɓamuri a ɓe ɓala. À tsǝki 
wi ɓe soje mwashat ɓǝ̀ kǝ yallí. 

17Anzǝm anongŋo tārú ka, Bulǝs tunǝ aɓwana-mǝgule mala amǝ Yahudi 
mǝnana aban mǝno ka à kpapi. Lang à yì rambǝna ka, pǝlǝa banggia wia ama: 
Wun amǝ'eambǝam amǝ Isǝrayila, kat andǝ amani ama ǝn pak kǝgir mǝɓane 
aban aɓwana mem ko arǝ acau mala do kpata kuncau mala aká sǝm raka, à 
bwalam à kùrram a Urǝshalima. Sǝ à yiu nǝ mim à yì pe amǝ Roma. 

18Anzǝm mǝnana amǝɓashi mala amǝ Roma ɗìkìnam amur ace ka, à earǝna ce 
ama à nǝ̀ ɗekiam, acemǝnana à kumam nǝ kǝ cau mǝnana à nǝ̀ wal-luem ace ka 
ɗang. 

19Sǝa ma lang amǝ Isǝrayila ɓinǝna ama ɓǝa kǝa ɗekiam raka, gir nî ciem ǝn 
zǝm nǝma ɓǝa tusǝ ɓashi mem ɓǝa kyan nǝ mim a ɓadǝm Kaisar, kat andǝ 
amani ama ǝn panǝ ɓe kǝ cau arǝ aɓwana mem raka. 

20Nda gir mǝnana tsǝa sǝ ǝn na nǝma ɓǝa tunǝ wun mǝ nǝ na cau nǝ wun ngga. 
Aɓa mǝsǝcau ka, nda ace gir mǝnana amǝ Isǝrayila tsǝk ɓalǝia a rǝì ka, sǝ à 
kùrram nǝ ansolo man. 

21Pǝlǝa aɓwana-mǝgule nì banggi wi ama, “Sǝm ngga sǝm kum kǝ cautera 
mǝnana puro a nzali Yahudi aban yiu aban sǝm a muro ka ɗang. Sǝ kǝɓwa pa 
aɓalǝ amǝ'eam sǝm mǝnana pur kano nǝ ɓe kǝ̀ cau mǝɓane a muro ka ɗang. 

22Sǝa ma sǝm ngga sǝm nggǝ earce surǝ gir mǝnana a ndanǝi a bumo ka, 
acemǝnana sǝm sǝlǝna ama arǝ aban kat aɓwana kǝ naki acau mǝɓane amur 
mǝnia yì njargula kpata Yesu ka.” 

23Pǝlǝa à tsǝk pwari mǝnana à nǝ̀ yia dum nǝi andǝa Bulǝs ka. Aɓwana pas yiu 
a pwari mǝno aban mǝnana Bulǝs duk kam ngga. Twal a dǝmbari yi bwal a 
pwarikpǝra, Bulǝs bǝlia wia ɓa cau male amur Domurǝm mala Ɓakuli. Bulǝs 
ɓariki nǝ̀ cia ɓǝa paɓamuria aban Yesu, nǝ̀ nun ɗenyicau malea arǝ acau 
mǝnana Nggurcau Mala Musa andǝ agir mǝnana amǝ'ɓangna mala Ɓakuli gilǝ 
ka. 

24Pǝlǝa aɓea aɓwana aɓalǝia earnǝ cau male, sǝ aɓea ka, à earnǝi ɗang. 

25Pǝlǝa à tita nying banì, nǝ makgir a rǝarǝia. Bulǝs ka angŋa dǝmbǝa bangŋǝnia 
wia mǝnia yì cau ka ama: Bangŋo Mǝfele banggi aká wun mǝsǝcau nǝ kun 
Ishaya, mǝɓangna mala Ɓakuli. Nea wia ama: 

26“Kyane kya nea aɓwana man ama, Wù nǝ̀ ok cau nǝ kir wun, sǝ ceì pà nǝ̀ kpaka 
wun ɗang. Wu nǝ̀ sǝnban, nyare wù nǝ̀ sǝnban, sǝ pà wù nǝ̀ sǝn kǝgir ɗang, 

27acemǝnana ɓabum mǝnia yì aɓwana ka à candǝkina, sǝ yia ka à girkina akiria 
sǝ à kùmsǝkina amǝsǝia. Ɓǝ̀ a na raka, amǝsǝia nǝ̀ sǝn ban, akiria nǝ̀ ok ban, 
ɓabumia nǝ̀ kum sǝlǝe, sǝ à nǝ̀ nyare a banam, sǝ mǝ nǝ nyesǝia a bancame 
mǝɓoarne malea.” 

28-29Pǝlǝa Bulǝs masǝlǝ cau ama, “Ado ka, wu sǝlǝ ama, Cau Amsǝban mala 
Ɓakuli ka, à tasǝni aɓwana mǝnana amǝ Yahudi na raka. Yia ka à nǝ̀ kwaki kiria 
à nǝ̀ o!” 

30Arǝ apǝlǝa ɓari Bulǝs bwal ɓala dukam, abanì sǝ kǝ ak aɓwana mǝnana à kǝ 
yiu abani a sǝne ka. 

31Kǝ hamnǝ cau mala Domurǝm mala Ɓakuli sǝ kǝ kanigir amur Mǝtalabangŋo 
Yesu Kǝrǝsti. Kǝ na cau nǝ rǝcandǝa kat, ko ɓangciu pà a rǝì ɗang. Kǝ ɓwa 
tamsǝì ɗang. 

Amǝ Roma 

Amǝ Roma 1 

Makkun mala Bulǝs 
1Mǝnia yì cautera ka pur nǝban Bulǝs, guro mala Kǝrǝsti Yesu, mǝnana Ɓakuli 
tunǝi ɓǝ̀ duk mǝ'mishan, sǝ tarrì ace turo hamnǝ bǝsa Cau Mǝɓoarne mala 
Ɓakuli ka. 

2Ɓakuli pacau ace mǝnia yì Cau Amsǝban ngga, ɓara-ɓara nǝban amǝ'ɓangna 
male aɓa Malǝmce Mǝfele. 

3Cau Amsǝban ngga, ndá amur Muni, mǝnana do ɓanza male ka à ɓǝli a tau mala 
Dauda. 

4Sǝ à yì lǝmndǝí, Muna mala Ɓakuli na, nǝ loasǝo mǝnana à loasǝi a ɓembe nǝ 
rǝcandǝa mala Bangŋo Mǝfele ka. Yì nda Yesu Kǝrǝsti Mǝtala sǝm. 

5Nǝ ban Kǝrǝsti sǝ Ɓakuli pa sǝm ɓwamuru andǝ ɓoro mala do mǝ'mishan, ɓǝ̀ 
sǝm ne aɓwana arǝ anzali a koya ban ngga, gir mǝnana Ɓakuli pa acea ka, ace 
mǝnana ɓǝa paɓamuria, ɓǝa oki wi sǝ anggo ka lullǝi ɓǝ̀ kum gulo. 

6Wun ngga, wu nda aɓalǝ aɓwana mǝnana à tunǝia ɓǝa duk amala Yesu Kǝrǝsti 
ka. 

7Ən nggǝ gilǝa wun, wun kat a Roma, mǝnana Ɓakuli earce wun sǝ tunǝ wun ɓǝ̀ 
wu duk amale ka. Ɓǝ̀ Ɓakuli Tar sǝm andǝ Mǝtalabangŋo Yesu Kǝrǝsti, pa wun 
ɓwamuru andǝ dorǝpwala. 

Bulǝs earǝna ce ká Roma 
8A tite ka, ǝn nggǝ pakki Ɓakuli mem yàwá nǝban Yesu Kǝrǝsti ace wun kat, 
acemǝnana paɓamuru ma'wun abani ka, ɓanza kat ongŋǝna ce. 

9Ɓakuli mǝnana ǝn nggǝ pakki wi turo nǝ ɓabumam kat, aɓa hamnǝ Cau 
Amsǝban mala Muni ka, nda mǝ'nakunam ama ǝn nggǝ pak hiwi ace wun tutu. 

10Aɓa hiwi mem koya pwari ka, ǝn nggǝ zǝmbǝa ɓǝ̀ Ɓakuli ear ka, ko ɓǝ̀ lang 
ngga ɓǝ̀ ǝn kum njar a masǝlǝate ɓǝ̀ ǝn kya aban wun. 

11Mim ngga ǝn earce kǝrkǝr a ɓabumam ɓǝ̀ ǝn kya sǝn wun, ɓǝ̀ ǝn pa wun aɓoro 
ɓa Bangŋo mǝnana nǝ̀ pa wun rǝcandǝa ka. 

12Gir mana ǝn nakiyi nda mana ama, ǝn nggǝ earce ɓak ɓabum wun nǝ 
paɓamuru mem, sǝ mim gbal ka mǝ kum ɓakɓabum nǝ ma'wun yì paɓamuru. 

13Wun amǝ'eambǝam, ǝn nggǝ earce ɓǝ̀ wu sǝlǝ ama ǝn kànì a ɓabumam kusǝ 
pas mǝ nǝ ká a sǝn wun, sǝ ǝn kum njar ɗang, ba ado. Ən nggǝ earce yinǝ 
aɓwana aɓalǝ wun aban Yesu, kǝla mǝnana ǝn kum aɓea aɓwana aɓalǝ akún 
arǝ aɓea anzali ka. 

14Dumǝnam pup ɓǝ̀ ǝn pakki amǝ Gǝrik andǝ aɓwana mǝnana amǝ Gǝrik na 
raka turo, amǝ sǝlǝe andǝ amǝ ɗwanyi sǝlǝe. 

15Ace mani ka, ɓabumam kǝ pi arǝ ká aban wun gbal, wun mǝnana aɓa Roma 
ka, ɓǝ̀ ǝn kya hamnǝ Cau Amsǝban. 

Rǝcandǝa mala Cau Amsǝban mala Ɓakuli 
16Mim ngga kǝsǝkya kǝ pakkam arǝ Cau Amsǝban mala Kǝrǝsti ɗang, 
acemǝnana mǝnia ka rǝcandǝa mala Ɓakuli na ace amsǝ aɓwana mana à 
paɓamuria ka, tite nǝ ɓwa Yahudi, sǝ ɓwa mǝnana ɓwa Yahudi na raka. 

17Yì Cau Amsǝban ngga, ndá kǝ̀ lǝmndǝa sǝm lang sǝ Ɓakuli kǝ nggaɗi sǝm, ɓǝ̀ 
sǝm pǝlǝ aɓwana amǝɓoarne a ɓadǝmbǝi. Mǝnia ka kǝ pa anggo nǝ guli arǝ 
Kǝrǝsti, twal a tite kya pur a masǝlǝate, kǝla mǝnana Malǝmce na ka ama: “Ɓwa 
mǝnana kumǝna akban aban Ɓakuli ka, nǝ̀ dumnǝ yilǝmu aɓa guli arǝ Ɓakuli.” 

Bumlulla mala Ɓakuli amur cauɓikea 
18Ɓakuli kǝ lǝmndǝ bumlulla male nǝ kuli amur amǝ'cauɓikea andǝ 
amǝ'ɓealɓikea mǝnana à kǝ par mǝsǝcau nǝ aɓealɓikea malea ka, 

19acemǝnana gir mana ɓoaro ɓǝa surǝì amur Ɓakuli ka, sǝmbǝrǝia wia ɗang. 
Ɓakuli ka lǝmndǝnia wia a banfana. 

20Ɗiɗyal mǝnana Ɓakuli pusǝ ɓanza ka, ɓwapǝndǝa sǝnǝna nzali andǝ kuli. Nǝ 
agir mǝnana Ɓakuli pea ka, à sǝnǝna aɓǝalǝu male bwāng, kǝla rǝcandǝa male 
mana kǝ mal raka, andǝ pǎ male mala Ɓakuli. Ace mani ka, à pànǝ kun nacau 
ace ɗwanyi surǝ Ɓakuli ɗang ko bǝti! 

21E, à surǝna Ɓakuli, sǝ à ɓinǝ peri abani kǝla Ɓakuli, à kǝ pakki wi yàwá ɗang. 
A kun mani ka, ɗenyicau malea pǝlǝ mǝɓane, sǝ ɓabumia do a pǝndǝa. 

22A ne malea ka, à nda ka amǝ'sǝle, sǝa ma yia ka, à kwar ɗang. 

23Amur mǝnana ɓǝa peri aban Ɓakuli mǝɓoarɓwe mǝnana nǝ yilǝmu málá male 
pà kàm raka, à kara à kutia peri aban aɓǝ̀nzál mǝnana à pea kǝla ɓwapǝndǝa 
andǝ anyal, andǝ agirkusǝu andǝ agir-nzali ka. 

24Ace mani ka, Ɓakuli vwaki bui a rǝia aɓa pakkia agir mɓeami malea mala 
nonggi nǝ rǝarǝu, mǝnana ɓabumia earkiyi ce ka, sǝ à kutia pakkia agir kǝsǝkya 
a rǝarǝia. 

25Yia ka à nggaɗi mǝsǝcau mala Ɓakuli nǝ nyir, sǝ à kǝ peri aban agir mǝnana 
Ɓakuli pusǝia ka, à ɗeki nggearǝ Ɓakuli mǝnana pusǝ agir kat, mǝnana ɓoaro 
ɓǝa kpate, ɓǝa ɓwangsǝi ba ka! Amin. 

26Acemǝnana à pa anggo ka, nda Ɓakuli nyia aɓalǝ anpel mala agir kǝsǝkya 
malea. Nggearǝ amamǝna malea ka à nying dolabura, à kǝ pak mɓwama nǝ 
rǝarǝia. 

27Anggo gbal sǝ aburana nying nongŋo nǝ amālea, à kuti aban nonggi nǝ rǝarǝia. 
Aburana kǝ pak agir kǝsǝkya nǝ rǝarǝia. Nda gir mǝnana tsǝa sǝ à nunmbi 
ɓamuria ɓashi andǝ tanni, ata cau mala mǝno yì agir mǝɓane mǝnana à kǝ 
pakkia ka. 

28Acemǝnana amǝno yì aɓwana ka à ɓinǝ pak turo nǝ sǝlǝe mala Ɓakuli ka, 
Ɓakuli nyia gbal andǝ aɗenyicau mǝɓane malea, ɗekia ɓǝa pakkia agir mǝnana 
ɓoaro ɓǝa pea raka. 

29Yia ka, do malea lumsǝ nǝ koya ulang turo ɓealɓikea, andǝ mɓali, andǝ 
ɓinǝmuru andǝ mwararǝu, andǝ walki-alú, andǝ munǝki-amunǝo, andǝ 
swarkiban, andǝ ce'shiria, andǝ twal lullǝú. 

30Yia ka à kǝ na cau mǝɓane anzǝm aɓwana, amǝɓinǝ mur Ɓakuli na, à kǝ okban 
ɗang, à ndanǝ twalmuru, andǝ nggori. Ɗenyicau malea ka nda aɓa pusǝki abǝsa 
njar mala pakkia agir mǝɓane, sǝ à kǝ oki amǝɓǝlia ɗang. 

31À pànǝ ɓabum ɗang, à kǝ lumsǝ cau malea mǝnana à ne ka ɗang. Yia ka à 
lǝmndǝkiyi pe mǝɓoarne ɗang, sǝ à pànǝ mǝsǝswatǝr arǝ aɓwana ɗang. 

32À sǝlǝna ama nzongcau mala Ɓakuli bangŋa ama, aɓwana mǝnana à kǝ pakkia 
ulang amǝnia yì agir ka, à nǝ̀ ká lú. Sǝ kat andǝ sǝlǝe mǝno ka à go amur pakkia 
agir nì nǝmurǝia ɗang, à kǝ earnǝ aɓwana mǝnana à kǝ pakkia agir nì ka. 

Amǝ Roma 2 

Ɓashi mǝɓafoe mala Ɓakuli amur cauɓikea 
1We ka, a kǝ twali ama a nǝ́ pakki amǝno yì aɓwana ka ɓashi, sǝ a nda kǝla yia 
nǝ ɓealɓikea, a panǝ kun nacau ɗang! Ɓǝ̀ we ka a na ama yia ka amǝ'ɓealɓikea 
na ɓǝa pea wia tanni ka, a ndaban pakki ɓamuro ɓashi, acemǝnana we mana a 
kǝ ɓashi aɓea ɓwana ka, kǝ àkǝ̀ gir nì na gbal a pakkiyi ka. 

2Sǝm sǝlǝna ama Ɓakuli aɓa pe male mala kpata mǝsǝcau ka, nǝ̀ ɓashi koyana 
mǝnana pakkiyi a'ulang agir mǝnana ani ka. 

3Mǝnana a kǝ ɓashi aɓwana ace pakki amǝnia yì agir ka, a kǝ sǝni kǝla a nǝ api 
ɓashi mala Ɓakuli le, yi mana kǝ àkǝ̀ gir nì na a pakkiyi gbal ka? 

4We ka, a sǝn nggea ɓwamuru, andǝ twal gandǝa, andǝ munyi mala Ɓakuli 
mǝnana ndanǝi a rǝo raka re? Mǝnia ka kǝgir na abano re? A sǝlǝ ado ama 
ɓwamuru male ka nda ace mǝnana nǝ̀ nyesǝo wu pwanzali abani, wu nying buo 
arǝ cauɓikea ka re? 

5Sǝ acemǝnana we ka a ndanǝ murcandǝa, a ɓinǝ nying buo arǝ cauɓikea ka, a 
nda rǝ rambǝi ɓamuro candǝna tanni. Acemǝnana pwari mala bumlulla na kǝ 
yiu ka, mǝnana ɓashi mǝɓafoe mala Ɓakuli nǝ̀ lǝmndǝ rǝì ka. 

6Ɓakuli nǝ̀ ɓashi koyana le ka amur gir mǝnana pak ka. 

7Aɓwana mǝnana à lidǝmbǝa nǝ pe mǝɓoarne sǝ à kǝ alta ɓoarɓwa, andǝ gulo, 
andǝ do api-lú nǝban Ɓakuli ka, Ɓakuli nǝ̀ pea wia yilǝmu mǝnana málá male 
pà kàm raka. 

8Sǝ bumlulla andǝ bumpina male ka nǝ̀ sulǝo amur amǝ'earce ɓamuria, andǝ 
amǝɓinǝ kpata mǝsǝcau ace gya ata ɓealɓikea. 

9Nggea tanni nakam andǝ rǝpina amur aɓwana mǝnana à lidǝmbǝa nǝ gya aɓa 
ɓealɓikea ka. Nǝ̀ tite nǝ ɓwa Yahudi sǝ ɓwa mǝnana ɓwa Yahudi na raka. 

10Sǝ aɓwana mǝnana à kǝ pak mǝɓoarne ka, ɓoarɓwa andǝ gulo andǝ 
dorǝpwala mala Ɓakuli nǝ̀ sulǝo amuria. Tite nǝ ɓwa Yahudi sǝ ɓwa mǝnana 
ɓwa Yahudi na raka. 

11Mǝnia ka nda acemǝnana Ɓakuli ka, kǝ tàrban ɗang. 

12Aɓwana mǝnana amǝ Yahudi na ɗang sǝ à surǝ Nggurcau mala Ɓakuli 
mǝnana pe Musa raka, ɓǝa pak cauɓikea ka à nǝ̀ kiɗikea. Ɓashi malea ka, pà nǝ̀ 
pang nǝ Nggurcau mala Ɓakuli mǝnana à gilǝì nǝ gilǝe ka ɗang. Sǝ aɓwana 
mǝnana à surǝ Nggurcau ka, à nǝ̀ ɓashia wia nǝ gir mǝnana Nggurcau na ka. 

13Sǝ pa ace ok Nggurcau nǝmurǝì sǝ ɓwa nǝ̀ duk mǝɓoarne aban Ɓakuli ɗang, 
nda a tarǝia andǝ pak agir mǝnana Nggurcau bang ngga. 

14Ko nggearǝ aɓwana mǝnana amǝ Yahudi na ɗang, mǝnana à pà nǝ́ Nggurcau 
mala Ɓakuli raka, à kǝ̀ lǝmndǝa ama Nggurcau mala Ɓakuli nakam a ɓabumia. 
Acemǝnana ɓǝ̀ ɗenyicau malea lǝmndǝia wia gir sǝ à pe, sǝ karǝ nǝ cau mǝnana 
Nggurcau bang ngga, yia ka à dumǝna nggurcau mala ɓamuria, kat andǝ amani 
ama à pànǝ Nggurcau raka. 

15À lǝmndǝi aɓa pe ama Nggurcau mala Ɓakuli ka à gilǝni a ɓabumia, sǝ 
ɓabumia andǝ ɗenyicau malea ka, à kǝ lǝmndǝia wia ko à ɓwarkina, ko à nda 
ban pak mǝɓoarne. 

16Sǝ mǝnia ka nda Cau Amsǝban mǝnana ǝn nggǝ hamnǝi ka, ama pwari na kǝ 
yiu ka, mana Ɓakuli nǝ̀ ɓashi aɓwana amur aɗenyicau ɓa-sǝmbǝrǝa malea nǝ 
bu Yesu Kǝrǝsti. 

Amǝ Yahudi andǝ Nggurcau mala Musa 
17We mǝnana a kǝ tunǝ ɓamuro ama a nda ɓwa Yahudi, a kǝ guli arǝ Nggurcau 
sǝ a kǝ nggori nǝ Ɓakuli. 

18A surǝna rǝgir mǝnana Ɓakuli earkiyi ce ama wu pak ka; a surǝna rǝ mǝsǝcau 
acemǝnana à kanino anggurcau male. 

19A ndanǝ sǝlǝe kàngkàng ama a nda mǝbwalgara mala ante, sǝ a nda tǎlaban 
mala aɓwana mǝnana à do aɓa pǝndǝa ka. 

20A kǝ sǝni kǝla a nǝ duk mǝkwarkir amǝ ɗwanyi sǝlǝe andǝ mǝkania amuna 
gir aɓa njar mala Ɓakuli, acemǝnana surǝgir andǝ mǝsǝcau kat ka ndakam aɓa 
Nggurcau ka. 

21We mǝnana a kǝ kani aɓwana gir ka, palang sǝ a pà nǝ́ kani ɓamuro ɗang? A 
banggi aɓwana ama ɓǝa kǝa iun'i ɗang, sǝ we nǝ ɓamuro ka, a kǝ iun'i re? 

22A na ama ɓǝa kǝa nongnǝban a nza nǝ doɓala ɗang, sǝ we ka a kǝ pak cauɓikea 
nongnǝban a nza nǝ doɓala re? A kǝ ɓinǝce peri ata ankúl, sǝa ma a kǝ pakturo 
nǝ agir mǝnana à iuwia nǝ iuwe a ndà mala alú ka re? 

23A kǝ nggori ama a surǝna rǝ Nggurcau mala Ɓakuli, sǝa ma à kǝ pe wi gulo 
ɗang, acemǝnana à kǝ pár Nggurcau male. 

24Pà ɓà sǝ Malǝmce bangŋa ama, “Ace cau ma'wun, wun amǝ Yahudi sǝ aɓwana 
mǝnana arǝ acili anzali ka à kǝ pak ce Ɓakuli ɓà” ɗang. 

25Kasǝ-ɓatau ka ndanǝ gir mǝɓoarne ate ɓǝ̀ wu kǝ kpata Nggurcau mala Ɓakuli 
ka. Sǝ ɓǝ̀ wu kǝ pár Nggurcau mala Ɓakuli ka, wu dumǝna kǝla weama à kasǝa 
wun ɓatau ɗang. 

26Sǝ aɓwana mǝnana amǝ Yahudi na raka, ɓǝa kpata Nggurcau mala Ɓakuli ka, 
Ɓakuli pa nǝ̀ twalia kǝla weama à kasǝnia wia ɓatau re? 

27Mǝsǝcau ka, nda mǝnana ama aɓwana mǝnana à kasǝ ɓatea raka, mana à bwal 
Nggurcau mala Ɓakuli ka, à nǝ̀ mak wun nǝ ɓashi, wun amǝ Yahudi mana à kasǝ 
ɓata wun, wu ndanǝ Nggurcau mala Ɓakuli, sǝ wu kǝ kpate raka. 

28Duk ɓwa Yahudi mǝɓafoe ka, pà acemǝnana ɓwa ka à ɓǝlì a tau mala amǝ 
Yahudi, ko acemǝnana à kasǝi wi ɓate ka ɗang. 

29Awo pa anggo ɗang, ɓwa Yahudi mǝɓafoe ka, nda ɓwa mǝnana ɓabumi ka à 
nggaɗini, nrě gilǝkina andǝa Ɓakuli; sǝ mǝno ka turo mala Bangŋo mala Ɓakuli 
na, kpata Nggurcau na ɗang. Ɓwa kǝla mǝno ka, ɓwangsǝban male kǝ pur aban 
ɓwapǝndǝa ɗang, kǝ pur nǝban Ɓakuli. 

Amǝ Roma 3 

Ɓakuli ka kǝ nggaɗi ɗang 
1Nǝ mana sǝ duk ɓwa Yahudi ka kutina ban nǝi le? Ko a na raka, kasǝ-ɓatau ka 
kǝgir na le? 

2E, duk ɓwa Yahudi ka agir mǝɓoarne nakam kpem a ɓalǝi! A tite ka Ɓakuli pea 
amǝ Yahudi acau male a buia. 

3Mǝsǝcau ka, aɓea ɓwana aɓalǝia ka à kpata cau mala Ɓakuli kǝla mǝnana à 
bangŋa ama à nǝ̀ pak ka ɗang. Sǝ ɗwanyi kpata cau malea kâ, nggaɗi domǝsǝcau 
mala Ɓakuli le? 

4Ko bǝti! Sǝ ɓǝ̀ koyan ngga mǝ'nyir na ka, Ɓakuli ka mǝ'mǝsǝcau na. Kǝla 
mǝnana Malǝmce bang ngga: “À nǝ̀ kumo nǝ mǝsǝcau, aɓa cau mana a na ka, sǝ 
ɓǝa wulio ka, a nǝ li ɓashi.” 

5Sǝ ɓǝ̀ ɓealɓikea ma'sǝm kǝ lǝmndǝ cauɓoarna mala Ɓakuli ka, aman sǝ sǝm nǝ̀ 
na? Sǝm nǝ̀ na ama Ɓakuli pangŋǝna kpak, yì mǝnana ɓǝ̀ so bumlulla male amur 
sǝm ngga le? (Mǝnia ka nê mala ɓwapǝndǝa na.) 

6Ko bǝti! Ɓǝ̀ Ɓakuli ka mǝ'cauɓoarna na raka, palang sǝ nǝ̀ karǝ pakki ɓanza 
ɓashi? 

7Sǝ ɓǝ̀ ɓwa nǝ̀ gandǝ na ɗǝm ama, “Palang sǝ Ɓakuli nǝ̀ ɓasham ama mǝ nda 
mǝ'cauɓikea, yi mǝnana ɗwanyi na mǝsǝcau mema, lǝmndǝ mǝsǝcau male a 
banfana, sǝ kárǝì wi ɓoarɓwa mǝgule ka?” 

8Pǝlǝa aɓea ɓwana tsǝka sǝm cau, ama sǝm na ama, “Lidǝmbǝa ma'sǝm aɓa 
cauɓikea ka, nǝ̀ ngga yinǝ gir mǝɓoarne!” Aɓwana mǝnana à na mǝnia yì cau ka, 
ɓoaro ɓǝa kasǝia wia ɓashi mǝnana karǝ a rǝia ka. 

Ɓwapǝndǝa kat ka amǝ cauɓikea na 
9Sǝm amǝ Yahudi ado ka, sǝm nǝ̀ ne ɓamur rǝ sǝm ama sǝm kuti acili aɓwana 
le? Awo, sǝm kutia ɗang ko bǝti! Acemǝnana sǝm angŋǝna dǝmbǝa sǝm 
lǝmndǝna ama ɓwapǝndǝa kat, amǝ Yahudi andǝ aɓwana mǝnana amǝ Yahudi 
na raka, à nda aɓata rǝcandǝa mala cauɓikea. 

10Kǝla mǝnana Malǝmce na ka: “Kǝɓwa pà kàm mana mǝ'cauɓoarna na ka ɗang, 
ko kǝɓwa mwashat pà kàm ɗang. 

11Kǝɓwa pà kàm nǝ́ sǝlǝe ɗang, kǝɓwa pà kàm mwashat kǝ alta Ɓakuli ɗang. 

12Yia kat ka à pǝlǝni Ɓakuli nzǝmia; yia kat ka à uena ɓa. Kǝɓwa pà kàm mǝnana 
kǝ pak gir mǝɓoarne ka ɗang, ko ɓwa mwashat pà kàm ɗang.” 

13“Acau malea ka amǝɓike na, kǝla rǝmban mǝnana kǝ puro aɓa ɓembe mana à 
gìrì raka. Lasǝia ka lumsǝ nǝ nyir.” “Barya mala n'yau kǝ surkio a kunia.” 

14“Kunia lumsǝ nǝ suban andǝ nggaro-cau.” 

15“À kǝ̀ kaurǝa aban sukki nkila. 

16Kiɗiki andǝ bumkpǝmna ka, nda atea a koya ban. 

17Yia ka à surǝ njar mala dorǝpwala ɗang.” 

18“À pànǝ ɓangciu mala Ɓakuli ɗang, ko bǝti.” 

19Sǝm sǝlǝna ama gir mǝnana kat Nggurcau na ka, nda aban ne aɓwana mǝnana 
à nda aɓata Nggurcau ka, ace mǝnana ɓǝ̀ ɓwa ɓǝ̀ kǝa kum kún nacau ɗang, sǝ 
ɓanza kat ka à nǝ̀ yinǝi a ɓadǝm ɓashi mala Ɓakuli. 

20Kǝ ɓwa pà kàm nǝ̀ duk mǝ'cauɓoarna a ɓadǝm Ɓakuli acemǝnana bwal 
Nggurcau ka ɗang. Gir mǝnana Nggurcau pakki ka, nda lǝmndǝa sǝm ulang do 
cauɓikea ma'sǝm. 

Kǝrǝsti twalǝna atanni ma'sǝm 
21Sǝ a dyan ngga Ɓakuli lǝmndǝna njargula mǝnana aɓwana nǝ̀ duk amǝɓoarne 
abani nǝi ka, pa a tarǝia andǝ pak gir mǝnana Nggurcau bang ngga ɗang, kǝla 
mǝnana Nggurcau mala Musa andǝ amǝ'ɓangna mala Ɓakuli nakun amuri 
ɗiɗyal ka. 

22À nǝ̀ pǝlǝ sǝm, sǝm nǝ̀ duk amǝ'cauɓoarna aban Ɓakuli ace paɓamur sǝm 
aban Yesu Kǝrǝsti. Mǝnia ka anggo sǝ pa nǝ koyana mǝnana paɓamuri aban 
Kǝrǝsti ka, tàrban pa kàm ɗang. 

23Acemǝnana koyan ngga pangŋǝna cauɓikea, sǝm kat ka sǝm gattì doɓoarɓwa 
mala Ɓakuli. 

24Kat andǝ amani ka, Ɓakuli nǝ ɓwamuru male, nyesǝ sǝm, sǝm duk 
amǝ'cauɓoarna. Yì ka, pak mǝnia ka nǝ bu Kǝrǝsti Yesu, mǝnana akmúr sǝm 
ngga. 

25Ɓakuli pa Yesu ɓǝ̀ sukki nkile ace mǝnana nǝ mǝno ka, aɓwana nǝ̀ kum 
twalban cauɓikea. Aɓwana mǝnana à paɓamuria aban Yesu ama pa yilǝmi, 
sukki nkile acea ka, Ɓakuli nyesǝnia amǝ'cauɓoarna na abani. Mǝnia yì nkila à 
sukki ka, lǝmndǝ ama Ɓakuli ka mǝ'cauɓoarna na, acemǝnana arǝ anza mǝnana 
ɗiɗyal ka, pak munyi nǝ aɓwana, tsǝk kir ce acauɓikea malea ɗang. 

26Pak mǝnia ka ace lǝmndǝ do mǝsǝcau male a nza mǝnia adyan ngga, ace 
mǝnana yì nǝ ɓamuri ka, ɓǝ̀ duk mǝ mǝsǝcau, sǝ nǝ̀ tsǝk amǝ'cauɓikea kat 
mǝnana à pà ɓamuria aban Yesu ka, ɓǝa duk amǝ'cauɓoarna abani. 

27Sǝm nǝ̀ nggori ado ama sǝm pangŋǝna kǝgir mǝnana tsǝa sǝ Ɓakuli ak sǝm 
ngga le? Awo, nggori pà kàm ɗang! Sǝ́ nda ace mana sǝ Ɓakuli ak sǝm? Nda 
acemǝnana sǝm kpata Nggurcau male ka le? Awo! Ɓakuli ak sǝm acemǝnana 
sǝm earnǝi, sǝm pa ɓamur sǝm aban Kǝrǝsti ka. 

28Ace mani ka, sǝm duk amǝ'cauɓoarna aban Ɓakuli acemǝnana sǝm pa ɓamur 
sǝm ngga, pa ace bwal Nggurcau ɗang. 

29Sǝ ana raka, Ɓakuli ka, mala amǝ Yahudi na nǝmurǝia le? Yì ka, Ɓakuli mala 
acili anzali na kat gbal re? E, nda acea. 

30Sǝ acemǝnana Ɓakuli na mwashat amur aɓwana kat ka, kǝ tsǝk aɓwana ɓǝa 
pǝlǝ amǝ'cauɓoarna, yi mana ɓǝa pà ɓamuria aban Kǝrǝsti ka, ko amǝ Yahudi, 
ko aɓwana mǝnana amǝ Yahudi na raka. 

31Sǝ acemǝnana sǝm darrina arǝ pa ɓamuru aban Kǝrǝsti ka, lǝmndǝ ama 
Nggurcau ka sǝm turni le? Awo, ko bǝti! Aɓa mǝsǝcau ka, sǝm puna anzǝm 
Nggurcau. 

Amǝ Roma 4 

Paɓamuru mala Ibǝrayim 
1Mana ado sǝm nǝ̀ na amur Ibǝrayim, yì kà-aɓwana ma'sǝm aɓa nggūrǝu? Mana 
gir nì na yi sǝlǝa amur cau mala do mǝ'cauɓoarna aban Ɓakuli? 

2Ɓǝa aturo mǝɓoarne male, mǝnana pea ka nda tsǝa sǝ Ɓakuli é mǝ'cauɓoarna 
na ka, ɓǝ́ ndanǝ kǝgir mǝnana nǝ̀ nggori nǝi ka. Sǝ Ibǝrayim ngga pà nǝ̀ gandǝ 
nggori aban Ɓakuli ɗang. 

3Acemǝnana Malǝmce bangga sǝm ama, “Ibǝrayim ngga earnǝ Ɓakuli, sǝ Ɓakuli 
é mǝ'cauɓoarna na ace paɓamuru male.” 

4Ɓǝ̀ ɓwa pak turo sǝ à mbwe ka, ɓoro na à pe wi ka ɗang, tangnakusǝu turo 
male na kum ngga. 

5Sǝ Ɓakuli ka kǝ twal ɓwa ɓǝ̀ do mǝ'cauɓoarna na, sǝ pa ace aturo male ɗang, 
nda ace paɓamuru male aban Ɓakuli, mǝnana twalkiyiban cauɓikea mala 
amǝ'cauɓikea ka. 

6Dauda na cau amur mǝnia gbal. Cau male lǝmndǝ ulang tsǝkbu mǝnana nda 
amur ɓwa mana Ɓakuli nyesǝi mǝ'cauɓoarna na, kat andǝ amani ama pak kǝ 
turo ace raka. Na ama: 

7“Tsǝkbu mala Ɓakuli na amur aɓwana mǝnana à twalǝnia wia ban amgbikiru 
malea, sǝ à esǝkinia wia acauɓikea malea ka. 

8E, tsǝkbu na amur ɓwa mǝnana acauɓikea male ka Mǝtalabangŋo pà nǝ̀ cia a 
bumi raka.” 

9Nggearǝ mǝnia yì tsǝkbu mǝnana Dauda nakiyi ce ka, nda ace amǝ Yahudi 
nǝmurǝia le ko nda gbal ace aɓwana mǝnana amǝ Yahudi na raka? Sǝm bang 
ama à gìlǝì aɓa Malǝmce ama, “Ibǝrayim ngga earnǝ Ɓakuli, pà ɓamuri abani, sǝ 
Ɓakuli é mǝ'cauɓoarna na.” 

10Sǝ lang sǝ Ɓakuli é? Ɓakuli é mǝ'cauɓoarna na anzǝm mǝnana à kasǝni wi 
ɓate ka le, ko Ɓakuli é anggo sǝ ɓǝa yi kasǝi wi ɓate? Ɓakuli ak Ibǝrayim sǝ à yì 
kasǝi wi ɓate nǝ nzǝmo! 

11Yì kasǝ-ɓatau mǝnana à kasǝi Ibǝrayim ngga nda gir mǝnana lǝmndǝ ama, nǝ́ 
paɓamuru male aban Ɓakuli ka, Ɓakuli earǝna angŋǝni, ama yì ka, 
mǝ'cauɓoarna na abani, sǝ à yì kasǝi wi ɓate. Ace mani ka, Ibǝrayim nda tar 
aɓwana kat mǝnana à pà ɓamuria aban Ɓakuli sǝ Ɓakuli kǝ ea amǝ'cauɓoarna 
na, kat andǝ amani ama à kasǝia wia ɓatea raka. 

12Sǝ Ibǝrayim ɗǝm ngga, nda tar aɓwana mǝnana à kasǝia wia ɓatea, yia 
mǝnana kasǝ-ɓatau na à kasǝia wia nǝmurǝì ka ɗang, yia gbal ka à twalkusǝ 
ulang paɓamuru mala Ibǝrayim, mǝnana ndanǝi sǝ nǝ nzǝmo à yì kasǝi wi ɓate 
ka. 

13Mǝnana Ɓakuli pacau aban Ibǝrayim andǝ amǝkè ama nǝ̀ tsǝkia wia bu sǝ 
ɓanza kat nǝ̀ duk malea ka, pa acemǝnana Ibǝrayim bwal Nggurcau mala Ɓakuli 
ka ɗang. Nda acemǝnana yì ka, earnǝ Ɓakuli, guli a rǝì ama nǝ̀ pak gir mǝnana 
bang ngga. Sǝ ace mǝno ka Ɓakuli é mǝ'cauɓoarna na. 

14Ɓǝ̀ pàcau mala Ɓakuli ka nda ace aɓwana mǝnana à bwal Nggurcau male 
mana pe Musa ka, lǝmndǝ ama guli a rǝ Ɓakuli ace mǝnana ɓǝ̀ nyesǝ sǝm ɓǝ̀ 
sǝm duk amǝ'cauɓoarna ka nda ɓà. Sǝ ɗǝm ngga nǝ̀ lǝmndǝ ama guli a rǝì gbal 
ace kum gir mǝnana pàcau ace ka nda ɓà. 

15Yàl Nggurcau kǝ nun bumlulla mala Ɓakuli amur aɓwana mǝnana à kǝ ɓariki 
ama à nǝ̀ bwali ka. Sǝ ɓǝ̀ Nggurcau pà kàm raka, yàl Nggurcau gbal ka, pà kàm 
ɗang! 

16Ace mani ka, nǝ́ guli a rǝ Ɓakuli sǝ ɓwa nǝ̀ kum gir mǝnana Ɓakuli pàcau ace 
ka. Ɓakuli pe anggo ace mǝnana ɓǝa sǝlǝ ama kàngkàng gir mǝnana pàcau ace 
ka nǝ̀ ɓwamur aɓwana nǝi, yia aɓwana kat mǝnana amuna mala Ibǝrayim na 
ka. Mǝno yì ɓwamuru ka pa ace amǝ Yahudi mǝnana à kpakiyi ata Nggurcau ka 
nǝmurǝia ɗang, nda gbal ace aɓwana mǝnana à earnǝ Ɓakuli, à guli a rǝì kǝla 
mala Ibǝrayim ngga. Ibǝrayim ngga nda tar sǝm kat. 

17Kǝla mǝnana à gilǝì aɓa Malǝmce ka, Ɓakuli ne wi ama, “Mim ngga ǝn 
tsǝ́ngŋǝno a dumǝna tarrû amur aɓwana arǝ anzali pas.” Mǝnia ka pa anggo, 
acemǝnana Ibǝrayim earnǝ Ɓakuli mana kǝ loasǝ alú nǝ yilǝmu sǝ kǝ pusǝ agir 
mǝbǝshe aban mǝnana kǝgir pà kàm raka. 

18Kat andǝ amani ama kǝgir pà kàm mana nǝ̀ pe Ibǝrayim tsǝkɓalǝu ama nǝ̀ 
kum muna raka, lidǝmbǝa nǝ tsǝkɓalǝu. Pa eare ama nǝ̀ duk tarrû amur aɓwana 
arǝ anzali pas, acemǝnana Ɓakuli bangŋǝni wi ama, “Anggo sǝ lakki mala 
amǝkeo nǝ̀ pa.” 

19Ibǝrayim ngga apǝlǝa male málá à nǝ̀ lumsǝ gbǝman mwashat. Yi sǝni ka ena 
a nggūrǝi, mǝnana à nǝ̀ twali ama yì ka, lú na. Sǝ ɗǝm ngga yi sǝn mami Saratu 
ka ena, sǝ gandǝ ɓǝli wi muna ɗang. Kat andǝ amǝno ka, paɓamuru mala 
Ibǝrayim aban Ɓakuli ka, gatti ɗang. 

20Pa eare mala Ibǝrayim nǝ́ gir mǝnana Ɓakuli na ama nǝ̀ pe ka, dǝurǝ ɗang. 
Aɓa mǝsǝcau ka, paɓamuru male aban Ɓakuli lidǝmbǝa nǝ rǝcandǝa, andǝ 
gusǝlǝ Ɓakuli. 

21Yì ka, earǝna nǝi nǝ ɓabumi kat ama Ɓakuli nanǝ rǝcandǝa nǝ̀ lumsǝ gir 
mǝnana bangŋǝna ama nǝ̀ pè ka. 

22Sǝ ace paɓamuru male yì Ibǝrayim ngga, “Ɓakuli é mǝ'cauɓoarna na.” 

23Cau mǝno à bangŋi ama, “Ɓakuli é mǝ'cauɓoarna na” ka, pa ace Ibǝrayim 
nǝmurǝì sǝ à gilǝì ɗang. 

24Nda gbal ace sǝm sǝ à gilǝì, sǝm mǝnana Ɓakuli nǝ̀ ak sǝm kǝla 
amǝ'cauɓoarna, acemǝnana sǝm pa ɓamur sǝm abani, yì ɓwa mana loasǝ Yesu 
Mǝtala sǝm a ɓembe ka. 

25À twali à pea aɓwana ɓǝà wal-luí ace acauɓikea ma'sǝm, sǝ à yì loasǝi nǝ 
yilǝmu ace mǝnana ɓǝà pǝlǝ sǝm ɓǝ̀ sǝm duk amǝ'cauɓoarna aban Ɓakuli.  

Amǝ Roma 5 

Guli arǝ Kǝrǝsti kǝ yinǝ dorǝpwala andǝ banɓoarnado 
1Acemǝnana ado ka sǝm kumǝna akban aban Ɓakuli ata cau mala paɓamuru ka, 
sǝm ndanǝ dorǝpwala a nre sǝm sǝnǝa Ɓakuli nǝ bu Mǝtala sǝm Yesu Kǝrǝsti. 

2Ndá àkǝ̀ ce guliarǝu ma'sǝm arǝ Kǝrǝsti sǝ yinǝ sǝm aɓa ɓwamuru mala Ɓakuli 
mǝnana ado sǝm do a ɓalǝi ka. Nda gir mǝnana tsǝa sǝm nggǝ nggori nǝ 
tsǝkɓalǝu mǝnana sǝm ndanǝi mala kum kāmbe aɓa gulo mala Ɓakuli ka. 

3Ban kǝ ɓoara sǝm gbal, yi mǝnana ɓǝ̀ sǝm kuti aɓalǝ atanni ka. Acemǝnana sǝm 
sǝlǝna ama tanni ka, nǝ̀ yina sǝm nǝ do gandǝrǝu, 

4sǝ do gandǝrǝu ka, kǝ yinǝ ɓealǝu mǝɓoarne, sǝ ɓealǝu mǝɓoarne kǝ tsǝa 
tsǝkɓalǝu ma'sǝm mala kum amsǝban kǝ dǝurǝ ɗang. 

5Sǝ mǝnia yì tsǝkɓalǝu ka, pà nǝ̀ tsǝa sǝm nǝ̀ nu kǝsǝkya ɗang, acemǝnana 
Ɓakuli pana sǝm ɓoro male, yì Bangŋo Mǝfele, ɓǝ̀ lumsǝ ɓabum sǝm nǝ 
earcearǝu male. 

6Mǝnana sǝm nda piu aɓa ɗwanyi rǝcandǝa sǝ sǝm pànǝ ban auwa raka, Kǝrǝsti 
yi wú ace sǝm amǝ'cauɓikea, a pwari mǝnana Ɓakuli kànì ka. 

7Ndanǝ kwano aban aɓwana pas mǝnana ɓwa nǝ̀ wú ace mǝ'cauɓoarna ka, 
earka ɓwa nǝ̀ gandǝ wú ace mǝpagbasha. 

8Sǝ Ɓakuli ka lǝmndǝa sǝm earcearǝu male ani: Mǝnana sǝm ndaka 
amǝ'cauɓikea piu ka, Kǝrǝsti yi wú ace sǝm. 

9Acemǝnana ado ka à angŋǝna sǝm, sǝm dumǝna amǝ'cauɓoarna aban Ɓakuli 
nǝ nkila mala Kǝrǝsti ka, lǝmndǝ ama kàngkàng aɓa pe mǝnana kuti mǝno ka, 
sǝm nǝ̀ kum auwa a ɓabu bumlulla mala Ɓakuli nǝ bani! 

10Kat aɓa do ma'sǝm ɗiɗyal mǝnana sǝm ndaka aɓibura mala Ɓakuli ka, à yì 
gilǝki nre sǝm sǝnǝa Ɓakuli nǝ lú mala Muni mana yi wú ace sǝm ngga. Ɓǝ̀ mǝno 
ka yi pa anggo ka, lǝmndǝ ama kàngkàng aɓa pe mǝnana kuti mǝno ka, sǝm nǝ̀ 

kum auwa, mǝnana ado ka à yina nǝ sǝm aɓa dotarǝu sǝnǝa Ɓakuli ka. 
Acemǝnana yì Muna mala Ɓakuli ka ndakam nǝ yilǝmu. 

11Sǝ mǝno na nǝmurǝì ɗang; sǝm nda aɓa banɓoarnado ace bǝsa dotarǝu 
ma'sǝm sǝnǝa Ɓakuli ace gir mǝnana pè nǝ bu Mǝtala sǝm Yesu Kǝrǝsti ka. Yì 
Kǝrǝsti ka, nda ɓwa mǝnana pǝlǝ sǝm ado, nre sǝm gilǝki sǝnǝa Ɓakuli ka. 

Gir mǝnana gau Adamu andǝ Kǝrǝsti ka 
12Lang Adamu pangŋǝna cauɓikea ka, kara cauɓikea kutio a ɓanza. Cauɓikea 
mala Adamu nǝ yinǝ lú, sǝ lú pǝlǝa mǝsǝe amur koyan ngga, acemǝnana koyan 
ngga pangŋǝna cauɓikea. 

13Kaniama à nǝ̀ pa Nggurcau ka, cauɓikea nakam ɗiɗyal a ɓanza. Sǝ duk 
cauɓikea ɗang, acemǝnana à malaká pa Nggurcau peatu mǝnana à nǝ̀ yàlli wi 
ka ɗang. 

14Kat andǝ amani ka, ɓwapǝndǝa kǝ wú, twal a nza mala Adamu yi bwal a nza 
mala Musa, kpapi andǝ nggearǝ aɓwana mǝnana cauɓikea malea ka yàl 
nzongcau na kǝla mǝnana Adamu pak ka raka, lú do amuria kat. Yì Adamu ka 
gir'lǝmndǝa na, kǝ lǝmndǝ Kǝrǝsti mǝnana nǝ̀ ngga yiu peatu ka. 

15Sǝ cauɓikea mala Adamu andǝ ɓoro mala Ɓakuli ka, à nda ɗàngɗáng. 
Acemǝnana cauɓikea mala mǝnia yì ɓwa mwashat, yì Adamu ka, yinǝ lú amur 
aɓwana pas. Sǝ ɓwamuru mala Ɓakuli ka gulo kuti mǝno kuko, anggo gbal sǝ 
ɓoro male mala twalban cauɓikea aban aɓwana pas pa, yì ɓoro mǝnana yiu nǝ 
bu mǝnia yì ɓwa mwashat, yì Yesu Kǝrǝsti ka. 

16Sǝ gir mǝnana ɓwamuru mala Ɓakuli pusǝ ka, ndá ɗàng andǝ gir mǝnana 
cauɓikea mala mǝnia yì ɓwa mwashat, pusǝ ka. Acemǝnana cauɓikea mala 
Adamu ka yinǝban aɓa kasǝ ɓashi-lú, sǝ ɓoro mala Ɓakuli ka kǝ warinǝ sǝm a 
kum kutio aban Ɓakuli, ko kat andǝa mǝnana ama sǝm kpa aɓalǝ acauɓikea pas 
ka. 

17Cauɓikea mala ɓwa mwashat, yì Adamu, tsǝa lú do amur aɓwana kat. Sǝ gir 
mǝnana kar mur mǝno ka nda, kum ɓwamuru mǝgule mala Ɓakuli andǝ pa ɓoro 
mala duk aɓwana amǝ'cauɓoarna nǝ bu ɓwa mwashat, yì Yesu Kǝrǝsti. Sǝ 
aɓwana mǝnana kat à kum mǝnia yì ɓwamuru andǝ ɓoro ka, à nǝ̀ duk amurǝma 
aɓa do malea nǝ bu Yesu Kǝrǝsti. 

18Ace mani ka, kǝla mǝnana cauɓikea mwashat mala Adamu yinǝ kasǝ ɓashi-lú 
amur aɓwana kat ka, anggo gbal sǝ turo cauɓoarna mwashat mala Kǝrǝsti kǝ 
yinǝ akban aban Ɓakuli andǝ yilǝmu ace aɓwana kat. 

19Sǝ kǝla mǝnana nǝ mgbikiru mala ɓwa mwashat ka, aɓwana pas pǝlǝ 
amǝ'cauɓikea ka, anggo gbal ata cau mala okiru mala ɓwa mwashat ka, aɓwana 
pas nǝ̀ duk amǝ'cauɓoarna. 

20À pà Nggurcau mala Ɓakuli, ace mǝnana ɓǝa ɓwana sǝn lime andǝ gulo mala 
cauɓikea malea. Sǝ lang ɓwapǝndǝa camarǝ lidǝmbǝa aɓa cauɓikea ka, 
ɓwamuru mala Ɓakuli kǝ gulo kǝ tur a dǝmbǝa kǝrkǝr. 

21Kǝla mana cauɓikea do amur ɓwapǝndǝa kat a njar mala lú ka, anggo gbal 
ɓwamuru mala Ɓakuli ɓǝ̀ duk murǝm. Mǝnia yì ɓwamuru mala Ɓakuli ka kǝ 
yinǝ aɓwana ɓǝa kum akban abani, sǝ aɓa mǝno ka ɓǝa kum yilǝmu mǝnana 
málá male pà kàm raka, nǝ bu Yesu Kǝrǝsti Mǝtala sǝm. 

Amǝ Roma 6 

Wuki cauɓikea andǝ do nǝ yilǝmu aɓa Yesu Kǝrǝsti 
1Mana ɗǝm sǝm nǝ̀ na? Sǝm nǝ̀ lidǝmbǝa aɓa cauɓikea, ace mǝnana ɓǝ̀ 
ɓwamuru ɓǝ̀ gul ka le? 

2Awo! Ɓakuli twalbani! Lang sǝ sǝm mǝnana sǝm angŋa dǝmbǝa sǝm wunî 
cauɓikea ka, sǝm nǝ̀ lidǝmbǝa nǝ do ɗǝm a ɓalǝi le? 

3Wu sǝlǝ mbak ama batisǝma mǝnana à pakka sǝm aɓa Yesu Kǝrǝsti ka, lǝmndǝ 
ama sǝm dumǝna mwashat sǝnǝia, aɓa lú male? 

4Sǝm ngga, sǝm wú, sǝ à tsǝk sǝm a ɓembe sǝnǝa Kǝrǝsti nǝ batisǝma mǝnana 
à pakka sǝm ngga. Kǝla mǝnana Kǝrǝsti loapi ɓembe nǝ yilǝmu aɓa rǝcandǝa 
mala Ɓakuli Tárru ka, sǝm gbal ka, sǝm nǝ̀ dukdo bǝsa yilǝmu. 

5Sǝ acemǝnana sǝm dumǝna mwashat sǝnǝa Kǝrǝsti aɓa lú male ka, sǝm gbal 
ka, sǝm nǝ̀ loapi ɓembe nǝ yilǝmu kǝla yì. 

6Sǝm sǝlǝna ama, ɓeal sǝm mǝ'e ka, à gballìni amur nggun-gangndi andǝa 
Kǝrǝsti, ace mǝnana ɓǝ̀ rǝcandǝa mala kpata ɓamur rǝ sǝm mǝ'cauɓike ka ɓǝ̀ 
kiɗikea, sǝ anggo ka ɓǝ̀ sǝm ngga duk aguro aɓata cauɓikea ɗǝm ɗang. 

7Sǝ ɓwa mǝnana wuna andǝa Kǝrǝsti ka, à panzǝni, cauɓikea pa nǝ rǝcandǝa 
amuri ɗǝm ɗang. 

8Sǝ ɓǝ̀ sǝm wuna sǝnǝa Kǝrǝsti ka, sǝm pana eare ama sǝm nǝ̀ dum nǝ yilǝmu 
sǝnǝia. 

9Sǝm sǝlǝna ama acemǝnana Kǝrǝsti ka à loasǝi a ɓembe ka, pa nǝ sǝn lú ɗǝm 
ɗang; lú panǝ rǝcandǝa amuri ɗǝm ɗang. 

10Lú male mǝnana wu ka, wuki cauɓikea kusǝ mwashat ɓǝrɓǝr, sǝ do male ka, 
dupi Ɓakuli. 

11Anggo gbal, wu sǝn ɓamur rǝ wun ado, wu nda ka alú aban cauɓikea, sǝ aban 
Ɓakuli ka, wu ndanǝ yilǝmu aɓa Kǝrǝsti Yesu. 

12Wu kǝa eari cauɓikea ɓǝ̀ do amur nggurǝ wun mǝnana kǝ̀ ká nǝ ká a lú ka, ɓǝ̀ 
tsǝk wun a kpata anpel male ɗang. 

13Wu kǝa pà abare nggurǝ wun aban cauɓikea ɓǝa duk agirturo mala ɓealɓikea 
ɗang. A kun mani ka, wu pe Ɓakuli rǝwun, kǝla aɓwana mǝnana à loasǝnia a lú 
à kumǝna yilǝmu ka; sǝ wu pà abare wun aban Ɓakuli ɓǝa duk agirturo ace turo 
cauɓoarna. 

14Cauɓikea ka pà nǝ̀ duk gbani amur wun ɗang, acemǝnana wu pa ɗǝm aɓata 
Nggurcau ɗang, wu nda aɓata ɓwamuru mala Ɓakuli. 

Aguro mala cauɓoarna 
15Lang sǝ wu sǝni ado ɗe? Sǝm nǝ̀ lidǝmbǝa nǝ pak cauɓikea, acemǝnana sǝm 
pa aɓata Nggurcau ɗang, sǝm nda aɓata ɓwamuru mala Ɓakuli ka le? Awo, pà 
nǝ̀ pak ɗang! 

16Wu sǝlǝ mbak ama, ɓwa mǝnana wu pa ɓamur rǝ wun, wu kǝ oki wi kǝla 
aguro ka, wu dumǝna aguro male, ko mala cauɓikea na, mǝnana nǝ̀ kánǝ wun a 
lú, ko mala okiru mǝnana nǝ̀ kánǝ wun a docauɓoarna ka? 

17Ɓǝ̀ sǝm pakki Ɓakuli yàwá ama, wun mǝnana ɗiɗyal, wu nda ka aguro mala 
cauɓikea ka, adyan ngga, wu kpana ata mǝsǝcau mǝnana wu kumi aɓa kanigir 
ka, nǝ ɓabum wun kat. 

18Adyan ngga, à panzǝna wun a bu cauɓikea, ado ka, wu dumǝna aguro mala 
cauɓoarna. 

19Ən bangga wun cau nǝ kanicau arǝ duk guro aɓa nggūrǝu ata cau mala gattya 
mala ɗenyicau ma'wun arǝ bwalta agir mala bangŋo. Kǝla mǝnana ɗiɗyal, wu 
pà ɓamur rǝ wun kǝla aguro, wu lidǝmba nǝ lime aɓa pakki agirɓana andǝ aturo 
ɓealɓikea ka, anggo gbal ado ka, wu nǝ̀ pà ɓamur rǝ wun kat, wu duk aguro 
mala cauɓoarna aban ká do mǝfele. 

20Mǝnana ɗiɗyal wu nda ka aguro mala cauɓikea ka, kǝgir oasǝ wun arǝ do 
cauɓoarna ɗang. 

21Sǝ ya gir mǝɓoarne na wu kumo aɓa pakki amǝno yì agir ɗiɗyal, mǝnana 
adyan ngga à dupa wun agir kǝsǝkya ka? Masǝlǝata mǝno yì agir ka, nda lú! 

22Sǝ ado ka, à panzǝkina wun a bu cauɓikea, wu dumǝna aguro mala Ɓakuli, gir 
mǝnana wu nǝ̀ kum a ɓalǝi ka nda do mǝfele, sǝ masǝlǝate ka nda yilǝmu 
mǝnana málá male pà kàm raka. 

23Tangnakusǝ cauɓikea ka, lú na, sǝ ɓoro mala Ɓakuli ka, nda yilǝmu mǝnana 
málá male pà kàm raka, nǝ bu Kǝrǝsti Yesu Mǝtala sǝm. 

Amǝ Roma 7 

Cau mǝnana Nggurcau mala Musa bangŋa amur doɓala ka 

1Sǝ wun amǝ'eambǝam mǝnana wu surǝ Nggurcau ka, wu sǝlǝ mbak ama 
Nggurcau ka ndanǝ rǝcandǝa amur ɓwa yi mǝnana ɓǝ̀ ɓwe ka ndanǝ yilǝmu piu 
ka? 

2Wu sǝni ani: à nê mala Nggurcau ka, mɓwama pa nǝ̀ nying burri ɗang, yi mana 
ɓǝ̀ burri nanǝ yilǝmu ka. Sǝ ɓǝ̀ burri wu ka, mɓwame purni mǝno yì Nggurcau 
mala doɓala ka. 

3Ace mani ka, ɓǝ̀ mǝnia yì mɓwama puro al ɓe ɓwabura sǝ burri na nǝ mǝsǝì 
ka, nda aɓa pak cauɓikea nongnǝban a nza nǝ doɓala. Sǝ ɓǝ̀ burri pak lú ka, 
mɓwame purni mǝno yì Nggurcau ka, nǝ̀ gandǝ al ɓe ɓwabura, sǝ ɓǝ̀ pa anggo 
ka, pa aɓa pak cauɓikea nongnǝban a nza nǝ doɓala ɗang. 

4Anggo gbal, wun amǝ'eambǝam, wun gbal ka wu wunî Nggurcau, acemǝnana 
wu nda aɓa nggurǝ Kǝrǝsti a lú male. Ado ka, wu nda ka mala Kǝrǝsti, mana à 
loasǝi a ɓembe ka, ace mǝnana ɓǝ̀ sǝm pusǝ aturo mǝɓoarne ace Ɓakuli. 

5Aɓa do ma'sǝm ɗiɗyal mǝnana nggurǝ sǝm na kǝ gingnǝ sǝm ngga, anpel mala 
cauɓikea mana Nggurcau loasǝia aɓa nyam sǝm ngga, à ndarǝ pak turo, sǝ ko 
man sǝm pak kat ka, mala ká lú na. 

6Sǝ adyan ngga, sǝm purnì Nggurcau, acemǝnana sǝm wuna aban agir mǝnana 
ɗiɗyal à bwal sǝm a guro ka. Sǝm ado ka, sǝm nggǝ pak turo ɗǝm a njar mǝ'e 
mala Nggurcau mana à gilǝì nǝ́ gilǝa ka ɗang; turo ma'sǝm a dyan ngga, nda a 
njar mǝbǝshe mala Bangŋo. 

Nggurcau mala Ɓakuli kǝ lǝmndǝ turo cauɓikea ma'sǝm 
7Sǝ mana ado sǝm nǝ̀ na? Nggearǝ Nggurcau ka, cauɓikea na le? Awo! Pa anggo 
ɗang! Ɓǝ̀ pà ace Nggurcau raka, ɓǝ́ pà mǝ surǝ cauɓikea ɗang. Ɓǝ́ pa mǝ nǝ sǝlǝ 
ce cauɓikea mala sham gir mala ɓwa ɗang, mǝnana ɓǝ̀ Nggurcau bang ma ama, 
“Kǝa sham gir raka” ɗang. 

8Sǝ cauɓikea ka, pak turo nǝ mǝnia yì nzongcau ka, pǝlǝa loasǝ ambalang 
shamgir ɗàngɗáng a ɓalǝam! Sǝ ɓǝ̀ pa ace cau mala nzongcau raka, ɓǝ́ cauɓikea 
ka lugir na. 

9Mǝnana ǝn malaká sǝlǝ ce nzongcau raka, mǝ ndanǝ yilǝmu; sǝ lang nzongcau 
yina ka, cauɓikea long nǝ yilǝmu, sǝ ǝn pǝlǝ lú. 

10Nggearǝ nzongcau mǝnana ɓoaro ɓǝ̀ lǝmndǝam njargula yilǝmu ka, pǝlǝa 
wal-luem. 

11Cauɓikea kara kum njar ata nzongcau, pǝlǝa swarkiam, sǝ pakturo nǝ 
nzongcau, wal luim. 

12Ace mani ka, Nggurcau ka mǝfele na, sǝ nzongcau ka mǝfele na, sǝ nda pepè, 
sǝ mǝɓoarne na. 

13Ado ka, gir mǝɓoarne yinǝam nǝ lú le? Awo, pa anggo ɗang! Kǝ cauɓikea na 
pak turo nǝ gir mǝɓoarne, sǝ yinǝam nǝ lú, ace mǝnana cauɓikea ka, ɓǝa surǝì 
ama cauɓikea na. Sǝ ata cau mala nzongcau ka, cauɓikea nǝ̀ lǝmndǝ ɓike male 
kǝrkǝr. 

14Sǝm sǝlǝna ama Nggurcau ka, gir mala Bangŋo na, sǝ mim ngga mǝ nda ɓwa 
aɓa nggūrǝu, guro aɓata cauɓikea. 

15Ən bwalta agir mǝnana ǝn pakki ka ɗang, acemǝnana gir mǝnana ǝn earkiyi 
ce pe ka nda ǝn pakkiyi ka ɗang. Sǝ gir mǝnana ǝn ɓinǝce ka, nda ǝn pakkiyi ka. 

16Sǝ ɓǝ̀ ǝn nggǝ pak gir mǝnana ǝn earkiyi ce pe raka, ǝn earǝna ama Nggurcau 
ka, ndanǝ ɓoaro. 

17Ace mani ka, mǝ nda mǝnana ɗǝm ǝn pakkiyi mǝnia yì gir mǝɓane ka ɗang, 
kǝ cauɓikea mǝnana do a ɓalǝam ngga, nda pakkiyi ka. 

18Ən sǝlǝna nǝma kǝgir mǝɓoarne pa a ɓalǝam, aɓa nggūrǝam ɗang. Ən nggǝ 
earce pak gir mǝnana pepè ka, sǝ ǝn gandǝ pe ɗang. 

19Ən gandǝ pak mǝɓoarne mǝnana ɓoaro ɓǝ̀ ǝn pe ka ɗang, kǝ mǝɓike mǝnana 
ǝn earkiyi ce pe raka, nda ǝn nggǝ pak ka. 

20Sǝ ɓǝ̀ ǝn nggǝ pak gir mǝnana ǝn earkiyi ce pe raka, mǝnia ka lǝmndǝ ama, 
mǝ nda ɗǝm ǝn pakkiyi mǝnia yì gir ka ɗang, kǝ cauɓikea mǝnana do a ɓalǝam 
ngga nda pakkiyi gir nì ka. 

21Anggo sǝ yi dupam nggurcau, mǝnana ɓǝ̀ ǝn earce nǝma mǝ nǝ pak mǝɓoarne 
ka, ǝn gandǝ pe ɗang, kara ǝn kum ɓamuram aban pak mǝɓike. 

22Aɓa yilǝmem ngga ban kǝ ɓoaram arǝ Nggurcau mala Ɓakuli. 

23Sǝa ma ǝn nggǝ sǝn ɓe kǝ rǝcandǝa a ɓalǝam aban munǝo arǝ ɓabumam, kǝ 
ciem mǝ duk guro aɓata nggurcau mala cauɓikea mǝnana do a ɓalǝam ngga. 

24Ya ulang dotanni nda mem! Yana nǝ̀ amsǝam aɓa mǝnia yì nggūrǝu mǝnana 
kǝ ká nǝ mim a lú ka le? 

25Sǝm pakki Ɓakuli yàwá, ace amsǝban mǝnana ndakam nǝ bu Yesu Kǝrǝsti, 
Mǝtala sǝm ngga! 

Mǝno ka nda gir mǝnana ado mǝ nda ɓālǝi ka: a ɓabumam ngga, ǝn earnace 
kpata Nggurcau mala Ɓakuli, sǝ nǝ nggūrǝam ngga, mǝ nda guro mala turo 
cauɓikea. 

Amǝ Roma 8 

Do ɓa Bangŋo 
1Adyan ngga ɓashi pà kàm ɗǝm amur aɓwana mǝnana à nda aɓa Kǝrǝsti Yesu 
ka ɗang. 

2Acemǝnana, nggurcau mala Bangŋo mǝnana yinǝa sǝm yilǝmu aɓa Kǝrǝsti 
Yesu ka, panzǝkina sǝm a bu nggurcau mala cauɓikea andǝ lú. 

3Gir mǝnana Nggurcau mala Musa gandǝ pe raka, ata cau mala gatti mala 
nggurǝ ɓwapǝndǝa mǝ'cauɓike ka, Ɓakuli yi pe. Yi tasǝ Muni ɓǝ̀ yiu aɓa nggūrǝu 
mǝnana nda kǝla nggurǝ sǝm aɓwapǝndǝa mǝ'cauɓike ka, ɓǝ̀ yi pa ɓamuri kǝla 
gir'nkila ace twal cauɓikea. Aɓa pe mǝnia anggo ka Ɓakuli yinǝ kasǝ-ɓashi amur 
cauɓikea, kiɗiki rǝcandǝa male aɓa mǝno yì nggūrǝu mala ɓwapǝndǝa ka. 

4Ɓakuli pe anggo ace mǝnana nzongcau mala Nggurcau male, arǝ anjari kat ka, 
ɓǝ̀ kum lumsǝo cikcik kǝla mana earkiyice ka, aɓalǝ sǝm, sǝm mǝnana do 
ma'sǝm ngga nggūrǝu na sǝm ginggiyi ate raka, Bangŋo na ka. 

5Aɓwana mǝnana do malea ka, à kǝ kpata gir mana nggūrǝu kǝ banggia wia ka, 
ɓabumia nǝ̀ pa arǝ gir mǝnana nggurǝ earkiyi ce ka. Sǝ aɓwana mǝnana do 
malea ka Bangŋo na kǝ gingnǝia ka, ɓabumia nǝ̀ pa arǝ gir mǝnana Bangŋo 
earkiyi ce ka. 

6Ɓǝ̀ nggūrǝu na kǝ gingnǝ ɗenyicau ma'wun, masǝlǝate ka lú na. Sǝ ɓǝ̀ Bangŋo 
na kǝ gingnǝ ɗenyicau ma'wun, masǝlǝate ka yilǝmu na andǝ dorǝpwala. 

7Lǝmndǝ ama aɓwana mǝnana à dum nǝ ɓabum mala kpata nggūrǝu ka, à 
dumǝna aɓibura mala Ɓakuli; yia ka à kǝ kpata nzongcau mala Ɓakuli ɗang, sǝ 
aɓa mǝsǝcau ka, à pà nǝ̀ gandǝ kpate ɗang. 

8Aɓwana mǝnana nggūrǝu na kǝ gingnǝia ka, à pà nǝ̀ gandǝ pwasǝbum Ɓakuli 
ɗang. 

9Sǝ wun ngga, nggūrǝu mala cauɓikea na ginggi nǝ wun ngga ɗang, Bangŋo na, 
ɓǝ̀ Bangŋo mala Ɓakuli na dukiyi a ɓabum wun ngga. Ɓwa mǝnana pànǝ 
Bangŋo mala Kǝrǝsti a ɓabumi raka, ɓwe ka màlà Kǝrǝsti na ɗang. 

10Sǝ ɓǝ̀ Kǝrǝsti na a ɓabum wun, kat andǝ amani ama nggurǝ wun ngga lú na 
ata cau mala cauɓikea ka, Bangŋo kǝ tsǝa ɓǝ̀ wu dum nǝ yilǝmu, acemǝnana à 
gilǝkina nre wun wunǝa Ɓakuli. 

11Ɓǝ̀ Bangŋo mala Ɓakuli mǝnana loasǝ Yesu a ɓembe ka, nda aban do a ɓabum 
wun ngga, anggo gbal ɓwa mǝnana loasǝ Kǝrǝsti a ɓembe ka, nǝ̀ pe nggurǝ wun 
mǝnana dupi lú ka yilǝmu, nǝ bu Bangŋo male mǝnana dukiyi a ɓabum wun 
ngga. 

12Ace mani ka, wun amǝ'eambǝam, tangna na amur sǝm, sǝ tangne ka nda 
mǝnana ama ɓǝ̀ sǝm ngga dukdo kpata gir mǝnana nggūrǝu earkiyi ce ka ɗang. 

13Ɓǝ̀ wu kǝ dukdo kpata nê mala nggūrǝu ka, wu nǝ̀ wú. Sǝa ma ɓǝ̀ aɓa rǝcandǝa 
mala Bangŋo, wu tamsǝ pakkia aturo cauɓikea mala nggūrǝu, ɓǝa wu mak ka, 
wu nǝ̀ dum nǝ yilǝmu. 

14Aɓwana mǝnana Bangŋo mala Ɓakuli na kǝ gingnǝia ka, à nda ka muna mala 
Ɓakuli. 

15Bangŋo mǝnana à pa wun ngga, nda mǝnana nǝ̀ tsǝk wun a guro aban ká do 
ɓangciu ɗǝm ngga ɗang. Bangŋo mala pǝlǝ wun ɓǝ̀ wu duk amuna mala Ɓakuli 
na. Sǝ nǝ́ rǝcandǝa mala Bangŋo ka, ko yan ata sǝm ngga nǝ̀ ɓua aban Ɓakuli, nǝ̀ 
tunǝi ama, “Dâ!” 

16Bangŋo mala Ɓakuli nǝ ɓamuri ka, kǝ bangga sǝm a ɓabum sǝm ama 
kàngkàng mǝsǝcau na sǝm nda ka amuna mala Ɓakuli. 

17Sǝ acemǝnana sǝm nda ka amuna male ka, sǝm nǝ̀ kum banì ma'sǝm mala 
liɓala male, mǝnana ci ace aɓwana male ka. Ɗǝm ngga, sǝm nǝ̀ kum sǝnǝa Yesu, 
gir mǝnana kat Ɓakuli ci ace ka. Ɓǝ̀ kàngkàng sǝm nu tanni ata Kǝrǝsti ulang 
mǝnana nu ka, sǝm nǝ̀ kum gbal aɓa male yì gulo. 

Gulo mǝnana nǝ̀ yiu ka 
18Ən nggǝ sǝni, atanni mǝno sǝm nggǝ nu ado ka, à kārǝa à nǝ̀ kārǝia arǝ gulo 
mǝnana à nǝ̀ ngga lǝmndǝa sǝmi nǝ nzǝmo ka ɗang. 

19Agirbunda mǝnana Ɓakuli pusǝia ka, à nda rǝ kúndǝo, nǝ rǝɓǝla, arǝ pwari 
mǝno Ɓakuli nǝ̀ lǝmndǝ rǝ amuna male amǝɓafoe nǝi ka. 

20Girbunda kat mana Ɓakuli pusǝì ka kum ɓamuri aɓata do ɗwanyi kum-
lumsǝo mala kane male, kǝ pǝlǝki nǝ ɓālǝi ɓà. Sǝ mǝnia ka pà acemǝnana eare 
male na ka ɗang, pě mala Ɓakuli mana ci a ɓalǝi ka nda. Kat andǝ amani ka, 
tsǝkɓalǝu na kam 

21ama ɓanza nǝ ɓamuri ka, nǝ̀ ngga kum amsǝban a bu kùrban mala kìɗìkì male, 
sǝ à nǝ̀ yinǝi aɓa kum-ɓamuru mǝɓoarɓwe mala amuna mala Ɓakuli. 

22Sǝm sǝlǝna ama agir mǝnana à pusǝia a ɓanza kat ka, à nda ban ingge aɓa 
kwanban, kǝla mɓwama mǝnana nda aɓa kwanban mala gbashi ka, ba yalung. 

23Sǝ yìa agir ka, à nda mǝnana nǝmurǝia à kǝ inggi ka ɗang; nggearǝ sǝm 
mǝnana sǝm kumǝna Bangŋo Mǝfele mana ndà mǝdǝmbe mala aɓoro mǝnana 
Ɓakuli nǝ̀ pa sǝm ngga, sǝm nggǝ ingge aɓa ɓalǝ sǝm. Sǝ aɓa ingge anggo ka, 
sǝm nggǝ kundǝ arǝ Ɓakuli nǝ̀ rǝɓǝla, ɓǝ̀ yinǝ sǝm aɓa kum lumsǝo ma'sǝm 
abani mala duk amuna male, mǝnana anggurǝ sǝm nǝ̀ kum panzǝban a bu 
cauɓikea, andǝ tanni, andǝ lú ka. 

24Àkǝ̀ ɓa mǝnia yì tsǝkɓalǝu sǝ sǝm kum auwa. Sǝa ma tsǝkɓalǝu mǝnana ado 
à nǝ̀ gandǝ sǝni nǝ mǝsǝu ka, à pà nǝ̀ na ama tsǝkɓalǝu na ɗang. Lang sǝ ɓwa nǝ̀ 
tsǝkɓalǝi ado arǝ gir mǝnana ndanǝi a bui kǝ sǝni ka? 

25Sǝ ɓǝ̀ sǝm ndanǝ tsǝkɓalǝu arǝ gir mǝnana ado sǝm pa nǝi peatu, sǝm sǝni 
raka, sǝm nǝ̀ kundǝ gir nî nǝ domunyi. 



359 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

26Anggo gbal, Bangŋo ka kǝ bwala sǝm nggam aɓa gatti ma'sǝm. Acemǝnana 
sǝm ngga, sǝm surǝ lang sǝ sǝm nǝ̀ pak hiwi, kǝla mǝnana ɓoaro ɓǝ̀ sǝm pak ka 
ɗang, sǝa ma Bangŋo mala Ɓakuli nǝ nggearǝì ka, kǝ pak hiwi ace sǝm, nǝ ingge 
mǝnana à pà nǝ̀ gandǝ cie aɓa cau raka. 

27Sǝ Ɓakuli mǝnana sǝnggiyi ɓabum ngga, surǝna rǝ ɗenyicau mala Bangŋo. 
Acemǝnana Bangŋo kǝ zǝmbǝa ace aɓwana mala Ɓakuli, amur gir mǝnana nê 
mala Ɓakuli na ka. 

Sǝm kuti amǝ limurǝm 
28Sǝ sǝm sǝlǝna ama Ɓakuli kǝ tsǝk agir kat ɓǝa pang nǝ ɓoaro, ace lidǝmbǝa 
mala aɓwana mǝnana à kǝ earce ka, aɓwana male mǝnana tunǝia ace kpata 
kane male ka. 

29Aɓwana mǝnana Ɓakuli angŋa dǝmbǝa twalǝnia ka, nda gbal tària ɓǝa do kǝla 
Muni, ace mǝnana ɓǝ̀ Muni duk muna-dǝmbǝa aɓalǝ amǝ'eambǝi mǝnana pas 
ka. 

30Sǝ aɓwana mǝnana Ɓakuli tària ka, à nda ka amǝnana gbal tunǝia ka, sǝ 
aɓwana mǝnana tunǝia ka, angŋǝnia, à dumǝna aɓwana amǝ'cauɓoarna abani, 
sǝ aɓwana mǝnana angŋǝnia ka, à nda gbal yinǝia aɓa kum gulo male ka. 

Earcearǝu mala Ɓakuli 
31Sǝ mana ado sǝm nǝ̀ na, amur amǝnia yì agir ka? Ɓǝ̀ Ɓakuli ka nda ata sǝm 
ngga, yana ɓwe nǝ̀ lo arǝ sǝm? 

32Ɓakuli ka girban nǝ Muni ɗang, pa Muni ace sǝm kat! Sǝ ɓǝ̀ pa Muni ace sǝm 
ngga, pà nǝ̀ gandǝ pa sǝm ɓoro nǝ agir gbal kat re? 

33Yana ɓwe na nǝ̀ wuli aɓwana mǝnana Ɓakuli tària ka? Kǝ ɓwa pà kàm ɗang! 
Acemǝnana Ɓakuli nǝ́ ɓamuri nǝ̀ cia sǝ à duk amǝ'cauɓoarna! 

34Yana ɓwe na ado kasǝkiyi ɓashi amur sǝm? Yesu Kǝrǝsti na le, yì ɓwa mǝnana 
yi wú, sǝ lo nǝ yilǝmu, nda a bu-mǝli mala Ɓakuli, kǝ zǝmbǝa ace sǝm ngga le? 

35Sǝ, yana nǝ̀ gau sǝm sǝnǝa earcearǝu mala Kǝrǝsti? Tanni na nǝ̀ tsǝk ka le, ko 
do mǝkwane, ko pàtanni, ko nzala na, ko tǝ̀r na, ko kum ɓamuru aɓa ká-mǝɓane 
na, ko a na raka, lú na le? 

36Kǝla mǝnana Malǝmce na ka, “Nda aceo, we Mǝtalabangŋo sǝ sǝm nggǝ sǝn 
tanni, a koya pwari ka, mana nǝ̀ kánǝban a lú ka. Sǝm ado ka sǝm nda kǝla anzur 
mǝnana à nǝ̀ ngga pwanggi mealia ka.” 

37Awo! Aɓalǝ amǝnia yì agir kat ka sǝm kuti amǝ limurǝm, nǝ bu Kǝrǝsti 
mǝnana earce sǝm ngga! 

38Ən earǝna nǝi a ɓabumam ama kǝgir pà nǝ̀ gau sǝm sǝnǝa earcearǝu mala 
Ɓakuli ɗang. Ko ɓǝ̀ lú na, ko auwa, ko amǝturonjar, ko arǝcandǝa mala akukwar, 

ko ɓǝ̀ ya rǝcandǝa nani ka, à karǝa à nǝ̀ gau sǝm ɗang. Ko ɓǝ̀ agir mǝnana à kǝ 
kumban a nza man, ko a nza mǝno nǝ̀ yiu ka, 

39ko agir mǝnana a kuli, andǝa mǝnana ata nzali ka, à karǝ ɗang. Kǝgir pà kàm 
aɓa ɓanza man, mǝnana nǝ̀ gandǝ gau sǝm sǝnǝa earcearǝu mala Ɓakuli, mana 
aɓa Kǝrǝsti Yesu Mǝtala sǝm ngga ɗang. 

Amǝ Roma 9 

Ɓakuli andǝ aɓwana male 
1Mim ngga mǝsǝcau na ǝn nggǝ na aɓa Kǝrǝsti ka. Giu-ɓabumam mǝnana 
Bangŋo Mǝfele na ginggiyi nǝi ka, kǝ lǝmndǝam ama kàngkàng nyir na ǝn nakiyi 
ka ɗang ɓǝn na wun nǝma 

2mǝ ndanǝ bumkiɗikea kǝrkǝr andǝ pi mala ɓabum koya pwari 

3ace aɓwana mem, amǝ'eambǝam aɓa nggūrǝu ka. Ən earǝna ɓǝa suem, ko ɓǝa 
gau sǝm sǝnǝa Kǝrǝsti, ɓǝ̀ mǝno ka nǝ̀ kánia ɓǝa kum amsǝban ngga. 

4Yia ka à ndaka amǝ'kau mala Isǝrayila; Ɓakuli tárìa ɓǝa duk amuna male; 
Ɓakuli lǝmndǝ gulo male kǝla Ɓakuli abania. Kurcau andǝia, sǝ pea wia 
Nggurcau male. Pea wia peri mala ɓa-ndàmǝgule andǝ apacau male. 

5A Ibǝrayim, andǝ Yakupu, andǝ Ishaku ka à ndaka keà mǝnana nǝ bania sǝ tau 
ɓǝlban aɓa nggūrǝu mala Kǝrǝsti pur ka. Ɓwangsǝban mǝnana málá male pà 
kàm raka ɓǝa pè Ɓakuli mǝnana nda amur aɓwana kat ka! Amin. 

6Ado ka mǝ nda rǝ na ama Ɓakuli ka gandǝ lumsǝ pàcau male aban Isǝrayila 
ɗang le? Awo pa anggo ɗang, acemǝnana aɓwana mǝnana à ɓǝlia a Isǝrayila ka, 
kat sǝ à nda ka ɓwana mala Ɓakuli ɗang! 

7Sǝ ɗǝm ngga aɓwana na kat mǝnana tea pur nǝ Ibǝrayim ngga, sǝ à ndaka 
amuna mala Ɓakuli ka ɗang. Ɓakuli ka bangŋǝni Ibǝrayim ama, “Aɓa Ishaku sǝ 
amǝkeo mǝnana ǝn po cau acea, ka à nǝ̀ puro.” 

8Mǝnia ka lǝmndǝ ama amuna mǝnana à ɓǝlia aɓa nggūrǝu a tau mala Ibǝrayim 
ngga, à nda mǝnana à nda ka muna mala Ɓakuli ka ɗang. Kǝ amuna mǝnana à 
ɓǝlia ata cau mala kurcau mala Ɓakuli ka, à nda ka mǝnana à surǝia kǝla amǝkau 
mala Ibǝrayim ngga. 

9Ani sǝ Ɓakuli bang pàcau male aban Ibǝrayim: “Pǝlǝa mǝnia nǝ̀ yia kar ka, mǝ 
nǝ nyare, sǝ Saratu nǝ̀ ɓǝl muna-ɓwabura.” 

10Sǝ mǝno na nǝmurǝì ɗang, Rabeka gbal ka ɓǝl amuna-burana ɓari. Sǝ amǝno 
yì amuna ka tárrìa mwashat, yì kà-sǝm Ishaku. 

11-12Sǝ lang Rabeka málá nǝ̀ gbashi amǝnia yì apasa ka, Ɓakuli ne wi ama, 
“Muna-dǝmbǝa nǝ̀ do aɓata ɓwamǝkyauwe.” Ɓakuli bang mǝnia ka kaniama à 
nǝ̀ ɓǝlia, sǝ kaniama à nǝ̀ surǝ mǝɓoarne ko mǝɓane ka. Mǝnia ka lǝmndǝ ama 

Ɓakuli ka, nda rǝ pak gir mǝnana ɓabumi kànì nǝ̀ pe ka, twal a tite; pa ace ɓe 
kǝgir mǝnana amuna mǝnia pak ka ɗang, nda ace gir mǝnana Ɓakuli earce sǝ 
twal ka. 

13Kǝla mǝnana Malǝmce na ama, “Yakupu ka ǝn earǝna ce, sǝ Isǝwa ka ǝn 
ɓinǝna mǝsǝì.” 

14Sǝ aman sǝ sǝm nǝ̀ bangŋa amur mǝno? Ɓakuli ka pak mǝɓike le? Awo! Pak 
mǝɓike ɗang! 

15Acemǝnana Ɓakuli banggi Musa ama, “Mim ngga, mǝ nǝ lǝmndǝ ɓwamuru 
aban ɓwa mǝnana mǝ nǝ lǝmndǝì wi ɓwamuru ka. Sǝ mǝ nǝ sǝn mǝsǝswatǝr 
mala ɓwa mǝnana kat mǝ nǝ sǝn mǝsǝswatǝr male ka.” 

16Ace mani ka, Ɓakuli na twalkiyi ɓwa mǝnana nǝ̀ lǝmndǝì wi ɓwamuru ka. Sǝ 
twalban male ka kǝ kpata gir mǝnana aɓwana earce ko à ɓariki pe ka ɗang. 

17Aɓa Malǝmce ka, Ɓakuli banggi Murǝm mala amǝ Masar ama, “Ən dumsǝo a 
bunomurǝm, ace lǝmndǝ rǝcandǝa mem a ɓalǝo, sǝ ɓanza kat ɓǝ̀ ok ce lullǝam.” 

18Ace mani ka, Ɓakuli kǝ lǝmndǝ ɓwamuru male amur ko yana eare nǝ̀ lǝmndǝì 
ɓwamuru ka, sǝ kǝ candǝ mur ɓwa mǝnana eare nǝ̀ candǝ muri ka. 

Bumlulla andǝ ɓwamuru mala Ɓakuli 
19Sǝ anggo ka, wun nǝ̀ gandǝ nam ama, “Ɓǝ̀ ko man kat ka nda a bu Ɓakuli sǝ yì 
na ginggi nǝi ka, ace mana sǝ kǝ sǝn mǝɓane arǝ acauɓikea ma'sǝm piu? Yana 
ɓwe na ɗe nǝ̀ gandǝ ɓinǝ kane male?” 

20Sǝ a nda yana, we ɓwapǝndǝa, yì mǝnana a wu nǝ pǝlǝcau a kun Ɓakuli ka? 
“Gir mǝnana à pè nǝ́ pa ka, nǝ̀ gandǝ banggi ɓwa mǝnana pè ka ama, ‘Palang sǝ 
a pem ani’ le?” 

21Mǝɓaki-ankwaring ngga, pà nǝ́ rǝcandǝa mǝnana nǝ̀ ɓak nkwaring ace turo 
mǝgule andǝ nkwaring ace ko ya turo nani ka, aɓa ɗuro-dǝɓang mǝ'mwashati 
re? 

22Anggo gbal, ɓǝ̀ Ɓakuli earce ka, nǝ̀ gandǝ ukki bumlulla male amur aɓwana, 
sǝ nǝ̀ lǝmndǝ rǝcandǝa male. Sǝa ma yì ka, pak munyi nǝ gandǝrǝu nǝ aɓwana 
mǝnana ɓoaro ɓǝ̀ lǝmndǝia wia bumlulla ka, yia mǝnana à dupi ká kìɗìkì ka. 

23Pak munyi ace mǝnana ɓǝ̀ lǝmndǝ kume mǝnana ndakam aɓa gulo male ace 
aɓwana mǝnana ɓwamuria ka, yia amǝnana akdǝmbǝa tàriá ɓǝa kum kāmbe 
mala ɓoarɓwa male ka. 

24Sǝm nda ka mǝno yì aɓwana tàr sǝm ace ɓwamuru ka, sǝm mǝnana tunǝ sǝm 
aɓalǝ amǝ Yahudi, sǝ aɓalǝ aɓwana mala acili anzali gbal ka. 

25Kǝla mǝnana bangŋa aɓa Malǝmce mala Hosiya ama: “Aɓwana mana amem 
na raka, mǝ nǝ tunǝia ama, ‘Aɓwana mem.’ Aɓwana mǝnana ǝn earcea raka, mǝ 
nǝ tunǝia ama, ‘Aɓwana mem mǝnana ǝn earkiyi acea raka.’ ” 

26Ɗǝm ngga, “Aban mana à banggia wia ɗiɗyal ama, ‘Wun ndaka aɓwana mem 
raka,’ àkǝ̀ banì sǝ à nǝ̀ tunǝia ama, ‘Amuna mala Ɓakuli mǝyilǝmui.’ ” 

27Ishaya ɓua ace amǝ Isǝrayila ama: “Ko ɓǝà na ama lakki mala amǝ Isǝrayila 
ka nda kǝla sala a kun nggeamur ka, kǝ bǝti aɓalǝia nda à nǝ̀ kum auwa ka. 

28Ɓakuli ka nǝ̀ yia sulǝ ɓashi male mǝnana kasǝni ka pupup amur ɓanza. Banì 
pà nǝ̀ sau ɗang, nǝ̀ yia pe tsuk-tsuk.” 

29Kǝla mǝnana Ishaya ak dǝmbǝa bangŋa ama: “Ɓǝ̀ Mǝtalabangŋo mana Kar 
múr gulo kat nyingma sǝm amǝkau raka, ɓǝ́ sǝm dumǝna kǝla amǝ Sodom, ɓǝ́ 
sǝm pǝlǝna kǝla amǝ Gomora.” 

Ɓinǝ earnǝ cau mala Isǝrayila arǝ Cau Amsǝban 
30Sǝ aman sǝ sǝm bangŋa? Aɓwana mala acili anzali mǝnana à kǝ kpata 
Nggurcau mala Ɓakuli raka, Ɓakuli nyesǝnia à pǝlǝna amǝ'cauɓoarna abani, ata 
cau mala guliarǝu malea arǝ Kǝrǝsti. 

31Sǝ amǝ Isǝrayila, mǝnana à ɓariki kǝrkǝr à nǝ̀ kpata Nggurcau mǝnana ɓǝ́ nǝ̀ 
kánia aɓa kum do cauɓoarna aban Ɓakuli ka, ko à kumi ɗang. 

32Palang ado sǝ à gandǝ kume ɗang? À gandǝ kume ɗang acemǝnana à kpate 
aɓa guli arǝ Ɓakuli ɗang, yia ka à guli amur ɓariki malea arǝ agir mǝnana à pea 
ka. Nda gir mǝnana tsǝa sǝ à annda amur “Tali annda” ka. 

33Kǝla mǝnana à gilǝì aɓa Malǝmce ama: “Sǝni, mǝ ndya ǝn nggǝ tsǝk muna-tali 
a Siyona, mǝnana nǝ̀ tsǝk aɓwana à nǝ̀ anndǝ́ ka, andǝ nggea-tali mǝnana nǝ̀ cia 
à nǝ̀ kpa ka. Sǝa ma ɓwa mǝnana é guli a rǝi ka, 

pà nǝ̀ kum kǝsǝkya ɗang.” 

Amǝ Roma 10 

1Wun amǝ'eambǝam, ɓabumam andǝ zǝmbǝa mem aban Ɓakuli ka, nda ace 
amǝ Isǝrayila ɓǝa kum auwa. 

2Mǝ nda rǝ nakunia aɓa mǝsǝcau ama yia ka à ndanǝ bumpina arǝ kpata Ɓakuli, 
sǝ bumpina malea ka, pa aɓa sǝlǝe ɗang. 

3Acemǝnana yia ka à bwalta njargula mǝnana Ɓakuli akiyina aɓwana nǝi ɓǝa 
duk amǝ cauɓoarna abani ka ɗang, sǝ ɗǝm ngga à kutia kwakita malea yì njar 
mala kum akban aban Ɓakuli, nǝ ɓariki malea arǝ bwal Nggurcau. Ace mani ka, 
à pa ɓamuria arǝ njar mala Ɓakuli mǝnana kǝ pǝlǝna aɓwana nǝi ɓǝa duk 
amǝ'cauɓoarna ka ɗang. 

4Kǝrǝsti ka yi malǝna turo mala nê mǝnana Ɓakuli pà Nggurcau ace ka. Ace 
mǝno ka aɓwana kat mǝnana à earnǝi à paɓamuria abani ka, à nyesǝnia 
amǝ'cauɓoarna na aban Ɓakuli. 

Amsǝban ngga nda ace ko yana ka 
5Amur njar mala do mǝ'cauɓoarna aban Ɓakuli, mǝnana à kumnggiyi nǝ bwal 
Nggurcau ka, Musa gilǝ ama, “Ɓwa mǝnana kat kpata Nggurcau lumsǝ agir 
mǝnana kat nzongcau male na ka, ɓwe na nǝ̀ kum yilǝmu ka.” 

6Sǝ ɓwa mǝnana pàɓamuru male aɓa guli arǝ Kǝrǝsti na yinǝi wi kum akban 
aban Ɓakuli ka, pà nǝ̀ ɗiban a ɗenyicau male ama, “Yana nǝ̀ eau a kuli, ace 
mǝnana nǝ̀ ngga sulǝ Kǝrǝsti a nzali ka” ɗang? 

7Pa nǝ̀ ɗiban gbal ama, “Yana nǝ̀ sulǝ a tanzali, ace mǝnana nǝ̀ ngga loasǝ Kǝrǝsti 
a ɓembe ka” ɗang? 

8Cau mala Amsǝban mǝnana à nǝ̀ kumi nǝ guli arǝ Kǝrǝsti, mana nda cau 
mǝnana sǝm nggǝ hamnǝi ka, pa kuko ɗang. Yale Malǝmce mala Ɓakuli ka 
bangŋa ama: “Ceì ka nda abano tù, nda a mburkuno, sǝ nda a ɓabumo.” 

9Ɓǝ̀ a wu nǝ na nǝ kuno ama, “Yesu ka Mǝtalabangŋo na,” sǝ a nǝ earnǝi nǝ 
mǝsǝcau a ɓabumo ama Ɓakuli loasǝi a ɓembe ka, a nǝ kum amsǝban. 

10Acemǝnana nǝ ɓabum sǝ ɓwa nǝ̀ eare nǝ̀ pà ɓamuri aban Kǝrǝsti, sǝ aɓa pě 
anggo ka Ɓakuli angŋǝni mǝ'cauɓoarna na; sǝ ɗǝm ngga nǝ kûn sǝ ɓwa nǝ̀ bang 
paɓamuru male aban Kǝrǝsti, sǝ aɓa pě anggo ka kumǝna amsǝban. 

11Kǝla mǝnana Malǝmce na ka, “Ɓwa mǝnana kat paɓamuri abani ka, pà nǝ̀ nu 
kǝsǝkya ɗang.” 

12Aɓa mǝnia ka kǝgir gakita ɓwa Yahudi andǝ ɓwa mǝnana ɓwa Yahudi na raka 
ɗang. Yia kat ka, à ndanǝ Mǝtalabangŋo mwashat mǝnana nda Mǝtalabangŋo 
amur aɓwana kat, sǝ atsǝkbu male mǝnana nyangsang ngga kǝ soapia aɓwana 
mǝnana kat à kǝ warinǝ ɓua malea abani ka. 

13Kǝla mǝnana Malǝmce bang ngga: “Ɓwa mǝnana kat kǝ ɓua aban 
Mǝtalabangŋo kǝ tunǝ lullǝ Mǝtalabangŋo ka, nǝ̀ kum amsǝban.” 

14Sǝa ma lang sǝ à nǝ̀ tunǝi ɓǝ̀ amsǝia, yi mǝnana ɓǝa pa ɓamuria abani raka? 
Sǝ lang sǝ à nǝ̀ paɓamuria abani, yi mǝnana à malaká ok kǝcau amuri raka? Sǝ 
lang sǝ à nǝ̀ ok cau amuri, yi mǝnana kǝɓwa hambia wia ce raka? 

15Sǝ lang sǝ aɓwana nǝ̀ hamnǝ cau, yi mǝnana Ɓakuli turia raka? Kǝla mǝnana 
à gilǝì ka: “Yiu mala aɓwana mǝnana à kǝ hamnǝ Cau Amsǝban ngga gir 
mǝɓoarne na kǝ̀rkǝ́r!” 

16Sǝa ma aɓwana kat sǝ ak man yì Cau Amsǝban ngga ɗang. Acemǝnana Ishaya, 
mǝɓangna mala Ɓakuli nǝ ɓamuri ka, bangŋa ama: “Mǝtalabangŋo, ya ɓwa na 
earnǝ cau mana sǝm hamnǝi ka?” 



364 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

17Ace mani ka, paɓamuru ka kǝ yiu aɓa ok cau mala Ɓakuli, yì Cau Amsǝban 
mala Kǝrǝsti mǝnana à hamnǝi ka. 

18Sǝ ǝn ɗiban nǝma: nggearǝì ka, à ok ce re? E, à ongŋa. Malǝmce ka bang ama: 
“Cau ka angŋǝna ɓanza kat, acau malea kutikina arǝ aban, kya bwal masǝlǝata 
ɓanza.” 

19Sǝ ǝn nggǝ ɗiban ɗǝm nǝma: “Nggearǝì ka, amǝ Isǝrayila bwalta ce re? E, à 
bwalte, acemǝnana a nza mala Musa ka, Ɓakuli bangŋa ama, “Mǝ nǝ tsǝa, wu nǝ̀ 
pak mɓali arǝ aɓwana mǝnana à karǝ kǝgir raka. Mǝ nǝ tsǝa, bum wun nǝ lullo, 
arǝ cili anzali mǝnana à surǝ kǝgir raka.” 

20Ɗǝm ngga Ishaya na cau nǝ rǝcandǝa ama, “Aɓwana mǝnana à altam raka, à 
nda à kumam ngga. Ən lǝmndǝ ɓamuram aban aɓwana mǝnana à ɗi cem raka.” 

21Sǝ amur amǝ Isǝrayila ka, Ɓakuli na ama, “Ən mǝn abuam aɓa pwari kat ace 
ak amǝnia yì amǝ'mgbikiru 

andǝ amǝ'murcandǝa” ka. 

Amǝ Roma 11 

Ɓwamuru mala Ɓakuli amur Isǝrayila 
1Ən ɗiban ama, nggearǝì ka, Ɓakuli ginǝna aɓwana male lè? Awo, ginǝia ɗang! 
Nggearǝ mim nǝ ɓamuram ngga, mǝ nda ɓwa Isǝrayila, Mǝkà Ibǝrayim, a tau 
mala Benjami. 

2Awo, ko bǝti, Ɓakuli ginǝ aɓwana male mǝnana tària a tita ɓanza ka ɗang. Ɓalǝ 
wun kasǝ mbo arǝ ɓua mala Iliya aban Ɓakuli amur amǝ Isǝrayila? Na ama, 

3“Mǝtalabangŋo, à walna lú ka amǝ'ɓangna mo, sǝ à arkina abanperi mo; kǝ mǝ 
nda nǝmurǝam ǝn ueo ka, sǝ à ndo à kǝ alta yilǝmem gbal ka.” 

4Sǝ a man sǝ Ɓakuli pǝlǝ wi ɗe? Ne wi ama, “Mǝ ndanǝ aɓwana á-tongno-nong-
ɓari (7,000) mǝnana à ɓumbi Ba'al raka.” 

5Kǝ nda anggo yalung, aɓwana na kam kpakyok mǝnana ɓwamuru mala Ɓakuli 
tària ka. 

6Sǝ ɓǝ̀ nda ace ɓwamuru mala Ɓakuli ka, lǝmndǝ ama pà ace aturo-ɓoarna 
mǝnana aɓwana pak ka ɗang. Ɓǝ̀ ana raka, ɓǝ́ ɓwamuru mala Ɓakuli ka pà nǝ̀ 
duk ɓwamuru ɓafo ɗang. 

7Sǝ ado ka mana sǝm bang le? Ani sǝ ce pa, bangula amǝ Isǝrayila ka, à kum 
ɓwamuru mala Ɓakuli mǝnana à alkiyite ka ɗang. Aɓwana aɓalǝia mǝnana 
Ɓakuli tàrria ka, à nda à kum ngga. Acilia ka ɓabumia tǝra, à mgbikiru arǝ 
tunǝban mala Ɓakuli. 

8Kǝla mǝnana Malǝmce na ka, “Ɓakuli cia a ntulo mǝdǝmbǝre, pea wia amǝsǝu 
mǝnana à pà nǝ̀ sǝnban ɗang, andǝ akiru mǝnana à pà nǝ̀ okban raka, ba 
yalung.” 

9Nyar ɗǝm ngga Dauda na ama, “Likiali malea ɓǝ̀ dupia wia gir'swarban aban 
ká kpa aɓa gbǝli, ɓǝ̀ dupia wia tali annda, sǝ ɓǝà kum mǝɓane mana kārǝa rǝia 
ka! 

10Pǝndǝa ɓǝ̀ gir amǝsǝia, ace mǝnana ɓǝa kǝa sǝnban ɗang, sǝ ɓǝa ueo aɓata 
dǝmbǝrya mala atanni malea, málá male pà kàm ɗang.” 

Aɓwana mǝnana amǝ Isǝrayila na raka à kum amsǝban 
11Ən ɗiban ɗǝm nǝma, nggearǝ annda mǝnana amǝ Isǝrayila annda sǝ à kpa ka, 
à kpana anggo à pà nǝ̀ lo re? Awo, pa anggo ɗang! Ata cau mala cauɓikea malea 
ka, amsǝban yina aban aɓwana mala acili anzali mana amǝ Isǝrayila na raka, 
ace mǝnana yia amǝ Isǝrayila ka ɓǝa dum nǝ mɓali arǝ amǝno yia ɓwana ka. 

12Pě mǝɓane mala amǝ Isǝrayila, mana à ginǝki amsǝban mana Ɓakuli yinǝia 
wia nǝi ka, yinǝi ɓanza kume. Sǝ aɓwana arǝ acili anzali gbal ka à kumǝna auwa, 
ata cau mala kpa malea, yia amǝ Isǝrayila ka. Ɓǝ̀ nda anggo ka, ɗenyi nǝ ulang 
gulo mala atsǝkbu mǝnana à nǝ̀ yiu amur ɓanza, ace nyare malea, yia amǝ 
Isǝrayila kat aban Ɓakuli ka! 

13Mǝ nda rǝ na wun cau ado, wun aɓwana mǝnana amǝ Yahudi na raka. 
Acemǝnana mǝ nda mǝ'mishan mana à tasǝam aban wun ngga, ǝn nggǝ gusǝlǝ 
ce turo mem. 

14Aɓa mǝno anggo ka, ǝn nggǝ earce nǝma, ɓǝ̀ nǝ̀ gandǝ pa ka, mǝ nǝ tsǝk amǝ 
Isǝrayila, aɓwana mem aɓa nggūrǝu, ɓǝa dum nǝ mɓali mala kum gir mana wu 
ndanǝi ka, acemǝnana ɓǝ̀ ǝn amsǝ aɓwana aɓalǝia. 

15Ɓǝ̀ ginǝban mǝnana Ɓakuli ginǝia ka yiu nǝ amsǝban aban acilia aɓwana a 
ɓanza ka, lang sǝ ea nǝ̀ pa? Nǝ̀ duk pa yilǝmu aban aɓwana mǝnana à wuna ka! 

16Ibǝrayim andǝ acilia akáu mana a pwaryan ngga Ɓakuli tària à duk amale. 
Anggo gbal sǝ amǝkea nǝ̀ pa, à nǝ̀ duk a mala Ɓakuli. Kǝla mǝnana ɓǝ̀ dyar 
bǝredi andǝa kǝringyi ka mǝfele na ka, ɓwanne gbal ka nǝ̀ do mǝfele na. Sǝ ɓǝ̀ 
anlerǝ nggun ngga amǝfele na ka, nggearǝ abuí gbal ka amǝfele na. 

17Ɓakuli ginǝkina pas ata amǝ Yahudi kǝla mǝnana à kǝ kpalǝki abu nggun ngga. 
Sǝ wun aɓwana mǝnana amǝ Yahudi na raka, wun mǝnana Ɓakuli angŋǝna wun 
ngga, wu nda kǝla abu-nggun muru-bondo mǝnana à zwaɓia arǝ nggun-ɓala ka. 
Wu angŋa ban came mala aɓea bu-nggun mǝnana à kpalǝkia arǝ nggun-muru-
ɓala ka. Ace mani ka, wu ongŋǝna banɓoarna tsǝkbu mala Ɓakuli mǝnana pa 
ace Ibǝrayim andǝ amǝkè ka. 

18Ace mani ka, wu kǝa nggori ace zwaɓi mǝnana à zwaɓi wun, wu akban came 
mala abu-nggun mǝnana à kpalǝkia ka ɗang. Wu nda mǝnana wu bwalkiyi nlerǝ 
nggun ngga ɗang, nlerǝ nggun nǝ̀ bwalkiyi wun. 

19Sǝ wun ngga, wu nǝ̀ na ama, “E, abu-nggun ngga à kpalǝkia ace mǝnana ɓǝa 
zwaɓiam a rǝì ka.” 

20E, mǝnia ka mǝsǝcau na, à kpalǝki abu nggun mǝno ace ɗwanyi paɓamuru 
malea nǝ mǝsǝcau aban Kǝrǝsti. Sǝ pǝlǝa à zwaɓi wun acemǝnana wu pa ɓamur 
wun ngga. Sǝ paɓamuru ma'wun ɓǝ̀ kǝa tsǝk wun, wu dum nǝ twalɓamuru 
ɗang, wu dum nǝ ɓanggi Ɓakuli. 

21Sǝ ɓǝ̀ Ɓakuli ka kpalǝki abu nggun mǝnana a lo andǝ nggun ngga, sǝ nǝ wun 
mǝnana à zwaɓi wun nǝ zwaɓio ka le? 

22Wu sǝn pemǝɓoarne andǝ ɓinǝce mǝɓane mala Ɓakuli. Ɓashi male na 
hakǝrak arǝ aɓwana mǝnana à pak mǝɓane ka, sǝ wun ngga kǝ pakka wun 
mǝɓoarne, ɓǝ̀ wu lidǝmbǝa aɓa pemǝɓoarne male ka. Ɓǝ̀ ana raka, wun gbal ka 
nǝ̀ kpali wun. 

23Sǝ ɓǝa amǝ Isǝrayila nǝ̀ ɗeki mgbikiru malea, à nǝ̀ paɓamuria ka, à nǝ̀ nyare à 
nǝ̀ zwaɓia ɗǝm, acemǝnana Ɓakuli na nǝ rǝcandǝa nǝ̀ nyesǝia, nǝ̀ lanzǝia arǝ 
nggun mǝnana à kasǝia a rǝì ka. 

24A masǝlǝate ka, wun aɓwana mǝnana amǝ Isǝrayila na raka, wu nda kǝla abu-
nggun muru-bondo mǝnana à kasǝia, à yì zwaɓia arǝ nggun muru-ɓala, mǝnana 
ɓoaro ɓǝa pe anggo raka. Sǝ amǝ Isǝrayila ka, à nda kǝla nggun-muru-ɓala; sǝ 
pà nǝ̀ kwanbi Ɓakuli ɗang, mana nǝ̀ nyesǝia, kǝla abu-nggun mǝnana à kasǝia 
ka, nǝ̀ cia ɗǝm aban came malea ka. 

Ɓwamuru mala Ɓakuli amur aɓwana kat 
25Wun amǝ'eamrǝarǝu, Ən nggǝ earce ɓǝ̀ wu surǝ mǝnia yì cau mana nda ɓa 
sǝmbǝrǝa ɗiɗyal sǝ adyan ngga, Ɓakuli pusǝni a banfana ka, ace mǝnana wu 
kǝa dum nǝ twalɓamuru raka. Murcanda mǝnia yipi amǝ Isǝrayila ka, nǝ̀ ngga 
malâ, ɓǝ̀ lakki mala aɓwana mǝnana amǝ Isǝrayila na raka, mǝnana à nǝ̀ kum 
amsǝban mala Ɓakuli, yi lumsǝna ka. 

26Sǝ ɓǝ̀ mǝno yi pangŋǝna anggo ka, amǝ Isǝrayila kat ka à nǝ̀ kum auwa. Kǝla 
mǝnana Malǝmce na ka: “Mǝ'amsǝban ngga, nǝ̀ pur a Urǝshalima; nǝ̀ pǝlǝ mur 
amǝ Isǝrayila ɓǝa puri ɓa ɗwanyi surǝ Ɓakuli. 

27Sǝ mǝnia ka nǝ̀ duk kurcau mem sǝnǝia ama, mǝ nǝ twalia wia ban acauɓikea 
malea.” 

28Acemǝnana amǝ Isǝrayila ɓinǝ ce Cau Amsǝban ngga, à dumǝna aɓimǝbura 
mala Ɓakuli, sǝ mǝno ka, nda ace ɓoaro ma'wun, wun aɓwana mǝnana amǝ 
Isǝrayila na raka. Sǝ ata cau mala twalban mala Ɓakuli mǝnana tàr akea ɓǝà duk 
aɓwana male ka, kǝ earcea piu. 

29Acemǝnana Ɓakuli ka nggaɗikiyi ma ɗenyicau male arǝ aɓoro male aban 
aɓwana, mana nǝ̀ ea a rǝia ɗǝm ngga ɗang, sǝ aɓwana mana tunǝia sǝ tària ka, 
pà nǝ̀ ginǝkia ɗang. 

30Ɗiɗyal ka, wun aɓwana mǝnana amǝ Isǝrayila na raka, wu ndaka amǝ 
mgbikiru aban Ɓakuli; sǝ adyan ngga wu kumǝna ɓwamuru, acemǝnana amǝ 
Isǝrayila lǝmndǝì Ɓakuli mgbikiru ka. 

31Aɓa njar mǝ'mwashati gbal ka, yia amǝ Isǝrayila a dyan ngga à nda ɓa mgbiki 
Ɓakuli kiru, ace mǝnana kǝla mǝnana à lǝmndǝa wun ɓwamuru ka, yia gbal ka, 
à nǝ̀ kum ɓwamuru. 

32Ɓakuli ka, tsǝk aɓwana kat aɓata kùrban mala mgbikiru, acemǝnana nǝ̀ 
lǝmndǝ ɓwamuru male aban koyana le ka. 

Ɓwangsǝban aban Ɓakuli 
33E, gulo mala kume mala Ɓakuli, andǝ sǝlǝe, andǝ surǝe male ka, kàné pà kàm 
ɗang! Yana nǝ̀ gandǝ mǝnggi ɓalǝ anê male! Yana ɓwe nǝ̀ gandǝ surǝ anjar male! 

34“Yana surǝ ɓabum Mǝtalabangŋo? Yana ɓwe nǝ̀ gandǝ pe wi kwarkiru?” 

35“Sǝ yana ɓwe pe Ɓakuli kǝgir, mǝnana kǝ earce ɓǝ̀ Ɓakuli mbwe ka?” 

36Agirbunda kat ka, à pur nǝ bani, sǝ nǝ rǝcandǝa male sǝ agir kat pa, sǝ à nda 
ace gulo male. Gulo kat ka, ɓǝ̀ duk male masǝlǝate pà kàm ɗang! 

Amin. 

Amǝ Roma 12 

Turo mala amǝkwaɗi aban Ɓakuli andǝ aɓwana 
1Ace mani ka, wun amǝ'eambǝam, ǝn nggǝ ɓuakia rǝ wun, nǝ ɓwamuru mala 
Ɓakuli, wu pa rǝwun aban Ɓakuli, kǝla aɓoro mǝyilǝmui, mǝnana wu nǝ̀ duk 
amale, sǝ nǝ̀ pwasǝbumi ka. Mǝnia ka nda peri ma'wun mǝɓafoe abani. 

2Wu kǝa kpata ɓealǝu andǝ kuncau mala mǝnia yì ɓanza ka ɗang. Wu ɗeki 
Ɓakuli ɓǝ̀ nggaɗi wun nǝ tsǝk ɗenyicau ma'wun ɓǝ̀ duk bǝshe. Anggo sǝ wu nǝ̀ 
gandǝ surǝ nê mala Ɓakuli, mǝnana mǝɓoarne na, andǝ mǝnana nǝ̀ duk gir-á 
abani, sǝ nda pepè ka. 

3Nǝ ɓwamuru mǝnana à pam ngga, ǝn nggǝ zǝmbǝi koyan ata wun ngga, ɓǝ̀ kǝa 
twal ɓamuri kǝrkǝr ɓǝ̀ kuti bancame male ɗang. Ɓǝ̀ ɗenyicau mala koya ɓwa 
ka, ɓǝ̀ karǝ arǝ paɓamuru male mǝnana Ɓakuli pe wi ka. 

4Kǝla mǝnana nggunrǝu ka abare na pas, sǝ koya bare ka turo male na ɗàng 
ngga, 

5anggo, aɓa Kǝrǝsti ka, sǝm mǝnana sǝm nda pas ka, sǝm dumǝna nggūrǝu 
mwashat, sǝ sǝm nda ace rǝarǝ sǝm. 

6Sǝm ndanǝ aɓoro ɗàngɗáng aɓa ɓwamuru mǝnana Ɓakuli pa sǝm ngga. Ɓǝ̀ mo 
yì ɓoro nda na gì Ɓakuli ka, pe anjari mǝnana karǝ arǝ paɓamuru mo ka. 

7Ɓǝ̀ pakkia aɓwana turo nda mo yì ɓoro ka, wu kǝ pe aɓa mǝsǝcau. Ɓǝ̀ mo ka 
kanigir na ka, wu kǝ kania aɓwana gir. 

8Ɓǝ̀ mo ka ɓakɓabum aɓwana na ka, wu kǝ pak turo ɓakɓabum. Ɓǝ̀ pabu nda 
mo yì ɓoro ka, wu kǝ pè nǝ ɓabumo mwashat. Ɓǝ̀ mo ka turo lidǝmbǝa nǝ 
aɓwana na ka, wu kǝ pe nǝ ɓabumpina. Sǝ ɓǝ̀ lǝmndǝ ɓwamuru nda mo ka, wu 
kǝ̀ lǝmndǝi nǝ banɓoarnado. 

Do mala mǝkpata Ɓakuli aɓa earcearǝu 
9Earcearǝu ka, ɓǝà pè nǝ mǝsǝcau. Wu ginǝki ɓealɓikea, sǝ wu bwal gir mǝnana 
mǝɓoarne na ka kàngkàng. 

10Wu earce rǝarǝ wun nǝ earceban mǝ'mǝsǝcau nì. Ɓǝ̀ ban ɓoara wun arǝ pe 
rǝarǝ wun gulo. 

11Ce wu duk amǝnkundǝr, amǝ'ɗwanyi rǝɓǝla arǝ turo ɗang, wu duk amǝ 
bumpina aɓa pakki Mǝtalabangŋo turo nǝ ɓabum wun kat. 

12Wu dum nǝ banɓoarnado aɓa tsǝkɓalǝu ma'wun; wu dum nǝ munyi aɓa 
tanni; wu do aɓa pak hiwi ko ya pwari. 

13Wu kǝ gau gir ma'wun ace bwalia aɓwana mala Ɓakuli mǝnana à nda aɓa tǝle 
ka; wu kànì ak abǝri. 

14Wu tsǝki aɓwana mǝnana à kǝ pa wun tanni ka bu; wu tsǝkia wia bu, ce wu 
suia ɗang. 

15Wu pak banɓoarnado wunǝ aɓwana mǝnana à kǝ pak banɓoarnado ka; wu 
ɓua wunǝ aɓwana mǝnana à kǝ ɓua ka. 

16Wu do aɓa dotarǝu mala amǝ'eamrǝarǝu; wu kǝa twal ɓamur wun ɗang; wu 
dum nǝ earce kpapi ɓamuru wunǝ aɓwana mǝnana acili aɓwana twali à pà kun 
ɓe kǝgir raka. Wu kǝa twali kǝla wu kuti aɓwana nǝ sǝlǝe ɗang. 

17Ce wu nyesǝi kǝ ɓwa ɓealɓikea ace ɓealɓikea ɗang. Wu pak gir mǝnana nǝ̀ 
lǝmndǝì aɓwana kat pemǝɓoarne ma'wun ngga. 

18Ɓǝ̀ nǝ̀ gandǝ pa ka, wu dukdo aɓa dorǝpwala wunǝ aɓwana kat. 

19Wun amǝ'eambǝam mǝnana ǝn earkiyicea ka, wu kǝa pak mǝɓane a kun 
mǝɓane mǝnana à pakka wun ngga ɗang. Wu nyinggi Ɓakuli mbwe 
tangnakusǝu aɓa ɓashi male. Acemǝnana Mǝtalabangŋo bangŋa aɓa Malǝmce 
ama, “Mbweban a kuni ka mem na, mǝ nǝ mbwe.” 

20A kun mani, kǝla mana Malǝmce na ka, “Ɓǝ̀ ɓio mǝbura na aɓa nzala ka, pe wi 
girlina; ɓǝ̀ mǝsamur wali ka, pe wi mur ɓǝ̀ nu. Aɓa pě anggo ka, a nǝ rambǝi wi 
nkalang bǝsa mǝ earke amuri.” 

21Wu kǝa eari ɓealɓikea ɓǝ̀ li murǝm amur wun ɗang, wu li murǝm amur 
ɓealɓikea nǝ pemǝɓoarne. 

Amǝ Roma 13 

Pagulo aban aɓwana mana a cia amur wun ngga 
1Ko ya ɓwa ka ɓǝ̀ nyesǝ ɓamuri aɓata aɓwana mǝnana à pea wia gara yalban 
ngga, acemǝnana ɓe kǝ garamurǝm pà kàm mǝnana pur nǝ ban Ɓakuli raka 
ɗang; sǝ aɓwana mǝnana à bwalkiyi garamurǝm ado ka, Ɓakuli nǝ̀ cia. 

2Ace mani ka, ɓwa mǝnana kat mgbicau a rǝia, ndarǝ mgbicau arǝ gir mǝnana 
Ɓakuli nǝ̀ kwaki te ka. Sǝ aɓwana mǝnana kat à mgbicau a rǝia ka, à nǝ̀ nunmbi 
ɓamuria ɓashi. 

3Ayalban ngga à cia ace pa ɓangciu aban aɓwana mǝnana à kǝ pak mǝɓoarne 
ka ɗang, she aban amǝ'ɓealɓikea. Ɓǝ̀ a kǝ́ earce ama a pà nǝ dum nǝ ɓangciu a 
rǝia raka, pak gir mǝnana mǝɓoarne na ka, sǝ yia ka à nǝ̀ ɓwangsǝo. 

4Amǝ'yalmuru ka, aɓwana na mǝnana Ɓakuli nǝ̀ cia ace pakko gir mǝɓoarne ka. 
Sǝ ɓǝ̀ a kǝ́ pak mǝɓane ka, dumǝna pup ɓangciu nǝ̀ pakko, acemǝnana à pania 
wia rǝcandǝa mala pàtanni. Yia ka amǝturo na mǝnana Ɓakuli cia ace pea amǝ 
pak mǝɓane tanni ka. 

5Ace mani ka, wu pa ɓamur rǝ wun aɓatea. Ko ɓǝ̀ pa ace ɓanggi kum pàtanni 
raka, wu pè ace mǝnana ɓabum wun ɓǝ̀ kǝa mak wun raka. 

6Ɗǝm ngga, nda gir mǝnana tsǝa sǝ wu kǝ mbwe boalo-cemi ka, acemǝnana yia 
ayalban ngga Ɓakuli nǝ̀ cia aɓa turo, sǝ boalo ka nda mǝnana nǝ̀ bwalia kam ɓǝà 
pa rǝcandǝa andǝ bumia arǝ turo mǝnana à pakkiyi kat ka. 

7Wu pea aɓwana kat, agir mǝnana à kǝ kpani ata wun ngga: wu pea wia boalo-
cemi mala ɓamur rǝ wun andǝ boalo-cemi mala agirkuma ma'wun. Wu kǝ 
lǝmndǝia wia gusǝlǝban andǝ pagulo kat. 

Lǝmndǝi arǝu earcearǝu 
8Wu kǝa eare ɓǝ̀ kǝɓwa kpata wun tangna nǝ kǝgir ɗang. She earcearǝu mǝnana 
dumǝna pup wu nǝ̀ lǝmndǝia rǝ wun ngga. Ɓwa mǝnana kǝ earce ɓi mǝ'murkala 
ka, lumsǝna Nggurcau mala Ɓakuli. 

9Anzongcau mǝnana ama, “Kǝa nongnǝ ɓwa mana wu pa doɓala wunǝi raka 
ɗang.” “Kǝa wal-lú ɗang.” “Kǝa iun'i ɗang.” “Kǝa sham gir mala ɓwa ɗang,” andǝ 
aɓea mǝnana kat à ndakam ngga, à nda à kpapia aɓa nzongcau mwashat ama, 
“Earce ɓeo mǝ'murkala kǝla mǝnana a earce ɓamuro ka.” 

10Earcearǝu pa nǝ̀ pakki kǝɓwa mǝɓane ɗang. Ace mani ka, ɓwa mǝnana ndanǝ 
earcearǝu arǝ aɓwana ka, nda rǝ lumsǝ anzongcau kat mǝnana aɓa Nggurcau 
mala Ɓakuli ka. 

11Dumǝna pup wu nǝ̀ pa anggo, acemǝnana wu surǝna rǝ nza mǝnia sǝm nda a 
ɓalǝi ka. Pwari pangŋǝna mǝnana wu nǝ̀ loapi ntulo ka, acemǝnana amsǝban 
ma'sǝm yina ado tu, amur mǝnana sǝm tita pana ɓamur sǝm nǝi ka. 

12Du málá nǝ̀ mala; ban málá nǝ̀ kwaro. Ɓǝ̀ sǝm nying pakki agir mala pǝndǝa, 
ɓǝ̀ sǝm oasǝ agirbura mala tǎlaban. 

13Ɓǝ̀ sǝm dukdo ɓealǝu ɓoarnsari kǝla aɓwana mǝnana à nda aɓa tǎlaban mala 
pwari ka. Pà aɓa nukiagir ko wal wale, andǝ kiɗiki mala nonggi nǝ rǝarǝu ko 
alta banɓoarnado mala pakki agir kǝsǝkya, andǝ munǝki-amunǝo ko mɓali ka 
ɗang. 

14A kun mani ka wu oasǝ Mǝtalabangŋo Yesu Kǝrǝsti arǝ wun, sǝ wu kǝa ká nǝ́ 
ɗenyicau ma'wun arǝ alita nggūrǝu njar mala loasǝ anpel male ɗang. 

Amǝ Roma 14 

Kǝa ɓashì mǝ'eambǝo ɗang 
1Mǝkwaɗi mǝnana pànǝ rǝcandǝa aɓa paɓamuru male aban Ɓakuli raka, wu é, 
sǝ wu kǝa kutia makgir andǝi amur agir mǝnana aɓwana kat sǝ à eare amuri 
raka ɗang. 

2Paɓamuru mala ɓeɓwa ka, eari wi ɓǝ̀ li gir mǝnana kat sǝni girlina na ka, sǝ 
ɓwa mǝnana gatti aɓa paɓamuru male ka, kǝ mbúgir na likiyi ka. 

3Ɓwa mǝnana kǝ li koya gir ka, ɓǝ̀ kǝa ɓǝsǝki ɓwa mǝnana kǝ li raka ɗang. Sǝ 
ɓwa mǝnana gbal kǝ li koya gir raka, ɓǝ̀ kǝa ɓǝsǝki ɓwa mǝnana kǝ li ka ɗang; 
acemǝnana Ɓakuli ka, angŋǝnia yia kǝm. 

4Sǝ a nda yan, mǝnana a nǝ ɓashì mǝturo-ɓala mala ɓeɓwa ka? Mǝturo-ɓala ka 
mǝtala-ɓala male na nǝ̀ kasǝi ɓashi mǝnana nǝ̀ lǝmndǝ kpa ko came male ka. Sǝ 
yì ka, nǝ̀ kum kusǝu-came, acemǝnana Mǝtalabangŋo nǝ̀ gandǝ ci ɓǝ̀ came. 

5Ɗǝm ngga, ɓeɓwa kǝ twal ɓe pwari nǝ gulo amur acilia apwari, sǝ ɓeɓwa ka kǝ 
twal apwari kat ka à nda mwashat. Koyan ngga ɓǝ̀ sǝlǝ ama ko ɓǝ̀ mǝye na twalo 
a sǝne male ka, ɓǝ̀ kpate anggo. 

6Aɓwana mǝnana à gusǝlǝ ɓe pwari ace peri aban Mǝtalabangŋo ka, à pa anggo 
ace pe Mǝtalabangŋo gulo. Aɓwana mǝnana à nǝ̀ gandǝ li ko ya ulang girlina 
nani ka, à pè ace gusǝlǝ Mǝtalabangŋo, acemǝnana à kǝ pakki Ɓakuli yàwá ace 
girline. Sǝ aɓwana mǝnana à ɓinǝ li ka aɓea girlina ka, à pa anggo gbal, ace pe 
Mǝtalabangŋo gulo, andǝ pak yàwá aban Ɓakuli. 

7Kǝɓwa pà aɓalǝ sǝm mǝnana dupi ɓamuri, ko a na raka, nǝ̀ wuki ɓamuri ka 
ɗang. 

8Ɓǝ̀ sǝm ndanǝ yilǝmu ka, nda ace gusǝlǝ Mǝtalabangŋo, sǝ ɓǝ̀ sǝm wu gbal ka, 
nda ace gusǝlǝ Mǝtalabangŋo. Lǝmndǝ ama, ko sǝm ndanǝ yilǝmu, sǝ ko sǝm 
wu ka, sǝm nda ka mala Mǝtalabangŋo. 

9Nda àkǝ̀ ce mǝnia sǝ Kǝrǝsti wú, sǝ lo nǝ yilǝmu, acemǝnana ɓǝ̀ duk 
Mǝtalabangŋo amur aɓwana mǝnana à wuna ka, andǝ aɓwana mǝnana à ndanǝ 
yilǝmu ka. 

10Sǝ we ado ka, palang sǝ a kǝ ɓashì mǝ'eambǝo? Palang sǝ a kǝ nyesǝ 
mǝ'eambǝo ɓà? Sǝm kat ka, sǝm nǝ̀ ngga came a ɓadǝm buno ɓashi mala Ɓakuli. 

11Malǝmce bangŋa ama, “ ‘Mǝtalabangŋo kǝ na ama, Kǝla mǝnana kàngkàng mǝ 
ndakam nǝ yilǝmu ka,’ ‘koya nkūnu ka, nǝ̀ ɓun a ɓadǝmbǝam, sǝ koya lasǝu ka 
nǝ̀ bangŋa ama Mǝ nda Ɓakuli.’ ” 

12Mǝno ka lǝmndǝ ama ko yana ata sǝm ngga, nǝ̀ bǝl kuni nǝ ɓamuri aban 
Ɓakuli. 

Kǝa tsǝk mǝ'eambǝo ɓǝ̀ anndǝ ɗang 
13Ace mani ka, ɓǝ̀ sǝm nying ɓashì rǝarǝ sǝm. Ɓoaro male ka, ɓǝ̀ sǝm twali a 
ɓabum sǝm ama pà sǝm nǝ̀ pak ɓe kǝgir mǝnana nǝ̀ tsǝki amǝ'eamrǝarǝu gir 
annda, ko nǝ̀ tamsǝia aɓa kwaɗi malea ka ɗang. 

14Tārú mem sǝnǝ Mǝtalabangŋo Yesu ka, ǝn yi sǝlǝa, sǝ ǝn earǝna ama, kǝ 
girlina pa kàm mǝnana mǝɓane na nǝ ɓamuri ka ɗang; sǝa ma ɓǝ̀ ɓwa sǝni sǝ 
na ama girlina ka ɓoaro ɓǝ̀ li raka, abani ka dumǝna mǝɓane. 

15Ɓǝ̀ a tsǝk mǝ'eambǝo sǝ banɓiki wi nǝ girlina mǝnana a li ka, lǝmndǝ ama a 
kǝ pak gir aɓa earcearǝu ɗang. Kǝa eare girlina mǝnana a kǝ li ka, ɓǝ̀ tsǝk 
mǝ'eambǝo mǝnana Kǝrǝsti wú ace ka, ɓǝ̀ kiɗiki ɗang! 

16Kǝa nying gir mǝnana a twali mǝɓoarne na ka, ɓǝa ɓwana na mǝɓane amuri 
ɗang. 

17Acemǝnana Domurǝm mala Ɓakuli ka, cau mala li girlina na andǝ nuki agir 
ɗang. Nda ace do nǝ cauɓoarna, andǝ dorǝpwala, andǝ banɓoarnado aɓa 
Bangŋo Mǝfele. 

18Ɓwa mǝnana kat kǝ pakki Kǝrǝsti turo nǝ ulang mǝnia yì ɓealǝu ka, nǝ̀ kum 
akban mala Ɓakuli, sǝ aɓwana nǝ̀ earnǝi gbal. 

19Ace mani ka, ɓǝ̀ sǝm ɓariki arǝ pakki agir mǝnana à nǝ̀ yinǝ dorǝpwala andǝ 
dotarǝu mala ɓak rǝarǝ sǝm ngga. 

20Wu kǝa kiɗiki turo mala Ɓakuli nǝ cau mala girlina ɗang. Agirlina kat ka 
amǝɓoarne na, sǝ ɓoaro ɓǝ̀ ɓwa li girlina mǝnana nǝ̀ tsǝk ɓeɓwa ɓǝ̀ kpa aɓa 
cauɓikea ka ɗang. 

21Nǝ̀ ɓoaribanì wu nying li nyama andǝ nu mùr ɓǝlanggun anap, andǝ koya gir 
nani kat mǝnana nǝ̀ tsǝk mǝ'eambǝo nǝ̀ kpa aɓa cauɓikea ka. 

22Ace mani ka, ɓǝ̀ ko mana sǝ nda gir mǝnana a earnǝi amur amǝno yì agir ka, 
ɓǝ̀ do a nre wun wunǝ Ɓakuli. Tsǝkbu mala Ɓakuli na amur ɓwa mǝnana panǝ 
múr-halǝkia arǝ pak gir mǝnana sǝlǝna ama nda pepe ka ɗang. 

23Sǝ ɓwa mǝnana ɗenyicau male kǝ tuti arǝ li gir, sǝ kutia li gir nî ka, pangŋǝna 
cauɓikea, acemǝnana mǝno yì pě male ka, panǝ ɓabum mǝ'mǝsǝcau nì ɗang, sǝ 
gir mǝnana kat ɓwa pe, pa aɓa mǝsǝcau raka, cauɓikea na. 

Amǝ Roma 15 

Wu pwasǝbum aɓwana 
1Sǝm mǝnana sǝm ndanǝ rǝcandǝa ka, ɓoaro ɓǝ̀ sǝm bwali aɓwana mǝnana à 
gatti ka, ce sǝm lǝmndǝ earce ɓamuru ɗang. 

2Koyan aɓalǝ sǝm ngga ɓǝ̀ kǝ̀ ɗenyi nǝ ɓi mǝ'murkala, sǝ ɓǝ̀ kǝ̀ pakki wi 
mǝɓoarne mǝnana nǝ̀ loasǝi aɓa paɓamuru ka. 

3Ko nggearǝ Kǝrǝsti ka dukdo pwasǝbum ɓamuri ɗang. Kǝla mǝnana Malǝmce 
bang ngga, “Asangban mala aɓwana mǝnana à sangŋo ka, We Ɓakuli, à sulǝna a 
muram.” 

4Agir mǝnana à gilǝia kat aɓa Malǝmce ɗiɗyal ka, à gilǝia ace kwarkir sǝm, ace 
mǝnana nǝ ɓakɓabum andǝ munyi mǝnana sǝm nǝ̀ kumo aɓa cau mala 
Malǝmce ka, sǝm nǝ̀ dum nǝ tsǝkɓalǝu. 

5Sǝ Ɓakuli mǝnana pākiyi gandǝrǝu andǝ girikiban ngga, ɓǝ̀ pa wun ɓabum 
dotarǝu arǝarǝ wun, wu kǝ kpata ulang pe mala Kǝrǝsti Yesu. 

6Sǝ anggo ka, wun a tarǝ wun kat ka, wu nǝ̀ ɓwangsǝ Ɓakuli, yì Tar Mǝtala sǝm 
Kǝrǝsti Yesu, nǝ giu mwashat. 

Cau Amsǝban ace aɓwana mala anzali kat 
7Ace mani ka, wu ak rǝarǝ wun, kǝla mǝnana Kǝrǝsti ak wun ngga, ace mǝnana 
mǝnia ka, nǝ̀ yinǝì Ɓakuli gulo. 

8Mǝ nda aban bangga wun ama, turo mala Kǝrǝsti mǝnana yi pak ka, pè ace amǝ 
Yahudi ace lǝmndǝ ama Ɓakuli ka mǝ'mǝsǝcau na arǝ apacau male mǝnana pa 
aban akea ka. 

9Ɗǝm ngga Kǝrǝsti pak ture ace mǝnana aɓwana mala acili anzali ka, à nǝ̀ 
ɓwangsǝ Ɓakuli ace ɓwamuru male. Malǝmce ka bangŋǝna ama, “Ace mǝnia ka 
mǝ nǝ ɓwangsǝo aɓalǝ aɓwana mala acili anzali. Mǝ nǝ tukia anggyal ɓwangsǝ 
lullǝo.” 

10Malǝmce ɗǝm ngga bangŋa ama, “Wun aɓwana mala acili anzali, wu pak 
banɓoarnado a tarǝ wun, wunǝ aɓwana mala Ɓakuli.” 

11Nyar ɗǝm ngga bangŋa ama, “Wun aɓwana mala acili anzali kat, wu 
ɓwangsǝki Mǝtalabangŋo. Wun aɓwapǝndǝa kat, wu ɓwangsǝkì!” 

12Ɗǝm ngga, Ishaya bangŋa ama, “Mǝkà Jeshi nǝ̀ yiu; nǝ̀ yia duk murǝm, amur 
aɓwana mala acili anzali. Aɓwana mǝnana amǝ Isǝrayila na raka, à nǝ̀ tsǝk 
ɓalǝia a rǝì.” 

13Ɓǝ̀ Ɓakuli mǝpà tsǝkɓalǝu lumsǝ wun nǝ banɓoarnado, andǝ dorǝpwala, aɓa 
paɓamuru ma'wun abani, ace mǝnana ɓǝ̀ wu lumsǝ nǝ tsǝkɓalǝu nǝ bu 
rǝcandǝa mala Bangŋo Mǝfele. 

Turo Mishan mala Bulǝs aban aɓwana arǝ anzali 
14Wun amǝ'eambǝam, mim nǝ ɓamuram ngga ǝn sǝlǝna nǝma wu lumsǝna nǝ 
pe mǝɓoarne, wu ndanǝ sǝlǝ kat, wu nǝ̀ gandǝ kania rǝwun. 

15Mim ngga aɓa cautera mǝnia ka, ǝn bangga wun cau bwāng amur aɓea gir, 
ɓangciu pa a rǝam ɗang, ace kasǝɓalǝ wun. Ən gilǝ mǝnia ka ace ɓwamuru mala 
Ɓakuli mǝnana lǝmndǝam sǝ twalam 

16mǝ duk mǝturo mala Kǝrǝsti Yesu aban aɓwana mala acili anzali ka. Ɓakuli 
twalam ace mǝnana mǝ pak turo kǝla pǝris, aban hamnǝ bǝsa Cau Mǝɓoarne 
male. Sǝ aɓa mǝno anggo ka aɓwana mala acilia nzali ka ɓǝa duk ɓoro mǝnana 
gir-á na aban Ɓakuli, yia aɓwana mǝnana Bangŋo Mǝfele tarnia ace Ɓakuli ɓǝa 
duk amale ka. 

17Ace mani ka, ǝn nggǝ nggori nǝ Kǝrǝsti Yesu aɓa turo mem aban Ɓakuli. 

18Amuri ka, ǝn nggori nǝ kǝgir ɗang, she kǝ gir mǝnana Kǝrǝsti pe nǝ buam aban 
yinǝ aɓwana mala acili anzali, aban oki Ɓakuli nǝ cau mǝnana ǝn hamnǝi andǝ 
turo mǝnana ǝn pe aɓalǝia ka. 

19Amur mǝno ka, mǝ nǝ nggori nǝ agir-ndǝlǝki andǝ agir-gyambǝliban mǝnana 
Kǝrǝsti pea aɓa rǝcandǝa mala Bangŋo mala Ɓakuli ka. Anggo sǝ ǝn hamnǝ Cau 
Amsǝban mala Kǝrǝsti pupup aɓa gya mem kat, twal a Urǝshalima kya bwal a 
Ilirikum. 

20Mǝnia ka nda cau mǝnana ǝn twal a ɓabumam ngga, ɓǝ̀ ǝn hamnǝ Cau 
Amsǝban mala Kǝrǝsti aban mǝnana à malaká oe kam raka, ace mǝnana mǝ 
ngga ɓakɓa amur kusǝɓǎ mala ɓe kǝ ɓwa ɗang. 

21Sǝ, kǝla mǝnana à gìlǝì aɓa Malǝmce ka: “Aɓwana mǝnana à malaká banggia 
wia cau male raka, à nǝ̀ sǝn mǝsǝcau male, sǝ aɓwana mǝnana à malaká ok raka, 
à nǝ̀ bwalte.” 

22Ɓafo ka, ǝn gandǝ kum dǝmbǝu ǝn yiu aban wun ɗang, acemǝnana mǝ nda 
aban hamnǝ cau arǝ amǝnia yia aban ngga. 

Bulǝs tsǝa a ɓabumi nǝ̀ ká a Roma 

23A dyan ngga, ɓe kǝgir uekam mǝnana mǝ nǝ pe a bu ka anzali mǝnia ka ɗang. 
Sǝa ma mǝ ndanǝ ɗenyi a ɓabumam arǝ apǝlǝa pas nǝma mǝ nǝ yiu aban wun. 

24Ən kanìna mǝ nǝ pǝlǝa aban wun, ɓǝ̀ mǝ nǝ kutio aban ká a Sǝpen ngga. Mǝ 
nǝ sǝn wun, yale wu nǝ̀ tsǝktam aban ka abanì, anzǝm mǝnana ǝn dumǝna aban 
wun zuku ka. 

25Sǝ ado ka, mǝ nda amur njar aban ká Urǝshalima nǝ gbasha aban amǝkpata 
Yesu mǝnana abanì ka. 

26Acemǝnana amǝkpata Ɓakuli mǝnana a Masǝdoniya andǝ Akaya ka, à pa ɓoro 
nǝ banɓoarnado, ɓǝa kya pea amǝtǝr mǝnana à nda aɓalǝ amǝkpata Ɓakuli a 
Urǝshalima ka. 

27Ban ɓoaria wia nǝ pâ mǝnia yì ɓoro ka, acemǝnana à sǝlǝna ama dumǝnia wia 
kǝla tangna mǝnana à nǝ̀ mbwe ka. Sǝ ɓǝa aɓwana mǝnana amǝ Yahudi na raka, 
à yì kum kāmbe ata amǝ Yahudi aɓalǝ atsǝkbu aɓa bangŋo ka, dumǝnia wia gbal 
ama ɓǝa pakki amǝ Yahudi turo nǝ agirkuma malea. 

28Ɓǝ̀ ǝn pana mǝnia yì boalo, ǝn lumsǝna turo mǝɓoarne malea, sǝ ɓǝ̀ mǝ nǝ ká 
a Sǝpen ngga, mǝ nǝ kyangye mǝ nǝ sǝn wun peatu. 

29Ən sǝlǝna nǝma ɓǝ̀ mǝ nǝ yiu aban wun ngga, mǝ nǝ yina wun nǝ tsǝkbu 
mǝgule mala Kǝrǝsti. 

30Ən nggǝ zǝmbǝa wun, wun amǝ'eambǝam, aɓa lullǝ Mǝtalabangŋo Yesu 
Kǝrǝsti sǝ nǝ̀ earcearǝu mǝnana Bangŋo kǝ pa ka, wu bwalam nggam aɓa pak 
hiwi nǝ ɓabum wun kat aban Ɓakuli acem. 

31Wu pak hiwi ama, ɓǝ̀ ǝn api turo mǝɓike mala amǝ mgbikiru aɓa nzali Yahudi. 
Wu pak hiwi ɗǝm ama amǝkpata Ɓakuli mǝnana a Urǝshalima ka, ɓǝa kum 
ɓabum ak ɓoro mǝnana ǝn nggǝ kánia wia nǝi ka. 

32Anggo, nǝ eare mala Ɓakuli, mǝ nǝ yiu aban wun nǝ banɓoarnado mǝgule, sǝ 
sǝm nǝ̀ do a tarǝ sǝm kat nǝ bumpwasǝa. 

33Adyan ngga, yì Ɓakuli, mǝtala dorǝpwala ɓǝ̀ do ata wun. Amin. 

Amǝ Roma 16 

Makkiakun 
1Ən nggǝ lǝmndǝ mǝ'nggaula sǝm Fibi aban wun, acemǝnana yì ka, mǝ 
bwalturo ɓa ndahiwi na a Sǝnkǝriya. 

2Wu gingsǝi, wu é aɓa lullǝ Mǝtalabangŋo, kǝla mǝnana ɓoaro ɓǝa pakki 
mǝkpata Ɓakuli ka. Wu bwali wi kam aɓa gir mǝnana kat nǝ̀ earce ka. 
Acemǝnana yì ka, nggea gbasha mǝgule na aban ɓwapǝndǝa a là, sǝ nggearǝ 
mim ngga pangŋǝnam mǝɓoarne. 

3Ən nggǝ tasǝ makkun mem aban Pǝrisǝla andǝ Akila, aɓeam amǝturo, aban 
turo mala Kǝrǝsti Yesu. 

4Yia ka à pa yilǝmia, ɓǝ́ à wuna acem. Ən pakkia wia yàwá. Nggearǝ mim 
nǝmurǝam ɗang, a'ikǝlisiya kat mala acili anzali, à kǝ pakkia wia yàwá. 

5Wu makki Ikǝlisiya mǝnana kǝ kpapi a ɓala malea ka kun. Wu makki Epenetus, 
gyajam mem mǝnana ǝn earkiyi ace raka kun. Yì ka, nda ɓwa mǝnana tita ak 
Kǝrǝsti a bu-nzali Asiya ka. 

6Wu makki Maryamu kun, yi mǝnana pak turo kǝrkǝr ace wun ngga. 

7Wu makki Andǝronikus andǝ Juniya kun, aɓǝla mem mǝnana sǝm nda a 
ndàkurban sǝnǝia ka. Yia ka, amǝ'mishan surǝia pepè, sǝ yia ka, à akàm dǝmbǝa 
ak Kǝrǝsti. 

8Wu makki Ampǝliyatus kun, ɓwa mem aɓa kpata Mǝtalabangŋo. 

9Wu makki Urǝbanus kun, ɓi sǝm mǝturo mala Kǝrǝsti, andǝ Sǝtakis gyajam 
mem mǝgule. 

10Wu makki Apele kun, yì ɓwa mǝnana à mwamǝni sǝ à earǝna nǝ paɓamuru 
male aɓa Kǝrǝsti ka. Wu makki amǝ ɓala mala Aristobulus kun. 

11Wu makki ɓǝla mem, Hirǝdiyon kun. Wu makki aɓwana mala Mǝtalabangŋo 
mǝnana a ɓala mala Narkisus ka, kun. 

12Wu makki Tǝrafena andǝ Tǝrafosa, amamǝna mǝno à pakki Mǝtalabangŋo 
turo kǝ̀rkǝ́r ka kun. Wu makki Pasis kun yi ɓeam mǝnana ǝn earkiyi ace raka, 
sǝ yì ɗǝm ngga mɓwama na mǝnana pakki Mǝtalabangŋo turo nǝ rǝcandǝa 
male kat ka. 

13Wu makki Rufus kun, yi mǝnana Mǝtalabangŋo tàrì ɓǝ̀ duk male ka. Wu makki 
ngge kun, acemǝnana yì ka, bwalam kǝla muni gbal. 

14Wu makki Asǝnkǝritus, andǝ Filigon, andǝ Hamis, andǝ Patrobas, andǝ Hamas 
andǝ amǝ'eambǝia mǝnana abania ka kun. 

15Wu makki Filologus, andǝ Juliya, andǝ Nerius andǝ mǝ'nggaule, andǝ Olimpas 
andǝ acilia amǝkpata Ɓakuli mǝnana abania ka kun. 

16Wu makki arǝ wun kun, nǝ kur rǝarǝu mala amǝkpata Ɓakuli. Amǝkwaɗi 
mǝnana arǝ a'ikǝlisiya mala Kǝrǝsti kat à kǝ makka wun kun. 

Masǝlǝata amakkiakun mala Bulǝs 
17Ən nggǝ zǝmbǝa wun ɗǝm, wun amǝ'eambǝam, wu tsǝk kir wun arǝ aɓwana 
mǝnana à kǝ yinǝ gakia aɓalǝ wun, sǝ à nǝ̀ tsǝk wun a ɓwarki tanjar, nǝ akanigir 
mǝnana à nda ɗàng andǝ mǝnana à kania wun ngga. Wu nyia zak, ce wu sung 
abania ɗang! 

18Acemǝnana à ulang aɓwana mǝno ka, à pà aban pakki Mǝtala sǝm Kǝrǝsti turo 
ɗang, turo nzal kunia na à nakiyi ce ka. Nǝ kunɓoarna andǝ nacau mǝɓukɓuki 
sǝ à kǝ ɓosǝki ɗenyicau mala aɓwana mǝnana à surǝ kǝgir raka. 

19Ɓwapǝndǝa kat ongŋǝna ce okiru ma'wun, sǝ ban kǝ ɓoaram ace mani. Ən 
nggǝ earce nǝma wu duk amǝ sǝlǝe arǝ gir mǝnana mǝɓoarne na, sǝ ɓǝ̀ wu dum 
nǝ ɗwanyi cau a rǝǔ arǝ gir mǝnana mǝɓike na ka. 

20Ɓakuli mǝ pà dorǝpwala ka malanǝ parki Shetan aɓa kusǝ wun. Ɓǝ̀ ɓwamuru 
mala Yesu Mǝtala sǝm do ata wun. 

21Timoti, ɓeam mǝturo, kǝ makka wun kun. Anggo gbal sǝ Lukiyus, andǝ Jasǝn, 
andǝ Sosipata, aɓǝla mem, à kǝ makka wun kun. 

22Mim Tatiyus, mǝnana ǝn gilǝì Bulǝs mǝnia yì cautera aban ká aban wun ngga, 
ǝn nggǝ makka wun kun, kǝla mwashat ata amǝkpata Mǝtalabangŋo. 

23Gayus, ɓwa mǝnana ǝn sulǝo a ɓala male, sǝ a ɓala male sǝ amǝkpata Ɓakuli 
mana akani kǝ̀ kpapi ka, kǝ̀ makka wun kun. Arasǝtus, mǝ'tsǝk boalo mala 
nggeala, andǝ mǝ'eam sǝm Kwartus, à kǝ makka wun kun. 

24[Ɓǝ̀ ɓwamuru mala Yesu Kǝrǝsti Mǝtala sǝm, do ata wun. Amin.] 

Masǝlǝata hiwi nǝ ɓwangsǝkiban 
25Ɓǝ̀ sǝm pe Ɓakuli gulo! Acemǝnana nǝ̀ gandǝ tsǝk wun, wu nǝ̀ cam nǝ 
rǝcandǝa aɓa paɓamuru ma'wun, kǝla mǝnana ǝn nggǝ hamnǝi aɓa Cau 
Amsǝban ngga. Mǝnia yì cau amur Yesu Kǝrǝsti ka, yi lǝmndǝ kane male Ɓakuli, 
yì kane male mǝnana à sǝmbǝrǝ ce ɓara-ɓara. 

26Sǝ adyan ngga, mǝnia yì kane ka, amalǝmce mala amǝ'ɓangna mala Ɓakuli 
mǝnana à gilǝia ka, à yì pusǝna ce a banfana. Ado ka, aɓa nê mala Ɓakuli mǝnana 
te malkiyi raka, mǝnia yì cau ka à yì bǝlǝna ɓālǝi aban acili akún mala ɓanza kat, 
à surǝni, ace mǝnana yia gbal ka ɓǝa paɓamuria, ɓǝa kpate. 

27Aban kǝ Ɓakuli nǝmurǝì, mǝnana kǝ yì mwashat nda mǝsǝle kat ka, ɓǝ̀ gulo 
pa, nǝ bu Yesu Kǝrǝsti, málá male pà kàm ɗang! Amin. 

1 Amǝ Korinti 

1 Amǝ Korinti 1 

Makkun andǝ Ɓwangsǝkiban 
1Mǝnia yì cautera ka, pur nǝ ban Bulǝs, yì ɓwa mǝnana nǝ kani mala Ɓakuli ka, 
tunǝi ɓǝ̀ duk mǝturo mishan mala Kǝrǝsti Yesu. Yì Bulǝs andǝ mǝ'eam sǝm 
Sosǝtins na à kǝ̀ tasǝ mǝnia yì cautera ka. 

2À tasǝi aban ká aban ikǝlisiya mala Ɓakuli mana a Korinti, yia aɓwana mǝnana 
à tària ɓǝa duk aɓwana mala Ɓakuli aɓa Kǝrǝsti Yesu ka. Yia andǝ aɓwana kat 
arǝ aban kat mǝnana à kǝ tunǝ lullǝ Mǝtalabangŋo Yesu mǝnana nda Mǝtalea 
andǝ Mǝtala sǝm ngga. 

3Ɓǝ̀ Ɓakuli Tar sǝm, andǝ Mǝtalabangŋo Yesu Kǝrǝsti pa wun ɓwamuru andǝ 
dorǝpwala. 

Kum tsǝkbu mala Kǝrǝsti 
4A koya pwari ka, ǝn nggǝ pakki Ɓakuli mem yàwá ace ɓwamuru male mana pa 
wun nǝ bu Kǝrǝsti Yesu ka. 

5Aɓa kpapi ma'wun wunǝa Yesu ka, Ɓakuli pa na wun tsǝkbu aɓa koya njari kat, 
aɓa na cau ma'wun andǝ kum sǝlǝe ma'wun kat, 

6kǝla mǝnana cau ma'sǝm amur Kǝrǝsti, yi lumsǝna aɓalǝ wun ngga. 

7Ace mani ka, wu ɗwanyi kum ɓe kǝ ɓoro mala Bangŋo ɗang, aɓa do ma'wun 
mala kundǝ Mǝtala sǝm Yesu Kǝrǝsti ɓǝ̀ lǝmndǝ rǝì. 

8Yì ka, nǝ̀ bwala wun nggam, wu nǝ̀ dum nǝ rǝcandǝa ba masǝlǝate, ace mǝnana 
ɓǝa kǝa kum wun nǝ ɓe kǝ cau arǝ wun a pwari yiu mala Mǝtala sǝm Yesu 
Kǝrǝsti ɗang. 

9Ɓakuli mǝnana tunǝ wun aɓa dotarǝu wunǝa Muni Yesu Kǝrǝsti, Mǝtala sǝm 
ngga, mǝ mǝsǝcau na. 

Do gakitarǝu aɓalǝ amǝ kpata Yesu 
10Ən nggǝ zǝmbǝa wun, wun amǝ'eambǝam, aɓa lullǝ Mǝtalabangŋo Yesu 
Kǝrǝsti, wu oaki arǝ wun, sǝ wu kǝa duk do gakitarǝu ɗang; a kun mani ka wu 
duk mwashat aɓalǝ wun andǝ ɗenyicau ma'wun. 

11Wun amǝ'eambǝam, aɓea amǝ ɓala mala Kuliwi bangŋǝnam ama, kúnɓuana 
na aɓalǝ wun. 

12Ceì nda mǝnana ama, koyan aɓalǝ wun ngga, kǝ na gir mǝnana nda ɗàng ngga. 
Ɓe ɓwa ka kǝ na ama, “Mim ngga Bulǝs na ǝn nggǝ kpate ka.” Man kǝ na ama, 
“Mim ngga Apolo na ǝn nggǝ kpate ka,” Man ngga ama, “Mim ngga Bitǝrus na ǝn 
nggǝ kpate ka.” Sǝ ɓeɓwa ka kǝ na ama, “Mim ngga Kǝrǝsti na ǝn nggǝ kpate 
ka.” 

13Nggearǝì ka, Kǝrǝsti kǝ gau mur aɓwana le? Sǝ Bulǝs ka à gballì a nggun ace 
wun le? Sǝ à pakka wun batisǝma aɓa lullǝ Bulǝs le? 

14Mim ngga, ǝn pakki Ɓakuli yàwá, acemǝnana ǝn pakki kǝɓwa ata wun 
batisǝma ɗang. Kǝ Kǝrispus andǝ Gayus na mǝnana ǝn pakkia wia batisǝma ka. 

15Kǝɓwa pà nǝ̀ na, ado ama à pakki wi batisǝma aɓa lullǝam ɗang. 

16E, nyar ɗǝm ngga, ǝn pakki Sǝtifanas andǝ amǝɓala male batisǝma. Sǝ kǝ yia 
mǝno raka, ɓalǝam kasǝ arǝ kǝɓwa mǝnana ǝn pakki wi batisǝma ɗǝm ngga 
ɗang. 

17Mim ngga Kǝrǝsti turam ace pakkia batisǝma ɗang. Yì ka, turam ɓǝ̀ ǝn yi 
hamnǝ Cau Mǝɓoarne mala yilǝmu. Sǝ cau mala Ɓakuli mǝnana ǝn nggǝ hamnǝi 
ka, pà nǝ sǝlǝ'nacau mala ɓwapǝndǝa ɗang, ace mǝnana ɓǝa kǝa nyesǝ lú mala 
Kǝrǝsti amur nggun-gangndi ɓà ɗang. 

Kǝrǝsti na kǝ lǝmndǝ sǝlǝe andǝ rǝcandǝa mala Ɓakuli ka 
18Cau mala lú mala Kǝrǝsti amur nggun-gangndi ka, cau mǝɓangge na aban 
aɓwana mǝnana à kǝ ká kìɗìkì ka. Sǝ sǝm mǝnana Ɓakuli na rǝ amsǝ sǝm ngga, 
aban sǝm ngga rǝcandǝa mala Ɓakuli na. 

19Malǝmce bangŋa ama, “Mim ngga mǝ nǝ kiɗiki sǝlǝe mala aɓwana mǝnana à 
twal ɓamuria ama à ndaka amǝ'sǝle ka; sǝ mǝ nǝ tsǝk surǝgir mala amǝ ɓalgir 
ɓǝ̀ ueɓà.” 

20Sǝ ake sǝ amǝ'sǝle pa? Sǝ amǝɓalgir ka à nda ke? Amǝ sǝlǝ makgir amur acau 
mala ɓanza man ngga à nda ke? Ɓakuli lǝmndǝ ma ama sǝlǝe mala ɓanza ka 
gǝmi na re? 

21Ɓakuli aɓa sǝlǝe male ka, tsǝa ɓanza gandǝ surǝì nǝ malea yì sǝlǝe ɗang. 
Kǝcau mǝnana sǝm hamnǝi, sǝ aɓwana nyesǝi gǝmi na ka, kǝ nda Ɓakuli 
amsǝna aɓwana mǝnana à pà ɓamuria abani nǝi ka. 

22Amǝ Yahudi ka à na ama, she ɓǝà sǝnǝna agir-ndǝlǝki à pangŋǝnia ka sǝ à nǝ̀ 
pa ɓamuria, sǝ amǝ Gǝrik ka, à kǝ alte à nǝ̀ sǝni ko cê ka sǝlǝe na a ɓalǝi. 

23Sǝ ma'sǝm ngga, sǝm nggǝ hamnǝ bǝsa Cau Amsǝban mala Kǝrǝsti mǝnana à 
gballì a nggun-gangndi ka. Mǝnia yì bǝsa cau ka tali annda na aban amǝ Yahudi, 
sǝ cau mǝɓangge na aban aɓwana mala acili anzali. 

24Sǝ aban aɓwana mǝnana Ɓakuli tunǝia ka, kǝm amǝ Yahudi andǝ aɓwana 
mǝnana amǝ Yahudi na raka, mǝnia yì cau yilǝmu ka Kǝrǝsti na, yì mǝnana nda 
rǝcandǝa andǝ sǝlǝe mala Ɓakuli ka. 

25Sǝ gir mǝnana aɓwana sǝni kǝla ɗwanyi sǝlǝe mala Ɓakuli na ka, nda mǝnana 
kuti sǝlǝe mala ɓwapǝndǝa ka. Sǝ gir mǝnana ɗǝm aɓwana sǝni rǝwukya mala 
Ɓakuli na ka, nda rǝcandǝa mǝnana kuti mala ɓwapǝndǝa ka. 

26Wun amǝ'eambǝam, wu ɗenyi nǝ do ma'wun mǝnana wu duk ɗiɗyal sǝ Ɓakuli 
yi tunǝ wun ngga. Pas aɓalǝ wun ngga à pànǝ sǝlǝe mala ɓanza ɗang; pas aɓalǝ 
wun ngga à pànǝ gulo mala ɓanza ɗang; pas amǝ tau-murǝm na ɗang. 

27Nǝ́ eare mala Ɓakuli sǝ twal aɓwana mǝnana ɓanza nyesǝia à kwar raka, ace 
mǝnana ɓǝ̀ pe amǝ'sǝle kǝsǝkya ka. Ɗǝm ngga, yi twal aɓwana mǝnana ɓanza 
nyesǝia à pànǝ rǝcandǝa raka, ace mǝnana ɓǝ̀ pe amǝ rǝcandǝa kǝsǝkya ka. 

28Ɓakuli twal agir mǝnana ɓanza nyesǝia ɓà ka, andǝ agir mǝnana à kǝ ɓǝsǝkia 
ka, andǝ agir mǝnana à pà kun ɓe kǝgir raka, ace mǝnana ɓǝ̀ nyesǝ agir mǝnana 
ɓanza twalia nǝ gulo ka ɓà. 

29Anggo ka kǝɓwa ɓǝ̀ kǝa nggori a ɓadǝm Ɓakuli ɗang. 

30Àkǝ̀ ce gir mǝnana Ɓakuli pe ka sǝ wu kum kpapi wunǝa Kǝrǝsti Yesu, yì 
mǝnana Ɓakuli tsǝngŋǝni nda sǝlǝe ma'sǝm, sǝ yì nda ɓwa mǝnana gilǝki nre 
sǝm andǝa Ɓakuli, sǝ tàr sǝm, sǝm duk amale, sǝ yi akmúr sǝm aɓalǝ acauɓikea 
ma'sǝm ngga. 

31Ace mani ka, kǝla mǝnana Malǝmce na ka, “Ɓwa mǝnana kat nǝ̀ nggori ka, ɓǝ̀ 
nggori nǝ Mǝtalabangŋo.” 

1 Amǝ Korinti 2 

Cau amur Kǝrǝsti andǝ nggun gangndi 
1A pwari mǝno ǝn yiu nǝi aban wun, wun amǝ'eambǝam, ace hamnǝ mǝsǝcau 
ɓa sǝmbǝrǝa mala Ɓakuli mana lǝmndǝa mi ka, ǝn pak turo nǝ sǝlǝne andǝ 
surǝgir mǝgule ɗang. 

2Acemǝnana ǝn twal a bumam nǝma ǝn earce surǝ ɓe kǝgir aɓalǝ wun ɗang, she 
kǝ Yesu Kǝrǝsti, kǝ yì mǝnana à gballì amur nggun-gangndi ka. 

3Sǝ yiu mem aban wun ngga, nda aɓa ɗwanyi rǝcandǝa andǝ do nǝ ɓangciu, 
andǝ rǝɓǝla mǝkǝrkǝr nì. 

4Sǝ kanigir mem andǝ nacau mala Ɓakuli mem ngga, pà aɓa kunɓoarna andǝ 
nacau sǝlǝe mala ɓwapǝndǝa ɗang. Nda aɓa lǝmndǝ rǝcandǝa andǝ Bangŋo 
mala Ɓakuli, 

5ace mǝnana paɓamuru ma'wun ngga, ɓǝ̀ kǝa do amur sǝlǝe mala ɓwapǝndǝa 
ɗang, ɓǝ̀ do amur rǝcandǝa mala Ɓakuli. 

Sǝlǝe mala Ɓakuli 
6Sǝm ngga, sǝm nggǝ hamnǝ cau mala sǝlǝe aban aɓwana mǝnana à karǝna ɓwa 
aɓa Bangŋo ka. Sǝ mǝnia ka sǝlǝe mala ɓanza man na ɗang, ko sǝlǝe mala 
aɓwana mǝnana amurǝma na a ɓanza man, amǝnana rǝcandǝa malea na ban 
mal ka ɗang. 

7Sǝlǝe mǝnana sǝm nggǝ hamnǝi ka, sǝlǝe mala Ɓakuli na, mǝnana sǝmbǝrǝi 
ɗiɗyal ka. Sǝ mǝnia yì sǝlǝe ka, Ɓakuli pe ace ɓoaro ma'sǝm, twal a share ta 
ɓanza. 

8Kǝɓwa pà kàm aɓalǝ amurǝma mala nza man mǝnana surǝ mǝnia yì sǝlǝe ka 
ɗang. Ɓǝa pǝlǝa ama à surǝni ka, ɓǝ́ à gballì ma Mǝtalabangŋo mǝnana nǝ gulo 
kat ka ɗang. 

9Kǝla mǝnana Malǝmce bang ngga, “Kǝ mǝsǝu malaká sǝn ɗang, kiru malaká ok 
ɗang, yale malaká kutio aɓa ɗenyicau mala kǝɓwa ɗang, gir mǝnana Ɓakuli 
gilǝkini ace aɓwana mǝnana à kǝ earce ka.” 

10Sǝ Ɓakuli ka, lǝmndǝna sǝm mǝnia nǝ Bangŋo male. Sǝ Bangŋo mala Ɓakuli 
ka, nda sǝnggiyi ɓalǝ agir kat ka, ko nggearǝ acau mǝlime mala Ɓakuli. 

11Yana surǝ gir mǝnana nda a ɓabum ɓwa ka? Kǝ bangŋo mala ɓwa mǝnana nda 
a ɓalǝi ka, nda surǝ agir male ka re? Anggo gbal, kǝ Bangŋo mala Ɓakuli na surǝ 
agir male kat ka. 

12Sǝm ngga, sǝm ak bangŋo mala ɓanza ɗang, kǝ Bangŋo mala Ɓakuli mǝnana 
turabani ka nda sǝm ak ka, ace mǝnana ɓǝ̀ sǝm surǝ agir mǝnana kat Ɓakuli pa 
sǝm mia ɓà ka. 

13Ace mani ka, aɓa nacau ma'sǝm ngga, sǝm nggǝ pakturo nǝ gir mǝnana à kania 
sǝm nǝ sǝlǝe mala ɓwapǝndǝa ka ɗang. Cau ma'sǝm nda kǝ mǝnana Bangŋo 
mala Ɓakuli kania sǝm ngga. Kǝ nda sǝm nggǝ mǝnggi ɓa mǝnia yì mǝsǝcau 
mala Bangŋo ka, aban aɓwana mǝnana gbal à ndanǝ Bangŋo mala Ɓakuli ka. 

14Sǝ ɓwa mǝnana pànǝ Bangŋo mala Ɓakuli raka, pà nǝ̀ gandǝ ak aɓoro mǝnana 
à pur aban Bangŋo mala Ɓakuli ka ɗang. Mǝno yì ɓwa ka pà nǝ̀ gandǝ surǝ 
amǝnia yì agir ka ɗang, acemǝnana agir mǝɓane na abani, sǝ pà nǝ̀ surǝia ɗang, 
acemǝnana agir ka nǝ bu Bangŋo mala Ɓakuli sǝ à nǝ̀ surǝia. 

15Sǝ ɓwa mǝnana kat ndanǝ Bangŋo mala Ɓakuli ka, dumǝna ama nǝ̀ gandǝ 
gakita mǝɓoarne andǝ mǝɓane mala koya gir, sǝ kǝɓwa pà kàm nǝ̀ ɓashi wi 
ɗang. 

16Kǝla mǝnana Malǝmce bang ngga, “Yana ɗe surǝ ɗenyicau mala 
Mǝtalabangŋo? Yana ɗe nǝ̀ gandǝ pe wi cau nǝ̀ kwarkiri?” 

Sǝ sǝm ngga, sǝm ndanǝ ulang ɓabum mala Kǝrǝsti. 

1 Amǝ Korinti 3 

Amǝturo mala Ɓakuli 
1Wun amǝ'eambǝam, aɓa mǝsǝcau ka, ǝn gandǝ na wun cau kǝla mǝnana mǝ 
nǝ nea aɓwana mana ǝn sǝlǝna nǝma à ndanǝ Bangŋo mala Ɓakuli ka ɗang. Ən 

na wun cau kǝla mǝnana mǝ nǝ ne amǝɓanza ka, acemǝnana wun ngga, wu kǝ 
pak gir kǝla abangna-muna aɓa kpata Kǝrǝsti. 

2Nda gir mǝnana tsǝa, kǝ kiura mala abangna-muna, nda mǝnana ǝn pa wun 
ngga. Ən gandǝ pa wun girlina mala aɓwana mǝnana à karǝna ɓwa ka ɗang, 
acemǝnana wu lǝmndǝ ama wu karǝna ɓwa ɗang. Sǝ ko ado ka, wu malaká karǝ 
ɗang, 

3acemǝnana gir mana nggūrǝu earkiyice ka nda wu ginggi ate ka piu. Yi mǝnana 
mɓali na kam arǝarǝ wun andǝ ɓikido ka, mǝno ka lǝmndǝ ama wu ndaka mala 
ɓanza re? Wu pa aɓa do ulang do mala amǝɓanza re? 

4Ɓǝ̀ ɓeɓwa aɓalǝ wun kǝ na ama, “Mim ngga Bulǝs na ǝn nggǝ kpate ka,” sǝ 
ɓeɓwa ka ama, “Mim ngga Apolo na ǝn nggǝ kpate ka,” mǝno ka lǝmndǝ ado 
ama wu pa kǝla amǝɓanza re? 

5Sǝ nggearǝì ka, yana nda Bulǝs? Sǝ yana nda Apolo? Yia ka, kǝ amǝturo mala 
Ɓakuli mǝnana à hamnǝ cau male sǝ wu yi é, kǝla mǝnana Ɓakuli pe koyan ngga 
turo male mǝnana nǝ̀ pak ka re? 

6Mim ngga ǝn ɓeal mǝsǝɓeale, sǝ Apolo ka mur na pà ka, sǝ Ɓakuli na tsǝk agir 
sǝ à gul ka. 

7Lǝmndǝ ama mǝɓeale andǝ mǝpà mur ka à nda à sǝnggiyi ka ɗang, kǝ Ɓakuli 
mǝnana tsǝa sǝ agir gul ka, nda à nǝ̀ sǝn ngga. 

8Sǝ mǝɓeale andǝ mǝpà mur ka à nda mwashat, sǝ koyan aɓalǝia ka, Ɓakuli na 
nǝ̀ pe wi tangnakusǝi amur gir mǝnana ɓwe pak ka. 

9Sǝm ngga sǝm ndaka amǝturo sǝnǝa Ɓakuli. Sǝ wun ngga, wu nda ka ɓaban 
mala Ɓakuli mǝnana rikiyi ka. Ɗǝm ngga, wu nda ka ɓah mala Ɓakuli mǝnana 
ɓakkiyi ka. 

10Nǝ ɓwamuru mala Ɓakuli mǝnana lǝmndǝam ngga, ǝn pak turo a pe mala 
mǝsǝlǝɓa, ǝn tsǝk kusǝɓǎ, sǝ ɓeɓwa yiu kǝ ɓak ɓa amuri. Sǝ koyan aɓalǝ sǝm 
ngga ɓǝ̀ tsǝk kiri, ɓǝ̀ ɗenyi nǝ ulang ɓa mǝnana kǝ ɓak ka. 

11Sǝ kǝ ɓe kusǝɓa pà kàm ɓe kǝ ɓwa nǝ̀ kwakite mǝnana nda ɗàng andǝ mana 
à angŋa dǝmbǝa à kwakinate ka ɗang, mǝnana nda Yesu Kǝrǝsti ka.  

12Koya ɓwa nani sǝ ɓak ɓa amur mǝnia yì tita kusǝɓǎ ka, ko nǝ zǝnariya, ko 
azǝrfa, ko nǝ atali gǝna, ko nggun mǝ ime, ko oazo, ko kùrí ka, 

13turo mala ko ya ɓwa ka nǝ̀ pusǝrǝi, acemǝnana a Pwari mala Kǝrǝsti ka, tea 
nǝ̀ puro. Bǝsa na nǝ̀ pusǝ tea ka. Sǝ bǝsa na nǝ̀ karǝki koya turo nani ɓwa pè ka. 

14Sǝ ɓǝ̀ turo mala ɓwa, mǝnana ɓak amur yi kusǝɓa camǝna ka, ɓwe nǝ̀ kum 
tangnakusǝi. 

15Sǝ ɓǝ̀ turo mala kǝɓwa pi ka, ɓwe nǝ̀ ɗwanyi tangnakusǝi, kat andǝ amani ka, 
nǝ̀ kum auwa, kǝla ɓwa mǝnana pur aɓa bǝsa api pibǝsa ka. 

16Wun ngga wu sǝlǝ mbak ama wu ndaka Ndàmǝgule mala Ɓakuli, sǝ Bangŋo 
mala Ɓakuli ka ndanǝ do aɓalǝ wun? 

17Ɓǝ̀ kǝɓwa kiɗiki Ndàmǝgule mala Ɓakuli ka, Ɓakuli nǝ̀ kiɗikì. Acemǝnana 
Ndàmǝgule mala Ɓakuli ka nda àkǝ̀ ce yì, sǝ wu nda ka Ndàmǝgule mala Ɓakuli. 

18Ɓǝ̀ kǝɓwa ɓǝ̀ kǝa swarki ɓamuri ɗang. Sǝ ɓǝ̀ ɓe kǝɓwa aɓalǝ wun kǝ sǝni kǝla 
ndanǝ sǝlǝe mala ɓanza man ngga, yì ka, ɓǝ̀ kpata njar mǝnana amǝɓanza twali 
ɓanggea na ka, sǝ yì ka, nǝ̀ duk mǝsǝle aɓa mǝsǝcau. 

19Acemǝnana gir mana ɓanza man kǝ sǝni kǝla nda sǝlǝe ka, nda ɗwanyi sǝlǝe 
aban Ɓakuli. Kǝla mǝnana Malǝmce bang ngga, “Ɓakuli kǝ bwal amǝ sǝlǝe aɓa 
kutan malea.” 

20Sǝ ɓe banì cau mala Ɓakuli bangŋa ama, “Yì Mǝtalabangŋo ka, sǝlǝna ama 
aɗenyicau mala amǝ'sǝle mala ɓanza man ngga, amǝɓane na.” 

21Kǝɓwa pà kàm ado mǝnana nǝ̀ na cau nǝ̀ nggori amur gir mǝnana ɓwapǝndǝa 
nǝ̀ gandǝ pe ka ɗang. Aɓa mǝsǝcau ka, agir kat à dumǝna a ma'wun. 

22Bulǝs, andǝ Apolo, andǝ Bitǝrus ka, a ma'wun na. Ɓanza mǝnia ka, ko aɓa do 
nǝ yilǝmu, ko lú, andǝ agir mǝnana adyan andǝ amǝnana à nǝ̀ yiu a dǝmbǝa ka, 
yia kat ka a ma'wun na. 

23Sǝ wun ngga, wu ndaka mala Kǝrǝsti, sǝ Kǝrǝsti ka, mala Ɓakuli na. 

1 Amǝ Korinti 4 

Amǝ'mishan mala Kǝrǝsti 
1Sǝm ngga, wu sǝn sǝm kǝla amǝturo mala Kǝrǝsti mana tsǝk sǝm, ɓǝ̀ sǝm bǝlia 
aɓwana ɓalǝ agir mǝsǝcau mala Ɓakuli mǝnana sǝmbǝrǝ cea ɗiɗyal sǝ adyan 
ngga lǝmndǝnia ka. 

2Sǝ gir mwashat ɓǝrɓǝr mǝnana à earkiyi ce arǝ ɓwa mǝnana Ɓakuli nyinggi wi 
turo a bui ka, nda mǝnana ama, ɓǝa kumi nǝ mǝsǝcau. 

3Sǝ kǝgir oasǝam ko bǝti nǝ ɓashi ma'wun, ko mala ɓwapǝndǝa a muram ɗang. 
Yale mim ngga, ǝn nggǝ ɓashi ɓamuram ɗang. 

4Sǝ mim ngga, ǝn panǝ sǝlǝe nǝma ǝn pangŋǝna ɓe kǝgir mǝɓane ɗang, kat andǝ 
amani ka ǝn pa aban bangŋa ama mǝ nda aban pusǝ ɓamuram raka. Acemǝnana 
kǝ Ɓakuli na mwashat mǝnana nǝ̀ ɓasham ngga. 

5Ace mani ka, wu kǝa ak dǝmbǝa pakki kǝɓwa ɓashi sǝ pwari nì bwal ɗang. Wu 
kundǝo she pwari mǝnana Mǝtalabangŋo nǝ̀ yiu nǝi ka. Yì nǝ nggeari, nǝ̀ pusǝ a 
banfana agir mǝnana aɓwana kǝ pakkia aɓa pǝndǝa ka; nǝ̀ pusǝta agir ɓa-

sǝmbǝrǝa mǝnana a ɓabum aɓwana ka. A pwari mǝno sǝ aɓwana mǝnana kat à 
pak mǝɓoarne ka, à nǝ̀ kum ɓwangsǝban aban Ɓakuli. 

6Ace ɓoaro ma'wun, wun amǝ'eambǝam, sǝ ǝn kanigir arǝ Apolo andǝ 
ɓamuram sǝm ɓari, ace mǝnana ɓǝ̀ wu kànì arǝ sǝm yì ɓa cau mǝnana ama, “Wu 
kǝa twal aɓwana kpǝm ɓǝa kuti gir mǝnana à gilǝ ka ɗang.” Anggo ka pa wun 
nǝ̀ nggori nǝ ɓeɓwa sǝ wu nǝ̀ ɓǝsǝki ɓeɓwa ɗang. 

7We ka, a nda ɗàng andǝ acili aɓwana le? Mana gir nì a ndanǝi mǝnana à po nǝ 
pa raka? Sǝ ɓǝa po nǝ pa ka, man tsǝa sǝ a kǝ nggori kǝla a pak turo ace? 

8Ado ka, wu kumǝna agir mǝnana kat wu earkiyi cea ka! Wu angŋa dǝmbǝa wu 
dumǝna amǝkume! Wun ngga, wu dumǝna amurǝma sǝ pà nǝ pě ma'sǝm ɗang 
rǝ? E, ɓǝ̀ do ama, wun ngga wu duk amurǝma, ace mǝnana sǝm gbal ka, ɓǝ̀ sǝm 
duk amurǝma ata wun! 

9Ən nggǝ sǝni kǝla Ɓakuli tsǝk sǝm, sǝm amǝ'mishan, a masǝlǝata agir kat, sǝm 
duk agir sǝna. Sǝm do kǝla aɓwana mǝnana à kasǝia wia ɓashi-lú a ɓamǝsǝ 
ɓwapǝndǝa kat andǝ amǝturonjar ka. 

10Ace cau mala Kǝrǝsti ka, sǝm dumǝna amǝ'ɓanggia, sǝ wun ngga wu twali 
ɓamur rǝ wun ado ama wu ndanǝ sǝlǝe, acemǝnana wu ndaka mala Kǝrǝsti ka! 
Sǝm ngga, sǝm pànǝ rǝcandǝa ɗang, sǝ wun ngga wu ndanǝ rǝcandǝa! Sǝm ngga 
à nyesǝ sǝm ɓà, sǝ wun ngga à kǝ pa wun gulo! 

11Ko ado ka, sǝm dum nǝ nzala andǝ mǝsamur; kǝ asangginagir nda sǝm oasǝo 
arǝ sǝm ngga; kusǝ pas sǝm nggǝ kum walban; sǝm nggǝ sokki kun sǝm arǝ 
aban ɗàngɗáng. 

12Sǝm pak turo nǝ bu sǝm kǝrkǝr. Lang aɓwana sang sǝm ngga, sǝm tsǝki wia 
bu; lang à pà sǝm tanni ka, sǝm bwal bum sǝm. 

13Ɓǝ̀ aɓwana tsǝka sǝm cau arǝ sǝm ngga, sǝm nyesǝia wia nǝ cau mǝɓukɓuki. 
Sǝm ado ka, sǝm nda ka gir ɓeami mala ɓanza, sǝm ndaka agir mǝnana à sukkia 
a gigi a ɓanza, ko ado ka! 

14Mim ngga, ǝn pa aban gilǝa wun mǝnia ka ace mǝnana ɓǝ̀ ǝn tsǝk wun, wu 
kum kǝsǝkya ka ɗang. Ən pa anggo ace mǝnana ɓǝ̀ ǝn kwarkir wun kǝla amuna 
mem mǝnana ǝn earkiyi acea raka. 

15Sǝ ko ɓǝ̀ wu ndanǝ aɓwana aɓa Kǝrǝsti mǝnana à kǝ ɗenyi nǝ wun, lakki 
malea bwal á-lum ngga, kat andǝ amani ka, wu ndanǝ tárrú mwashat. 
Acemǝnana aɓa do kpata Kǝrǝsti Yesu ma'wun ngga, mǝ nda kǝ ɓwa mǝnana 
ǝn duk tár wun ngga, mǝnana yina wun nǝ Cau Mǝɓoarne mala Kǝrǝsti Yesu ka. 

16Ace mani ka, ǝn nggǝ zǝmbǝa wun, wu twal kusǝam. 

17Nda gir mǝnana tsǝa sǝ ǝn tasǝ Timoti aban wun, yì muna mem aɓa kpata 
Mǝtalabangŋo, yì munem mana à nǝ̀ earnǝi, sǝ ǝn earkiyi ace gbal raka. Yì ka, 

nǝ̀ kasǝ ɓalǝ wun amur do mem aɓa Kǝrǝsti mǝnana nda mwashat andǝ kanigir 
mem mǝnana ǝn nggǝ kani amur Kǝrǝsti, arǝ a'ikǝlisiya mǝnana kat ǝn wari 
kam ngga. 

18Aɓea aɓwana aɓalǝ wun ngga à nda à dum nǝ twal ɓamuru ka, acemǝnana à 
kǝ sǝni kǝla pà mǝ nǝ yiu a sǝn wun ɗǝm ɗang. 

19Ɓǝ̀ Mǝtalabangŋo ear ka, banì pà nǝ̀ sau ɗang, mǝ nǝ yiu aban wun. Sǝ mǝ nǝ 
yia sǝlǝ cau mǝnana amǝ twalɓamuru mǝnia banggiyi ka, andǝ man nda 
rǝcandǝa mǝnana kàngkàng a ndanǝi ka. 

20Sǝ Domurǝm mala Ɓakuli ka, pà ace nê nǝ kun ɗang, nda ace pě nǝ rǝcandǝa 
mala Ɓakuli. 

21Mǝ ye na ado wu earkiyi ce? Ɓǝ̀ ǝn yiu aban wun nǝ nkamso le, ko ɓǝ̀ ǝn yiu 
nǝ earcearǝu andǝ ɓukɓuka? 

1 Amǝ Korinti 5 

Kìɗìkì mala nonggi nǝ rǝarǝu aɓalǝ amǝ kpata Yesu 
1À bangŋǝnam ce ama mǝsǝcau kìɗìkì mala nonggi nǝ rǝarǝu na kam aɓalǝ wun, 
ulang mǝnana ko aɓwana mǝnana à surǝ Yesu Kǝrǝsti raka, à kǝ pak ulang gir 
nî ɗang, mǝnana à bangŋa ama ɓeɓwa na aɓalǝ wun kǝ nong nǝ mālá tarrí ka! 

2Sǝ aɓa mǝno anggo ka wu kǝ jali, a kun mǝnana ɓǝ́ wu lumsǝna nǝ bumkiɗikea 
ka. Sǝ ɓwa mǝnana pak mǝnia yì gir ka, wu pǝri aɓalǝ wun. 

3Sǝ kat andǝ amani ama ǝn pa aɓalǝ wun ado raka, ɗenyicau mem na ata wun. 
Sǝ nggearǝ ɓwa mǝnana pak gir mǝɓane man ngga, ǝn kasǝna ɓashi amuri kǝla 
mǝ nda aban wun ado. 

4Aɓa lullǝ Yesu Kǝrǝsti, wu tunǝ kpapi mala amǝkwaɗi, sǝ mim ngga ɗenyicau 
mem nakam aɓalǝ wun, sǝ rǝcandǝa mala Mǝtalabangŋo Yesu gbal ka, nda kam 
aɓalǝ wun. Aban mǝnia yì kpapi ka, 

5wu pusǝ mǝnia yì ɓwa ka, wu turi a ɓabu Shetan, ace mǝnana ɓǝa kiɗiki 
nggūrǝi mǝnana pakkina cauɓikea nǝi ka, sǝ yilǝmi ka ɓǝ̀ kum auwa a Pwari 
nyare yiu mala Mǝtalabangŋo. 

6Nggori ma'wun nǝ mǝnia yì gir ka ɓoar ɗang! Wu sǝlǝ mbak ama mǝnia yì 
cauɓikea ka nda kǝla mǝsǝ yis mǝnana bǝti ka, nǝ̀ aki ɓa muku nǝ̀ ci ɓǝ̀ vwali? 

7Dumǝna ama wu nǝ̀ pusǝ mǝnia yì ɓwa mǝɓane ka aɓalǝ wun, ace mǝnana ɓǝ̀ 
yis mǝ'e mala cauɓikea ɓǝ̀ kǝa pa aɓalǝ wun ɗang, ɓǝ̀ wu do aɓa ɓoarnsari. 
Anggo ka, wu nǝ̀ do kǝla bǝsa muku pak bǝredi mǝnana yis pa a rǝì raka, kǝla 
mǝnana wu pak ka. Acemǝnana Kǝrǝsti, mǝgam ma'sǝm mala Lamsan Yalimuru 
ka, à walni ace sǝm. 

8Ace mani ka, ɓǝ̀ sǝm pakiɗire mala amsǝban ma'sǝm nǝ bǝredi mǝnana yis pà 
a rǝì raka, bǝredi mǝɓoarnsari andǝ mǝ'mǝsǝcau nì. Ɓǝ̀ sǝm ngga pe nǝ yis mǝ'e 
mala ce'shiria andǝ ɓealɓikea ɗang. 

9Aɓa ɓe cautera mem mǝnana ǝn gilǝa wun ngga, ǝn na wun nǝma wu kǝa kpapi 
do a tarǝ wun wunǝ aɓwana mǝnana à nda aɓa do kiɗìkì mala nongginǝ rǝarǝia 
ka ɗang. 

10Sǝa ma ǝn pa aban na cau amur amǝ ɗwanyi kpata Yesu mǝnana amǝ nonggi 
nǝ rǝarǝu na, ko amǝ sham gir mala ɓwa na, ko amǝ ɓǝmbǝriban na, ko amǝ 
peri aban ankúl na ka ɗang. Ɓǝ̀ nda anggo ka, lǝmndǝ ama wu nǝ̀ puri ɓanza. 

11Ɓa cau mǝnana ǝn nggǝ na ka nda mǝnia ka. Wu pa wu nǝ̀ kpapi do a tarǝ wun 
wunǝ ɓwa mǝnana tunǝ ɓamuri ama yì ka, mǝ kpata Yesu na, sǝ do aɓa cauɓikea 
nongginǝ aban, ko do mɓali, ko mǝ kpata alú na ka ɗang. Sǝ pà wu nǝ̀ kpapi do 
gbal wunǝ ɓwa mǝnana mǝ do na'nyir amur aɓwana na, ko mǝ walki a walo 
mba na, ko mǝɓǝmbǝriban na ka ɗang. Wu kǝa na ama wu nǝ̀ do wu nǝ̀ li girlina 
a tarǝ wun wunǝ ulang mǝnia yì ɓwa ka ɗang. 

12Man oasǝ sǝm arǝ pakki amǝ ɓanza ɓashi? Aɓwana mǝnana aɓa ikǝlisiya ka 
nda wu nǝ̀ pakkia wia ɓashi ka. 

13Ɓakuli nǝ̀ pakki aɓwana mǝnana amǝ ɓanza na ka ɓashi. Sǝ kǝla mǝnana 
Malǝmce bang ngga, “Dumǝna púp wu pǝr ɓwa mǝnana mǝ ɓealɓikea na ka, ɓǝ̀ 
puri ɓalǝ wun.” 

1 Amǝ Korinti 6 

Wu kǝa wúlí rǝarǝ wun ɗang 
1Ɓǝ̀ kǝɓwa aɓalǝ wun ndanǝ gir mǝnana kutio a nrea andǝ ɓi mǝkpata Yesu ka, 
palang sǝ nǝ̀ ká nǝ ce aban amǝ ɓashi mala ɓanza le? Mana tsǝa sǝ pà nǝ̀ ká nǝ 
ce aban amǝ kpata Kǝrǝsti Yesu ɗang? 

2Wun ngga, wu sǝlǝ ama aɓwana mala Ɓakuli na à nǝ̀ ɓashi ɓanza ka re? Sǝ ɓǝ̀ 
ndo anggo ka, yi mǝnana wu nda wu nǝ̀ ɓashi ɓanza ka, palang ado sǝ wu gandǝ 
pak ɓashi mala acau mǝkeke ɗang? 

3Wu sǝlǝ mbo ama sǝm nda mǝnana sǝm nǝ̀ pakki amǝturonjar ɓashi ka? Sǝ nǝ 
koshi agir mala ɓanza mǝnia ka! 

4Ɓǝ̀ ulang acau mǝno kum wun ngga, palang sǝ wu nǝ̀ ngga twal aceì wu nǝ̀ ká 
nǝia a ɓadǝmbǝa amǝɓashi mǝnana ikǝlisiya kǝ twalia nǝ gulo raka? 

5Cau kǝsǝkya nǝ wun! Lang ado sǝ à nǝ̀ bangŋa ama kǝɓwa pà kàm aɓalǝ wun 
mwashat mǝnana ndanǝ sǝlǝe, nǝ̀ gandǝ gilǝki nre ka amǝ'eamrǝarǝu raka 
ɗang? 

6Sǝ mǝkpata Ɓakuli pǝlǝa twal ɓi mǝkpata Ɓakuli aban ká aban amǝ ɓashi mala 
ɓanza! 

7Ká ma'wun a ndaɓashi ace wuli rǝarǝ wun ngga, lǝmndǝ ama wu kpana amur 
abu wun. Pà nǝ̀ ɓoaribanì wu li ce arǝ wun re? Pà nǝ̀ ɓoaribanì ɓǝa tǝpǝri wun 
re? 

8Sǝ wun, nǝ ɓamur rǝ wun ngga, wu kǝ tǝpǝriban, wu kǝ pak mǝɓane, sǝ 
amǝ'eam wun na wu pakkiyia wia amǝnia yì agir ka! 

9Wu sǝlǝ mbak ama amǝ'ɓealɓikea pa nǝ̀ kutio a Domurǝm mala Ɓakuli ɗang? 
Wu kǝa swarki ɓamur rǝ wun ɗang! Aɓwana mǝnana à kǝ dukdo kiɗìkì mala 
nonggi nǝ rǝarǝu, ko à kǝ peri ata ankúl andǝ nongginǝ amālá aɓea andǝ abura 
aɓea ka, à pà nǝ̀ kuti a domurǝm mala Ɓakuli ɗang. Sǝ kǝɓwa pà kàm ata amǝ 
kìɗìkì mala nongginǝban, ko aburana a rǝarǝia, ko amamǝna gbal a rǝarǝia, 
mana à nǝ̀ kum kutio a domurǝm mala Ɓakuli ka ɗang. 

10Kat andǝ amǝn'i, andǝ amǝ'mɓali, andǝ amǝ wal walo mba, andǝ amǝ tsǝki 
aɓwana cau a rǝia, andǝ amǝ ɓǝmbǝriban ngga, à pà nǝ̀ kutio a Domurǝm mala 
Ɓakuli ɗang. 

11Sǝ aɓalǝ wun ngga, anggo sǝ aɓea aɓwana pak ɗiɗyal. Sǝ adyan ngga à 
langŋǝna wun, à tarna wun ace Ɓakuli, wu dumǝna amǝ'cauɓoarna aɓa lullǝ 
Mǝtalabangŋo Yesu Kǝrǝsti, sǝ nǝ Bangŋo mala Ɓakuli ma'sǝm. 

Nggurǝ wun ngga nda ace ɓwangsǝki Ɓakuli 
12Ɓe ɓwa nǝ̀ na ama, “Agir kat ka, à earǝ́nam ɓǝ̀ ǝn pea.” Sǝa ma agir kat sǝ à 
ndanǝ ɓoaro ace pakko gbasha ɗang. E, sǝ ko ɓǝà earǝ́nam ɓǝ̀ ǝn pak koya gir 
nani ka, pa mǝ nǝ eare, mǝ nǝ duk guro mala kǝgir ɗang. 

13“Girlina ka nda ace bum, sǝ bum ngga nda ace girlina.” Sǝ yia kǝm ngga Ɓakuli 
nǝ̀ kiɗikia. Nggūrǝu ka pà ace do kìɗìkì mala nonggi nǝ rǝarǝu ɗang, nda ace 
pakki Mǝtalabangŋo turo; sǝ Mǝtalabangŋo ka kǝ ɗenyi nǝ nggūrǝu. 

14Ɓakuli loasǝ Mǝtalabangŋo Yesu Kǝrǝsti nǝ yilǝmu a ɓembe, anggo gbal, sǝ nǝ̀ 
loasǝ sǝm nǝ rǝcandǝa male. 

15Wu sǝlǝ mbak ama anggurǝ wun ngga, abare rǝ Kǝrǝsti na? Sǝ ado ka, mǝ nǝ 
twal bare rǝ nggurǝ Kǝrǝsti, mǝ nǝ kpapi andǝ mala mǝgyatarǝu le? Ko bǝti, pà 
nǝ̀ pa anggo ɗang! 

16Wun ngga, wu sǝlǝ mbak ama, ɓwa mǝnana kat nong nǝ mǝgyatarǝu ka, 
nggūrǝia dumǝna mwashat andǝi? Malǝmce bangŋa ama, “Yia mǝnana à nda 
ɓari ka, à nǝ̀ duk mwashat.” 

17Sǝ ɓwa mǝnana à kpapini andǝ Mǝtalabangŋo ka, à dumǝna mwashat andǝi a 
ɓa bangŋo. 

18Wu ɓanggi aturo mala kìɗìkì mala nongginǝ rǝarǝu. Acemǝnana acilia 
acauɓikea mana kat ɓwa kǝ pea ka, à kumsǝ nggūrǝi ɗang, sǝ ɓwa mǝnana kat 
pak cauɓikea nongginǝ rǝarǝu ka, pangŋǝni nggūrǝi cauɓikea. 

19Sǝ wun ngga, wu sǝlǝ mbak ama nggurǝ wun ngga Ndàmǝgule mala Bangŋo 
mala Ɓakuli na, mǝnana do a ɓabum wun, mana Ɓakuli pa wun ngga? Wun 
ngga, wu dupi ɓamur rǝ wun ɗang, 

20Yesu kúr wun nǝ gǝna mǝkǝrkǝr nì. Ace mani ka, wu gusǝlǝ Ɓakuli nǝ nggūrǝ 
wun. 

1 Amǝ Korinti 7 

Acau amur càu mala doɓala 
1A dyan ngga, amur agir mǝnana wu gilǝa ama ɓǝa sǝnggia ka. Wu bangŋa ama, 
“Ndanǝ ɓoaro yì mǝnana ɓǝ̀ ɓwa al mɓwama raka.” 

2Sǝ acemǝnana a dyan ngga, do-kiɗìkì angŋǝna ban ngga, koya ɓwabura nani 
ka, ɓǝ̀ al male yì mɓwama, sǝ koya mɓwama nani gbal ka, ɓǝ̀ al male yì bura. 

3Ɓwabura ka, dumǝni wi púp ɓǝ̀ lumsǝ turo-ɓwabura male aban mami, sǝ 
mɓwama gbal ka, anggo nǝ̀ lumsǝ turo-mɓwama male aban burri. 

4Sǝ mɓwama a dyan ngga, yì nda mǝtala nggūrǝì ɗang, burri na. Sǝ ɓwabura 
gbal ka, rǝì ka male na ɗang, mala mami na. 

5Wu kǝa ɓinǝia rǝ wun nongŋo-nda ɗang, she ɓǝ̀ do ama nǝ eare ma'wun arǝarǝ 
wun, ace mǝnana ɓǝ̀ wu kum dǝmbǝu mala pak hiwi ka. Anzǝm mani ka, wu nǝ̀ 
nyare a tarǝ wun. Anggo ka pà wu nǝ̀ kpa aɓa karǝkiban mala Shetan ace 
ɗwanyi bwalrǝu ma'wun ɗang. 

6Ən pa aban tsǝka wun nzongcau ama ɓǝ̀ wu dukɓala ɗang. Mǝ nda ban bangga 
wun ama, ɓǝ̀ ɓwa earce ka nǝ̀ gandǝ dukɓala. 

7Aɓa mǝsǝcau ka, ǝn nggǝ earce ɓǝa pǝlǝa ama, wun kat ka wu nda kǝla mim 
mǝnana dukɓala raka. Sǝa ma koyan ngga ndanǝ male yì ulang ɓoro mǝnana 
Ɓakuli pe wi ka; ɓeɓwa ka male yì ɓoro ka ndya ani ka, sǝ ɓeɓwa gbal ka, ndo 
anggo ka. 

8Adyan ngga, mǝ nda aban na cau nǝ aɓwana mǝnana à malaká dukɓala raka, 
andǝ aman-lú; ndanǝ ɓoaro ɓǝa lidǝmbǝa nǝ do nǝmurǝia kǝla mǝnana ado ǝn 
dum nǝmurǝam ngga. 

9Sǝ ɓǝà pà nǝ̀ gandǝ bwal ɓamuria raka, kǝpǝna dukɓala. Nǝ̀ ɓoaribanì amur 
mǝnana à nǝ̀ do nǝ suno nongnǝban ngga. 

10Sǝ aɓwana mǝnana à dumǝna ɓala ka, mǝ ndanǝ nzongcau, sǝ mǝnia yì 
nzongcau ka, mala ɓamuram na ɗang, nzongcau mala Mǝtalabangŋo na: 
Dumǝna púp ama, mɓwama pà nǝ̀ nying burri ɗang. 

11Sǝ ɓǝ̀ do ama nǝ̀ nying burri ka, lǝmndǝ ama nǝ̀ do anggo nǝmurǝì, ko à nǝ̀ 
bǝlí nǝ̀ nyare aban burri. Sǝ ɓwabura gbal ka, pà nǝ̀ pǝr mami ɗang. 

12Aban cili wun ngga, ǝn nggǝ na wun (mim nǝ ɓamuram, Mǝtalabangŋo nǝ̀ na 
ɗang) ama, ɓǝ̀ ɓwabura mǝkwaɗi ndanǝ mɓwama mǝnana paɓamuri raka, sǝ 
mɓwame earǝna ama nǝ̀ do andǝi ka, dumǝna púp yì ka, ɓǝ̀ kǝa pǝri ɗang. 

13Sǝ mɓwama mǝnana mǝkwaɗi na, sǝ ndanǝ ɓwabura mǝnana paɓamuri raka, 
sǝ ɓwabure earǝna ama nǝ̀ lidǝmbǝa nǝ do andǝi ka, dumǝna púp ɓǝ̀ kǝa nying 
ɓwabure ɗang. 

14Acemǝnana ɓwabura mǝnana mǝkwaɗi na raka, pǝlǝna ɓwa mǝnana Ɓakuli 
nǝ̀ é ka ata cau mala mami. Anggo gbal mɓwama mǝnana mǝkwaɗi na raka, 
pǝlǝna ɓwa mǝnana Ɓakuli nǝ é ka ata cau mala burri. Ɓǝ̀ anggo raka, amuna 
malea ka Ɓakuli pà nǝ̀ ea kǝla amale ɗang. Sǝa ma ado ka, Ɓakuli angŋǝnia à 
dumǝna kǝla amuna mala amǝkwaɗi. 

15Sǝ ɓǝ̀ ɓwabura ko mɓwama mǝnana mǝkwaɗi na raka, earǝna ce ama nǝ̀ 
nying ɓi mǝnana mǝkwaɗi na ka, nǝ̀ gandǝ o. Aɓa mǝnia ka, ɓwabura ko 
mɓwama mǝkwaɗi ka, à panzǝkini, pa aɓa kùrban ɗang. Acemǝnana Ɓakuli ka 
tunǝ wun, wu yi do aɓa dorǝpwala. 

16We mɓwama ka, a sǝlǝa ko earka nǝ buo sǝ burrio nǝ̀ kum amsǝban? Sǝ we 
ɓwabura ka, a sǝlǝa ko earka nǝ buo sǝ mamo nǝ̀ kum amsǝban? 

Wu do kǝla mǝnana Ɓakuli tunǝ wun ngga 
17Koyan aɓalǝ wun ngga, ɓǝ̀ duk ulang do mǝnana Mǝtalabangŋo tsǝki wi ka, sǝ 
ɓǝ̀ do anggo kǝla mǝnana tunǝi amuri ka. Mǝnia ka nda nzongcau mǝnana ǝn ci 
amur a'ikǝlisiya kat mala amǝkwaɗi ka. 

18Ɓwa mǝnana angŋǝna dǝmbǝa à kasǝni wi ɓate sǝ yi kum tunǝban mala 
Ɓakuli ka, ɓǝ̀ kǝa na ama nǝ̀ sǝmbǝrǝ ce ɗang. Sǝ ɓwa mǝnana gbal à kasǝi wi 
ɓate ɗang, sǝ kum tunǝban mala Ɓakuli ka, ɓǝ̀ kǝa na ama nǝ̀ alta kasǝ ɓatau 
ɗang. 

19Acemǝnana ko à kasǝi ɓwa ɓate, ko à kasǝi wi ɓate ɗang, mǝnia ka kǝ lǝmndǝ 
ɓe kǝgir ɗang. Gir mǝnana à nǝ̀ na ce ka, nda cau mala bwal anzongcau mala 
Ɓakuli. 

20Koyan aɓalǝ wun ngga, ɓǝ̀ do kǝla mǝnana pak ɗiɗyal, sǝ tunǝban mala Ɓakuli 
yi kumi ka. 

21A nda guro ɗiɗyal sǝ a yi kum tunǝban le? Mǝnia yì gir ka ɓǝ̀ kǝa zunggǝli 
ɗenyicau mo ɗang. Sǝ ɓǝ̀ a nǝ kum njargula mǝnana a nǝ pusǝ ɓamuro ka, 
pangŋǝna turo nǝi. 

22Ɗenyi ama ɓǝ̀ a nda guro ɗiɗyal sǝ Ɓakuli tunǝo wu duk mǝkwaɗi ka, 
Mǝtalabangŋo panzǝkino aɓa bu kùrban mala Shetan. Anggo gbal, ɓǝ̀ a ndá 
doɓamuro, sǝ Ɓakuli tunǝo wu duk mǝ kwaɗi ka, a dumǝna guro mala Kǝrǝsti, 
sǝ pup a nǝ nggǝ pak gir mǝnana Kǝrǝsti banggo ka. 

23Kǝrǝsti ka kúrna wun nǝ boalo mǝgule; ace mani ka wu kǝa duk aguro mala 
aɓwapǝndǝa ɗǝm ɗang. 

24Wun amǝ'eambǝam, koyan aɓalǝ wun ngga, ɓǝ̀ do kǝla do mǝnana nda a ɓalǝi 
ɗiɗyal sǝ Ɓakuli tunǝi ka. 

25A dyan ngga, mǝ nǝ na wun cau amur agir mǝnana wu gilǝa amur ansarina 
mǝnana à malaká dukɓala raka. Ən panǝ ɓe kǝ nzongcau mǝnana pur nǝban 
Mǝtalabangŋo ka ɗang, she kǝ gir mǝnana ǝn nggǝ pà ado a twale mem kǝla 
ɓwa mǝnana nǝ ɓwamuru mala Mǝtalabangŋo, à nǝ̀ earnǝi ka. 

26Aɓa dotanni mǝnana ndakam ado ka, ǝn nggǝ sǝni kǝpǝna ɓǝ̀ ɓwa do anggo 
kǝla mǝnana nda a ɓalǝi ka. 

27Ɓǝ̀ a dumǝna ɓala ka, kǝa na ama a nǝ pǝr mamo ɗang. Ɓǝ̀ a malaká duk ɓala 
raka, kǝa na ama a nǝ al mɓwama ɗang. 

28Kat andǝ amani ka, ɓǝ̀ a al mɓwama a dukɓala ka, a pak cauɓikea ɗang. Sǝ ɓǝ̀ 
nsari al bura ka, pak cauɓikea ɗang. Mim ngga mǝ ndaban bangga wu anggo, 
ace mǝnana ɓǝ̀ wu usǝlǝi kutio aɓalǝ atanni mala acau mala doɓala. 

29Ɓalǝ cau mǝnana ǝn nggǝ na wun ngga, wun amǝ'eambǝam, nda mǝnana ama: 
pwari ueo ɗǝm kpǝm ɗang, twal a dyan ngga aburana mǝnana à dumǝna ɓala 
ka, ɓǝa do kǝla aɓwana mǝnana à panǝ amamǝna raka. 

30Sǝ aɓwana mǝnana à kǝ ɓuà ado ka, ɓǝa do kǝla aɓwana mana à dum nǝ 
bumkiɗikea raka. Aɓwana mǝnana à dum nǝ oalo ka, ɓǝa do kǝla aɓwana 
mǝnana ban kǝ ɓoaria wia raka. Aɓwana mǝnana à ndanǝ boalo, à kǝ kurki agir 
ka, ɓǝa pa kǝla aɓwana mǝnana agir mana à kur ka, à malea na raka. 

31Aɓwana mǝnana à ndanǝ agir-ngāli ka, ɓǝa do kǝla à pànǝi ɗang. Acemǝnana 
ɓanza mǝnia ka, banì pà nǝ̀ sau ɗǝm ɗang, kǝ yiu nǝ yiu a masǝlǝate. 

32Ən earce nǝma wu kǝa wu ɓuanǝbum wun amur agir mala do ɓanza ɗang. 
Ɓwa mǝnana dukɓala raka, ɗenyicau male ka nda amur turo mala 
Mǝtalabangŋo, ace mǝnana ɓǝ̀ pwasǝ bumi ka. 

33Sǝ ɓwa mǝnana dumǝna ɓala ka, ɗenyicau male ka nda amur agir do ɓanza, 
acemǝnana kǝ earce nǝ̀ pwasǝ bum mami ka; 

34mǝnia ka tsǝk ɗenyicau male gakia. Sǝ mɓwama ko nsari mǝnana malaká 
dukɓala raka, kǝ tsǝk ɓamuri arǝ turo mala Mǝtalabangŋo, acemǝnana kǝ earce 
ɓǝ̀ do ama, pana rǝì andǝ ɓabumi kat. Sǝ mɓwama mǝnana dumǝna ɓala ka, kǝ 
ɗenyicau arǝ agir do ɓanza, acemǝnana kǝ earce pwasǝ bum burri. 

35Ən nggǝ na mǝnia ka ace mǝnana ɓǝ̀ ɓoara wun ngga, ǝn pa ban pǝrki wun 
ɗang. Ən earce ɓǝ̀ wu pak gir mǝnana ɓoaro nda a njari ka, andǝ pa ɓamur wun 
kat aban Mǝtalabangŋo nǝmurǝì, pa a tarǝia andǝ gakia mala ɓabum wun ɗang. 

36Ɓǝ̀ ɓwabura sǝni kǝla pà nǝ̀ gandǝ bwal rǝì aɓa do male andǝ mansari male 
raka, sǝ mɓwama ka apǝlǝa male kǝ lakki nǝ lakkya ka, kǝpǝna ɓǝ̀ ali, cauɓikea 
pa a ɓalǝi ɗang. 

37Sǝ ɓwa mǝnana twalǝni ɓamuri, mǝnana à ci nǝ tsǝa púp ama ɓǝ̀ pe raka, nǝ 
eare male andǝ bwalrǝu, pà nǝ̀ dukɓala andǝ nsari mana pur amuri raka, 
pangŋǝna pe mǝɓoarne. 

38Lǝmndǝ ama ɓwa mǝnana al mansari male ka, pangŋǝna mǝɓoarne. Sǝ ɓwa 
mǝnana pur amur nsari, sǝ na ama pà nǝ̀ dukɓala raka, pangŋǝna pě mǝɓoarne, 
mǝnana kuti mǝno ka. 

39Mɓwama ka, nda ɓata kùrban mala nzongcau mala doɓala, ɓǝ̀ burri nanǝ 
yilǝmu piu ka. Sǝ ɓǝ̀ burri pak lú ka, yì ka, nǝ̀ gandǝ al ɓe ɓwabura mǝnana kat 
earkiyice ka. Sǝ dumǝna púp, ɓwa mǝnana kat nǝ̀ eare nǝ̀ ali ka, nǝ̀ do ama 
mǝkwaɗi na. 

40Sǝ yì ka, yale ɓoaribanì mǝnana ɓǝ̀ do anggo ka. Mǝnia ka, sǝne mem na, sǝ 
sǝni, mim gbal ka mǝ ndanǝ Bangŋo mala Ɓakuli. 

1 Amǝ Korinti 8 

Girlina mǝnana à pe alú ka 
1A dyan ngga, amur cau mala girlina mǝnana à pe alú ata ankúl ka: Mǝsǝcau na, 
kǝla mǝnana wu bang ngga ama, “Sǝm kat ka sǝm ndanǝ surǝgir.” Sǝa ma 
surǝgir ka kǝ yinǝ gusǝlǝ ɓamuru, sǝ earcearǝu ka, nda kǝ ɓak ɓwa ka. 

2Ɓwa mǝnana kǝ sǝni kǝla surǝna rǝ gir ka, ɓǝ̀ sǝlǝ ama malaká surǝ kǝgir kǝla 
mǝnana ɓoaro ɓǝ̀ surǝì ka ɗang. 

3Sǝ ɓwa mǝnana earce Ɓakuli ka, Ɓakuli surǝna rǝì. 

4Ace mani ka, amur cau mala li girlina mǝnana à ɗarǝna ankúl nǝi ka, sǝm sǝlǝna 
ama kǝ nkúl pà kàm a ɓanza mǝnia mǝnana à nǝ̀ na kàngkàng ama ndanǝ yilǝmu 
ka ɗang. Sǝ Ɓakuli ka, kǝ nda mwashat, kǝ ɓe pà kàm ɗang. 

5Agir andǝ abangŋo na kam pas mǝnana aɓwana kǝ peri abania ka. Aɓea ka à 
nda a bumkuli sǝ aɓea ka à nda a nzali. 

6Ma'sǝm ngga, kǝ Ɓakuli na mwashat sǝm nggǝ peri abani, yì Tarrû mǝnana 
abani sǝ agir puro, sǝ àkǝ̀ ce sǝ sǝm pak ka. Mǝtalabangŋo ka nda mwashat, yì 
Yesu Kǝrǝsti, mǝnana nǝ bui sǝ agir kat puro, sǝ nǝ yì sǝ sǝm pa. 

7Sǝ amǝkwaɗi kat sǝ à surǝ mǝnia yì mǝsǝcau ka ɗang. Aɓea aɓwana ka, à lo 
malea ka, à kǝ twali ama ankúl ka agir na nǝ yilǝmu. Ace mani ka, ɓǝa li girlina 
mǝnana à ɗarǝna ankúl nǝi ka, à kǝ sǝni kǝla à ɗarǝna ankúl nǝ nggearǝia. Sǝ 
acemǝnana ɓabumia pànǝ rǝcandǝa raka, à kǝ sǝni kǝla à pangŋǝna gir mǝɓane. 

8Sǝ girlina ka ndá nǝ̀ yinǝ sǝm tu aban Ɓakuli ka ɗang. Kǝgir pà nǝ̀ amsǝa arǝ 
sǝm ɗang, yi mǝnana ɓǝ̀ sǝm lì raka, sǝ pà sǝm nǝ̀ kum ɓe kǝgir gbal ɗang, yi 
mǝnana ɓǝ̀ sǝm lì ka. 

9Kat andǝ amani ka, wu tsǝk kir wun, ɓǝ̀ sǝlǝe mala do kum-ɓamuru ma'wun, 
ɓǝ̀ kǝa tsǝk aɓwana mǝnana à pànǝ rǝcandǝa aɓa paɓamuru malea raka, ɓǝa 
kpa ɗang. 

10Ɓǝ̀ ɓwa mǝnana pànǝ rǝcandǝa aɓa paɓamuru raka, sǝno, we ɓwa mǝnana a 
ndanǝ surǝgir, aban li girlina ata ankúl ka, pà nǝ̀ kum rǝcandǝa mala li girlina 
mǝnana à ɗarǝna ankúl nǝi ka re? 

11Anggo sǝ mǝ'eambǝo mǝnana pànǝ rǝcandǝa aɓa paɓamuru raka, yì ɓwa 
mǝnana Kǝrǝsti wu aceì ka, nǝ̀ ɓwarkî njar, ata cau mala “surǝgir” mo! 

12Aɓa pakki amǝ'eamrǝarǝu cauɓikea anggo ka, wu nda ban pakki Kǝrǝsti 
cauɓikea, yi mǝnana wu cia à pak gir mǝnana à earǝna nǝi ama pà a njari raka. 

13Ace mani ka, ɓǝ̀ girlina mǝnana ǝn nggǝ li ka, nǝ̀ tsǝk mǝ'eambǝam nǝ̀ kpa aɓa 
cauɓikea ka, pà mǝ nǝ li ulang mǝno yì nyama ɗǝm ɗang, acemǝnana mǝ ngga 
ci ɓǝ̀ kpa ka ɗang. 

1 Amǝ Korinti 9 

Bulǝs ɓinǝ pakturo nǝ bancame male 
1Mim ngga, ǝn pa mbak ata rǝam mǝ nǝ duk ulang do mǝnana ǝn earkiyi ce ka? 
Mim ngga mǝ nda mǝ'mishan re? Ən sǝn ma Yesu Mǝtala sǝm nǝ mǝsǝam re? 
Do mǝnana wu duk amǝkwaɗi ka, pà ace turo mem mǝnana ǝn pakki 
Mǝtalabangŋo ka re? 

2Ko ɓǝ̀ ndo ama aɓea aɓwana em ama mǝ nda mǝ'mishan raka, dumǝna ama 
wun ngga, wu nǝ̀ em! Acemǝnana wun ngga, wu nda ka gir'lǝmndǝa aɓa 
mǝsǝcau mala turo mishan mem aban Mǝtalabangŋo. 

3Mǝnia ka nda kunam aban aɓwana mǝnana à kǝ earce surǝ rǝcandǝa mala duk 
mǝ'mishan mem ngga. 

4Nggearǝ sǝm ngga, sǝm kārǝa ɓǝa pà sǝm girlina andǝ girnuna re? 



392 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

5Aɓea amǝ'mishan, andǝ amǝ'eam Mǝtalabangŋo andǝ Bitǝrus ka, à kǝ twal 
amālea atea aban kà turo. Sǝm ngga, pà sǝm nǝ̀ gandǝ pa kǝla yia re? 

6Ko mim sǝnǝ Barnabas ka, sǝm nda ka kǝ aɓwana mǝnana duk púp sǝm nǝ̀ 
nggǝ pak turo ace linǝ́ ɓamur rǝ sǝm ngga le? 

7Ya soje nani mǝnana à kǝ mbwe aɓa turo soje male raka? Ya mǝ'rya nani 
mǝnana pà nǝ̀ li ɓǝlanggun mala ɓaban male raka? Sǝ ya yalgir nani mǝnana pà 
nǝ̀ nu kiura mala agirkusǝu male raka? 

8Mǝno ka nê mala ɓamuram na le? Nggearǝ Nggurcau mala Musa bangŋa anggo 
re? 

9Nda kam à gìlǝì aɓa Nggurcau mala Musa ama, “Kǝa na ama a nǝ kùr kún nda-
rya mǝnana a kǝ pangŋǝna turo nǝi aban nya mǝssa ka ɗang.” Ado ka, wu kǝ 
sǝni kǝla Ɓakuli na aban na cau amur ɗenyi nǝ anda-rya le? 

10Pa aban na cau ace sǝm re? Mǝsǝcau, nda ace sǝm sǝ à gilǝ mǝnia yì cau ka. 
Lǝmndǝ ama ɓwa mǝnana kat kwár ban-rya, sǝ ɓwa mǝnana nya mǝssa ka, yia 
kǝm ngga, à tsǝk ɓalǝia à nǝ̀ li aɓa mǝnia yì mǝssa à pakkiyi ture ka. 

11Mǝnana sǝm ɓealna mǝsǝɓeale cau mala Ɓakuli a ɓabum wun ngga, ɓoaro ɓǝ̀ 
sǝm kum girlina aban wun re? 

12Ɓǝ̀ wu pea aɓea aɓwana mana à hamnǝ cau mala Ɓakuli aban wun ngga 
gbasha aɓalǝ agirkuma ma'wun ngga, sǝm ngga ɓoaro ɓǝ̀ sǝm kumo ɓǝ̀ kuti 
malea re? Sǝa ma anggo ka, sǝm pak turo nǝ mǝnia yì bancame ka ɗang. A kúnì 
ka, sǝm bwal rǝ sǝm aɓalǝ agir kat, acemǝnana ɓǝ̀ sǝm ngga pak kǝgir mǝnana 
nǝ̀ tsǝa ɓwapǝndǝa nǝ̀ ɗwanyi ok Cau Amsǝban mala Kǝrǝsti ka ɗang. 

13Wun ngga, wu sǝlǝ mbo ama aɓwana mǝnana à kǝ pak turo aɓa Ndàmǝgule 
mala Ɓakuli ka, àkǝ̀ banì sǝ à nǝ̀ kum girlina? Sǝ aɓwana mǝnana à kǝ pak turo 
mala ɗarǝa amur gyangŋan nǝ́ agir mǝnana à yinǝia ka, àkǝ̀ ɓālǝi sǝ à nǝ̀ li re? 

14Anggo gbal, Mǝtalabangŋo tsǝngŋǝna nzongcau ama aɓwana mǝnana à kǝ 
hamnǝ Cau Amsǝban ngga, àkǝ̀ ɓālǝi sǝ à nǝ̀ kum gir dola malea. 

15Sǝ yale ǝn pak turo nǝ kǝ kina aɓalǝ amǝno yì agir ka ɗang. Sǝ ǝn pa aban gilǝa 
wun acemǝnana ɓǝ̀ wu pakkam anggo ado ka ɗang. Ɓoaribani ɓǝ̀ ǝn wú, amur 
mǝnana ɓeɓwa ɓǝ̀ tamsǝam arǝ nggori nǝ turo hama mǝnana alta mbweban ace 
pà kàm raka. 

16Kat andǝ amani ka, pà mǝ nǝ jali ace hamnǝ Cau Amsǝban ɗang, acemǝnana 
dumǝnam púp ɓǝ̀ ǝn hamnǝi. Ɓǝ̀ ǝn hamnǝ Cau Amsǝban raka, mǝ nda aɓa ká 
gir'murmwana! 

17Ɓǝ̀ twale mala ɓamuram na sǝ ǝn nggǝ hamnǝ cau ka, à nǝ̀ mbwem; sǝ ǝn nggǝ 
pe, acemǝnana gir na mǝnana Ɓakuli nǝ̀ pam ama ɓǝ̀ ǝn pe ka. 

18Mana nda tangnakusǝam? Kǝ gir mǝnana nda tangnakusǝam ngga, nda njar 
mana Ən kumo mala hamnǝ Cau Amsǝban mǝnana pà a tarǝia andǝ mbweban 
raka. Nda gir mana tsǝa sǝ pà mǝ nǝ alta gir mǝnana nǝma à nǝ̀ pakkam ace turo 
hamnǝ Cau Amsǝban mǝnana ǝn nggǝ pak ka ɗang. 

19Mim ngga mǝ nda ata rǝam, mǝ nda guro mala kǝɓwa ɗang. Mǝ nda mǝnana 
ǝn tsǝk ɓamuram, ǝn duk guro mala koyan ngga, ace mǝnana ɓǝ̀ ǝn yinǝ aɓwana 
pas aban Kǝrǝsti. 

20Aɓalǝ amǝ Yahudi ka, ǝn do kǝla ɓwa Yahudi, ace mǝnana ɓǝ̀ ǝn yinǝ amǝ 
Yahudi aban Yesu ka. Aɓalǝ aɓwana mǝnana a nda aɓata Nggurcau mala Musa 
ka, ǝn do kǝla yia, kat andǝ amani ama dupam pup ɓǝ̀ ǝn kpata Nggurcau mala 
Musa raka. Ən pa anggo ace mǝnana ɓǝ̀ ǝn yinǝia aban Yesu. 

21Anggo gbal, ɓǝ̀ mǝ nda aban pak turo aɓalǝ aɓwana mana à surǝ Nggurcau 
mala Musa raka, ǝn mgbali cau mala Nggurcau a giriban, ǝn do kǝla yia, ace 
mǝnana ɓǝ̀ ǝn yinǝia aban Yesu. Mǝnia ka lǝmndǝ ama ǝn ɓinǝ kpata Nggurcau 
mala Musa ɗang; mim ngga mǝsǝcau ka, mǝ nda aɓata Nggurcau mala Kǝrǝsti. 

22Aɓalǝ aɓwana mǝnana à panǝ rǝcandǝa raka, ǝn do kǝla mwashat aɓalǝia, ace 
mǝnana ɓǝ̀ ǝn nunnia aban Yesu. A masǝlǝate ka ǝn duk koya gir ka aban 
aɓwana kat, ace mǝnana ɓǝ̀ ǝn amsǝ aɓwana aɓalǝia a koya njar mǝnana nǝ̀ 
gandǝ pak ka. 

23Mim ngga ǝn pak amǝnia yia agir kat ka, ace mǝsǝrǝ Cau Amsǝban, ace 
mǝnana ɓǝ̀ ǝn kum kāmbe mem aɓalǝ atsǝkbu mana à ndakam a ɓalǝi ka. 

24Wu sǝlǝ mbak ama aɓa ɗire ɓanggi-amire ka, aɓwana pas sǝ à nǝ̀ ɓangŋa, sǝ 
ɓwa mwashat na nǝ̀ li, nǝ̀ kum tangnakusǝi ka? Wun ngga, wu nǝ̀ ɓangŋa anggo 
gbal, ace mǝnana ɓǝ̀ wu kum tangnakusǝ wun. 

25Aɓwana mǝnana kat à nǝ̀ kutio aɓa pakiɗire ɓanggi-amire ka, dumǝna ama à 
nǝ̀ pa rǝia ace kwar rǝǔ mala ɓangmire. Yia ka à kǝ pa anggo ace mǝnana à nǝ̀ 
kum tangnakusǝu mana nǝ̀ mal ka; sǝ ma'sǝm ngga, sǝm nggǝ pe ace 
tangnakusǝu mǝnana pà nǝ̀ mal raka. 

26Nda gir mǝnana tsǝa sǝ ǝn nggǝ ɓangmire nǝ mǝsǝam jik aban ká masǝlǝate 
ka; mǝ nda kǝla mǝ'ta dambe mǝnana kǝ tāban ɓà raka. 

27Ən kani nggūrǝam gir, ǝn ci ɓǝ̀ tanni ace mǝnana ɓǝ̀ okam; ǝn nggǝ pa anggo 
ace mǝnana, anzǝm mana ǝn hamǝni aɓwana Cau Amsǝban ngga, mim nǝ 
ɓamuram ngga, ɓǝa kǝa ginǝam, à girǝam nǝ tangnakusǝam ɗang. 

1 Amǝ Korinti 10 

Nunkiru arǝ peri aban ankúl 

1Wun amǝ'eambǝam, ǝn nggǝ earce nǝma ɓǝ̀ wu ɗenyi ama aká sǝm kat ka, à 
gya aɓata pǝrɓang, sǝ à kuti kat nǝ ɓa Nggeamur Nzuno. 

2Kutio mǝno à kutio aɓa pǝrɓang andǝ nggeamur ka, nda kǝla batisǝma na à 
pakkia wia kat à duk amǝkpata Musa ka. 

3Yia kat ka, à li girlina mǝ'mwashati mǝnana Ɓakuli sulǝia wia ka, 

4sǝ yia kat ka, à nu mur mǝ'mwashati mǝnana Ɓakuli pea wia ka. À nu mur 
mǝnana Ɓakuli pusǝia wia aɓa tali ka, sǝ mǝno yì Tali ka, nda Kǝrǝsti mǝnana 
giggiyi atea ka. 

5Kat andǝ amani ka, Ɓakuli ka bumi pwasǝo arǝ bangulea ɗang; nda sǝ à wukio, 
sǝ aluia ka à mesǝke arǝ abumban a kpawanban a ɓabondo ka. 

6Amǝno yia gir mǝnana kumia ka, à dumǝna sǝm agirkani yalung, ace mǝnana 
ɓǝa nun kir sǝm, ɓǝ̀ sǝm ngga tsǝk ɓabum arǝ agir mǝɓike, kǝla mǝnana yia ka 
à pak ka ɗang. 

7Wu kǝa duk amǝ peri aban ankúl, kǝla mǝnana aɓea ɓwana aɓalǝia pak ka 
ɗang. Kǝla mǝnana Malǝmce bang ngga, “Amǝno yia aɓwana ka, à do aban lili 
andǝ nuki agir, sǝ à lo aban pakiɗire tāki'anggwam walo-mba mala amǝ ɓanza.” 

8Ɓǝ̀ sǝm ngga eare, ɓǝ̀ sǝm kutia pakki acauɓikea nongginǝ rǝarǝu, kǝla mǝnana 
aɓea ɓwana atea pak ka ɗang; nda gir mǝnana tsǝa sǝ aɓa nongŋo mwashat, 
aɓwana aɓalǝia, á-lumi-ɓari-nong-tārú, à wu kat ka. 

9Ce sǝm eare, sǝm mwam Kǝrǝsti, kǝla mǝnana aɓea ɓwana atea pa, sǝ an'yau 
wal-luia ka ɗang. 

10Ɓǝ̀ sǝm ngga nggwani, kǝla mǝnana aɓea aɓwana atea pa, sǝ Mǝturonjar mala 
lú, yi twaltea ka ɗang. 

11Amǝnia yì agir kumia ka, à dumǝna sǝm agirkani, sǝ à gilǝia ace nunkir sǝm, 
sǝm mǝnana ado masǝlǝata anza yina amur sǝm ngga. 

12Ace mani ka, ɓǝ̀ a kǝ́ sǝni kǝla a camǝna kàngkàng ngga, tsǝk kiro pepe, ace 
mǝnana wu kǝa kpa ɗang! 

13Kǝ karǝkiban pà kàm nǝ̀ kumo mǝnana kǝ kum ɓwapǝndǝa raka. Ɓakuli ka 
mǝ'ɓwamuru na, pà nǝ̀ eare wu kum karǝkiban mǝnana nǝ̀ kuti rǝcandǝa mo 
ka ɗang. Sǝ ɓǝ̀ karǝkiban kumo ka, yì ka, nǝ̀ po rǝcandǝa mǝnana a nǝ cambi wi, 
sǝ nǝ̀ mǝn njargula mana a nǝ puri ɓālǝi ka. 

Ligirlina ata ankúl andǝ likwar mala Mǝtalabangŋo 
14Ace mani ka, wun amǝ'eambǝam, wu ɓanggi peri aban ankúl. 

15Cau mǝnia ǝn nggǝ ne ka, mǝ nda arǝ amǝ'dǝmkwara; wu sǝnggi ɓalǝi nǝ 
ɓamur rǝ wun. 

16Nggearǝ kwap mǝnana sǝm nggǝ nu aban likwar mala Mǝtalabangŋo, sǝm 
nggǝ pak yàwá ace kǎ, nda tsǝa sǝ sǝm duk mwashat aɓa nkila Kǝrǝsti ka re? Sǝ 
bǝredi mǝnana sǝm nggǝ ɓwano sǝm nggǝ she a tarǝ sǝm nggǎ, nda tsǝa sǝm 
duk mwashat aɓa nggurǝ Kǝrǝsti ka re? 

17Sǝ kat andǝ amani ama sǝm nda pas ka, sǝm shak kat aɓa kǝ bǝredi mǝnia 
mwashat ka; mǝnia ka nda lǝmndǝ ama sǝm nda mwashat aɓa nggūrǝu 
mǝ'mwashati ka. 

18Wu ɗenyi nǝ amǝ Isǝrayila. Aɓwana mǝnana à kǝ li gir'nkila mǝnana à pànà 
ɓoro nǝi amur gyangŋan ngga, à ndanǝ kāmbe aɓa turo mana à pakki Ɓakuli 
amur gyangŋan ngga. 

19Sǝ mana ado ǝn nggǝ earce bangŋa? Mǝ nda aban bangŋa ado ama girlina 
mǝnana à kǝ ɗarǝna ankúl nǝi ka kǝgir na le? Sǝ nggearǝ ankúl ka, à kǝ́ gir na 
le? 

20Awo! Ɗarǝ agir mala aɓwana mǝnana à kǝ kpata Yesu raka, à kukwar na à 
pakiyia wia girlina ka, Ɓakuli na ɗang. Sǝ mim ngga, ǝn earce nǝma ɓǝ̀ wu oasǝ 
bu wun aɓa pakkiagir wunǝ akukwar ɗang. 

21A pà nǝ nu kwap mala Mǝtalabangŋo sǝ a nǝ ngga nu kwap mala akukwar 
ɗǝm ɗang; sǝ a pà nǝ li aɓa kwár mala Mǝtalabangŋo sǝ a nǝ ngga li aɓa kwár 
mala akukwar gbal ɗang. 

22Ko sǝm nggǝ earce loasǝì Mǝtalabangŋo mɓali le? Sǝm nggǝ sǝni ka, sǝm kutì 
nǝ rǝcandǝa le? 

Kum ɓamuru mala amǝ kpata Ɓakuli 
23Aɓwana kǝ bangŋa ama, “À earǝna sǝm ɓǝ̀ sǝm pak koya gir ka.” Sǝ agir kat, 
sǝ sǝm nǝ̀ kum ɓoaro malea ɗang. “Koya gir ka, à earǝna sǝm ɓǝ̀ sǝm pe.” Sǝ 
koya gir na, nǝ̀ ɓak ɓwa ka ɗang. 

24Ɓǝ̀ ɓwa ɓǝ̀ kǝa pak gir ace ɓoaro mala ɓamuri ɗang, ɓǝ̀ pe ace ɓoaro mala 
aɓea ɓwana. 

25A nǝ gandǝ li gir mǝnana kat à kǝ me a limo-nyama ka, kǝa na ama a nǝ ɗiban 
ɗang, ace mǝnana ɓǝ̀ ɓalǝo ɓǝ̀ kǝa kasǝo ɗang. 

26“Ɓanza andǝ agir mǝnana a ɓalǝi kat ka, a mala Mǝtalabangŋo na.” 

27Ɓǝ̀ ɓwa mǝnana mǝkwaɗi na raka, tunǝo arǝ girlina sǝ a earǝna a warina ka, 
li gir mǝnana kat à po amǝ wu li ka, kǝa na ama a nǝ ɗiban ɗang, ace ɓalǝo. 

28Sǝ ɓǝ̀ ɓeɓwa banggo ama, “Mǝnia yì girlina ka à ɗarǝna agir nǝi” ka, kǝa li 
mǝno yì girlina ka ɗang. A pa anggo, ace ɓwa mǝnana banggo ka, andǝ ce giu-
ɓabum. 

29Ən pa aban na ce giu-ɓabumo ɗang, nda ace giu-ɓabum mala mǝno yì ɓwa ka. 
“Sǝ palang sǝ panzǝban mem nǝ̀ kum ɓashi ace cau mala giu-ɓabum ɓeɓwa le? 

30Ɓǝ̀ ǝn pakki Ɓakuli yàwá amur girlina sǝ ǝn kutia li ka, palang sǝ ɓwa nǝ̀ 
ɓasham amur girlina mǝnana ǝn pak yàwá amuri ka?” 

31Sǝ ko ɓǝ̀ girlina na a nǝ li, ko a nǝ nu ka, ko ɓǝ̀ mana a nǝ pak kat ka, pe ace 
gusǝlǝ lullǝ Ɓakuli. 

32Kǝa duk tǝr annda mala kǝɓwa ɗang, ko amǝ Yahudi, ko aɓwana mǝnana amǝ 
Yahudi na raka, ko ikǝlisiya mala Ɓakuli. 

33Wu pa kǝla mǝnana ǝn nggǝ pak ka; ǝn ɓariki mǝ nǝ pwasǝbum ko yan ngga, 
aɓalǝ agir mǝnana kat ǝn nggǝ pak ka. Ən nggǝ pa ace ɓamuram ɗang, ǝn nggǝ 
pa ace aɓwana kat, ace mǝnana ɓǝa kum auwa ka. 

1 Amǝ Korinti 11 

Gir ɓamuru aban peri 
1Wu sǝn a rǝam, kǝla mǝnana ǝn nggǝ sǝn arǝ Kǝrǝsti ka. 

2Ən nggǝ ɓwangsǝ wun, acemǝnana wu kǝ ɗenyi nǝ mim aɓa koya gir, sǝ wu kǝ 
kpata gir mǝnana kat ǝn kania wun ngga. 

3Ado ka ǝn nggǝ earce ɓǝ̀ wu sǝlǝ ama, múr koya ɓwabura ka, nda Kǝrǝsti, múr 
koya mɓwama ka, nda ɓwabura, sǝ múr Kǝrǝsti ka, nda Ɓakuli. 

4Ɓǝ̀ ɓwabura nǝ pak hiwi, ko nǝ hamnǝ cau mala Ɓakuli, sǝ gir ɓamúrí ka, 
ɓǝsǝkina múrí. 

5Sǝ mɓwama mǝnana kǝ pak hiwi, ko kǝ hamnǝ cau mala Ɓakuli, sǝ gir ɓamúrí 
raka, ɓǝsǝkina múrí; nda kǝla mɓwama mǝnana swár múrí ka. 

6Sǝ ɓǝ̀ ɓine ama pà nǝ̀ gir ɓamúrí raka, nǝ̀ kasǝki nyang muri. Sǝ acemǝnana gir 
kǝsǝkya na ɓǝ̀ mɓwama kasǝki nyang múrí ka, yì ka, nǝ̀ pǝti múrí. 

7Ɓwabura pa nǝ̀ gir ɓamúrí aban peri ɗang, acemǝnana à pè pur Ɓakuli, sǝ kǝ 
lǝmndǝ ɓoarɓwa mala Ɓakuli. Sǝ mɓwama ka, lǝmndǝ ɓoarɓwa mala ɓwabura. 

8À pusǝ ɓwabura arǝ mɓwama ɗang. Mɓwama na à pusǝì arǝ ɓwabura ka. 

9Sǝ ɓwabura ka à pusǝì ace mɓwama ɗang, kǝ mɓwama na mǝnana à pusǝì ace 
ɓwabura ka. 

10Àkǝ̀ ce mǝnia ka, sǝ ace amǝturonjar ka, ɓoaro ɓǝ̀ mɓwama pǝti ɓamuri ace 
mǝnana ɓǝ̀ lǝmndǝ ama yì ka, nda aɓata yalban mala ɓuri. 

11Sǝ aɓa do ma'sǝm, aɓwana mala Mǝtalabangŋo ka, mɓwama andǝ ɓwabura 
ka à dupi rǝarǝia. 



397 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

12Kat andǝ amani ama mɓwama mǝdǝmbe pur nǝ rǝ ɓwabura ka, acilia aburana 
kat ka mɓwama nǝ̀ ɓǝlia, sǝ agirbunda kat ka, à pur nǝ bu Ɓakuli. 

13Wu kasǝ mǝnia yì cau ka nǝ nggearǝ wun: Ɓoaro ɓǝ̀ mɓwama pak hiwi aban 
Ɓakuli nǝ ɓamúrí atarǝì le? 

14Sǝ aɓa sǝne mala ɓwa ka, ɓǝ̀ ɓwabura nying nyang-múrí dāri buktuk ka, gir 
kǝsǝkya na re? 

15Sǝ dārya mala nyang amúr mɓwama ka, gir jali na andǝ ɓoarɓwa male re? 
Nyang mǝdāre ka à pe mɓwama ace gir múrí. 

16Sǝ ɓǝ̀ ɓwa na ama nǝ̀ yinǝ makgir amur mǝnia ka, kǝgir mǝnana mǝ nǝ gandǝ 
ne ka nda mǝnana ama, sǝm pànǝ ɓe kǝ kuncau ɗang, ko a'ikǝlisiya mala Ɓakuli 
ka, à pa nǝi gbal ɗang. 

Likwar mala Mǝtalabangŋo 
(Matiu 26:26-29; Markus 14:22-25; Luka 22:14-20) 

17Aɓalǝ amǝnia yì akwarkiru ka, pà mǝ nǝ ɓwangsǝ wun ɗang, acemǝnana 
akpapíkí ma'wun a tarǝ wun ngga, à kǝ kiɗiki agir kǝ kuti gilǝke. 

18A tite ka, ǝn o ama ɓǝ̀ wu yiu abanarǝ wun ngga, kun wun kǝ gakì tàrǝia, sǝ 
mim ngga, ɓǝ́ mǝ nǝ eare ama anggo sǝ ce pa. 

19Dumǝna púp kun wun nǝ̀ gakia, ace mǝnana aɓwana mǝnana aɓalǝ wun nǝ 
mǝsǝcau mala Ɓakuli ka, ɓǝa surǝia. 

20Yale yiu ma'wun abanarǝ wun ngga, wu pànǝ ɗenyicau mala likwar mala 
Mǝtalabangŋo a bum wun ɗang. 

21Acemǝnana koyan ngga ɓǝ̀ yiu ka, kpa nǝ kpa amur girlina, ko kundǝrǝu pà 
kàm ɗang. Gir nî tsǝa, aɓea ɓwana kǝ dum nǝ nzala, sǝ aɓea ɓwana ka, à 
ɗǝmnggya, gandǝa à kǝ wal-wale. 

22Wu pànǝ aɓala mǝnana wu nǝ̀ lili, wu nǝ̀ nu kàm ngga re? Ko wu kǝ earce wu 
nǝ̀ nyesǝ ikǝlisiya mala Ɓakuli ɓà, sǝ wu nǝ̀ pe amǝtǝr kǝsǝkya? Mana ado mǝ 
nǝ bangga wun? Wu kǝ earce ama ɓǝ̀ ǝn ɓwangsǝ wun le? Pà mǝ nǝ ɓwangsǝ 
wun ace mǝnia ka ɗang, ko bǝti! 

23Kanigir mǝnana ǝn ak a bu Mǝtalabangŋo nǝ nggearǝì ka, nda ǝn kania wun 
ngga ama: Àkǝ̀ bu du mǝnana à mangŋa Mǝtalabangŋo Yesu nǝi ka, twal bǝredi, 

24sǝ pak yàwá aban Ɓakuli. Pǝlǝa ɓwani, sǝ bangŋa ama, “Mǝnia ka nggūrǝam 
na, mǝnana à pà ace wun ngga. Wu kǝ pak mǝnia ka ace ɗenyi nǝ mim.” 

25Anggo gbal, anzǝm mǝnana à shangna bǝredi ka, pǝlǝa twal kwap mala mùr 
ɓǝlanggun anap, sǝ bangŋa ama, “Mǝnia yì kwap ka nda bǝsa kurcau a nre 
Ɓakuli andǝ aɓwana male, mǝnana à earǝna nǝi nǝ nkilem ngga. Ko aya pwari 
wu nda aban nue ka, wu pè ace ɗenyi nǝ mim.” 

26Mǝnia ka lǝmndǝ ama, pwari mǝnana kat wu nda ban shak mǝnia yì bǝredi, 
sǝ wu nda aban nu aɓa mǝnia yì kwap ka, wu nda ban hamnǝ ce lú mala 
Mǝtalabangŋo ba nyare yiu male. 

27Ace mani ka, ɓǝ̀ koyana sǝ shak mǝnia yì bǝredi, ko sǝ nu aɓa mǝnia yì kwap 
aɓa do kyauwiki Mǝtalabangŋo ka, pangŋǝna cauɓikea arǝ nggūrǝu andǝ nkila 
mala Mǝtalabangŋo. 

28Ace mani ka, ɓǝ̀ ɓwa ɓǝ̀ pelǝki ɓamuri peatu, sǝ ɓǝ̀ shak bǝredi, ɓǝ̀ nu aɓa 
mǝnia yì kwap ka. 

29Ɓwa mǝnana kat she sǝ nu, sǝ pe nggurǝ Kǝrǝsti gulo raka, nda ban nunmbi 
ɓamuri ɓashi. 

30Nda gir mǝnana tsǝa sǝ aɓwana pas aɓalǝ wun ngga, à nda aɓa rǝwukya andǝ 
rǝkwana, sǝ aɓea wukina ka. 

31Sǝ ɓǝ̀ sǝm pelǝkina ɓamur rǝ sǝm ngga, pà sǝm nǝ̀ kutio aɓata ɓashi mala 
Ɓakuli ɗang. 

32Ɓǝ̀ Mǝtalabangŋo na ɓasha sǝm ngga, nunkiru na, ace mǝnana ɓǝ̀ ɓashi-lú ɓǝ̀ 
kǝa sulǝo amur sǝm sǝnǝa amǝ ɓanza ɗang. 

33Ace mani ka, wun amǝ'eamrǝarǝu, ɓǝ̀ wu yiu a dapi aban likwar mala 
Mǝtalabangŋo ka, wu kundǝ rǝarǝ wun. 

34Ɓǝ̀ kǝɓwa kǝ ok nzala ka, ɓǝ̀ lili a ɓala, ace mǝnana ɓǝ̀ ɓashi mala Ɓakuli ɓǝ̀ 
kǝa sulǝo amur wun aɓa dapi ma'wun ɗang. 

Acili acau ka, ɓǝ̀ ǝn yina ka, mǝ nǝ yia bangga wun agir mǝnana wu nǝ̀ pak ka. 

1 Amǝ Korinti 12 

Aɓoro mala Bangŋo 
1Adyan ngga wun amǝ'eamrǝarǝu, ǝn eare nǝma ɓǝ̀ wu dum nǝ ɗwanyi sǝlǝe 
amur aɓoro mala Bangŋo Mǝfele mǝnana à pà sǝm ngga ɗang. 

2Wun ngga, wu sǝlǝna ama ɗiɗyal mǝnana wu nda ka aɓwana aɓa do ɗwanyi 
surǝ Ɓakuli ka, à ɓosǝki kusǝ wun aban peri ata ankúl mǝnana à kǝ na cau raka. 

3Ace mani ka, ǝn nggǝ earce nǝma ɓǝ̀ wu sǝlǝ ama, kǝɓwa pà kàm nǝ́ Bangŋo 
mala Ɓakuli a rǝì, sǝ nǝ̀ pur a kuni ama, “Suban na amur Yesu” ɗang. Sǝ kǝɓwa 
pà nǝ̀ na gbal ama, “Yesu ka Mǝtalabangŋo na” ɗang she nǝ Bangŋo Mǝfele. 

4 Aɓoro mala bangŋo na kam ɗàngɗáng, sǝa ma tǝria ka pur nǝban Bangŋo 
Mǝfele. 

5Aturo nakam ɗàngɗáng, sǝ Mǝtalabangŋo amuria ka nda mwashat. 

6Anjargula turo nakam ɗàngɗáng, sǝa ma kǝ Ɓakuli mǝ'mwashati na kǝ pak 
turo nǝ sǝm kat ka. 

7Sǝ koyana ka à pàni wi ɓoro mala bangŋo, ace bwali acilia aɓwana kam. 

8Ɓe ɓwa ka, Bangŋo pe wi cau mǝnana lumsǝ nǝ sǝlǝe ka, sǝ ɓǝ̀ ɓwa ka, Bangŋo 
pe wi cau mǝnana lumsǝ nǝ surǝe ka. 

9Kǝ Bangŋo mǝ'mwashati mǝnia ka, pe ɓeɓwa guli arǝ Ɓakuli, sǝ ɓeɓwa ka, pe 
wi ɓoro mala twalban rǝkwana. 

10Ɓe ɓwa ka, Bangŋo pe wi rǝcandǝa mala pakki agir-ndǝlǝki; ɓeɓwa ka, pe wi 
na gi Ɓakuli. Ɓe ɓwa ka, pe wi sǝlǝe mala gau nre bangŋo mǝɓafoe andǝ 
mǝ'nyirì. Ɓe ɓwa ka, pe wi nacau nǝ aɓea a kun, sǝ ɓeɓwa ka, pe wi sǝlǝ mala 
mǝnggi ɓalǝ acau mǝnana à ne nǝ aɓea a kun ngga. 

11Rǝcandǝa mala amǝnia yì aɓoro ka kǝ pur nǝ ban Bangŋo mǝnia mwashat ka, 
sǝ kǝ Bangŋo mǝ'mwashati na kǝ gaki amǝnia yì aɓoro ka kǝla mǝnana ɓabumi 
kànì ka, ace mǝnana koyana ka, ɓǝ̀ kum ɓoro mǝnana kum ngga. 

Nggūrǝu mwashat sǝ abare pas 
12Nggurǝ ɓwapǝndǝa ka ndanǝ abare pas, sǝ amǝnia yì abare pas ka, à yì dapi à 
duk nggūrǝu mǝ'mwashati. Anggo gbal sǝ Kǝrǝsti pa. 

13Sǝm kat ka, à pakka sǝm batisǝma nǝ Bangŋo mǝ'mwashati ɓǝ̀ sǝm duk 
nggūrǝu mwashat, amǝ Yahudi andǝ aɓwana mǝnana amǝ Yahudi na raka, 
aguro sǝ aɓwana mǝnana aguro na raka. Sǝ sǝm kat ka, à tsǝa sǝm nu aɓa 
Bangŋo mǝ'mwashati. 

14Sǝ nggūrǝu ka, bare mwashat na ɗáng, abare na pas. 

15Sǝ ɓǝ̀ kusǝu nǝ bangŋa ama, “Mǝ nda bu ɗang, ace mani ka ǝn pa aɓa nggūrǝu 
ɗang,” mǝno ka, pà nǝ̀ ci nǝ̀ puriɓa nggūrǝu ɗang. 

16Sǝ ɓǝ̀ kiru nǝ̀ na ama, “Acemǝnana mǝ nda mǝsǝu raka, ǝn pa gbal aɓa nggūrǝu 
ɗang,” mǝno ka nǝ̀ ci nǝ̀ puri ɓa nggūrǝu le? 

17Ɓǝà na ama nggūrǝu kat ka mǝsǝu na ka, ɓwa nǝ̀ okban nǝ mana? Ko a na 
raka, ɓǝ̀ nggūrǝu kat ka kiru na ka, ɓwa nǝ̀ ok rǝmban nǝ mana? 

18Sǝ Ɓakuli ka nǝ eare male sǝ tsǝk koya bare ɓwa aɓa nggūrǝu, aban mǝnana 
bumi earce ka. 

19Sǝ ɓǝ̀ yia kat ka, barǝu mwashat na ka, nggūrǝu ka nǝ̀ pa ake? 

20Abarǝu nakam pas, sǝa ma nggūrǝu ka, nda mwashat ɓǝrɓǝr. 

21Mǝsǝu pa nǝ̀ banggi bu ama, “Kǝgir oasǝam a rǝo ɗang!” Sǝ ɓamuru pa nǝ̀ ne 
kusǝu gbal ama, “Kǝgir oasǝam a rǝo ɗang!” 

22Ɓafo ka, aɓea abarǝu mala nggūrǝu mǝnana à twalia kǝla à pa a kun kǝgir 
raka, ɓǝa pà kàm raka nggūrǝu pa nǝ̀ lumsǝ turo male ɗàng. 

23Abare nggūrǝu mǝnana à twalia ama à karǝ kǝgir raka, sǝm nggǝ tsǝk kiria 
kǝrkǝr. Sǝ abarǝu mǝnana à ɓoarsǝna raka, sǝm nggǝ ɗenyi nǝia pepe. 

24Sǝ abarǝu mǝnana amǝ ɓoarsǝne na ka, sǝm nggǝ tsǝk kiria pepe ɗang. Ɓakuli 
ka, tsǝk nggūrǝu abanɓwáná, acemǝnana ɓǝa tsǝk kir abarǝu mǝnana à gatti ka. 

25Pè anggo ace mǝnana gakya ɓǝ̀ kǝa pa aɓa nggūrǝu ɗang, sǝ abare yì nggūrǝu 
ka à nǝ̀ nggǝ ɗenyi nǝ rǝarǝia. 

26Ɓǝ̀ ɓe barǝu mwashat nanǝ tanni ka, acili abarǝu ka, à kutina aɓa tanni gbal 
kat ate. Sǝ ɓǝ̀ ɓe mwashat kum gulo ka, abarǝu kat ka, ban nǝ ɓoaria wia ate. 

27A dyan ngga, wun kat ka, wu nda ka nggurǝ Kǝrǝsti, sǝ koyana ata wun ngga, 
bare na. 

28Aɓa ikǝlisiya ka Ɓakuli tsǝngŋǝna aɓwana arǝ abancame. A bancame 
mǝdǝmbe ka amǝ'mishan na. A ɓaria bancame ka, amǝ'ɓangna mala Ɓakuli na. 
A tāruia bancame ka, amǝkanigir na. Acilia mǝnana à kpatea ka à nda ka 
amǝ'pakki agir-ndǝlǝki, andǝ amǝnana à pea wia rǝcandǝa mala twalban 
rǝkwana ka. Aɓea ɓwana ka, gandǝrǝu mala bwali aɓwana na, andǝ amǝnana 
malea ka yal aɓwana na ka, sǝ aɓea ɓwana ka, amǝ na akún-takuli ɗàngɗáng na. 

29Yia kat ka, amǝ'mishan na le? Yia kat ka, amǝ'ɓangna mala Ɓakuli na le? Yia 
kat ka, amǝkanigir na le? Sǝ yia kat ka, à ndanǝ rǝcandǝa mala pakki agir-
ndǝlǝki le? 

30Yia kat sǝ à ndanǝ ɓoro mala twalban rǝkwana le? Yia kat sǝ à kǝ na cau nǝ 
akún-takuli le? Sǝ yia kat sǝ à ndanǝ ɓoro mala bǝlki ɓalǝ akún-takuli le? À nda 
kat ɗang! 

31Ɓǝ̀ rǝ wun ɓǝla arǝ kum aɓoro mǝnana à nda dǝmbǝa nǝ acilia ka. 

Sǝ ado ka mǝ nǝ lǝmndǝa wun njar mǝnana ɓoaro kutibanì kat ka. 

1 Amǝ Korinti 13 

Earcearǝu 
1Ɓǝ̀ mǝ gandǝ na cau nǝ akún mǝnana a ɓanza kat andǝ akún mala amǝturonjar, 
sǝ ǝn panǝ earcearǝu raka, ǝn dumǝna gonggwang mǝ loasǝbani, ko ana raka, 
ǝn dumǝna kuli mala amǝ'ntul. 

2Ɓǝa bangŋa ama, mǝ ndanǝ ɓoro mala na ɓabum Ɓakuli, ko ǝn bwalta acau ɓa-
sǝmbǝrǝa kat, sǝ ǝn surǝ koya gir ka, ko mǝ ndanǝ guli arǝ Ɓakuli, ulang mana 
nǝ̀ gandǝ gǝshi ankono, sǝ ǝn panǝ earcearǝu raka, mǝ nda kǝgir ɗang. 

3Ɓǝ̀ mǝ nǝ pe amǝtǝr agirkuma mem kat, mǝ nǝ pà nggūrǝam ɓǝa pisǝì ace 
nggori, sǝ ǝn panǝ earcearǝu raka, mani pà nǝ̀ puram kǝgir ɗang. 

4Earcearǝu ka ndanǝ munyi, andǝ pe mǝɓoarne. Earcearǝu ka kǝ pak mɓali 
ɗang, kǝ nggori, ko gusǝlǝ-muru ɗang. 

5Earcearǝu kǝ pa arkikun ɗang, panǝ earce-ɓamuru ɗang, sǝ kǝ kaurǝa arǝ pak 
bumlulla ɗang. Earcearǝu kǝ bwal ɓwa a bum ɗang. 

6Ban kǝ ɓoari wi arǝ ɓealɓikea ɗang, ban kǝ ɓoari wi arǝ mǝsǝcau. 

7Earcearǝu kǝ bwaki bui arǝ ɓwa ɗang. Earnǝɓwa male, andǝ tsǝkɓalǝu male, 
andǝ gandǝrǝu male aɓalǝ agir kat ka kǝ kpa ɗang. 

8Earcearǝu ka masǝlǝate pà kàm ɗang, kǝ makban ɗang. Na ɓabum Ɓakuli ka 
nǝ̀ ngga came. Anakiacau nǝ akún-takuli ka à nǝ̀ ngga came. Ko sǝlǝe ka nǝ̀ ngga 
kutio. 

9Surǝe ma'sǝm ngga lumsǝ ɗang, sǝ sǝm surǝ ɓabum Ɓakuli kat ɗang. 

10Sǝa ma ɓǝ̀ gir mana lumsǝ ka, yina ka, amǝnana à lumsǝ raka, à nǝ̀ ndǝrmi. 

11Mǝnana mǝ nda muna ka, ǝn nggǝ na cau, ǝn nggǝ ɗenyicau sǝ ǝn nggǝ sǝngir 
a sǝne mala amuna. Lang adyan ǝn karǝna-ɓwa ka, ǝn bwaki buam arǝ pakkia 
agir mala amuntulo. 

12Adyan ngga, sǝm nggǝ sǝnban mbǝrǝm-mbǝrǝm, kǝla yilǝmi gir aɓa tapwari 
mǝpǝndǝke, sǝ a dǝmbǝa ka, sǝm ne sǝnban ɓamǝsǝu andǝ ɓamǝsǝu. Ado ka, 
surǝe mem ngga lumsǝ ɗang, sǝ a dǝmbǝa ka, mǝ nǝ surǝ koman ngga, kǝla 
mǝnana Ɓakuli surǝam ɗǝɗak ka. 

13Ado ka, amǝnia yì agir tārú, à nda à ue ka: paɓamuru, andǝ tsǝkɓalǝu, andǝ 
earcearǝu; sǝ mǝgule malea kat ka, 

nda earcearǝu. 

1 Amǝ Korinti 14 

Aɓoro bangcau mala Ɓakuli andǝ nacau nǝ aɓea akún 
1Ɓǝ̀ earcearǝu duk gir mǝnana nda wu nǝ̀ ɓangŋa ate amur acili agir ka, sǝ ɓǝ̀ 
rǝ wun ɓǝla arǝ kum aɓoro mala Bangŋo, nggeamurǝmi ka ɓoro mala na gì 
Ɓakuli. 

2Ɓǝ̀ ɓwa na arǝ na cau nǝ aɓea akún ngga, cau male ka nda andǝ Ɓakuli. Kǝ 
ɓwapǝndǝa pa nǝ̀ ok ɓālǝi ɗang; yì ka, nda aban na cau mala agir-sǝmbǝrǝa nǝ 
rǝcandǝa mala Bangŋo. 

3Sǝ ɓwa mǝnana kat kǝ na gi Ɓakuli ka, nda ban ne aɓwana ɓǝa kum ɓakban 
andǝ rǝcandǝa andǝ girikiban. 

4Ɓwa mǝnana kǝ na cau nǝ akún-takuli ka, nda ban ɓak ɓamuri, sǝ ɓwa mǝnana 
kǝ na gi Ɓakuli ka, nda ban ɓak ikǝlisiya kat. 

5Eare mem ngga, koyan ata wun ngga ɓǝ̀ na cau nǝ akún-takuli; sǝ gir mana ǝn 
earce kutibanì ka, nda mǝnana ama koyan ata wun ngga ɓǝ̀ na gi Ɓakuli. 
Acemǝnana na gi Ɓakuli ka, kuti nacau nǝ akún-takuli, she ko ɓǝ̀ do ama ɓeɓwa 
na abanì, mǝnana nǝ̀ bǝl ɓa cau mǝno à ne nǝ kún-takuli ka, ace ɓak ikǝlisiya. 

6Wun amǝ'eamrǝarǝu, ɓǝ̀ ǝn yiu aban wun, sǝ ǝn nggǝ na wun cau nǝ akún-
takuli ka, mana wu nǝ̀ kumo a ɓalǝi? Sǝ ɓǝ̀ ǝn yiu nǝ sǝne mala Bangŋo, ko 
surǝgir, ko na gi Ɓakuli, ko kanigir ka, amǝnia ka à nǝ̀ bwala wun nggam. 

7Ko nggearǝ agir-nggwam mǝnana à pànǝ yilǝmu raka, kǝla antetu ko zangŋan, 
sǝ ɓǝa walia ko à twangŋia, sǝ gia waria rǝia ɗàngɗáng raka, kǝɓwa pà nǝ̀ 
bwalta ɓoaro mala gia ɗang. 

8Sǝ ɓǝ̀ mǝtwang njawe-lwa twangŋi a nzongŋi raka, palang sǝ à nǝ̀ sǝlǝ ama 
njawe-lwa na à twang ngga? 

9Anggo gbal, ɓǝ̀ ɓwa ne aɓwana cau nǝ kún mǝnana à bwalte raka, palang sǝ à 
nǝ̀ surǝ cau mǝnana nakiyi ka? Cau mǝno ne ka umna andǝ gung. 

10Akún na kam ɗàngɗáng a ɓanza, sǝ ko mǝyani ka ɓālǝi na kam. 

11Sǝ ɓǝ̀ ǝn bwalta kún mǝnana à kǝ ne raka, ǝn dumǝna ɓwa-kúnɗangna aban 
ɓwa mǝno nakiyi cau ka, sǝ yì gbal ka dumǝna ɓwa-kúnɗangna abanam. 

12Anggo gbal sǝ pa aban wun. Acemǝnana rǝ wun kǝ ɓǝla arǝ kum aɓoro 
mǝnana Bangŋo nǝ̀ pākiyi ka, wu ɓariki wu kwaro aɓalǝ amǝnana à nǝ̀ ɓak 
ikǝlisiya kat ka. 

13Ace mani ka, ɓwa mǝnana kat kǝ na cau nǝ aɓea akún-takuli ka, ɓǝ̀ pak hiwi 
gbal ama ɓǝ̀ kum bǝl ɓacau mǝnana ne ka. 

14Sǝ ɓǝ̀ ǝn pak hiwi nǝ ɓe kún mǝnana ǝn surǝì raka, bangŋo mem na pakkiyi 
hiwi ka, ɗenyicau pà aɓa gir mǝnana ǝn nakiyi ka ɗang. 

15Sǝ ado ka, mana mǝ nǝ pa? Mǝ nǝ pak hiwi nǝ bangŋo mem, sǝ mǝ nǝ pak hiwi 
nǝ ɗenyicau mem gbal. Mǝ nǝ tu'nggyal nǝ bangŋo mem, sǝ mǝ nǝ tu'nggyal 
gbal nǝ acau mǝnana ǝn bwalta ɓalǝia ka. 

16Sǝ ɓǝa kǝ ɓwangsǝ Ɓakuli nǝ bangŋo nǝmurǝì ka, lang sǝ aɓwana mǝnana à 
oeo sǝ à bwalta cau mo raka à nǝ̀ ear ama ɓǝ̀ do anggo? Palang sǝ à nǝ̀ bwalo 
kam arǝ pak yàwá yi mǝnana yia ka à surǝ cau mǝnana a nakiyi raka? 

17Ɓafo ka, hiwi ɓwangsǝban mo aban Ɓakuli ka ndanǝ ɓoaro, sǝ aɓwana 
mǝnana à kǝ oeo ka, à kum ɓakban ɗang. 

18Ən pakki Ɓakuli yàwá, acemǝnana ǝn kuti koyana ata wun ngga nǝ nacau nǝ 
akún-takuli. 

19Sǝa ama aban rambǝa mala ikǝlisiya ka, kǝpǝna mǝ na cau tongno mǝnana 
aɓwana nǝ̀ bwalte, à nǝ̀ kani kǝgir kam ngga, amur mǝnana mǝ nǝ nakia acau á-
lum nǝ akún-takuli ka. 

20Wun amǝ'eamrǝarǝu, wu kǝa pǝlǝ amuntulo aɓa ɗenyicau ma'wun amur surǝ 
amǝnia yì agir ka ɗang. Wu duk amuntulo arǝ ɓealɓikea, sǝ wu gul aɓa ɗenyicau 
ma'wun. 

21Aɓa Nggurcau mala Musa ka Mǝtalabangŋo bangŋa ama: “Mǝ nǝ ne aɓwana 
mem cau nǝ amǝ'kunɗangna. Mǝ nǝ na cau nǝ mburkun abǝri. Kat andǝ amani 
ka, à pà nǝ̀ okam ɗang.” 

22Kǝ ndo ka, nacau nǝ akún-takuli ka gir'lǝmndǝa na ace aɓwana mǝnana 
amǝkwaɗi na raka, pà nǝ̀ duk gir'lǝmndǝa aban amǝkwaɗi ɗang. Ɓoaro mala na 
gi Ɓakuli ka, nda ace amǝkwaɗi, pa ace aɓwana mǝnana amǝkwaɗi na raka 
ɗang. 

23Ɓǝ̀ yi do ama ikǝlisiya yi ramǝna kat, sǝ koyana ka lo aban na cau nǝ akún-
takuli. Ɓǝ̀ aɓwana mǝnana à bwalta ce ɗang, ko amǝkwaɗi na raka, à yiu ata 
wun, à yì ok koyana aban na cau nǝ akún-takuli ka, à pà nǝ̀ twali ama múr wun 
pǝlǝ nǝ pǝlǝa re? 

24Ɓǝa na ama koyan ngga nda rǝ na gi Ɓakuli, sǝ aɓwana mǝnana amǝkwaɗi na 
ɗang, ko à bwalta ce raka, à yiu ata wun ngga, cau mala Ɓakuli mǝnana à ok ka, 
nǝ̀ soea a ɓabumia, nǝ̀ lǝmndǝia wia acauɓikea malea. 

25Ɓǝ̀ à ndarǝ oe ka, aɗenyicau ɓa-sǝmbǝrǝa malea ka, à nǝ̀ pusǝrǝia a banfana. 
Sǝ à nǝ̀ ɓun amur ankunia, à nǝ̀ peri aban Ɓakuli, à nǝ̀ nggǝ na ama, “Ɓafo na, 
Ɓakuli ka ndakani aɓalǝ wun!” 

Nzongcau mala peri 
26Wun amǝ'eamrǝarǝu, ɓa cau mǝnana ǝn nakiyi ka ndya ka. Ɓǝ̀ wu yi dapina 
abanɓwáná aban peri ka, aɓea ɓwana ka nggyal na à nǝ̀ tù ka. Aɓea ka gir na à 
ndanǝi à nǝ̀ kani ikǝlisiya ka. Aɓea ɓwana man ngga causǝna na Ɓakuli 
lǝmndǝia wia aɓa bangŋo à nǝ̀ ne ikǝlisiya ka. Aɓea aɓwana ka à nǝ̀ bangcau nǝ 
akún-takuli. Aɓea ɓwana ka à nǝ̀ bǝlki ɓalǝ acau mǝnana à nea nǝ akún-takuli 
ka. Sǝa ma koya gir à pe kat ka, ɓǝa pe ace ɓak ikǝlisiya. 

27Ɓǝ̀ aɓwana ɓǝa kǝa kútì ɓari ko tārú, mǝnana à nǝ̀ na cau nǝ akún-takuli ka 
ɗang. À nǝ̀ na gbal ka, à nǝ̀ nggǝ oasǝki a rǝia, sǝ dumǝna púp ama ɓeɓwa nakam 
mǝnana nǝ̀ bǝlki ɓalǝ ace ka. 

28Sǝ ɓǝ̀ kǝɓwa pà kàm mǝnana nǝ̀ bǝl ɓa cau raka, yì mǝ'nacau nǝ kún-takuli ka 
ɓǝ̀ duk kuni ɗǝong aban kpapi mala ikǝlisiya, nacau male ɓǝ̀ do a nre andǝ 
Ɓakuli. 

29Aɓwana ɓari ko tārú mǝnana Ɓakuli pea wia cau male ka, ɓǝa na cau, sǝ acili 
ɓwapǝndǝa ka ɓǝa pelǝki ɓa cau mǝnana à bangŋi ka. 

30Ɓǝ̀ kǝ ɓwa aban do, kum bǝsa causǝna mǝnana Ɓakuli lǝmndǝì wi aɓa bangŋo, 
sǝ ɓeɓwa na ban na cau ka, ɓwa mǝno kǝ na cau ka ɓǝ̀ tamsǝ nacau male. 

31Aɓa oasǝke a rǝarǝia ka aɓwana mǝnana à ndanǝ cau mala Ɓakuli à nǝ̀ bang 
ngga, à nǝ̀ gandǝ na cau kat, ace mǝnana koyan ngga ɓǝ̀ kum gir kania, ɓǝa kum 
ɓakban. 

32Abangŋo mala na gi Ɓakuli mǝnana amǝ'ɓangna nani ka à nda aɓata yalban 
mala amǝ'ɓangna. 

33Acemǝnana Ɓakuli ka, Ɓakuli mala zuriki gir na ɗang, mala nongsǝ cau a 
tarǝia na andǝ dorǝpwala. Kǝla mǝnana ndakam arǝ abankpapi mala aɓwana 
mala Ɓakuli ka, 

34amamǝna ɓǝa do kunia ɗǝong aban koya dapi mala ikǝlisiya, acemǝnana à 
earia wia ɓǝà na cau ɗang. Akuni ka ɓǝà do aɓa nyesǝmuru kǝla mǝnana 
Nggurcau mala Musa kànì ka. 

35Ɓǝ̀ ɓe kǝgir nakam à kǝ earce surǝì ka, ɓǝa ɗi ka aburria a ɓala, acemǝnana 
gir kǝsǝkya na ɓǝ̀ mɓwama na cau aɓa ndahiwi. 

36Nggearǝì ka, wu kǝ sǝni kǝla cau mala Ɓakuli tite aban wun le? Ko ana raka, 
wu kǝ nda mǝnana bwal ban wun nǝmurǝ wun ngga le? 

37Ɓǝ̀ kǝ ɓwa kǝ sǝni kǝla yì ka, mǝ na gì Ɓakuli na, ko ndanǝ ɓe kǝ ɓoro mala 
Bangŋo ka, ɓǝ̀ sǝlǝ ama cau mǝnia ǝn gilǝa wun ngga, nzongcau na, pur nǝ ban 
Mǝtalabangŋo nǝ nggearǝì. 

38Ɓǝ̀ ɓwa burice mǝnia ka, yì nǝ nggearǝì ka à nǝ̀ burice. 

39Ace mani ka, wun amǝ'eamrǝarǝu, ɓǝ̀ rǝ wun ɓǝla arǝ bang cau mala Ɓakuli, 
sǝ wu kǝa pǝrki amǝ'nacau nǝ akún-takuli ɗang. 

40Wu tsǝk kir wun ama ko mana le ka, ɓǝa pè pepe a njargula male. 

1 Amǝ Korinti 15 

Loapi ɓembe mala Kǝrǝsti 
1Adyan ngga, wun amǝ'eamrǝarǝu, ǝn nggǝ kasǝɓalǝ wun arǝ Cau Amsǝban 
mǝnana ǝn hamba wunì a dǝmbǝa ka. Sǝ wu angŋǝni gbal, wu tamsǝna kusǝ 
wun amuri kàngkàng. 

2Mǝnia yì Cau Yilǝmu ka nda mǝnana nǝ̀ amsǝ wun, ɓǝ̀ wu bwal kàngkàng arǝ 
cau mǝnana ǝn hamba wun ngga, she ko ɓǝa bangŋa ama paɓamuru ma'wun pa 
amur mǝsǝcau raka. 

3Ən pana wun gir mǝnana kutibanì kat ka, yì gir mǝnana à pami gbal ka ama: 
Kǝrǝsti wu ace acauɓikea ma'sǝm, kǝla mana Malǝmce na ka. 

4À lumsǝi a ɓembe, sǝ à yì loasǝi nǝ yilǝmu aɓa tāruia nongŋo, kǝla mana 
Malǝmce na ka. 

5Kefas sǝni nǝ mǝsǝì, sǝ Alaggana mana Lum-nong-ɓari ka à sǝni gbal. 

6Anzǝm man ngga, amǝ'eamrǝarǝu mǝnana lakki malea kuti gbǝman-tongno 
ka, à sǝni àkǝ̀ tarǝia, banggulea ka à ndanǝ yilǝmu, kat andǝ amani ama cilia 
wukina ka. 

7Nyare pusǝrǝi aban Jemis, nǝ nzǝmo ka, yi pusǝrǝi aban amǝ'mishan yia kat. 

8A masǝlǝate ka, mim mǝnana kǝla pwari ɓǝlam karǝ raka sǝ a ɓǝlam ngga, yi 
pusǝrǝi abanam gbal. 

9Mim ngga, mǝ nda rítǎu aɓalǝ amǝ'mishan. Ɓafo ka, ǝn kārǝa ɓǝa ɓallam aɓalǝ 
amǝ'mishan ɗang, ace kǝ pàtanni mǝnana ǝn pe ikǝlisiya mala Ɓakuli ka. 

10Ɓǝ̀ mana gir nì mǝ nda ado ka, nda acemǝnana ɓwamuru mala Ɓakuli nǝ̀ cem 
sǝ ǝn duk gir nì, sǝ mǝnia yì ɓwamuru à lǝmndǝam ngga yi duk ɓà ɗang. Yale ǝn 
pak turo ǝn kuti koyan ata amǝ'mishan ngga, sǝ mǝnia ka sǝlǝpe mem na ɗang, 
ko bǝti, ɓwamuru mala Ɓakuli mana nda atam ngga, nǝ̀ pak mani kat. 

11Sǝ ace mani ka, ko mǝ nda ǝn hamba wun nǝ cau, ko yia na à hamba wunì ka, 
kǝcau mǝ'mwashati mǝnana wu earna nǝi ka nda. 

Loapi ɓembe mala alú 
12Cau mǝnana sǝm hamnggiyi nǝi ka nda mǝnana ama, Kǝrǝsti ka à loasǝi a 
ɓembe nǝ yilǝmu, sǝ palang ado sǝ aɓea aɓwana aɓalǝ wun kǝ na ama lo mala 
alú a ɓembe pa kàm ɗang? 

13Sǝ ɓǝ̀ alú pa nǝ̀ loapi ɓembe raka, nggearǝ Kǝrǝsti gbal ka, à loasǝi a ɓembe 
ɗang. 

14Sǝ ɓǝà loasǝ ma Kǝrǝsti a ɓembe raka, hamnǝ cau ma'sǝm dumǝna mǝɓane, 
sǝ nggearǝ paɓamuru ma'wun ngga, gir mǝɓane na. 

15Ɓǝ̀ mǝsǝcau na ama alú kǝ loapi ɓembe nǝ yilǝmu raka, lǝmndǝ ama, sǝm kat 
amǝ'mishan ngga, sǝm nda aban na nyir amur Ɓakuli, yi mǝnana sǝm bangŋa 
ama Ɓakuli loasǝ Kǝrǝsti a ɓembe, sǝ aɓa mǝsǝcau ka loasǝi raka. 

16Sǝ ɓǝ̀ loapi ɓembe mala alú pa kàm raka, lǝmndǝ ama Kǝrǝsti ka à loasǝi a 
ɓembe ɗang. 

17Sǝ ɓǝ̀ Kǝrǝsti ka à loasǝi ɓembe nǝ yilǝmu raka, paɓamuru ma'wun ngga 
dumǝna gir mǝɓane, sǝ wu nda àkǝ̀ banì aɓalǝ acauɓikea ma'wun. 

18Nyar ɗǝm ngga, nǝ̀ lǝmndǝ ama aɓwana mǝnana à wú aɓa paɓamuru malea 
aban Kǝrǝsti ka, à uena malea ɓa! 

19Ɓǝ̀ tsǝkɓalǝu ma'sǝm arǝ Kǝrǝsti ka nda àkǝ̀ ce doɓanza mǝnia nǝmurǝì ka, 
sǝm nda ka aɓwana mǝnana caukwanban ma'sǝm kuti mala koyan ngga a ɓanza 
kat. 

20Sǝ ɓafo ka, nda mǝnana ama, à loasǝna Kǝrǝsti a ɓembe nǝ yilǝmu. Lǝmndǝ 
ama yì nda mǝdǝmbǝa loapi ɓembe aɓalǝ aɓwana mǝnana à nongŋǝna ntulo 
mala lú, à nǝ̀ loasǝia nǝ yilǝmu ka. 

21Kǝ ndo ka, kǝla mǝnana lú yiu nǝ ban ɓwa ka, loapi ɓembe ka, tinate gbal ado 
nǝ ban ɓeɓwa. 

22Kǝla mǝnana koyana ka kǝ wú acemǝnana sǝm kat ka, sǝm nda ka mala 
Adamu ka, anggo gbal ɓwa mǝnana mala Kǝrǝsti na ka, nǝ̀ kum bǝsa yilǝmu. 

23Sǝ mǝnia yì loapi ɓembe nǝ yilǝmu ka, nzongŋi nakam, ko yan ngga ndanǝ 
banì male aɓa tsaɗi atarǝu: Kǝrǝsti nda mǝnana a dǝmbǝa à tita loasǝe ka; sǝ a 
pwari nyare yiu male ka, nǝ̀ loasǝ aɓwana mǝnana amale na ka. 

24Anzǝm mǝno ka, sǝ masǝlǝate nǝ̀ yiu; anggo ka, Kǝrǝsti nyesǝna domurǝm 
pani Ɓakuli Tarrû, anzǝm mǝnana kiɗikina koya yalmuru, andǝ koya 
garamurǝm, andǝ koya rǝcandǝa ka. 

25Acemǝnana dumǝna púp, Kǝrǝsti nǝ̀ duk murǝm, she ɓǝ̀ Ɓakuli nyesǝna 
aɓimǝbura kat a ɓakusǝi ka. 

26Ɓimǝbura mǝnana à nǝ̀ masǝlǝta limurǝm amuri ka nda lú. 

27Acemǝnana Malǝmce bangŋa ama, “Ɓakuli tsǝk girbunda kat a ɓakusǝ 
Kǝrǝsti.” Sǝ bangŋe mǝno ama, “Girbunda kat” ka, oasǝ Ɓakuli a ɓalǝi ɗang 
acemǝnana Ɓakuli nǝ nggearǝì na nyesǝkiyi girbunda kat aɓata Kǝrǝsti ka. 

28Sǝ ɓǝa nyesǝna agir kat aɓata domurǝm mala Kǝrǝsti ka, pǝlǝa yì nǝ nggearǝì, 
yì Muna mala Ɓakuli ka, nǝ̀ nyesǝ ɓamuri aɓata Ɓakuli. Acemǝnana Ɓakuli 
mana pe Muni gara amur girbunda kat ka, nǝ̀ duk murǝm amur girbunda kat sǝ 
a koya ban kat. 

29Sǝ ɓǝ̀ alú pa nǝ̀ lo nǝ yilǝmu raka, mana nda ɓa pakki aɓwana batisǝma akuni 
aɓwana mǝnana à wuna ka? Mana tsǝa sǝ à nǝ̀ pè, yi mǝnana ɓǝ̀ tsǝkɓalǝu pà 
kàm ama a ɓe kǝ pwari ka alú nǝ̀ loapi ɓembe nǝ yilǝmu raka? 

30Sǝ nggearǝ sǝm ngga, mana gir nì na tsǝa sǝ sǝm nggǝ oasǝ ɓamur rǝ sǝm aɓa 
ká-mǝɓane koya pwari? 

31Ən nggǝ na wun ɓafo, wun amǝ'eamrǝarǝu, koya pwari ka mǝ nda aɓa ká lú! 
Mǝnia ka makgir pa a rǝì ɗang kǝla mǝnana nggori mem nǝ gir mǝnana Kǝrǝsti 
Yesu Mǝtala sǝm pe aɓalǝ wun pak ka. 

32Ɓǝ̀ munǝo mem arǝ aɓwana mǝno a Afisu, mǝnana à soem kǝla anyam-
ɓabondo ka, nda ace alta gir ɓanza ka, mana gir nì na mǝ nǝ kumo a ɓalǝi, yi 
mǝnana ɓǝ̀ loapi ɓembe nǝ yilǝmu pà kàm raka? Sǝ ɓǝ̀ loapi ɓembe pà kàm raka: 
“Ɓǝ̀ sǝm fani arǝ likiali, andǝ nukiagir, acemǝnana li ka sǝm nǝ̀ wu.” 

33Wu kǝa eare ɓǝà swarki wun ɗang: “Gya a tarǝu andǝ amǝ'ɓealɓikea ka, kǝ 
kiɗiki ɓealǝu mǝɓoarne.” 

34Wu nyare aɓa ɗenyicau ma'wun, sǝ wu bwaki bu wun arǝ cauɓikea. Aɓea 
ɓwana ata wun, à surǝ Ɓakuli ɗang. Ən bang mǝnia ka ace ɓǝ̀ wu kum kǝsǝkya. 

Nggūrǝu mǝnana à nǝ̀ loapi ɓembe nǝi ka 
35Sǝ ɓeɓwa nǝ̀ ɗiban ama, “Lang ngga sǝ à nǝ̀ loasǝ alú le? Ya ulang nggūrǝu na 
à nǝ̀ long nǝi?” 

36A nda ɓanggi ka! Mǝsǝɓeale mǝnana à oasǝi a nzali ka, pà nǝ̀ pur nǝ yilǝmu 
ɗang, she ɓǝ̀ rǝmǝna peatu ka. 

37Gir mǝnana à oasǝi a nzali ka mǝsǝɓeale na; nǝ̀ do ama mǝsǝɓeal yare na, ko 
mǝsǝɓeal ɓe girpwala na; girpwala na andǝa kǝringyi à oasǝ a nzali ka ɗang. 

38Ɓakuli na nǝ̀ pè mǝno yì mǝsǝɓeale ka ngguni mǝnana earce ɓǝ̀ gul nǝi ka; 
koya mǝsǝɓeale ka, Ɓakuli tsǝki wi ngguni male. 

39Anggo gbal, anggūrǝu ka à nda ɗàngɗáng. Nggurǝ ɓwapǝndǝa na ɗàng, nggurǝ 
agirkusǝu na ɗàng, mala anyal na ɗàng, sǝ mala anji na ɗàng. 

40Anggūrǝu na kam mala kuli na, sǝ a mala nzali nakam. Ɓoarɓwa mala 
anggūrǝu mǝnana nǝ kuli ka, nda ɗàng andǝ ɓoarɓwa mala anggūrǝu mǝnana 
a ɓanza ka. 

41Pwari ka ndanǝ male yì ɓoarɓwa ɗàng, sǝ zongŋo na nǝ male ɗàng. Sǝ anlero 
gbal ka, à ndanǝ malea. Aɓalǝ anlero ka, ko mǝyani ka ndanǝ male yì ɓoarɓwa 
ɗàng. 

42Anggo sǝ loapi ɓembe mala alú nǝ yilǝmu nǝ̀ pa. Nggūrǝu mǝnana à lumsǝi 
ka, mǝnana nǝ̀ kiɗiki ka nda; nggūrǝu mǝnana à loasǝi nǝ yilǝmu ka, mǝnana pà 
nǝ̀ kiɗiki raka nda. 

43À nǝ̀ lumsǝì a tūli ka, nda yaklak sǝ ɓoar sǝna ɗang; ɓǝ̀ à nǝ̀ loasǝi ka, nǝ̀ pa 
aɓa rǝcandǝa andǝ ɓoarɓwa. 

44À nǝ̀ oasǝi a nzali ka, nggūrǝu mǝnana à nǝ̀ je ka nda; à nǝ̀ ngga loasǝi ka, 
nggūrǝu mala ɓabangŋo na. Nggūrǝu mǝnana à nǝ̀ je ka ndakam, sǝ nggūrǝu 
mala bangŋo nakam gbal. 

45Malǝmce ka bangŋa ama, “Ɓwa mǝdǝmbe yì Adamu ka, yi pǝlǝ ɓwa 
mǝyilǝmuì.” Sǝ Adamu mǝ'nzǝmoe, yì Kǝrǝsti ka, Bangŋo na, mǝnana kǝ pa 
yilǝmu ka. 

46Gir mǝnana akiyi dǝmbǝa yiu ka, nda nggūrǝu mǝnana à nǝ̀ je ka, a nzǝmi ka, 
sǝ nggūrǝu mǝnana a ɓabangŋo ka kǝ kpate. 

47Adamu, ɓwa mǝdǝmbe ka, pur nǝ nzali, à pe nǝ dǝɓang; Kǝrǝsti, yì ɓaria Ɓwa 
ka, sulǝ nǝ kuli. 

48Aɓwana mǝnana à nda ka mala ɓanza ka, à nda kǝla ɓwa mǝnana pur a nzali 
ka; sǝ aɓwana mǝnana a mala kuli na ka, à nda kǝla Ɓwa mǝnana pur nǝ kuli ka. 

49Kǝla mǝnana ado sǝm nda kǝla ɓwa mǝnana pur a nzali ka, ɓe pwari na kǝ yiu 
ka, sǝm nǝ̀ ngga pa kǝla Ɓwa mǝnana pur nǝ kuli ka. 

50Wun amǝ'eamrǝarǝu, cau mǝnana ǝn nakiyi ka ɓālǝi nda mǝnana ama, 
nggūrǝu mǝnia mala nyama andǝ nkila ka, à pà nǝ̀ kutio a Domurǝm mala 
Ɓakuli ɗang. Anggo gbal, gir mǝnana nǝ̀ wu ka, pà nǝ̀ liɓala mala gir mǝnana pà 
nǝ̀ wu raka ɗang. 

51Wu kwaki kir wun mǝ ara wun ɓe cau ɓa-sǝmbǝrǝa: sǝm kat sǝ sǝm nǝ̀ wu 
ɗang, sǝa ma sǝm kat sǝ à nǝ̀ nggaɗi sǝm. 

52Nǝ̀ yia pa aɓa yasǝlǝban, a kaurǝa kǝla kuɓimǝsǝu, yi mǝnana à nǝ̀ twang 
masǝlǝata njawe ka. Ɓǝ̀ masǝlǝata njawe man ɓuana ka, aɓwana mǝnana à 
wuna ka, à nǝ̀ loapi ɓembe, à pà nǝ̀ wu ɗǝm ɗang. Sǝ sǝm mǝnana ado nǝ yilǝmu, 
sǝnǝia kat ka, à nǝ̀ nggaɗi sǝm. 

53Acemǝnana nggurǝ sǝm mǝnia kǝ rǝm ngga, à nǝ̀ nggaɗi nǝ mǝnana pà nǝ̀ rǝm 
raka, sǝ nggūrǝu mǝnana nǝ̀ wu ka, à nǝ̀ nggaɗi nǝ mǝnana pà nǝ̀ wu raka. 

54Sǝ ɓǝ̀ nggūrǝu mǝnana nǝ̀ rǝm ngga, à nggaɗini nǝ mǝnana pà nǝ̀ rǝm raka, sǝ 
mǝnana nǝ̀ wu ka à nggaɗini nǝ mǝnana pà nǝ̀ wu raka, sǝ mǝnia yì cau à gilǝì 
aɓa Malǝmce ka, nǝ̀ yia lumsǝo ama: “Lú ka à parni aɓata limurǝm!” 

55“We lú, limurǝm mo ka nda ke? We lú, barya mo ka nda ke?” 

56Barya mala lú ka nda cauɓikea, sǝ Nggurcau nda mǝnana kǝ pe cauɓikea 
rǝcandǝa ka. 

57Sǝa ma sǝm pakki Ɓakuli yàwá mǝnana pākiyia sǝm limurǝm amur cauɓikea 
andǝ lú nǝ ban Mǝtala sǝm Yesu Kǝrǝsti ka! 

58Ace mani ka, wun amǝ'eambǝam, wu cam kàngkàng. Ɓǝ̀ kǝgir ɓǝ̀ kǝa gǝshi 
wun ɗang. Wu pita turo mala Mǝtalabangŋo koya pwari ka, acemǝnana wu 
sǝlǝna ama ɓe kǝ turo pà kàm wu nǝ̀ pe ace Mǝtalabangŋo, sǝ ture na ɓà ka 
ɗang. 

1 Amǝ Korinti 16 

Ramnggi ɓoro ace aɓwana mala Ɓakuli 

1Amur cau mala ramnggi ɓoro ace bwali aɓwana mala Ɓakuli mǝnana a 
Urǝshalima ka: Wu pa kǝla mǝnana ǝn kania a'ikǝlisiya mǝnana a Galati ka. 

2A tita pwari mala koya nre-limo ka, koyan ata wun ngga, ɓǝ̀ san nkanggari 
boalo mǝnana kumo sǝ kārǝa arǝ kume male ka ɓǝ̀ ci. Wu kǝa kúndǝo ama she 
mǝ yina ka sǝ wu nǝ̀ yia ramnggi a kun-bu wun ɗang. 

3Ɓǝ̀ ǝn yina ka, mǝ nǝ yia gilǝ acautera amur aɓwana mǝnana wu earnǝia ama 
ɓǝa kyan nǝ ɓoro ma'wun a Urǝshalima ka. 

4Sǝ ɓǝ̀ yi dumǝna ama ɓoaro male ka mǝ kyan ngga, sǝm nǝ̀ ongsǝ sǝnǝia. 

Kànì mǝnana a ɓabum Bulǝs ace gya male ka 
5Mǝ nǝ ká a makka wun kun, anzǝm mǝnana ɓǝn karna aɓa nzali Masǝdoniya 
ka. Acemǝnana kànì mem ngga, nda mǝnana ama mǝ nǝ pǝlǝa aɓa Masǝdoniya. 

6Earka mǝ nǝ duk zuku aban wun, ko yakǝla mǝ nǝ mal mbulo kat aban wun, 
anzǝm man ngga sǝ wu nǝ̀ pusǝkwar-muram aban lidǝmbǝa nǝ gya mem. 

7Eare mem ngga, nǝma pa mǝ nǝ sǝn wun a murkuli ɗang, nǝma ɓǝ̀ banem 
sauwa aban wun, ɓǝ̀ Mǝtalabangŋo ear ka. 

8Sǝ ado ka, mǝ nǝ ngga duk zuku a Afisu she ɓǝ̀ Lamsan Pentikos karǝna ka. 

9Anjar mala pakki aturo na pas kani, sǝa ma aɓibura gbal ka, à cambam 
kingging. 

10Ɓǝ̀ Timoti yina ka, wu é nǝ banɓoarnado. Yì ka, turo mala Mǝtalabangŋo na 
pakkiyi, kǝla mǝnana ǝn pakkiyi ka. 

11Wu kǝa eare ɓǝ̀ kǝɓwa nyesǝi ɓà ɗang. Ɓǝ̀ nǝ̀ nyare aban yiu abanam ngga, 
wu pusǝbǝri pepe. Mǝ nda aban kundǝmuri andǝ amǝ'eamrǝarǝu. 

12Mala mǝ'eam sǝm kǝla Apolo ka, ǝn camarǝ ne wi nǝma yì andǝ aɓea 
amǝ'eamrǝarǝu ka, ɓǝa kya ban wun. Sǝ ado ka, kǝ ear ama nǝ̀ ká ɗang. Nǝ̀ ká 
nǝ nzǝmo ɓǝ̀ kumǝna dǝmbǝu ka. 

13Wu tsǝk kir wun. Wu tamsǝkusǝ wun kàngkàng aɓa paɓamuru. Wu pak 
aburana. Wu dum nǝ rǝcandǝa. 

14Ko man wu nǝ̀ pak ka wu pe aɓa earcearǝu. 

15Wu sǝlǝna ama Sǝtifanas andǝ ɓala male ka, à nda ka amǝdǝmbǝa ak cau mala 
Ɓakuli a nzali Akaya, sǝ à pana ɓamuria arǝ turo ace aɓwana mala Ɓakuli. Ən 
nggǝ zǝmbǝa wun, wun amǝ'eambǝam, 

16wu okia aɓwana kǝla amǝnia, andǝ koya ɓwa na mǝnana kǝ pak turo, sǝ kǝ pa 
rǝcandǝa aɓa kpapi ata turo ka. 

17Banɓoaram nǝ yiu mala Sǝtifanas, sǝ Fotunatus, sǝ Akaikus. À yì lumsǝna kun 
turo mǝnana nongŋo acemǝnana wu pa kani raka. 

18Yia ka, à nongsǝam ɓabumam andǝ ɓabum wun gbal. Aɓwana mǝnana à kǝ 
pak turo mǝ'mǝsǝcau nì kǝla amǝnia ka, ɓalǝ wun ɓǝ̀ kǝa lorǝia ɗang. 

Masǝlǝata makkun mala Bulǝs 
19A'ikǝlisiya mǝnana a bu-nzali Asiya ka, à kǝ makka wun kun. Akila andǝ 
Pǝrisǝla, andǝ ikǝlisiya mǝnana kpapiyi a ɓala malea ka, à kǝ makka wun kun, 
nǝ earcearǝu mala Mǝtalabangŋo. 

20Amǝ'eamrǝarǝu mǝnana a kani kat ka, à kǝ makka wun kun. Wu makki arǝ 
wun kun kat nǝ earcearǝu mǝfele mala amǝkwaɗi. 

21Mim Bulǝs, mǝ nda ǝn gilǝa wun mǝnia yì makkun ngga nǝ buam. 

22Ɓǝ̀ kǝɓwa kǝ earce Mǝtalabangŋo raka, ɓǝ̀ suban sulǝo amur ɓwe! Marana 

tha - Mǝtala sǝm, yiu! 

23Ɓǝ̀ ɓwamuru mala Mǝtalabangŋo Yesu, do ata wun. 

24Ən nggǝ makka wun kun nǝ earcearǝu aɓa lullǝ Kǝrǝsti Yesu. Amin. 

2 Amǝ Korinti 

2 Amǝ Korinti 1 

Makkun pur nǝban Bulǝs 
1Mǝnia yì cautera ka, pur nǝ bu Bulǝs mǝnana nǝ eare mala Ɓakuli sǝ tàri, ama 
ɓǝ̀ duk mǝ'mishan mala Kǝrǝsti Yesu ka, andǝ mǝ'eam sǝm Timoti. Sǝm nda ban 
gilǝì ikǝlisiya mala Ɓakuli mǝnana a Korinti, andǝ aɓwana mala Ɓakuli kat 
mǝnana a nzali Akaya ka. 

2Ɓǝ̀ Tar sǝm Ɓakuli andǝ Mǝtalabangŋo Yesu Kǝrǝsti pa wun ɓwamuru andǝ 
dorǝpwala. 

Ɓakuli ka nda mǝ girikiban 
3Ɓwangsǝban ɓǝ̀ o aban Ɓakuli mǝnana nda Tar Yesu Kǝrǝsti Mǝtala sǝm ngga, 
mǝnana nda Tar sǝm mǝ'sǝn mǝsǝswatǝr nî, andǝ mǝ'pa girikiban kat ka. 

4Kǝ giriki sǝm aɓalǝ atanni ma'sǝm kat, ace mǝnana ɓǝ̀ sǝm giriki aɓea aɓwana, 
mǝnana à nda aɓa tanni ka, nǝ ulang girikiban mǝ'mwashati mǝnana Ɓakuli 
girikina sǝm nǝi ka. 

5Sǝ kǝla mǝnana sǝm nggǝ nu tanni kpǝm ata Kǝrǝsti ka, anggo gbal sǝ sǝm nǝ̀ 
kum girikiban kpǝm nǝ bu Kǝrǝsti. 

6Ko ɓǝ̀ sǝm kutio aɓalǝ atanni mala do mǝkwane ka, nda àkǝ̀ ce girikiban andǝ 
amsǝban ma'wun. Sǝ ɓǝ̀ sǝm kum girikiban ngga, nda ace mǝnana ɓe wu kum 
girikiban andǝ rǝcandǝa mala do nǝ munyi aɓa gandǝrǝu aɓalǝ atanni 
mǝ'mwashati mǝnana sǝm nggǝ nu ka. 

7Tsǝkɓalǝu ma'sǝm arǝ came ma'wun kàngkàng ngga kǝ dǝurǝ ɗang, 
acemǝnana sǝm sǝlǝna ama, kǝla mǝnana wu kǝ nu tanni ata sǝm ngga, anggo 
gbal sǝ wu nǝ̀ kum girikiban ata sǝm. 

8Wun amǝ'eamrǝarǝu, sǝm nggǝ earce ama, wu kǝa dum nǝ ɗwanyi sǝlǝe amur 
tanni mǝnana kum sǝm a nzali Asiya ka ɗang. Acemǝnana sǝm kutio aɓata 
parban mala tanni mǝgule mǝnana kuti rǝcandǝa ma'sǝm, yale kǝla pà sǝm nǝ̀ 
au ɗang. 

9Ɓafo ka, lú nda kǝgir mǝnana sǝm twali ama ueka sǝm ngga. Sǝa ma mǝno ka 
pa anggo ace mǝnana ɓǝ̀ sǝm ngga guli arǝ ɓamur rǝ sǝm ɗang, ɓǝ̀ sǝm guli arǝ 
Ɓakuli nǝmurǝì, mǝnana loasǝkiyi alú ka. 

10Amsǝna sǝm aɓalǝ amǝnia yì anggurlú ka, sǝ nǝ̀ amsǝ sǝm ɗǝm. Tsǝkɓalǝu 
ma'sǝm ngga, nda àkǝ̀ rǝì, sǝ yì ka, nǝ̀ lidǝmbǝa nǝ amsǝ sǝm. 

11Wu kǝ bwala sǝm nggam nǝ hiwi, ace mǝnana ɓǝa aɓwana pas pak yàwá a 
kunì sǝm ace ɓwamuru mǝnana sǝm kumo nǝ hiwi mala aɓwana pas ka. 

Bulǝs bǝl ɓa ce nggaɗi akánì male 

12Nggori ma'sǝm ngga, nda mǝnana ama, giu-ɓabum sǝm kǝ bangga sǝm ama 
aɓa mǝsǝcau ka sǝm dumǝna do ɓanza nǝ ɓabum ɓoarnsari. Sǝm dumǝna gbal 
nǝ ɓabum sǝm mwashat mǝnana kǝ pur nǝban Ɓakuli ka, nggeamurǝmi ka, 
mǝnana lǝmndǝa aɓa dotarǝu ma'sǝm sǝnǝa wun ngga. Sǝ mǝno ka sǝm pè aɓa 
kpata sǝlǝe mala ɓwapǝndǝa ɗang, nda nǝ ɓwamuru mala Ɓakuli. 

13Gir mǝnana sǝm gilǝa wun ngga nda kǝ mǝnana wu nǝ̀ gandǝ ɓallè, wu nǝ̀ 
bwalte ka. Sǝ tsǝkɓalǝu mem ngga nda mǝnana ceì nǝ̀ kpaka wun pepe. 

14Sǝ kǝla mǝnana ado ka wu surǝna sǝm bǝti ka, wu nǝ̀ ngga surǝ sǝm pepe, ace 
mǝnana a pwari yiu mala Mǝtala sǝm Yesu ka, wu nǝ̀ nggori nǝ sǝm, kǝla 
mǝnana sǝm nǝ̀ ngga nggori nǝ wun ngga. 

15Acemǝnana mǝ ndanǝ makɓalǝu arǝ mǝno kat ka sǝ ǝn yi kani a ɓabumam 
ama mǝ nǝ ká aban wun atadǝmbe, ace mǝnana ɓǝ̀ wu yi kum tsǝkbu kusǝ ɓari. 

16Kànì mem mǝno ka, nda mǝnana ama anjar aban ká a Masǝdoniya ka, mǝ nǝ 
kar aban wun. Sǝ ɓǝ̀ mǝ nǝ nyari Masǝdoniya ka, mǝ nǝ kar ɗǝm aban wun, ace 
mǝnana ɓǝ̀ wu pusǝkwar-bǝrem ace gya mem aban ká a nzali Yahudi. 

17Mǝno ka nda ɗenyicau mem. Sǝ lang ǝn kani mǝ nǝ pa anggo ka, ǝn do kǝla ǝn 
panǝ ɗenyicau re? Ko ǝn nggǝ twal akani mem kǝla pe mala amǝɓanza ace 
mǝnana mǝ nǝ na ama, “E, e” sǝ, “Awo, awo” a tarǝia ka le? 

18Kǝla mǝnana Ɓakuli nggaɗikiyi bumi arǝ cau male raka, cau mem aban wun 
ngga, “E” andǝ “Awo” na a tarǝia ɗang. 

19Acemǝnana Yesu Kǝrǝsti Muna mala Ɓakuli, mǝnana mim sǝnǝ Silas andǝ 
Timoti, sǝm hamnǝ cau male aban wun ngga, “E” na andǝ “Awo” a tarǝia ɗang. 
A ɓalǝi ka, “E” na, a koya pwari ka. 

20Acemǝnana apacau mala Ɓakuli kat ka à lumsǝna aɓa Kǝrǝsti nǝ eare ama “E.” 
Nda gir mǝnana tsǝa sǝ nǝ ban Yesu Kǝrǝsti sǝ sǝm nggǝ na ama, “Ɓǝ̀ do anggo” 
ace gusǝlǝ Ɓakuli ka. 

21Sǝ ado ka, Ɓakuli na tsǝk sǝm sǝnǝa wun, ɓǝ̀ sǝm kum kusǝu-came kàngkàng 
aɓa tārǝù ma'sǝm sǝnǝa Kǝrǝsti. Kǝ yì nda mǝnana tàr sǝm ngga. 

22Yi canba sǝm nyoulǝa male arǝ sǝm, mǝnana lǝmndǝ ama sǝm nda ka amale 
ka. Sǝ mǝno yì nyoulǝa ka nda Bangŋo male mǝnana tsǝka sǝmi a ɓabum sǝm, 
ɓǝ̀ lǝmndǝa aɓa mǝsǝcau ama nǝ nzǝmo ka, nǝ̀ yia pà sǝm agir kat mǝnana 
bangŋa ama nǝ̀ pà ka. 

23Ɓakuli nǝ nakunam ama mǝsǝcau na ǝn banggiyi ka. Gir mǝnana tsǝa sǝ ǝn 
nyare a Korinti raka, nda àkǝ̀ ce mǝnana ama mǝ ngga yiu mǝ kpaki arǝ wun 
raka. 

24Sǝm pa aban ɓariki ama sǝm nǝ̀ tsǝk wun ɓǝ̀ wu kpata gir mǝnana sǝm 
earkiyice amur paɓamuru ma'wun ngga ɗang; a kun mani ka sǝm ndarǝ pak 

turo sǝnǝa wun ace banɓoarnado ma'wun. Acemǝnana paɓamuru ma'wun na 
tsǝa sǝ wu cam kàngkàng ngga. 

2 Amǝ Korinti 2 

1Ace mǝno ka, ǝn twali a ɓabumam nǝma pà mǝ nǝ kiɗiki ɓabum wun ɗǝm nǝ 
kà mem aban wun ɗang. 

2Ɓǝ̀ ǝn kiɗiki ɓabum wun ngga, sǝ à yana ɗe à nǝ̀ pwasǝ bumam? Kǝ wun 
mǝnana ǝn kiɗiki ɓabum wun ngga, kǝ wu nda re? 

3Ən gilǝa wun mǝno yì cautera ka ace mǝnana, mǝ ngga yiu mǝ pak bumkiɗikea 
nǝ aɓwana mǝnana à nda à nǝ̀ pam bumpwasǝa ka ɗang. Mǝ ndanǝ mǝsǝkang-
kangŋa arǝ wun kat ama ɓǝ̀ ɓabumam pwasǝ ka, wun kat ka ɓabum wun nǝ̀ 
pwasǝ gbal. 

4Ən gilǝa wun mǝno yì cautera ka aɓa bumkiɗikea mǝgule andǝ bumpina nǝ 
mǝrǝm a mǝsǝam; sǝ mǝno ka pà ace kiɗiki ɓabum wun ɗang, nda ace lǝmndǝa 
wun earcearǝu mǝlime mǝnana mǝ ndanǝi ace wun ngga. 

Twalbani ace ɓwa mǝnana pak cauɓikea 
5Ɓǝ̀ kǝɓwa yinǝ bumkiɗikea ka, mǝ nda nǝ́muràm kiɗiki ɓabumam ngga ɗang, 
wu nda mǝnana kat kiɗiki ɓabum wun ngga. (Mǝno ka dumsǝkicau na ɗang). 

6Tanni mǝnana bangula wun pe wi ka, karǝna. 

7Sǝ adyan ngga, ɓoaro wu twali wi banì, sǝ wu giriki, ace mǝnana bumkiɗikea 
ɓǝ̀ kǝa kuti rǝcandǝa male gandǝa ɓǝ̀ ɓunggi ɓabumi ka ɗang. 

8Ən nggǝ zǝmbǝa wun, wu lǝmndǝì wi ɗǝm ama wu ndanǝ earcearǝu a rǝì. 

9Ən gilǝa wun ace karǝki wun, sǝ mǝ sǝlǝa ko wu ndanǝ okiru arǝ acau mem 
aɓa ko ya gir kat. 

10Ɓwa mǝnana wu twalǝni wi banì ka, mim gbal ka, ǝn twalǝni wi banì. Sǝ gir 
mǝnana kat ǝn twalǝna banì (ɓǝ̀ ɓe kǝgir nakam mǝnana ɓoaro ɓǝa twalbani 
ka) ǝn twalǝna banì nǝ rǝcandǝa mala Kǝrǝsti ace wun. 

11Ən pak mǝnia yì gir ka ace mǝnana Shetan ɓǝ̀ kǝa kum njar arǝ sǝm ɗang. 
Acemǝnana sǝm ngga, sǝm surǝna rǝ akutan male. 

Bumpina mala Bulǝs a Tǝros 
12Lang ǝn bingŋǝna Tǝros, ace kǝ hamnǝ Cau Amsǝban mala Kǝrǝsti ka, ǝn yi 
sǝni ka Mǝtalabangŋo angŋa dǝmbǝa mǝnǝna njar mala turo akano. 

13Sǝ ko bumam nong ɗang, acemǝnana ǝn kum mǝ'eam sǝm Titus akano ɗang, 
nda sǝ ǝn tsǝk aɓwana mǝno ka a ndà sǝ ǝn kuti aban ká a Masǝdoniya. 

14Sǝa ma ɓǝa pakki Ɓakuli yàwá! Acemǝnana ko aya pwari, aɓa dotarǝu ma'sǝm 
sǝnǝa Kǝrǝsti ka, kǝ ging nǝ sǝm aɓa limurǝm. Kǝ pakturo nǝ sǝm ace mesǝ 

mǝsǝcau mǝnana nǝ̀ tsǝk aɓwana ɓǝa surǝ Kǝrǝsti a koya ban, kǝla rǝm muru-
mǝrǝmɓoarne. 

15Sǝm ngga sǝm nda kǝla muru-mǝrǝmɓoarne mǝnana Kǝrǝsti kǝ pana ɓoro 
nǝi aban Ɓakuli, sǝ rǝmbi kǝ mǝsǝe aɓalǝ aɓwana mǝnana à kǝ kum auwa, sǝ 
aɓalǝ aɓwana mǝnana à nda aɓa ká kiɗikea ka. 

16Aban aɓwana mǝnana à nda aɓa ká kiɗikea ka, rǝm muru mǝnia ka mǝɓike 
na, mǝnana nǝ̀ ká nǝia a lú murmwana ka; sǝ aban aɓwana mǝnana à kǝ kum 
auwa ka, rǝm muru mǝnia ka mala pa yilǝmu na. Sǝ yana ɓwe kārǝa nǝ̀ pak 
mǝnia yì turo ka? 

17Sǝm pa kǝla acilia aɓwana, mǝnana à twal cau mala Ɓakuli gir nggaliki na ka 
ɗang. Sǝm, aɓa tárǝu ma'sǝm sǝnǝa Kǝrǝsti ka, sǝm nggǝ hamnǝ cau nǝ ɓabum 
sǝm mwashat a ɓadǝm Ɓakuli, kǝla aɓwana mǝnana Ɓakuli nǝ̀ turia ka. 

2 Amǝ Korinti 3 

Amǝturo mala Bǝsa Kurcau mala Ɓakuli 
1Sǝm nda ban tita ɓwangsǝ ɓamur rǝ sǝm ɗǝm le? Ko dumǝna ama sǝm ngga ɓǝ̀ 
sǝm pang nǝ acautera mǝnana à nǝ̀ lǝmndǝ ayana nda sǝm aban wun, ko ɓǝ̀ sǝm 
alte ɓǝ̀ wu gilǝ amǝnana à nǝ̀ ne acilia aɓwana cau amur sǝm, kǝla mǝnana a 
ɓea ɓwana pakkiyi ka le? 

2Wun nǝ ɓamur rǝ wun ngga wu nda ka cautera ma'sǝm mala lǝmndǝ ayana 
nda sǝm, mǝnana à gilǝì a ɓabum sǝm, mǝnana koyana le ka, nǝ̀ gandǝ ɓallè, sǝ 
nǝ̀ surǝ aturo ma'sǝm mǝɓoarne aɓalǝ wun. 

3Nda a banfana ama, wu nda ka cautera mǝnana Kǝrǝsti nǝ nggearǝì nǝ̀ gilǝì ka. 
Sǝ yì cautera ka nda gir mǝnana pur aɓa turo-mishan ma'sǝm ngga. À gilǝì nǝ 
biro ɗang, nda nǝ Bangŋo mala Ɓakuli mǝyilǝmuì sǝ à gilǝì. Pà amur 
akpamgbang tali sǝ à gilǝì ɗang, nda a ɓabum ɓwapǝndǝa. 

4Sǝm bang mǝnia ka, acemǝnana sǝm ndanǝ mǝsǝkang-kangŋa a ɓadǝm Ɓakuli 
nǝ ban Kǝrǝsti. 

5Sǝm pa aban bang ama sǝm karǝna a mala pak mǝnia yì turo aɓa rǝcandǝa 
ma'sǝm ɗang. Kārǝa ma'sǝm ngga, pur nǝban Ɓakuli. 

6Yì na nyesǝ sǝm, sǝm duk amǝturo-mishan mala bǝsa kurcau ka. Mǝnia ka, 
kurcau mala Nggurcau mala Musa mǝnana à gilǝì nǝ gilǝe ka na ɗang, mala 
Bangŋo mala Ɓakuli na. Kpata kurcau mǝ'e, mǝnana à gilǝì nǝ gilǝe ka, kǝ 
kánǝban a lú, sǝ mala bǝsa kurcau, mǝnana kpate nda kpata gi Bangŋo ka, nǝ̀ 
kánǝban a kum yilǝmu. 

Gulo mala kurcau mǝbǝshe 
7Kurcau mǝ'e mana anggurcau male ka Ɓakuli gilǝia a nzǝm kpamgbang tali sǝ 
pe Musa ka, yiu nǝ pàcau mala lú, kat andǝ amani ka yiu a tarǝia andǝ tá mala 

ɓoarɓwa mala Ɓakuli. Lang Musa nǝ̀ yinǝi aban aɓwana ka, ɓoarɓwa male tsǝa 
ɓamǝsǝ Musa kǝ tá karara, amǝ Isǝrayila gandǝ came à nǝ̀ sǝn ɓamǝsǝi ɗang, 
ace ɓiki tá male. Nǝ nzǝmo ka mǝno yì tá ka twal amsǝa yi ndǝrmia. 

8Ɓǝ̀ kurcau mǝ'e kum ɓoarɓwa anggo ka, lang sǝ ɓoarɓwa mǝnana à nǝ̀ kumo 
aɓata kurcau mǝbǝshe ka nǝ̀ pa, ado mǝnana Bangŋo Mǝfele kǝ pa yilǝmu ka? 

9Ɓǝ̀ kurcau mǝ'e, mǝnana kǝ kasǝ ɓashi-lú amur ɓwa, ndanǝ ɓoarɓwa anggo ka, 
ɓoarɓwa mala kurcau mǝbǝshe, mǝnana kǝ pa yilǝmu ka, pà nǝ̀ kuti mǝno kpǝm 
nǝ gulo re? 

10Mǝsǝcau, ɓoarɓwa mala kurcau mǝ'e mǝnana ndakam ɗiɗyal ka, adyan ngga 
ɓoarɓwa na ɗang ko bǝti, ɓǝa kārǝí arǝ ɓoarɓwa mala bǝsa kurcau, mǝnana 
karmuri nǝ gulo ka. 

11Sǝ ɓǝ̀ kurcau mǝ'e mǝnana te malǝna ka, yiu nǝ ɓoarɓwa ka, mala kurcau 
mǝbǝshe mǝnana te pà nǝ̀ mal raka, ɓoarɓwa male nǝ̀ kutibanì kǝrkǝr. 

12Sǝ acemǝnana kurcau mǝbǝshe kǝ pa sǝm ulang mǝno yì tsǝkɓalǝu ka, sǝm 
ndanǝ mǝsǝkang-kangŋa. 

13Pà sǝm nǝ̀ kumsǝ lagir a ɓamǝsǝ sǝm kǝla mana Musa pak ka ɗang. Musa gìr 
ɓamǝsǝi nǝ lagir ace mǝnana amǝ Isǝrayila ɓǝa kǝa sǝn málá mala ta mala 
ɓoarɓwa mǝnana a ɓamǝsǝi ka ɗang, kat andǝ amani ama ɓoarɓwe na arǝ mal 
ka. 

14Sǝ amǝ Isǝrayila ka ɓabumia girkina, ba yalung ko aya pwari sǝ à ndarǝ ɓal 
amalǝmce mala kurcau mǝ'e ka, mǝno yì lagir ka nda kam piu a ɓamǝsǝia. Yì 
lagir ka, à kǝ gandǝ pusǝe ɗang, she ɓǝ̀ ɓwa pànà ɓamuri aban Kǝrǝsti ka. 

15E, ko yalung sǝ ɓǝa ɓal Nggurcau mala Musa ka, mǝno yì lagir ka, girǝna 
ɓabumia, à pà nǝ̀ bwalte ɗang. 

16Sǝ ɓǝ̀ nda a ya pwari sǝ ɓwa pǝlǝ rǝì aban Mǝtalabangŋo ka, mǝno yì lagir ka 
à pusǝni! 

17Mǝtalabangŋo andǝ Bangŋo ka à nda mwashat, sǝ ban mǝnana Bangŋo mala 
Mǝtalabangŋo na kam ngga, panzǝban na kam. 

18Sǝm mǝnana kat sǝm panǝ lagir a ɓamǝsǝ sǝm raka, sǝ sǝm ndarǝ lǝmndǝ ta 
mala ɓoarɓwa mala Ɓakuli ka, à nda rǝ nggaɗi sǝm ɓǝ̀ sǝm pa kǝla yì, nǝ 
ɓoarɓwa mǝnana kǝ ká nǝ ká a dǝmbǝa ka. Mǝnia yì ɓoarɓwa ka pur nǝban 
Mǝtalabangŋo mǝnana nda Bangŋo ka. 

2 Amǝ Korinti 4 

Agir-ɓoarna mala Ɓakuli aɓalǝ ankwaring dǝɓang 

1Sǝ acemǝnana Ɓakuli, aɓa sǝn mǝsǝswatǝr male sǝ pà sǝm mǝnia yì turo 
mishan ngga, ɓabum sǝm pà nǝ̀ ɓunggi ɗang. 

2Sǝm nyingŋǝna bu sǝm arǝ agir kǝsǝkya mǝnana à kǝ pea aɓa sǝmbǝrǝa ka, sǝ 
sǝm ginǝce ɓealǝu mala swarkiban. Pà sǝm nǝ̀ na cau mala Ɓakuli nǝ nyir ɗang. 
Sǝm nǝ̀ dukdo mǝsǝcau aɓa tǎlaban a ɓadǝm Ɓakuli, sǝ sǝm nǝ̀ ɓariki aban 
lǝmndǝ ɓamur rǝ sǝm a njar mǝɓoarne aban aɓwana kat mǝnana à kǝ gandǝ 
gakita mǝɓoarne andǝ mǝɓane aɓa ɗenyicau malea ka. 

3Sǝ ɓǝ̀ Cau Amsǝban mǝnana sǝm nggǝ hamnǝi ka, sǝmbǝrǝa anzǝm lagir ka, 
sǝmbǝrǝi aɓwana mǝnana à kǝ ká kiɗiki ka. 

4Shetan, mǝnana ginggiyi nǝ nza man ngga songŋǝna pǝndǝa aɓa ɗenyicau mala 
amǝ ɗwanyi earnǝ Cau Amsǝban, ace mǝnana ɓǝa kǝa kum sǝn tǎlaban mala 
Cau Amsǝban amur ɓoarɓwa mala Kǝrǝsti, mana ndà purban mala Ɓakuli ka, 
ɗang. 

5Yì Yesu Kǝrǝsti Mǝtalabangŋo ka, nda mana sǝm nggǝ hamnǝi ka, ɓamur rǝ 
sǝm na sǝm nggǝ hamnǝi ka ɗang. Sǝm ngga, sǝm nda ka amǝturo ma'wun à kǝ 
ce Yesu. 

6Ɓakuli mǝnana na ama, “Ɓǝ̀ tǎlaban ta aɓa pǝndǝa” ka, tana a ɓabum sǝm ace 
pà sǝm tǎlaban mala surǝ ɓoarɓwa mala Ɓakuli mǝnana à nǝ̀ sǝni a ɓamǝsǝ 
Yesu Kǝrǝsti ka. 

7Mǝnia yì turo mishan Ɓakuli pa sǝm ngga nda kǝla gǝna mǝɓoarne mana à nǝ̀ 
tsǝkce pépè ka. Sǝ nggearǝ sǝm mǝnana à pa sǝm mǝnia yì gǝna ka, sǝm nda 
kǝla ankwaring dǝɓang, ace lǝmndǝa sǝm ama rǝcandǝa mǝgule mana karmur 
ban kat ka, pur nǝban sǝm ɗang, pur nǝban Ɓakuli. 

8À tsǝk sǝm aɓa do mǝkwane a koya bui ka, sǝ mǝno ka ɓunggi sǝm ɗang. À 
zurǝì ɓabum sǝm, sǝ sǝm pǝlǝki nǝ ɓalǝ sǝm ɗang. 

9À pà sǝm tanni, sǝ Ɓakuli ka nying sǝm ɗang; à ram sǝm a nzali, sǝ sǝm par bu 
sǝm, sǝm lo. 

10Sǝm dukdo mala aɓwana mǝnana à wuna aɓa nggūrǝu sǝm sǝnǝa Yesu ko aya 
pwari ka, ace mǝnana do male nǝ yilǝmu gbal ka à nǝ̀ sǝni aɓa nggurǝ sǝm. 

11Aɓa do ma'sǝm kat ka, sǝm do aɓa ká-mǝɓane mala lú ko aya pwari ata cau 
mala Yesu, ace mǝnana do male ɓǝ̀ lǝmndǝa aɓa nggurǝ sǝm mǝnana dupi lu ka. 

12Mǝnia ka lǝmndǝ ama sǝm amǝ'mishan ngga, sǝm nda aɓa wara sǝnǝa lú, sǝa 
ma mǝno ka ndarǝ yinǝ wun aɓa kum yilǝmu. 

13Malǝmce bang ama, “Ən earǝna nǝi, ace mani ka ǝn na cau.” Nǝ mǝno yì 
bangŋo mala paɓamuru ka, sǝm gbal ka sǝm earnǝi, nda sǝm na cau ka. 

14Sǝm pa anggo acemǝnana sǝm sǝlǝna ama Ɓakuli, mǝnana loasǝ 
Mǝtalabangŋo Yesu ka, nǝ̀ loasǝ sǝm gbal sǝnǝa Yesu, sǝ nǝ̀ ká nǝ sǝm, sǝnǝa 
wun a ɓadǝmbǝi. 

15Mǝno kat ka, nda à kǝ ce ɓoaro ma'wun, ace mǝnana ɓwamuru mala Ɓakuli 
mǝnana nda aban lidǝmbǝa aban ká aban aɓwana pas ka, nǝ̀ yinǝ pak yàwá 
mǝgule, sǝ nǝ̀ lidǝmbǝa nǝ̀ yinǝ gulo aban Ɓakuli. 

16Ace mani ka, ɓabum sǝm ɓunggi ɗang. Ko ɓǝ̀ do ama nggurǝ sǝm mǝnana à kǝ 
sǝni nǝ mǝsǝu, nda ban ká kìɗìkì ka, bangŋo ma'sǝm ngga kǝ duk bǝshe a koya 
pwari. 

17Amǝnia yì atanni ma'sǝm mǝkeke mana bania pà nǝ̀ sau raka, à nda ban gilǝki 
sǝm ace kum ɓoarɓwa mǝnana málá male pà kàm ɗang, sǝ gulo male ka kǝ ɓe 
pà kàm à nǝ̀ kani a rǝi ɗang. 

18Agir mǝnana à kǝ sǝnia nǝ mǝsǝu ka, à kǝ sau ɗang, sǝ agir mǝnana à kǝ sǝnia 
nǝ mǝsǝu raka, málá malea pà kàm ɗang. Nda gir mǝnana tsǝa sǝ sǝm nggǝ soa 
mǝsǝ sǝm arǝ agir mǝnana à kǝ gandǝ sǝnia raka. 

2 Amǝ Korinti 5 

Ban-do ma'sǝm mǝnana a kuli ka 
1Anggurǝ sǝm ngga à nda kǝla agumli mǝnana sǝm dukiyi aɓalǝia akani a ɓanza. 
Sǝa ma ɓǝ amǝnia yì agumli sanggina ka, sǝm sǝlǝna ama Ɓakuli nǝ̀ pe ko yan 
ata sǝm ngga ɓala a kuli, nggūrǝu mǝnana malkiyi raka, mǝnana Ɓakuli nǝ 
nggearǝì gilǝki ace sǝm, bu ɓwapǝndǝa nǝ̀ pè raka. 

2Aɓa mǝnia yì gumli ka, sǝm nggǝ ingge, rǝ sǝm kǝ ɓǝla ace kutia ɓala mǝnana 
a kuli ka, kǝla oasǝ bǝsa agir-nggurǝu. 

3Acemǝnana ɓǝ̀ sǝm oasǝni ka, pà sǝm nǝ̀ duk gbǝrangtang ɗang. 

4A do ma'sǝm aɓa mǝnia yì gumli a ɓanza ka, sǝm nggǝ ingge aɓata dǝmbǝrya 
mala atanni. Ingge ma'sǝm ngga pà acemǝnana sǝm nggǝ earce swár nggūrǝu 
mala ɓanza ka ɗang, nda acemǝnana sǝm nggǝ earce oasǝ nggūrǝu mala kuli, 
ace mǝnana nggurǝ sǝm mǝnana kǝ wu ka, à nǝ̀ nggaɗi nǝ mǝnana pà nǝ̀ wu 
raka. 

5Ɓakuli nǝ nggearǝì nda mǝnana gilǝki sǝm ace mǝnia yì nggaɗi ka, sǝ pà sǝm 
Bangŋo Mǝfele male acemǝnana ɓǝ̀ lǝmndǝ ama anggo sǝ nǝ̀ yia lumsǝo. 

6Ace mani ka, sǝm ndanǝ mǝsǝkang-kangŋa ko aya pwari, kat andǝ amani ama 
sǝm sǝlǝna ama, ɓǝ̀ sǝm ndakani nǝ yilǝmu aɓa nggūrǝu a ɓanza ka, sǝm pà la 
aban Mǝtalabangŋo ɗang. 

7Do ma'sǝm ngga, do guli arǝ Ɓakuli na, mala sǝngir nǝ mǝsǝu na ɗang. 

8E, sǝm ndanǝ mǝsǝkang-kangŋa, ɓǝ́ eare ma'sǝm ngga, ɓǝ̀ sǝm gapi tarǝ sǝm 
sǝnǝ mǝnia yì nggūrǝu mala ɓanza ka, ɓǝ̀ sǝm do aban Mǝtalabangŋo. 

9Sǝ ado ka, tsǝkdǝmbǝu ma'sǝm ngga, nda mǝnana ɓǝ̀ sǝm pwasǝ bumi, ko sǝm 
ndakani aɓa mǝnia yì nggūrǝu, ko sǝm purini ɓalǝi. 

10Acemǝnana sǝm kat ka, dumǝna púp sǝm nǝ̀ ngga came, sǝ do ma'sǝm nǝ̀ 
lǝmndǝ kwas, a ɓadǝm buno pak ɓashi mala Kǝrǝsti. Ko yan ata sǝm ngga nǝ̀ 
kum gir mana kārǝa arǝ gir mǝnana pè aɓa mǝnia yì nggūrǝu a ɓanza ka, ko 
mǝɓoarne ko mǝɓike. 

Sǝm ndaka amǝ'pwantu mala Ɓakuli 
11Sǝm ngga sǝm surǝna rǝ mana nda ɓanggi Mǝtalabangŋo, sǝ sǝm nggǝ ɓariki 
sǝm nǝ̀ nun ɗenyicau mala aɓwana abani. Ɓakuli ka surǝna rǝ sǝm pepe, sǝ 
tsǝkɓalǝu mem ngga nda mǝnana ama wun ngga wu surǝna rǝ sǝm gbal anggo 
aɓa ɗenyicau ma'wun. 

12Sǝm pà aban ɓariki ɗǝm ama sǝm nǝ̀ ɓwangsǝ ɓamur rǝ sǝm aban wun ɗang. 
Awo, sǝm nda ban pà wun tǝ́r gir mǝnana wu nǝ̀ jali nǝ sǝm nǝi ka, ace mǝnana 
ɓǝ̀ wu kum cau mǝnana wu nǝ̀ ne aɓwana mana à kǝ nggori nǝ puro mala ɓwa 
aɓa nggūrǝu sǝ à fali nǝ ɓealǝia raka. 

13Ɓǝ̀ lǝmndǝa kǝla dǝm sǝm kwar raka, nda àkǝ̀ ce gulo mala Ɓakuli. Sǝ ɓǝ̀ sǝm 
kwar nǝ kwaro ka, nda àkǝ̀ ce ɓoaro ma'wun. 

14Ɓǝ̀ nda a koya nkanggari ka, earcearǝu mala Kǝrǝsti kǝ yal sǝm. Acemǝnana 
sǝm pana eare ama, Kǝrǝsti wu ace ɓwapǝndǝa kat ka, sǝm pana eare gbal ama 
sǝm kat ka, sǝm nda te aɓa lú male. 

15Yi wu ace koyana le ka, ace mǝnana aɓwana mana à ak yilǝmu mǝbǝshe male 
ka, ɓǝa kǝa dupi ɓamuria ɗang, ɓǝa dupi Kǝrǝsti, mǝnana wu sǝ à loasǝi acea 
ka. 

16Ace mani ka, twal adyan aban ká dǝmbǝa ka, sǝm nggǝ sǝn ɓwapǝndǝa ɗǝm 
nǝ sǝne mala ɓanza aɓa nggurǝu ɗang. Kat andǝ amani ama ɗiɗyal ka, sǝm twal 
Kǝrǝsti aɓa sǝne mala nggūrǝu ka, adyan ngga, anggo sǝ sǝm twali ɗang. 

17Ace mani ka, ɓwa mǝnana kat dumǝna mala Kǝrǝsti ka, pǝlǝna bǝsa ɓwa. Do 
mǝ'e kutina, do mǝbǝshe tinate. 

18Mǝnia yì agir kat ka, ɓoro na nǝban Ɓakuli, mǝnana nyesǝ sǝm a dotarǝu 
andǝi nǝ bu Kǝrǝsti, sǝ pa sǝm turo bǝlban, mala nyesǝ aɓwana abani ka. 

19Ɓakuli ka nda aban bǝl ɓanza nǝ̀ nyesǝi abani nǝ bu Kǝrǝsti, bwal acauɓikea 
malea a ɓabumi ɗang. Sǝ yì ka, pana sǝm a bu sǝm yì cau bǝlban ace nyesǝ 
aɓwana abani. 

20Ace mani ka, sǝm nda ka mǝ'pwantu mala Kǝrǝsti; Ɓakuli na rǝ ɓuaki arǝ wun 
nǝ kun sǝm ama wu kwaki kir wun arǝ cau ma'sǝm. Sǝm nggǝ ɓuaki arǝ wun a 
kuni Kǝrǝsti ama, wu gilǝki nre wun wunǝa Ɓakuli. 

21Ɓakuli tsǝk Kǝrǝsti, mǝnana panǝ cauɓikea raka, pǝlǝ cauɓikea ace sǝm, ace 
mǝnana a ɓalǝi ka, sǝm nǝ̀ pǝlǝ amǝ'cauɓoarna aban Ɓakuli. 

2 Amǝ Korinti 6 

1Acemǝnana sǝm nda ɓituro sǝnǝa Ɓakuli ka, sǝm nggǝ zǝmbǝa wun, wu kǝa ak 
ɓwamuru mala Ɓakuli mǝnana pa wun ngga ɓa, wu pangŋǝna turo nǝi ɗang. 

2Ɓakuli ka, kǝ bangŋa ama: 

“Àkǝ̀ bu-pwari mala lǝmndǝ earmuru mem ngga, ǝn oeo. Lang pwari mala 
amsǝo yina ka, ǝn dupo gbasha.” Sǝni! Ado mǝno ka ndà pwari mǝnana Ɓakuli 
kǝ lǝmndǝ earmuru male ka; yalung ndà pwari amsǝban. 

Atanni mala Bulǝs 
3Sǝm ngga, sǝm nggǝ dukdo a njar mǝnana ɓǝ̀ sǝm ngga dupi kǝɓwa tǝ́r annda 
raka, ace mǝnana kǝɓwa ɓǝ̀ kǝa kum mǝɓane aɓa turo mishan ma'sǝm ɗang. 

4Akuni ka, aɓa koyagir sǝm pak ka sǝm nggǝ lǝmndǝa ama sǝm nda ka amǝturo-
mishan mǝ'mǝsǝcau nì mala Ɓakuli. Sǝm nggǝ pe nǝ shakminǝu kǝrkǝr aɓalǝ 
atanni, aɓa rǝpina, andǝ domǝkwane. 

5À walki sǝm, à ramta sǝm a ndàkurban, aɓwabunda lo arǝ sǝm aɓa bumlulla; 
sǝm pak turo aɓa aulǝa, sǝm dum nǝ gandǝrǝu aɓa ɗwanyi ntulo andǝ nzala. 

6Sǝm nggǝ lǝmndǝ ɓamur rǝ sǝm nǝ doɓoarnsari, andǝ sǝlǝe, andǝ munyi, andǝ 
pe mǝɓoarne, nǝ bu Bangŋo Mǝfele mǝnana aɓalǝ sǝm ngga, sǝ nǝ earcearǝu 
mǝɓafoe. 

7Sǝm nggǝ hamnǝ mǝsǝcau nǝ ɓabum kat, sǝ nǝ rǝcandǝa mala Ɓakuli aban 
pakturo aɓalǝ sǝm. Sǝm nggǝ pakturo nǝ ɓealɓoarna ma'sǝm kǝla agirbura a bu 
sǝm mǝli ace ká nǝ munǝo, sǝ a bu sǝm mǝnggare ace mgbali agirbura. 

8Sǝm nggǝ pakki Ɓakuli turo, ko aɓwana gusǝlǝ sǝm, ko à burice sǝm, ko à twal 
lullǝ sǝm, ko à ɓwangsǝ sǝm. Aɓwana twal sǝm kǝla amǝ swarkiban, sǝa ma 
sǝm nggǝ pak agir nǝ ɓabum sǝm mwashat. 

9Sǝm do kǝla à surǝ sǝm ɗang, sǝ à surǝna rǝ sǝm pepe. Sǝm do kǝla sǝm nda 
kun lú, sǝ sǝm ndanǝ yilǝmu. À walki sǝm, sǝ à wal-lú sǝm ɗang. 

10Kat andǝ amani ama à tsǝk sǝm aɓa bumkiɗikea ka, sǝm nda aɓa bumpwasǝa 
ko aya pwari. Ko ɓǝ̀ ndo ama sǝm nda ka amǝtǝr ka, sǝm nggǝ tsǝk aɓwana pas 
à duk amǝkume. Mǝsǝcau na ama sǝm pànǝ kǝgir ɗang, sǝa ma girbunda kat ka 
ma'sǝma. 

11Wun aɓi sǝm mǝnana a Korinti ka! Sǝm sǝmbǝrǝa wun kǝcau ɗang, sǝm na 
wun a banfana, sǝm mǝn ɓabum sǝm bwāng aban wun. 

12Sǝm lǝmndǝ earcearǝu aban ká aban wun, sǝ wun ngga, wu pànǝ earcearǝu 
arǝ sǝm ɗang. 

13Ən nggǝ na wun cau kǝla amunem. Ace earcearǝu mǝnana sǝm ndanǝi arǝ 
wun ngga, pa wu nǝ̀ lǝmndǝa sǝm earcearǝu gbal re? Wu mǝn ɓabum wun aban 
yiu aban sǝm. 

Andamǝgule mala Ɓakuli mǝyilǝmuì 
14Wu kǝa kpapi ɓamur rǝ wun wunǝ aɓwana mǝnana à pa ɓamuria aban 
Kǝrǝsti raka ɗang. Mana dapi ɓealɓoarna andǝ ɓealɓikea? Sǝ tǎlaban ngga, lang 
sǝ à nǝ̀ do andǝ pǝndǝa? 

15Sǝ ya dotarǝu na dapi Kǝrǝsti andǝ Shetan? Sǝ mana dapi mǝkwaɗi andǝ ɓwa 
mǝnana mǝkwaɗi na raka? 

16Sǝ mana dapi Ndàmǝgule mala Ɓakuli andǝ nda ka lú? Sǝm ngga, sǝm nda ka 
ndàmǝgule mala Ɓakuli Mǝyilǝmui. Kǝla mǝnana Ɓakuli na ka: “Mǝ nǝ do aɓalǝ 
aɓwana mem, mǝ nǝ gya aɓalǝia, Mǝ nǝ duk Ɓakuli amuria, sǝ yia ka, à nǝ̀ duk 
aɓwana mem.” 

17“Ace mani ka, wu puri ɓalǝ amǝ'ɓealɓikea, wu duk zak! Wu kǝa gbashi rǝia 
ɗang, anggo sǝ Mǝtalabangŋo na. Wu kǝa je kǝgir mǝnana mim Ɓakuli ǝn ginǝce 
ka ɗang, sǝ mǝ nǝ gingsǝ wun.” 

18“Mǝ nǝ duk Tar wun, sǝ wu nǝ̀ duk amunem. Mǝnia ka nda cau mǝnana 
Mǝtalabangŋo mana Karban kat 

bang ngga.” 

2 Amǝ Korinti 7 

1Wun amǝ'eamrǝarǝu, acemǝnana sǝm ndanǝ amǝnia yì apacau ka, ɓǝ̀ sǝm lak 
ɓamur rǝ sǝm arǝ agir kat mǝnana à nǝ̀ ká nǝ nggurǝ sǝm ko bangŋo ma'sǝm 
aɓa pě mǝnana Ɓakuli ginǝce ka. Ɓǝ̀ sǝm nggǝ pa anggo ka, sǝm nǝ̀ kum lumsǝo 
nǝ domǝfele aɓa ɓanggi Ɓakuli. 

Banɓoarnado mala Bulǝs 
2Wu lǝmndǝa sǝm earcearǝu a ɓabum wun. Sǝm pakki kǝɓwa mǝɓane ɗang; 
sǝm tsǝk kǝɓwa a njargula ɓwarkio ɗang, sǝ sǝm ɓǝmbǝri kǝɓwa ɗang. 

3Ən pa aban na mǝnia yì cau ka ace ɓǝsǝki wun ɓà ɗang. Sǝ kǝla mǝnana ǝn 
bangŋa a dǝmbǝa ka, wun ngga wu nda a ɓabum sǝm, ko aɓa lú ko aɓa yilǝmu. 

4Mǝ ndanǝ mǝsǝkang-kangŋa arǝ wun, sǝ ǝn nggǝ nggori nǝ wun. Wu ɓàngnà 
ɓabumam kǝrkǝr; aɓalǝ atanni ma'sǝm kat ka ǝn lumsǝ nǝ banɓoarnado 
kǝrkǝr. 

5Lang sǝm yì bwalǝna Masǝdoniya ka, ko sǝm kum usǝlǝo a nggurǝ sǝm ɗang. 
A koya ban sǝm pǝlǝ ka, kǝ tanni na. Nǝ nza ka, kúnɓuana na, nǝ ɓaɓalǝu ka, 
ɓalǝkasǝkya na. 

6Sǝ Ɓakuli mǝnana kǝ giriki amǝ ɓabum ɓunggia ka, nda yi giriki sǝm nǝ yiu 
mala Titus ka. 

7Sǝn ɓamǝsǝi na pa sǝm bumpwasǝa nǝmurǝì ka ɗang, nda andǝ cau mǝnana yi 
na ama, wu ɓak ɓabumi ka. Yi bangga sǝm ce rǝɓǝla ma'wun acem, andǝ 
bumkiɗikea ma'wun arǝ gir mǝnana kumban ngga, andǝ pu anzǝm ma'wun 
acem; sǝ mǝno ka ciem banɓoaram kǝrkǝr. 

8Ko ɓǝa na ama ǝn kiɗikea wun ɓabum wun nǝ mǝno yì cautera ǝn tasǝa wuni 
ka, ǝn pak ɓǝnsǝlǝma ɗang. Kat andǝ amani ka ǝn yi pak ɓǝnsǝlǝma, lang ǝn yi 
sǝlǝ ama ce kwan rǝ wun zuku ka. 

9Sǝ ado ka, ban kǝ ɓoaram, pa acemǝnana ama ǝn kiɗiki bum wun ngga ɗang, 
nda acemǝnana ama kiɗiki mala ɓabum wun tsǝk wun, wu pwanzali, wu nggaɗi 
aɓeal wun. Mǝno ka nda ulang bumkiɗikea mǝnana Ɓakuli earkiyice ama ɓǝ̀ 
aɓwana male ɓǝa kǝ pak ka. Ace mani ka, sǝm pakka wun gir-kwanrǝu ɗang. 

10Ulang bumkiɗikea mǝnana Ɓakuli earkiyice ɓǝ̀ sǝm kutio a ɓalǝi ka, nda 
mǝnana kǝ tsǝk sǝm, ɓǝ̀ sǝm nying cauɓikea, aban ká kum amsǝban. Ɓǝnsǝlǝma 
pa kàm aɓa ulang mǝno yì bumkiɗikea ka ɗang. Sǝa ma bumkiɗikea mǝnana 
mala ɓanza na ka, pǝlǝì cauɓikea nzǝm pa a ɓalǝi ɗang, sǝ kǝ ká nǝ ɓwa a lú. 

11Wu sǝn gir mǝnana bumkiɗikea mala ɓanggi Ɓakuli pusǝ aɓalǝ wun ngga! 
Tsǝk wun arǝ kum ɓabumpina mala pě. Tsǝk wun a lǝmndǝ do kunpwasǝa 
ma'wun. Tsǝk wun a bumlulla arǝ pě mǝɓane. Tsǝk wun a ɓalǝkasǝkya. Tsǝk 
wun a rǝuɓǝla ace sǝn ɓamǝsǝam. Tsǝk wun a ɓabumpina arǝ pakki agir mala 
Ɓakuli, sǝ pà wun ɓabum mala nunkir amǝ'cauɓikea. Wu lǝmndǝna arǝ anjar 
kat ama wu pangŋǝna gir mǝnana kat ɓoaro ɓǝa pe ka. 

12Tǝr gilǝa wun mǝno yì cautera ka, pa ace ɓwa mǝnana pak cauɓikea, ko ɓwa 
mǝnana à pakki wi cauɓikea ka ɗang. Ən gilǝa wun ace mǝnana, a ɓadǝm Ɓakuli 
ka, wun nǝ ɓamur rǝ wun ngga, wu nǝ̀ sǝn lime mala pu a nzǝm ma'wun arǝ 
sǝm. 

13Mǝnia ka ɓakɓabum sǝm kǝrkǝr. 

Kpapi andǝ mǝno yì ɓakɓabum ngga, banɓoara sǝm arǝ sǝn bumpwasǝa mala 
Titus ace akban mǝnana wun kat wu é sǝ wu ci ɓabumi nong ngga. 

14Ən bangŋǝni wi nǝma, ǝn nggǝ nggori nǝ wun, sǝ ado ka wu pam kǝsǝkya 
ɗang. Sǝ kǝla mǝnana ko man kat sǝm bangga wun ngga mǝsǝcau na ka, anggo 
gbal sǝ nggori ma'sǝm aban Titus ka, dumǝna mǝsǝì! 

15A dyan ngga earcearǝu male aban wun ngga, kuti rǝcandǝa, yi mana ɓǝ̀ ɗenyi 
nǝ okiru ma'wun kat abani andǝ akban mǝnana wu é nǝ rǝɓǝla andǝ pagulo ka. 

16Adyan ngga, mǝ ndanǝ banɓoarnado, acemǝnana mǝ ndanǝ mǝsǝkang-
kangŋa arǝ wun. 

2 Amǝ Korinti 8 

Wu pà ɓoro nǝ eare mala ɓabum 
1 Wun amǝ'eamrǝarǝu, sǝm nggǝ earce ɓǝ̀ wu surǝ gir mǝnana Ɓakuli, aɓa 
ɓwamuru male ka, pè aɓalǝ a'ikǝlisiya mǝnana a nzali Masǝdoniya ka. 

2À kum karǝkiban kǝrkǝr nǝ atanni mǝnana yiu amuria ka; sǝa ma à lumsǝ nǝ 
banɓoarnado kǝrkǝr mǝnana yinǝia à mǝn buia kpǝm aɓa paɓoro malea, kat 
andǝ amani ama, yia ka amǝtapwasǝa na ka. 

3Mǝ nǝ gandǝ bangŋa amuria ama, à pà gir mǝnana kume malea bwal ka, yale à 
pà gir mǝnana kuti kume malea ka nǝ eare mala ɓabumia. 

4À camarǝ ɓuaki arǝ sǝm ama ɓǝ̀ sǝm nyinggia wia njar mala pabu ace bwalia 
aɓwana mala Ɓakuli. 

5À pak gir mǝnana ɗenyicau ma'sǝm bwal banì raka. À tite ka, à pà ɓamuria 
aban Mǝtalabangŋo, sǝ à pà aban sǝm kǝla mǝnana Ɓakuli earce ama ɓǝa pak 
ka. 

6Ace mani ka, sǝm ɓuaki arǝ Titus, yì māna nda ɓwa mǝnana tita ɓak ɓabum 
wun arǝ pabu ka, ɓǝ̀ nyare aban wun, ɓǝ̀ ɓak ɓabum wun, ɓǝ̀ wu kyan nǝ mǝnia 
yì turo pabu ka a masǝlǝate. 

7Wun ngga wu nda dǝmbǝa aɓa koya gir ka. Wu nda dǝmbǝa aɓa paɓamuru, 
andǝ sǝlǝ nacau, andǝ surǝgir, andǝ rǝɓǝla arǝ turo, sǝ earcearǝu ma'wun ace 
sǝm. Anggo sǝ ǝn nggǝ earce ɓǝ̀ wu pa a dǝmbǝa gbal aɓa mǝnia yì ɓwamuru 
wu ndanǝi mala pabu ka. 

8Ən pa aban tsǝk wun pup ɓǝ̀ wu pè anggo ɗang. Mǝ nda aban karǝki came nǝ 
mǝsǝcau mala earcearǝu ma'wun arǝ ɓabumpina mala pě mǝnana aɓea 
ikǝlisiya nani ka. 

9Wu sǝlǝna nǝ ɓwamuru mala Mǝtala sǝm Yesu Kǝrǝsti; mǝnana kat andǝ 
amani ama yì ka, mǝkume na ka, yi duk mǝtǝ̀r ace wun, ace mǝnana wun, aɓa 
dotǝ̀r male ka, ɓǝ̀ wu pǝlǝa amǝkume. 

10Sǝ kwarkiru mem nia ka: Nda à kǝ ce ɓoaro ma'wun ɓǝ̀ wu masǝlǝata gir 
mǝnana wu tite nǝ bǝān ngga. Nǝ bǝān ngga, wu nda ka amǝdǝmbǝa mǝnana 
wu bang ce pe ka, sǝ kǝ wun na mǝnana wu tita pa ka. 

11Ado ka, wu masǝlǝata gir mǝnana wu tite ka. Rǝɓǝla mǝnana wu lǝmndǝi a 
dǝmbe ka, ɓǝ̀ pusǝrǝi ado aɓa pàbu ma'wun. Wu pǎ ɓǝ̀ kārǝa arǝ gir mǝnana wu 
ndanǝi ka. 

12Ɓoro mǝnana ɓwa earǝna nǝ ɓabumi mwashat nǝ̀ pà ka Ɓakuli nǝ̀ é, sǝ yì pa 
ɓoro ka, ɓwa ɓǝ̀ kārǝi arǝ gir mǝnana ndanǝi ka, pà a kun gir mǝnana ɓwa panǝi 
raka ɗang. 

13Ən pa aban bang mǝnia ka ace mǝnana ɓǝn usǝlǝ aɓea ɓwana sǝ wun ngga mǝ 
nǝ para wun tanni amur wun ɗang. Eare mem ngga, ɓǝ̀ wu karǝ kat. 

14Ado ka, kume ma'wun kpǝm ngga nǝ̀ gandǝ bwalia wia kam aɓa tǝle malea, 
ace mǝnana aɓe fara ka kume malea kpǝm ngga nǝ̀ gandǝ bwala wun kam gbal 
aɓa tǝle ma'wun, sǝ anggo ka, wu nǝ̀ karǝ kat. 

15Kǝla mǝnana Malǝmce bang ngga: “Ɓwa mǝnana ram kpǝm ngga, kǝgir eapi 
wi amuri ɗang. Sǝ ɓwa mǝnana ram bǝti ka, kǝgir shingnǝi wi ɗang.” 

À tasǝ Titus a Korinti 
16Ən nggǝ pakki Ɓakuli yàwá, ace pe Titus ɓabum ulang mǝnana mǝ ndanǝi ace 
wun ngga. 

17Titus ear nǝ zǝmbǝa ma'sǝm abani ɓǝ̀ kya sǝn wun ɗǝm. Yale yì nǝ nggearǝì 
ka, ndanǝ rǝɓǝla mala sǝn wun. 

18Sǝm ndya sǝm nggǝ tasǝ ɓe mǝ'eamrǝarǝu ate ka, mǝ'eamrǝarǝu mǝnana 
a'ikǝlisiya kat mǝnana akani ka, à kǝ ɓwangsǝi ace turo male aɓa hamnǝ Cau 
Amsǝban. 

19Ɗǝm ngga, amǝno yì a'ikǝlisiya ka à twalǝna mǝnia yì mǝ'eamrǝarǝu ka ɓǝ̀ 
duk ɓi sǝm mǝturo aɓa gya ma'sǝm. Yì ka, ɓǝà angŋa dǝmbǝa à warina a Korinti 
ka, sǝm nǝ̀ ngga o sǝnǝia a Urǝshalima nǝ ɓoro, ace gusǝlǝ Mǝtalabangŋo, andǝ 
lǝmndǝ pà ɓamuru ma'sǝm arǝ bwaliarǝu kam. 

20Sǝm nǝ̀ yia o a tarǝ sǝm, ace mǝnana ɓǝa kǝa tsǝka sǝm kun, amur njar 
mǝnana sǝm nggǝ kar nǝ mǝnia yì ɓoro ma'wun ngga ɗang. 

21Sǝm ngga, sǝm nggǝ earce pak gir mǝnana nǝ̀ pwasǝ bum Mǝtalabangŋo ka, 
andǝ mǝnana ɓwapǝndǝa nǝ̀ sǝni nda a nzongŋi ka. 

22Ɗǝm ngga, ɓe mǝ'eamrǝarǝu nakani mǝnana sǝm nggǝ turi aban wun andǝ 
aɓwana mǝno ɓari ka. Aɓa mǝsǝcau ka, lǝmndǝna sǝm kusǝ pas ama kǝ earce 
nǝ̀ bwala wun nggam. Sǝ ado ka, ɓabum mǝnana ndanǝi ace bwala wun ngga, 
kuti mǝnana ɗiɗyal ka, acemǝnana yì ka, earnǝ wun pepe. 

23Ɓǝ̀ kǝ ɓwa nǝ̀ ɗiban amur Titus ka, wu ne wi ama ɓiam na mǝnana sǝm nggǝ 
pak turo sǝnǝí aɓalǝ wun ngga. Sǝ ɓǝ̀ à nǝ̀ ɗiban amur amǝ'eamrǝarǝu mana ate 
ka, wu nea wia ama, yia ka a'ikǝlisiya nǝ̀ turia ace gusǝlǝ Kǝrǝsti. 

24Ace mani ka, wu lǝmndǝì aɓwana man a banfana a ɓadǝmbǝa a'ikǝlisiya, 
earcearǝu ma'wun andǝ tǝ́r jali ma'sǝm nǝ wun. 

2 Amǝ Korinti 9 

Pàɓoro ace amǝkwaɗi a Urǝshalima 
1Pà nǝ̀ ɓoaro mǝ gilǝa wun cau amur mǝnia yì turo bwali amǝkwaɗi mǝnana a 
Urǝshalima ka ɗang, 

2acemǝnana ǝn sǝlǝna ce rǝɓǝla mǝnana wu ndanǝi a ɓabum wun arǝ mǝnia yì 
bwaliarǝu ka. Ən nggǝ jali nǝ wun aban ikǝlisiya mǝnana a Masǝdoniya ka, ama 
wun mǝnana a Akaya ka, nǝbǝān sǝ wu gilǝ rǝ wun ace paɓoro. Nggearǝ 
ɓabumpina ma'wun nǝ̀ soa ɓabum abangula amǝkwaɗi mǝnana a Masǝdoniya 
ka arǝ paɓoro. 

3Sǝ mǝ nda aban tasǝ amǝnia yì amǝ'eamrǝarǝu ka aban wun, ace mǝnana mǝ 
dumnǝ sǝlǝe ama wu gilǝna rǝ wun, kǝla mana ǝn nea wia ama wu ramǝna 
aɓoro ma'wun abanɓwáná ka. Ən earce nǝma nggori ma'sǝm amur wun ngga 
ɓǝ̀ kǝa ɗwanyi mǝsǝcau a ɓalǝi ɗang. 

4Sǝm nǝ̀ kum kǝsǝkya, sǝ ma'wun yì kǝsǝkya ka nǝ̀ gul kpǝm, yì mana ɓǝa aɓea 
amǝkwaɗi mǝnana a Masǝdoniya, yiu atam sǝ à yì kum wun ngga, wu kur rǝ 
wun kǝla mana ǝn nea wia nǝ makɓalǝu ka, raka. 

5Nda gir nì sǝ ɓoaro mǝ tasǝ amǝnia yì amǝ'eamrǝarǝu ka, ɓǝa akàm dǝmbǝa, 
ɓǝa kya sǝlǝ ama ɓoro mǝnana wu eare wu nǝ̀ pà ka, wu tsǝngŋǝni abanɓwáná. 
Sǝ eare mem ngga, nǝma ɓǝ̀ pagir ma'wun ɓǝ̀ duk eare mala ɓabum wun, ɓǝ̀ kǝa 
do ama, wu pàbu nǝ nggwani ɗang. 

Ɓealɓeale nǝ eare mala ɓabum 
6Ɓǝ̀ ɓalǝ wun kasǝa arǝ mǝnia ka: Ɓwa mǝnana ɓeal mǝsǝɓeale watsǝkǝrak ka, 
nǝ̀ ngga pwan watsǝkǝrak; sǝ ɓwa mǝnana ɓeal aɓa mǝnbu kpǝm ngga, nǝ̀ 
pwan gbal kpǝm. 

7Koyan ngga ɓǝ̀ pà gir mǝnana kasǝi a ɓabumi nǝ̀ pà ka. Wu kǝa pà nǝ ɓukibum, 
ko kǝla à tsǝk wun pup ɗang, acemǝnana Ɓakuli kǝ earce ɓwa mǝnana kǝ pabu 
nǝ bumpwasǝa ka. 

8Ɓakuli nǝ pa wun gir mǝnana kuti mana kat wu alkiyite ka, ace mǝnana a koya 
pwari ka, wu nǝ̀ pang nǝ gir mǝnana kat wu earkiyice ace ɓamur rǝ wun ngga, 
nǝ ɓe kam kpǝm amuri ace pak ko ya turo mǝɓoarne ka. 

9Kǝla mǝnana Malǝmce bang ngga: “Kǝ mesǝ ɓoro aban amǝtǝr, Aturo 
mǝɓoarne male ka, à pà nǝ̀ mal ɗang.” 

10Ɓakuli mǝnana pākíyì mǝ'rya mǝsǝɓeale andǝ girlina ka, nǝ̀ pà wun 
mǝsǝɓeale mǝnana wu earkiyi ce ka, sǝ nǝ̀ gusǝlǝ gir mǝnana wu nǝ̀ pwano 
aɓalǝ aturo mǝɓoarne ma'wun, mǝnana wu pà nǝ ɓabum wun mwashat ka. 

11Ɓakuli nǝ̀ pà wun kume a koya njari ka, acemǝnana ɓǝ̀ wu dum nǝ mǝnbu aɓa 
paɓoro a ko ya pwari. Sǝ ɓǝ̀ sǝm warina nǝ aɓoro ma'wun aban aɓwana mǝnana 
à pa nǝi raka, à nǝ̀ pakki Ɓakuli yàwá. 

12Mǝnia yì turo mǝɓoarne wu pè ka nǝ̀ tsǝa tǝle mala amǝkwaɗi mǝnana a 
Urǝshalima ka nǝ̀ mala, sǝ yàwá nǝ̀ alí aban Ɓakuli nǝ bumpwasǝa. 

13Sǝ ace mǝnia yì gir mǝɓoarne turo ma'wun lǝmndǝi ka, aɓwana nǝ̀ pe Ɓakuli 
gulo. Mǝnbu ma'wun aɓa gaugir wunǝia andǝ acili aɓwana ka, nǝ̀ lǝmndǝ pa 
ɓamuru ma'wun aɓata Cau Amsǝban mala Kǝrǝsti, mǝnana wu bangce a 
ɓadǝmbǝ aɓwana ka. 

14Sǝ à nǝ̀ pak hiwi ace wun, nǝ nzal wun a bumia ace ɓwamuru mǝkǝrkǝr nì 
mǝnana Ɓakuli pa wun ngga. 

15Ɓǝa pakki Ɓakuli yàwá ace ɓoro male mǝnana à pà nǝ̀ gandǝ bǝlɓalǝi raka. 

2 Amǝ Korinti 10 

Bulǝs nakuni amur turo mishan male 
1Mim Bulǝs ǝn nggǝ zǝmbǝa wun ace nongsǝmuru andǝ ɓukɓuka mala Kǝrǝsti, 
ǝn sǝlǝna wu kǝ twali ama, ɓǝ̀ mǝ nda aban wun ngga, ǝn loasǝki kunam ɗang, 
sǝ ɓǝ̀ mǝ nda zak ka, ǝn nggǝ na wun cau nǝ rǝcandǝa aɓalǝ acautera. 

2Ən nggǝ zǝmbǝa wun adyan, wu kǝa ciem ɓǝn yiu ka, mǝ yi na cau nǝ pekiban 
ɗang; acemǝnana mǝ nǝ gandǝ peki aɓwana mǝnana à kǝ na ama sǝm nggǝ 
pakkia agir a pě mala amǝɓanza ka. 

3Kat andǝ amani ama sǝm ndanǝ do aɓa ɓanza ka, sǝm nggǝ munǝo kǝla 
mǝnana ɓanza munǝkiyi ka ɗang. 

4Agirbura mǝnana sǝm munǝkiyi nǝia ka, agirbura mala ɓanza na ɗang; 
agirbura ma'sǝm ngga à ndanǝ rǝcandǝa mala Ɓakuli ace kiɗiki akanggǝrang-
ban mala aɗenyicau mǝɓane mala ɓwapǝndǝa, andǝ amakgir mǝ'nyirì. 

5Sǝm nggǝ kiɗiki koya ne mala ɓwapǝndǝa aɓa gusǝlǝ-muru male mǝnana à kǝ 
kasǝkun aɓwana ɓǝa kǝa surǝ Ɓakuli raka. Sǝm nggǝ kurki aɗenyicau mala 
mgbikiru, sǝ sǝm nggǝ cia ɓǝa oki Kǝrǝsti. 

6Sǝ anzǝm mǝnana ɓǝ̀ okiru ma'wun yi lumsǝna ka, sǝm nǝ̀ kur rǝ sǝm ace 
kwarkir ko ya ɗwanyi okiru nǝ pa tanni. 



426 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

7Wun ngga, wu kǝ twal agir a sǝne mala mǝsǝu. Ɓǝ̀ à kǝ ɓwana kǝ twali ɓamuria 
ama à ndaka mala Kǝrǝsti ka, yia ka ɓǝa ɓǝsǝlǝ pak ɗenyicau, acemǝnana sǝm 
gbal ka, sǝm nda ka mala Kǝrǝsti kǝla yia. 

8Sǝ ɓǝ̀ ǝn nggǝ nggori kǝrkǝr nǝ rǝcandǝa mǝnana Mǝtalabangŋo pa sǝm ace 
ɓak wun, pà ace kiɗiki wun raka, kǝsǝkya pa nǝ̀ pakkam arǝ nggori ɗang. 

9Ən pa aban ɓariki mǝ nǝ pa wun ɓangciu nǝ acautera mem ɗang. 

10Acemǝnana aɓea aɓwana kǝ na ama, “Acautera mala Bulǝs dǝmbǝrya sǝ à 
ndanǝ rǝcandǝa, sǝ ɓǝ̀ nda nǝ ɓamǝsǝi aban sǝm ngga, mǝ'rǝwukea na sǝ aɓa 
nacau ka sǝlǝ tsǝk acau ɗang.” 

11Amǝno yì aɓwana ka, ɓǝa sǝlǝ ama pwari mǝnana sǝm warina nǝ ɓamur rǝ 
sǝm ngga, sǝm nǝ̀ pang nǝ rǝcandǝa kǝla cau ma'sǝm mǝnana sǝm gilǝa aɓalǝ 
acautera aban sauwa ka. 

12Sǝm ngga, sǝm kārǝa sǝm nǝ̀ karǝ rǝ sǝm sǝnǝ aɓwana mǝnana à kǝ ɓwangsǝ 
ɓamuria, ko ana raka, sǝm nǝ̀ na ama, sǝm nǝ̀ twal ɓamur rǝ sǝm mwashat 
sǝnǝia ka ɗang. Sǝ ɓǝà kǝ̀ karǝki rǝia a rǝarǝia, sǝ à kǝ sǝn purki rǝǔ malea ka, 
à nda aɓa ɗwanyi sǝlǝe! 

13Nggori ma'sǝm ngga pà nǝ̀ yàllî ban mǝnana rǝcandǝa mala turo ma'sǝm go 
kam ngga ɗang. Sǝm nǝ nggori amur agir mǝnana à kumban aɓa nzong mala 
turo mǝnana Ɓakuli pà sǝm, mǝnana kpapi turo ma'sǝm aɓalǝ wun ngga. 

14Sǝ acemǝnana wu nda aɓa ban mǝnana turo man go kam ngga, ká ma'sǝm 
aban wun nǝ Cau Amsǝban mala Kǝrǝsti ka, sǝm yàl nzong ɗang, 

15Sǝ sǝm yàl nzong gbal nǝ nggori nǝ turo mǝnana aɓea ɓwana pè ka ɗang. 
Tsǝkɓalǝu ma'sǝm ngga, nda mǝnana ama ɓǝ̀ paɓamuru ma'wun gulo, ace 
mǝnana nzong turo ma'sǝm aban wun ngga, ɓǝ̀ turo a dǝmbǝa. 

16Anggo ka sǝm nǝ̀ gandǝ o arǝ aɓea ban mǝnana à nda a dǝmbǝa nǝ wun, aban 
mǝnana kǝɓwa malaká pak turo kam raka. Sǝm nǝ ngga hamnǝ Cau Amsǝban 
nggam, sǝ kǝcau pà nǝ̀ lo ɗǝm ama, sǝm nggǝ nggori nǝ turo mana à pè aban 
turo mala ɓeɓwa ka ɗang. 

17Kǝla mǝnana Malǝmce na ka, “Ɓǝ̀ kǝ ɓwa nǝ̀ nggori ka, ɓǝ̀ nggori nǝ turo 
mǝnana Mǝtalabangŋo pangŋǝni ka.” 

18Acemǝnana ɓwa mana ɓwangsǝ ɓamuri ka nda à nǝ̀ earnǝi ka ɗang, she ɓwa 
mǝnana Mǝtalabangŋo ɓwangsǝi ka. 

2 Amǝ Korinti 11 

Bulǝs andǝ amǝ'mishan mǝ'nyirì 

1Ən nggǝ earce nǝma ɓǝ̀ wu twal gandǝa nǝ mim, nǝ ɓwaɓana mem bǝti. Ida, 
wu twal gandǝa nǝ mim! 

2Mǝ ndanǝ mɓali amur wun, ulang mɓali mala Ɓakuli, acemǝnana, ǝn pana wun 
kǝla nsari ace alban aban ɓwabura mwashat, yì Kǝrǝsti nǝ ɓamuri. 

3Sǝa ma, ɓangciu kǝ pakkam, ɓǝ̀ kǝa do ama, kǝla mǝnana n'yau ɓosǝki Hawawu 
nǝ swarkiban male ka, ɓǝ̀ ɓosǝki ɗenyicau ma'wun, gandǝa wu nǝ̀ nying 
paɓamuru ma'wun mǝ'mǝsǝcau nì andǝ mǝɓoarnsari arǝ Kǝrǝsti ɗang. 

4Ən bangŋa anggo acemǝnana wun ngga, wu kǝ kaurǝa ata earnǝ ko ya ɓwa na 
mǝnana yiu aban wun sǝ yi hamnǝ ɓe Yesu mǝnana nda'ɗàng andǝ mǝnana sǝm 
hamnǝi ka. Sǝ ɗǝm ngga, wu kǝ ak ɓe bangŋo andǝ ɓe cau ama “cau amsǝban” 
na, mǝnana nda'ɗàng andǝ mǝnana wu angŋa dǝmbǝa wu angŋǝni ka. 

5Sǝ a sǝne mem ngga, aɓwana mǝno wu tunǝkia ama, “akanggǝrang 
amǝ'mishan” ngga, à kutiam nǝ kǝgir ɗang! 

6Ko ɓǝ̀ do ama aɓa nacau ka, ǝn sǝlǝ tsǝk acau mem raka, a bui mala surǝgir ka, 
ǝn gatti ɗang; sǝm lǝmndǝna wun mǝnia ka a banfana a koya pwari aɓa koya 
njari. 

7Ən ɓwarkí nǝ́ ɓwarkio, yi mǝnana ǝn nyesǝ muram a nzali, sǝ ǝn loasǝ wun a 
kuli nǝ hamba wun bǝsa Cau Mǝɓoarne mala Ɓakuli ɓà, wu mbwem kǝgir raka 
le? 

8Nǝ̀ gandǝ do ama mǝ nda aban ɓǝmbǝri aɓea ikǝlisiya yi mana ǝn ak boalo a 
buia ace mǝnana mǝ pakka wun turo ka! 

9Mǝnana mǝ nda aban wun sǝ mǝ nda aɓa tǝle ka, ǝn duk twalo amur kǝɓwa 
ɗang. Amǝ'eamrǝarǝu mǝnana à pur nǝ Masǝdoniya ka, à yinǝam nǝ gir mǝnana 
ǝn earkiyi ce ka kat. Ən yal ɓamuram, ǝn eare mǝ duk twalo amur wun aɓa koya 
kǝ njari ka ɗang, sǝ pa mǝ nǝ duk ɗang. 

10Nǝ mǝsǝcau mala Kǝrǝsti mana a ɓalǝam ngga, kǝɓwa kārǝa aɓa bu-nzali 
Akaya kat, mǝnana nǝ̀ tamsǝam arǝ mǝnia yì nggori ka ɗang. 

11Mana tsǝa sǝ ǝn nggǝ bangŋa anggo? Nda acemǝnana ǝn earce wun raka le? 
Ɓakuli ka sǝlǝna ama ǝn earce wun! 

12Mǝ nǝ lidǝmbǝa nǝ pak agir mǝnana ǝn pakkiyi ado ka, ace mǝnana mǝ tamsǝ 
aɓwana mǝnana à ndaban alta njar à nǝ̀ bangŋa ama turo mishan malea arǝ agir 
mana à kǝ nggori nǝia ka mǝ'mwashati na andǝ ma'sǝm ngga. 

13Amǝnia yì aɓwana ka, amǝ'mishan mǝ'nyirì na. Yia ka, amǝɓosǝkiban na, 
mǝnana à ɓosǝki rǝia kǝla amǝ'mishan mǝɓafoe mala Kǝrǝsti ka. 

14Sǝ gir'ndali na ɗang. Ko nggearǝ Shetan nǝ ɓamuri ka, kǝ ɓosǝki rǝì kǝla 
mǝturonjar mala tǎlaban. 

15Sǝ pà nǝ̀ duk gir'ndali ɗang, yi mǝnana ɓǝa aguro male ɓosǝki rǝia kǝla aguro 
mala ɓealɓoarna ka. A masǝlǝate ka, à nǝ̀ kum tangnakusǝu ɓealɓikea malea. 

Bulǝs jali nǝ atanni male 
16Mǝ nǝ ɓǝsǝlǝi ɗǝm ama: ɓǝ̀ ɓwa ɓǝ̀ kǝa twali kǝla ǝn kwár raka ɗang. Sǝ ɓǝ̀ 
wu twalam anggo ka, wu em kǝla mǝnana wu nǝ̀ ak ɓwa mǝnana dǝmbǝi kwar 
raka, ace mǝnana mǝ kum gir mana mǝ nǝ nggori nǝi gbal ka. 

17Aɓa mǝnia yì ulang nggori ka, ǝn pa aban na cau kǝla mǝnana Mǝtalabangŋo 
nǝ̀ na ka ɗang. Ən nggǝ na cau kǝla mǝ'ɗwanyi sǝlǝe. 

18Sǝ acemǝnana aɓwana pas kǝ̀ nggori ulang mala ɓanza ka, mim gbal ka, mǝ 
nǝ nggori. 

19Wu kǝ twali ɓamur rǝ wun ama, wu ndanǝ sǝlǝe, sǝa ma ban kǝ ɓoara wun 
arǝ twal gandǝa nǝ amǝ'ɗwanyi sǝlǝe. 

20Ɓafo, wu kǝ twal gandǝa nǝ ko ya ɓwa mǝnana kǝ pak guro nǝ wun, kǝ pwan 
agirkuma ma'wun, ko kǝ tǝpǝri wun, ko kǝ lǝmndǝa wun ama kuti wun, ko kǝ 
pakka wun gir kyauwikiban aɓa ɓwa ka. 

21Kǝsǝkya pakkam mǝ eare ama sǝm ndanǝ rǝwukya mǝnana pa sǝm nǝ̀ gandǝ 
pak mǝno raka! Mǝ ndo mǝ nǝ na cau kǝla dǝmbam kwar ɗang: Ɓǝ̀ ɓe kǝgir 
nakam mǝnana ɓwa nǝ̀ nggori nǝi ka mǝ ndanǝ mǝsǝkang-kangŋa mala nggori 
nǝi gbal. 

22Ɓǝ̀ yia ka, amǝ Ibǝru na ka, mim gbal ka mǝ nda ɓwa Ibǝru. Ɓǝ̀ yia ka, amǝ 
Isǝrayila na ka, mim gbal ka mǝ nda ɓwa Isǝrayila. Ɓǝa nda ka amǝkau mala 
Ibǝrayim ngga, anggo gbal sǝ ǝn pa. 

23Mǝ nǝ na cau kǝla dǝmbam kwar ɗang: Ɓǝ̀ yia ka, à nda ka aguro mala Kǝrǝsti, 
ǝn ɓoaria wia aɓa pakki Kǝrǝsti turo mǝcande! Ən kum kùrban kusǝ pas ǝn 
kutia. Ən kum kwakban mǝnana à pà nǝ̀ gandǝ ɓallè raka. Ən api lú kusǝ pas. 

24Kusǝ tongno ǝn kum kwakban a bu aɓwana-mǝgule mala amǝ Yahudi, sǝ koya 
pwari kwakban ngga, nkamso lumi-tārú nǝ mǝsǝi tongno-nong ine na. 

25Kusǝ tārú à walkiam nǝ agara, à ɓukkiam nǝ atali kusǝ mwashat, ǝn lingge 
amur kusǝ tārú, ǝn pak nongŋo mwashat, du andǝ pwari, mǝ nda aban kyalle 
aɓa nggeamur. 

26Kusǝ pas mǝ nda rǝ twalbǝri mǝsauwe. Sǝ arǝ amǝno yì agya ka, ǝn kum 
ɓamuram aɓa ká-mǝɓane arǝ anggeasala a mùr-longŋa, ká-mǝɓane a bu 
amǝ'ɓǝmbǝriban, ká-mǝɓane a bu aɓwana mem amǝ Yahudi andǝ aɓwana 
mǝnana amǝ Yahudi na raka. Ən kum ɓamuram aɓa ká-mǝɓane a bu amǝ loasǝ 
munǝo aɓa nggeala; ɓǝ́n wuna a ɓabondo; ɓǝ́n wuna aɓa nggeamur, sǝ ɓǝ́n 
wuna a bu amǝ'eamrǝarǝu amǝ'nyir nì. 

27Ən do aɓa pak turo mǝkwane andǝ aulǝa, aɓa ɗwanyi ntulo arǝ adú pas, aɓa 
nzala andǝ mǝsamur. Kusǝ pas ǝn do aɓa tǝla girlina, aɓa ɗwal andǝ tǝla agir-
nggurǝu. 

28Ko ɓǝ̀ mala amǝnia na raka, ko aya pwari ka, ɓalǝam kǝ pi ace ɗenyi mem 
amur a'ikǝlisiya kat. 

29Yana rǝì ɓunggio sǝ mem ɓunggi ɗang? Yana kpa aɓa cauɓikea, sǝ ce kwan 
rǝam raka? 

30Ɓǝ̀ mǝ nǝ nggori ka, ɓoaro mǝ nggori nǝ agir mǝnana à lǝmndǝ rǝwukya mem 
ngga. 

31Yì, yì Ɓakuli Tar Mǝtalabangŋo Yesu, mǝnana ɓwangsǝe pà nǝ̀ mal raka, 
sǝlǝna ama nyir na ǝn nakiyi ka ɗang. 

32Mǝnana mǝ nda a Damaska ka, nggwamna mǝnana aɓata Murǝm Aritas ka, 
tsǝk amǝyal la arǝ akunla ama ɓǝa bwalam. 

33Gir mǝnana amsǝam aɓa bui ka, nda ǝn do aɓa ndakade, sǝ agyajam mem 
sulǝam nǝ anggur a ferang mala sheran mǝnana à gumbǝlina la nǝi ka. 

2 Amǝ Korinti 12 

Agir mǝnana Yesu lǝmndǝi Bulǝs aɓa sǝna ka 
1Dumǝnam ama mǝ nggori, ko kat andǝ amani ama pà nǝ̀ pur kǝgir raka. Sǝ ado 
ka, mǝ nǝ na cau amur asǝnsǝna andǝ acausǝna mǝnana Mǝtalabangŋo 
lǝmndǝamia ka. 

2Ən surǝ ɓeɓwa aɓa Kǝrǝsti pǝlǝa lum-nong-ine mǝno kuti ka, mǝnana à fwe à 
um nǝi a tāruia kuli ka. Ko nda aɓa nggūrǝu, ko pa aɓa nggūrǝu ɗang, ǝn sǝlǝ 
mǝno ka ɗang, kǝ Ɓakuli na surǝì ka. 

3Earka nda aɓa nggūrǝu, ko pa aɓa nggūrǝu ɗang. Mim ngga, ǝn sǝlǝ ɗang, kǝ 
Ɓakuli na sǝlǝ ka, ama mǝnia yì ɓwa ka, 

4à twali à um nǝi a paradayis a kuli. Kya ok acau mǝcandǝke, agir mǝnana 
ɓwapǝndǝa pa nǝ̀ gandǝ nea nǝ kuni raka. 

5Mǝ nǝ nggori nǝ mǝnia yì ɓwa ka, pa mǝ nǝ nggori nǝ ɓamuram ɗang. Mǝ nǝ 
nggori nǝ rǝwukya mem. 

6Ko ɓǝ̀ ǝn earce nǝma mǝ nǝ nggori ka, pa mǝ nǝ duk ɓwaɓana ɗang, acemǝnana 
mǝsǝcau na mǝ nǝ na ka. Sǝ pa mǝ nǝ nggori ɗang, acemǝnana ǝn earce nǝma 
kǝɓwa ɓǝ̀ kǝa ɓwangsǝam, ɓǝ̀ kutiban gir mǝnana à sǝni a ɓalǝam, ko à kǝ̀ oe a 
kunam ngga ɗang. 

7Ɓakuli lǝmndǝam asǝnsǝna amǝpa ndali, sǝ ace mǝnana mǝ ngga pak nǝ twal 
ɓamuru ace raka, à oasǝam zwe aɓa nyamam, ɓǝ̀ do kǝla mǝturonjar mala 
Shetan, ɓǝ̀ kǝ param. 

8Kusǝ tārú mǝ nda ban zǝmbǝi Mǝtalabangŋo nǝma ɓǝ̀ pusǝami. 

9Sǝ koya zǝmbǝa ka, kǝ earam ama, “Ɓwamuru mem nda kǝgir mǝnana à kǝ 
earce ka. Rǝcandǝa mem kǝ pak turo pepe aɓa rǝwukya.” Ace mani ka, ban kǝ 
ɓoaram, mǝ nǝ nggori nǝ rǝwukya mem ace mǝnana ɓǝ̀ rǝcandǝa mala Kǝrǝsti 
ɓǝ̀ pakturo nǝ mim ngga. 

10Nda gir nî sǝ ban kǝ ɓoaram arǝ rǝɓunggia mem, andǝ sanggiban, andǝ 
domǝkwane, andǝ pàtanni, andǝ atanni mǝnana ǝn nggǝ kutio aɓalǝia ace 
Kǝrǝsti ka. Acemǝnana ɓǝ̀ mǝ nda aɓa rǝɓunggia ka, sǝ mǝ nǝ̀ kum rǝcandǝa. 

Ɓabum Bulǝs pi ace amǝ Korinti 
11Ən kutia pakkiagir kǝla ɓwaɓana. Sǝ wu nda wu ciem a ɓalǝi ka, a kun mǝnana 
ɓǝ́ wu nǝ̀ nggǝ ɓwangsǝam ngga. Acemǝnana amǝno yì “akanggǝrang 
amǝ'mishan” ma'wun ngga, à kutiam nǝ kǝgir ɗang, kat andǝ amani ama mǝ 
nda kǝgir gbal raka. 

12Mǝnana mǝ nda aban wun ngga, wu sǝnǝna agir mǝnana à lǝmndǝ ama mǝ 
nda mǝ'mishan ngga; agir-lǝmndǝa, andǝ agir-gyambǝliban, andǝ agir-ndali 
mǝnana à pea aɓa turo mem aɓalǝ wun nǝ gandǝrǝu ka. 

13Mana gir nì na ǝn pakki acilia a'ikǝlisiya sǝ ǝn pakka wun ɗang? Kǝgir mǝnana 
ǝn pakka wun raka nda mǝnana ama ǝn dupa wun twalo a bui mala boalo raka. 
Ida wu twalam ban mǝnia yì ɓwarkio ka! 

14Ado ka, mǝ ndo ǝn nggǝ na ce tāruia ká mem aban wun ngga, sǝ pà mǝ nǝ dupa 
wun twalo ɗang. Agirkuma ma'wun na ǝn alkiyite ka ɗang. Kǝ wun na ǝn earkiyi 
ce ka. Ko ɓǝ̀ mani na raka, amuna na à nǝ̀ rambǝi amǝɓǝlia gǝna ka ɗang, 
amǝɓǝlban na à kǝ rambǝi amuna gǝna ka. 

15Ace mani ka, bumam nǝ pwasǝo mǝ kiɗiki koya gir nani mǝ ndanǝi ka, andǝ 
nggearǝ ɓamuram, ace yilǝmi wun. Sǝ nggearǝì ka, acemǝnana ǝn earce wun 
kpǝm ngga nda tsǝa sǝ wu earcem bǝti ka le? 

16Aɓea aɓwana aɓalǝ wun earǝna ama mǝ nda twalo aban wun ɗang. Sǝ aɓea 
aɓwana ka à kǝ na ama, mǝ nda nggea-mǝkutan, ǝn limǝsǝ wun nǝ swarkiban. 

17Sǝ lang sǝ mǝno ka pa? Aɓwana mǝnana ǝn tasǝia aban wun ngga, kǝ ɓwa atea 
tǝpǝri wun le? 

18Ən ɓuaki arǝ Titus ɓǝ̀ kyane aban wun, sǝ ǝn tasǝ ɓe mǝ'eamrǝarǝu ɓǝa kyan 
andǝi. Titus kya tǝpǝri wun le? Kǝ̀ bangŋo mǝ'mwashati na pak turo nǝ sǝm, sǝ 
kǝ̀ njargula mǝ'mwashati na sǝm kpate ka re? 

19Yakǝla wu kǝ sǝni kǝla acau mǝnia sǝm nggǝ nea ka, nda ace pusǝ ɓamur rǝ 
sǝm. Awo! Sǝm nggǝ bangga wun mǝnia ka kǝla aguro mala Kǝrǝsti, sǝ Ɓakuli 
nda mǝ'nakún sǝm. Koya gir sǝm pak ka, wun amǝ'eamrǝarǝu, nda ace pa wun 
rǝcandǝa. 

20Ɓangciu kǝ pakkam ama ɓǝ̀ ǝn yiu ka, yakǝla mǝ nǝ yia kum wun pà kǝla 
mǝnana mǝ nǝ earce ɓǝ̀ wu pak ka ɗang, sǝ wun ngga, yakǝla wu kumam pa 
kǝla mǝnana wu nǝ̀ earcem mǝ pak ka ɗang. Ɓangciu kǝ pakkam ama, mǝ nǝ yia 
kum kúnɓuana, andǝ mɓali, andǝ bumlulla, andǝ earce-ɓamuru, andǝ 
kiɗikiɓwa, andǝ twal-lullǝu, andǝ candǝmuru, andǝ zuriki nre-rǝarǝu. 

21E, ɓangciu kǝ pakkam ama ɓǝ̀ ǝn yiu aban wun ɗǝm ngga, Ɓakuli mem nǝ̀ 
kyauwikiam a ɓadǝm wun. Sǝ ɗǝm ngga ǝn nggǝ ɓangŋa ama mǝ nǝ kum 
bumkiɗikea amur aɓwana pas ata wun. Aɓwana mǝnana à malaká nying buia 
arǝ acauɓikea mǝ'e malea mala pǝndǝki rǝarǝu, andǝ kiɗìkì mala nongginǝ-
rǝarǝu, andǝ do-kiɗìkì mala gyatarǝu raka. 

2 Amǝ Korinti 13 

Masǝlǝata acau nunkiru 
1Mǝnia nǝ duk tāruia ká mem aban wun. Sǝ kǝla mǝnana Malǝmce na ka: “À nǝ̀ 
bwalta mǝsǝcau mala koya gir ka, a kun amǝnakun ɓari ko tārú.” 

2A ɓaria yiu mem aban wun ngga, ǝn angŋa dǝmbǝa ǝn nunna kir aɓwana 
mǝnana à pak cauɓikea ɗiɗyal ka. Ado ka, ǝn nggǝ nun kiria ɗǝm andǝ acilia 
aɓwana, kǝla mǝnana ǝn pak ɗiɗyal ka. Ɓǝn yina ɗǝm ngga pà mǝ nǝ pǝrtea nǝ 
mbumbu ɗang. 

3Agir mǝnana kat wu earkiyice surǝe amǝnana à nǝ̀ lǝmndǝa wun ama Kǝrǝsti 
kǝ na cau nǝ mim ngga, mǝ nǝ pa wunia. Kǝrǝsti ka, mǝ'rǝwukea na ɗang, aɓa 
pak turo nǝ wun. Yì ka, kǝ lǝmndǝ rǝcandǝa male aɓalǝ wun. 

4Kat andǝ amani ama à gballì a nggun-gangndi aɓa rǝwukya ka, ado ka, ndanǝ 
yilǝmu nǝ rǝcandǝa mala Ɓakuli. Sǝm gbal ka, sǝm ndanǝ rǝwukya, sǝa ma aɓa 
do ma'sǝm aɓa Kǝrǝsti ka, sǝm ndanǝ rǝcandǝa mala Ɓakuli mǝnana sǝm nggǝ 
pakka wun turo nǝi ka. 

5Wu pelǝki ɓamur rǝ wun, wu sǝni ko paɓamuru ma'wun ngga, mǝɓafoe na. Wu 
karǝki ɓamur rǝ wun, wu dum nǝ sǝlǝe ama Yesu Kǝrǝsti ka, nda aɓalǝ wun, ɓǝ̀ 
pa ana raka, wu kpana a bui mala paɓamuru mǝɓafoe. 

6Tsǝkɓalǝu ma'sǝm ngga, nda ɓǝ̀ wu sǝlǝ ama sǝm ngga, sǝm gatti a bui mala 
turo ma'sǝm ɗang. 

7Hiwi ma'sǝm ado aban Ɓakuli ka, nda mǝnana ama wu kǝa pak kǝgir mǝɓane 
ɗang. Pà ace mǝnana sǝm nǝ̀ lǝmndǝ ɓamur rǝ sǝm ama sǝm pangŋǝna pepe ka 

ɗang, nda ace mǝnana ɓǝ̀ wu pak gir mana mǝɓoarne na ka, ko ɓǝ̀ ndo ama sǝm 
ngga sǝm kpana ka. 

8Sǝm ngga, pà sǝm nǝ̀ gandǝ munǝo arǝ mǝsǝcau ɗang. Dumǝna pup sǝm nǝ̀ 
camata mǝsǝcau. 

9Banɓoara sǝm, mana ɓǝ̀ rǝ sǝm ɓunggio sǝ wu ndanǝ rǝcandǝa ka. Hiwi 
ma'sǝm ace wun ngga nda ɓǝ̀ wu kum lumsǝo pepe. 

10Mǝ nda aban gilǝa wun amǝnia yia agir ka, ado mǝno ǝn pà aban wun raka, nǝ 
tsǝkɓalǝu ama ɓǝ̀ ǝn yina ka, pa mǝ nǝ yia peki wun ɗang. Acemǝnana rǝcandǝa 
mǝnana Mǝtalabangŋo pam ngga nda ace ɓak ɓabum wun, pà ace arki wun 
ɗang. 

Masǝlǝata makkun 
11A masǝlǝate ka, wun amǝ'eamrǝarǝu, ǝn nggǝ tsǝk wun a ndà nǝ amǝnia yì 
acau ka: Wu dum nǝ bumpwasǝa. Wu gulo wu kya bwal ban mǝnana wu karǝna 
ɓwa ka. Wu earnǝ rǝarǝ wun. Wu do aɓa rǝpwala. Anggo ka, sǝ Ɓakuli 
mǝ'earcearǝu nì andǝ mala dorǝpwala ka, nǝ̀ do ata wun. 

12Wu makki arǝ wun kun nǝ earcearǝu mala aɓwana mala Ɓakuli. 

13-14Amǝkpata Yesu mǝnana akani kat ka, à kǝ makka wun kun. 

Ɓǝ̀ ɓwamuru mala Mǝtalabangŋo Yesu Kǝrǝsti, sǝ earcearǝu mala Ɓakuli andǝ 
dotarǝu mala Bangŋo Mǝfele do ata wun kat. 

Amǝ Galati 

Amǝ Galati 1 

1Mǝnia yì cautera ka, pur a banam, mim Bulǝs mǝ'mishan. Twalban mem a turo 
mishan ngga pur nǝban ɓwapǝndǝa ɗang, pur nǝ bu Yesu Kǝrǝsti andǝ Ɓakuli 
Tarrû, mana loasǝi yì Kǝrǝsti a ɓembe ka. 

2Amǝ'eamrǝarǝu mǝnana sǝm nda kani sǝnǝia ka, sǝm nggǝ dapi bu aban tasǝ 
mǝnia yì cautera ka, aban ká aban a'ikǝlisiya mǝnana a bu-nzali Galati ka. 

3Ɓǝ̀ Ɓakuli Tar sǝm andǝ Mǝtalabangŋo Yesu Kǝrǝsti, lǝmndǝa wun ɓwamuru 
andǝ dorǝpwala. 

4Yesu pa yilǝmi ace acauɓikea ma'sǝm, kǝla mǝnana Ɓakuli Tar sǝm kani ka, 
ace mǝnana ɓǝ̀ amsǝ sǝm, a bu mǝnia yì nza mǝɓealɓike sǝm nda a ɓalǝi ka. 

5Ɓwangsǝban kat ka, mala Ɓakuli na, mǝnana málá male pà kàm raka! Amin. 

Cau Amsǝban mǝ'mǝsǝcau nì ka nda mwashat ɓǝrɓǝr 
6Ən nggǝ ndali nǝ kaurǝ ndǝli ma'wun arǝ Ɓakuli, mǝnana tunǝ wun nǝ 
ɓwamuru mala Kǝrǝsti, sǝ wu pǝlǝa wu kǝ kpata ɓe kǝ cau ɗàng ngga. 

7Wu nda ban kpata ɓe “cau amsǝban” mǝnana a mǝsǝ sǝm ngga, kǝ cau 
amsǝban na raka. Aɓea aɓwana na, à kǝ earce zurǝì mur wun, à nǝ̀ ɓosǝki ta Cau 
Amsǝban mala Kǝrǝsti ka. 

8Ɓǝ̀ suban mala Ɓakuli sulǝo amur ko ɓǝ̀ ya ɓwa nani, ko ɓǝ̀ sǝm nda, ko ɓǝ̀ 
mǝturonjar mǝnana a kuli na ka, yi mǝnana ɓǝ̀ hamnǝ ɓe cau amsǝban ɗàng 
andǝ mǝnana sǝm hamǝna wunì ɗiɗyal ka. 

9Kǝla mǝnana sǝm na wun a dǝmbe ka, ǝn nggǝ ɓǝsǝlǝi ɗǝm ama: Ɓǝ̀ ɓwa 
hamba wun nǝ ɓe kǝ cau ama “cau amsǝban” na, sǝ nda ɗàng andǝ Cau Amsǝban 
mǝnana wu angŋǝni ka, ɓǝ̀ suban mala Ɓakuli sulǝo amur ɓwe. 

10Ado ka, ɓwangsǝban mala ɓwapǝndǝa na ǝn alkiyite ka le, ko mala Ɓakuli? Ɓǝ̀ 
mǝ nda ban ɓariki mǝ nǝ pwasǝbum ɓwapǝndǝa ka, ɓǝ́ pa mǝ nǝ duk guro mala 
Kǝrǝsti ɗang. 

Ɓakuli na tunǝ Bulǝs ɓǝ̀ duk mǝturo mishan ngga 
11Wun amǝ'eamrǝarǝu, ǝn nggǝ earce nǝma ɓǝ̀ wu sǝlǝ ama, Cau Amsǝban 
mǝnia ǝn nggǝ hamnǝi ka, ɗenyicau mala ɓwapǝndǝa na ɗang. 

12Ən ak cau mem a bu ɓwapǝndǝa ɗang, sǝ kǝɓwa nǝ̀ kaniam gbal ɗang. Mǝnia 
yì cau ka, Yesu Kǝrǝsti nǝ̀ mǝnmbam ɓālǝi nǝ ɓamuri. 

13Wu surǝna rǝ pa mem ɗiɗyal, mǝnana mǝ nda ban peri, peri mala amǝ Yahudi 
ka, yi mǝnana ǝn pe ikǝlisiya mala Ɓakuli tanni kǝrkǝr, yale eare mem ngga 
nǝma ɓǝa mesǝkea ɓǝa ueɓà. 

14Ən kutì aɓeam amǝlo kat aɓa peri mala amǝ Yahudi, sǝ mǝ ndanǝ ɓabumpina 
kǝrkǝr arǝ kuncau mala aká sǝm. 

15Sǝ kani ama à nǝ̀ ɓǝlam ngga, Ɓakuli taram, sǝ tunǝam aɓata ɓwamuru male. 
Banɓoari wi 

16ɓǝ̀ lǝmndǝam Muni ace mǝnana ɓǝ̀ ǝn hamnǝ Cau Amsǝban male aban 
aɓwana arǝ aɓea nzali. Sǝ mim ngga ǝn alta kwarkiru mala kǝɓwa ɗang 

17Yale ǝn wari ma a Urǝshalima nǝma mǝ nǝ ngga ok ɓe kǝcau a kun aɓwana 
mǝnana à akàm dǝmbǝa aɓa turo mishan ngga ɗang. A kun mani ka, ǝn o 
kporong aɓa nzali Arabiya, sǝ nǝ nzǝmo ka, ǝn nyare a nggeala Damaska. 

18Anzǝm apǝlǝa tārú ka, ǝn wario a Urǝshalima, nǝma mǝ nǝ ngga sǝn Bitǝrus. 
Ən nggea pakki anonggeo lum-bwamdǝ-tongno abanì. 

19Kǝ ɓe mǝ'mishan mǝnana ǝn sǝn ɗǝm amǝno yì apwari ka, nda Jemis mǝ'eam 
Mǝtalabangŋo. 

20Mǝnia ka, mǝsǝcau na ǝn nakiya wun a ɓadǝm Ɓakuli ka, nyir pa a ɓalǝi ɗang. 

21Anzǝm mǝno ka ǝn wario arǝ aɓea ban aɓalǝ abu-nzali Suriya andǝ Sǝlisiya. 

22Kat andǝ amani ka, a'ikǝlisiya mǝnana à nda aɓa Kǝrǝsti a bu-nzali Yahudi ka, 
à surǝam a ɓamǝsǝam ɗang. 

23Kǝgir mǝnana à surǝì ka nda kǝ cau mǝnana aɓwana kǝ na ama: “Ɓwa mǝnana 
ɗiɗyal kǝ pa sǝm tanni ka, adyan ngga nda kǝ hamnǝ ce paɓamuru mǝnana 
ɓariki nǝ̀ kiɗiki ka.” 

24Pǝlǝa à ɓwangsǝ Ɓakuli ata cau mem. 

Amǝ Galati 2 

Amǝ'mishan ak Bulǝs 
1Anzǝm apǝlǝa lum-nong-ine ka, ǝn nyare ǝn o a Urǝshalima ɗǝm sǝnǝ 
Barnabas, sǝm wari nǝ Titus ata sǝm. 

2Ən wari kano, acemǝnana Ɓakuli nǝ̀ lǝmndǝam ama ɓǝ̀ ǝn kyane. Akano ka, 
sǝm nggea do nǝ murǝ sǝm, sǝnǝ aɓwana mǝnana à twalia ama à nda ka 
aɓwana-mǝgule mala Ikǝlisiya ka. Pǝlǝa ǝn bǝlia wia ɓa Cau Amsǝban mǝnana 
ǝn nggǝ hamnǝi aban aɓwana mala acili anzali ka. Eare mem nda mǝnana kun 
sǝm ɓǝ̀ duk mwashat, ace mǝnana ɓǝ̀ turo mem mǝnana ǝn pangŋǝni andǝ 
mǝnana ado mǝ nda rǝ pe ka, ɓǝa kǝa ue ɓa ɗang. 

3Sǝ yia ka, à earnǝ mim. Titus mǝnana ɓwa Gǝrik na ka, kǝɓwa ci púp ama ɓǝa 
kasǝi wi ɓate ɗang. 

4Mǝno yì cau ka lo, ace aɓea ɓwana mǝnana à na ama à nda ka amǝ kpata Yesu, 
sǝ ɓafo à nda raka. Yia ka, à kutio aɓalǝ sǝm zàng, à kǝ shenzǝki sǝm, à kǝ earce 

iu panzǝban mǝnana sǝm ndanǝi aɓa Kǝrǝsti Yesu ka. À kǝ ear ama à nǝ̀ nyesǝ 
sǝm ɓǝ̀ sǝm duk guro mala anggurcau mala amǝ Yahudi. 

5Sǝ sǝm ɓinǝ gbal kpekpe, sǝm nyinggia wia njargula ko bǝti ɗang. Eare ma'sǝm 
ngga, ɓǝ̀ sǝm yal mǝsǝcau mala Cau Amsǝban ace wun. 

6Sǝ amǝno yì aɓwana à twaliá ama à nda ka aɓwana amǝgule mala ikǝlisiya ka, 
à pànǝ kǝ kaɓe cau mǝnana à nǝ̀ tsǝa amur cau mǝnana ǝn nggǝ hamnǝi ka ɗang. 
Kat andǝ amani ama à ndaka aɓwana amǝgule aɓa dǝmbam ngga, ǝn eari mǝno 
ɓǝ̀ ciem ɓǝn nying kpata gir mǝnana Ɓakuli lǝmndǝam ngga ɗang, ko bǝti, 
acemǝnana Ɓakuli ka, kǝ lǝmndǝ tàrban ɗang. 

7Gir mǝnana ndakam ngga, nda mǝnana ama, Ɓakuli panam turo hamnǝ Cau 
Amsǝban aban aɓwana arǝ aɓea anzali, kǝla mǝnana Ɓakuli pe Bitǝrus hamnǝ 
Cau Amsǝban aban amǝ Isǝrayila ka. 

8Kǝ Ɓakuli mǝ'mwashati, mǝnana pak turo nǝ Bitǝrus, ci mǝ'mishan na aban ká 
aban amǝ Isǝrayila ka, nda mǝnana pak turo nǝ mim, ciem mǝ'mishan aban ká 
gbal aban aɓwana mala acili anzali ka. 

9Ɓafo, nggearǝ Jemis, sǝ Bitǝrus, sǝ Yohana, mǝnana à twalia ama à ndaka 
atanggea-nggun mala Ikǝlisiya ka, à sǝnǝna ɓwamuru mǝnana Ɓakuli pam mala 
turo mǝnia ka; pǝlǝa à ak sǝm sǝnǝ Barnabas, sǝm duk aɓia amǝturo. À pu nzǝm 
sǝm aban hamnǝ cau aban aɓwana mala aɓea anzali, sǝ yia ka à kutio ata turo 
aban amǝ Isǝrayila. 

10Kǝ cau mǝnana à tsǝka sǝm a kir sǝm ngga nda mǝnana ama ɓǝ̀ sǝm nggǝ 
tsǝkir amǝtǝr, sǝ mǝno ka, nda kǝgir mǝnana mǝ ndanǝ bumpina ace ka. 

Bulǝs ɓinǝ ce gir mana Bitǝrus pe 
11Lang Bitǝrus yina a Antiyok ka, ǝn loa rǝì a ɓamǝsǝ ɓwapǝndǝa, acemǝnana 
gir mana pe ka ɓoar ɗang. 

12A yiu male a dǝmbǝa ka kǝ lili andǝ aɓwana amǝkwaɗi mǝnana amǝ Yahudi 
na raka, aɓwana mǝnana kǝgir oasǝia arǝ cau mala kasǝ ɓatau raka. Sǝ nǝ 
nzǝmo ka, lang aɓea amǝ Yahudi, agyajam mala Jemis yina ka, pǝlǝa yì, yì 
Bitǝrus ka, tamsǝ li girlina andǝ amǝ'eamrǝarǝu mana amǝ Yahudi na raka, tar 
ɓamuri zak nǝ yia. Yì ka, kǝ ɓanggi amǝ Yahudi mana à kǝ na ama ɓǝa kasǝi koya 
mǝkwaɗi ɓate ka. 

13Gir nî tsǝk aɓea amǝkwaɗi mǝnana amǝ Yahudi na ka, à twal kusǝ ulang ɓua-
kun-ɓari mala Bitǝrus, gandǝa à ɓosǝki kusǝ Barnabas nǝ ulang ɓealǝu mǝno. 

14Lang ǝn sǝni à kǝ̀ kpata ɓafo mala Cau Amsǝban raka, pǝlǝa ǝn ne Bitǝrus a 
ɓamǝsǝ ɓwapǝndǝa bwāng ama: We ka, a nda ɓwa Yahudi, sǝ a kǝ duk ulang do 
mala aɓwana mǝnana amǝ Yahudi na raka. Sǝ palang adyan, sǝ a kǝ earce tsǝk 
aɓwana mǝnana amǝ Yahudi na raka, ɓǝa duk ulang do mala amǝ Yahudi? 

Ɓwapǝndǝa kat kǝ duk amǝ cauɓoarna aban Ɓakuli nǝ Paɓamuru 

15Mim sǝnǝ we, à ɓǝl sǝm ngga, sǝm nda ka amǝ Isǝrayila, sǝm nggǝ ɓǝsǝki 
nggurcau mala Musa kǝla aɓwana mǝnana amǝ Isǝrayila na raka, yia amǝ pakki 
acauɓikea ka ɗang. 

16Kat andǝ amani ka, sǝm sǝlǝna ama, nǝ paɓamuru nǝmurǝì aban Yesu Kǝrǝsti, 
sǝ ɓwa nǝ̀ duk mǝ cauɓoarna aban Ɓakuli, pa ace kpata anggurcau ɗang. 
Nggearǝ sǝm gbal ka, sǝm pa ɓamur sǝm nǝ pa aban Yesu Kǝrǝsti ace mǝnana 
ɓǝ̀ sǝm duk pepe, sǝm sǝnǝa Ɓakuli, a ta cau mala guli arǝ Kǝrǝsti. Pa ace kpata 
nggurcau ɗang. Nda acemǝnana kpata nggurcau ka, pà nǝ̀ tsǝk ɓwa ɓǝ̀ duk pepe 
a ɓadǝm Ɓakuli ɗang. 

17Sǝ mǝnana ɓǝa bangŋa ama sǝm nda aban alta do mǝɓoarne aɓa Kǝrǝsti, sǝ à 
yì kum sǝm ngga, sǝm nda ka mǝ'cauɓikea ka, mǝnia ka, nǝ̀ do ama Yesu pu 
nzǝm cauɓikea le? Awo, pa anggo ɗang! 

18Sǝa ma ɓǝ̀ ǝn nyare ǝn kutia kani aɓwana njar mala nggurcau mala Musa 
mǝnana ǝn angŋa dǝmbǝa ǝn nyingni ka, ǝn dumǝna mǝ yàl Nggurcau mala 
Ɓakuli. 

19Ɓǝ̀ ǝn ɓariki nǝma mǝ nǝ kpata nggurcau ka, ǝn yi sǝni ka, mǝno ka pà nǝ̀ 
pwasǝ bum Ɓakuli ɗang. Pǝlǝa ǝn wuki nggurcau, ǝn tamsǝ kpata nggurcau, ace 
mǝnana mǝ dupi Ɓakuli. 

20À gballìnam amur nggun-gangndi sǝnǝ Kǝrǝsti. Mǝ nda mǝnana ɗǝm nǝ 
yilǝmu ka ɗang, Kǝrǝsti nda mǝnana ado dukiyi a ɓalǝam ngga. Do mem aɓa 
nggūrǝu mala ɓanza ka, ǝn dum nǝ paɓamuru aban Muna mala Ɓakuli mǝnana 
earcem, sǝ paɓamuri acem ngga. 

21Ən burice ɓwamuru mala Ɓakuli ɗang. Acemǝnana ɓǝ̀ kpata nggurcau nǝ̀ tsǝk 
sǝm, sǝm nǝ̀ duk pepe sǝnǝa Ɓakuli ka, lú mala Kǝrǝsti ka nda ɓa. 

Amǝ Galati 3 

Njar mana ɓwa nǝ̀ duk mǝ'cauɓoarna nǝi a ɓadǝm Ɓakuli ka 
1Wun amǝ Galati mǝnana wu gǝmi ka. Yana ɓwe pyauta wun? Nda àkǝ̀ ɓamǝsǝ 
wun sǝ à bǝlki ce lú mala Yesu Kǝrǝsti amur nggun-gangndi. 

2Mǝ ɗi wun pe: Wu ak Bangŋo Mǝfele a njar mala kpata Nggurcau mala Musa 
le, ko nda acemǝnana wu pa ɓamur wun arǝ cau mǝnana wu ok amur Kǝrǝsti 
ka? 

3Palang sǝ wu ɓanggea anggo? Anzǝm mǝnana wu tinata do kpata Yesu aɓa 
Bangŋo mala Ɓakuli ka, wu kǝ earce ado ama wu nǝ̀ masǝlǝte aɓa nggūrǝu le? 

4Nggea tanni mǝnana wu nu aɓalǝ agir pas aban kpata Yesu ka, nda ɓà le? 
Kàngkàng nda ɓà le? 

5Mǝ nǝ ɗi wun ɗǝm ngga, Bangŋo Mǝfele mǝnana Ɓakuli pa wun, sǝ pakki agir-
ndǝlǝki aɓalǝ wun ngga, nda acemǝnana wu kpata Nggurcau mala Musa ka le, 
ko nda acemǝnana wu pa ɓamur wun arǝ Cau Amsǝban mana wu ok amur 
Kǝrǝsti ka? 

6Wu sǝni ani arǝ cau mala Ibǝrayim. Malǝmce mala Ɓakuli ka bang ama, 
“Ibǝrayim earnǝ Ɓakuli, sǝ ata cau mala mǝno yì guliarǝu male arǝ Ɓakuli ka, 
Ɓakuli nyesǝi mǝ'cauɓoarna na.” 

7Ɓoaro ɓǝ̀ wu sǝlǝ ama amuna mala Ibǝrayim ngga, à nda ka aɓwana mǝnana à 
paɓamuria aban Ɓakuli, à earnǝi ka.  

8Malǝmce ak dǝmbǝa bang ɗiɗyal ama, Ɓakuli nǝ̀ ak aɓwana mala acili anzali, à 
nǝ̀ pǝlǝ amǝ'cauɓoarna, ace paɓamuru malea abani. Nda sǝ ak dǝmbǝa ne 
Ibǝrayim mǝnia yì bǝsa cau mǝɓoarne ama, “Aɓwana arǝ anzali kat ka, à nǝ̀ kum 
tsǝkbu mem nǝ bano.” 

9Nda gir mǝnana tsǝa sǝ aɓwana mana à paɓamuria aban Kǝrǝsti ka, à kum 
lumsǝo mala tsǝkbu mǝ'mwashati mǝnana Ibǝrayim kumo, nǝ́ paɓamuru male 
aban Ɓakuli ka. 

10Sǝ aɓwana mǝnana à makɓalǝia arǝ bwal Nggurcau ace kum akban a ɓadǝm 
Ɓakuli ka, à nda aɓata suban. Malǝmce ka na ama, “Suban na amur ɓwa mǝnana 
kat pà nǝ̀ kpata anzongcau kat mǝnana à gilǝia aɓa Malǝmce Nggurcau mala 
Ɓakuli raka.” 

11Ado ka, pusǝna rǝì a banfana ama kǝɓwa pà nǝ̀ kum akban a ɓadǝm Ɓakuli nǝ 
ɓariki mala bwal Nggurcau ɗang. Acemǝnana Malǝmce na ama, “Ɓwa mǝnana 
duk mǝ'cauɓoarna aban Ɓakuli nǝ́ paɓamuru abani ka nda nǝ̀ kum yilǝmu ka.”  

12Turo mala Nggurcau ka à kwakite amur guliarǝu ɗang. Akun mani ka cau male 
ka na ama, “Ɓwa mana bwal Nggurcau, kpata anzongcau male kat ka, nda nǝ̀ au 
ka.” 

13Sǝa ma do mana Kǝrǝsti yi duk su-ɓwa ace sǝm ngga, angŋǝna mur sǝm a 
ɓabu suban mǝnana Nggurcau yinǝi ka. Acemǝnana à gilǝa aɓa Malǝmce ama, 
“Suban na amur koya ɓwa mǝnana à gyari a nggun ngga.” 

14Kǝrǝsti akmúr sǝm ace mǝnana tsǝkbu mǝ'mwashati mǝnana Ɓakuli banggi 
Ibǝrayim ama nǝ̀ tsǝki wi ka, ɓǝ̀ yiu amur aɓwana arǝ anzali kat, nǝ bu Kǝrǝsti 
Yesu. Acemǝnana sǝm mana sǝm ndaka amǝkwaɗi ka, sǝm nǝ̀ gandǝ ak pacau 
mala Bangŋo Mǝfele nǝ paɓamuru. 

Kurcau mala Ɓakuli kuti Nggurcau mala Musa 
15Wun amǝ'eamrǝarǝu, mǝ mǝnba wun ɓa mǝnia yì cau ka arǝ do mala 
ɓwamǝpǝnde: Kǝla mana ɓwa pà nǝ̀ gandǝ yâl cau mǝnana à earǝna amuri, ko 
nǝ̀ yiu nǝ ɓe kǝ cau ɗàng ama nǝ̀ tsǝa amuri nǝ̀ nggaɗi raka, anggo sǝ mǝnia pa. 

16Ɓakuli pacau male aban Ibǝrayim andǝ muni. Sǝni pepe, Malǝmce ne ma ama, 
“andǝ amuni” ɗang, mǝnana nǝ̀ lǝmndǝ ama à nda pas ka. Awo, bangŋa ama 
“andǝ muni”, mǝnana lǝmndǝ ama nda aban na cau amur ɓwa mwashat. Sǝ ɓwa 
mwashat mǝnia ka, nda Kǝrǝsti. 

17Mǝnia ka nda gir mǝnana ǝn nggǝ earce ne ka: Ɓakuli kurcau aban Ibǝrayim, 
sǝ bangŋǝna ama cau male ka nǝ̀ lumsǝì. Nggurcau mǝnana Ɓakuli yi pa, nǝ bu 
Musa a nzǝm mana apǝlǝa gbǝman ine nǝ lumi-tārú (430) kutikina ka, pà nǝ̀ 
kasǝ mǝno yì kurcau, sǝ nǝ̀ nyesǝ pacau mala Ɓakuli ɓǝ̀ duk ɓà ka ɗang. 

18Ɗenyi ama ɓǝ̀ nda acemǝnana sǝm bwal nggurcau mala Ɓakuli sǝ kǝ pa sǝm 
liɓala mǝnana pàcau ace ama nǝ̀ pa sǝm ngga, à pà nǝ̀ bang ɗǝm ama nda 
acemǝnana pàcau ka sǝ nǝ̀ pa sǝm liɓala ka ɗang. Sǝa ma, Ɓakuli aɓa ɓwamuru 
male ka, pe Ibǝrayim mǝnia yì liɓala pàcau ace ka acemǝnana bangŋǝna ama nǝ̀ 
pe wi. 

19Sǝ mana ɗe nda tǝr pa Nggurcau? Ɓakuli pa Nggurcau nǝ nzǝmo, ace mǝnana 
ɓǝ̀ lǝmndǝì ɓwapǝndǝa acauɓikea malea. Sǝ Nggurcau ka à ci ama ɓǝ̀ pak turo 
ɓǝ̀ kya bik pwari yiu mala mǝno yì muna mala Ibǝrayim, mǝnana Ɓakuli pacau 
ace ka. Ɓakuli pa Nggurcau male nǝ bu amǝturonjar aban Musa, mǝnana do a 
nre ka aɓwana andǝ Ɓakuli ace banggia wia cau mala Nggurcau ka. 

20Ɓǝ̀ aɓwana ɓari kurcau ka, à kǝ alta ɓwa mǝnana nǝ̀ cam a nrea ka. Sǝ Ɓakuli 
mana nda mwashat ka, alta kǝɓwa ate aɓa pàcau male aban Ibǝrayim ɗang. 

21Sǝ ado ka, à nǝ̀ na ama Nggurcau Mala Musa andǝ kurcau mala Ɓakuli ka à 
ɓinǝ rǝarǝia le? Awo, ko bǝti! Ɓǝ̀ Nggurcau nǝ̀ gandǝ pa sǝm bǝsa yilǝmu ka, ɓǝ́ 
kpate ka nǝ̀ nyesǝ sǝm, ɓǝ̀ sǝm duk amǝ'cauɓoarna aban Ɓakuli. 

22Sǝ Malǝmce ka, bangŋa ama sǝm kat ka, sǝm nda aɓata kùrban mala cauɓikea. 
Kǝ njargula mǝnana sǝm nǝ̀ kum panzǝban nǝi, mǝnana Ɓakuli pacau ace ka, 
nda mǝnana ama ɓǝ̀ sǝm pa ɓamur sǝm aban Yesu Kǝrǝsti ka. 

Sǝm nǝ̀ duk amuna mala Ɓakuli nǝ paɓamuru abani 
23Kaniama njargula paɓamuru aban Kǝrǝsti ɓǝ̀ yiu aban sǝm ngga, à bwal sǝm 
aɓata kùrban mala Nggurcau. À kasǝ kun sǝm ba yiu mala yì paɓamuru ɓǝ̀ yi 
lǝmndǝ rǝì ɓǝ̀ sǝm surǝì. 

24Mǝ nǝ ci a ɓe njar ani: Nggurcau nǝ̀ bwala sǝm gara aban ká aban Kǝrǝsti. Yal 
sǝm ba pwari mǝnana à nyesǝ nre sǝm yi ɓoar sǝnǝa Ɓakuli nǝ́ guli arǝ Kǝrǝsti 
ka. 

25Sǝ adyan mǝnana njar mala guli arǝ Kǝrǝsti yina ka, sǝm pa aɓata yalban mala 
Nggurcau ɗǝm ɗang. 

26Ace mani ka, wun kat ka, wu ndaka muna mala Ɓakuli ace guli ma'wun arǝ 
Kǝrǝsti Yesu. 

27Sǝ aɓwana mǝnana kat à kum kpapi andǝ Kǝrǝsti aɓa batisǝma ka, à turǝna 
Kǝrǝsti a rǝia kǝla tur bǝsa daura a rǝǔ. 

28Kǝ cau pà kàm ɗǝm ama ɓwa man ngga ɓwa Isǝrayila na ko ɓwa Isǝrayila na 
raka ɗang, ɓwa man ngga guro na ko guro na raka ɗang, ɓwa man ngga ɓwabura 
na ko mɓwama na ka ɗang. Wun ado ka, wu dumǝna mwashat aɓa Kǝrǝsti Yesu. 

29Sǝ ado mǝnana wu dumǝna a mala Kǝrǝsti ka, wu nda ka amuna mǝɓafoe 
mala Ibǝrayim. Wu nda ka amǝliɓala, sǝ pàcau mala Ɓakuli aban Ibǝrayim ngga, 
dumǝna ma'wun. 

Amǝ Galati 4 

1Wu sǝni ani: Ɓǝ̀ tarrú wú, sǝ nyinggi amuni mǝkeke ɓala ka, amǝno yì amuna 
ka kǝgir gauwia andǝ guro-ɓala ɗang. À nda aɓata ɓwa mǝnana à pe wi yal ɓala 
ka, she ɓǝa gulkina ka, kat andǝ amani ama, à ndaka amǝtala kume mala tarrìa 
kat ka. 

2Dumǝnia wia púp ɓǝa oki amǝ'lǝsǝban, she ɓǝa kya bwalǝna pǝlǝa mǝnana 
tarrìa kasǝ ka. 

3Kani ama Yesu nǝ̀ yiu ka, anggo gbal sǝ sǝm pa. Sǝm nda kǝla amuna, aguro 
mala abangŋo mǝnana ado à bwal ɓanza mǝnia ka. 

4Sǝa ma, lang pwari ni yi karǝna ka, Ɓakuli tur Muni, mǝnana mɓwama nǝ̀ ɓǝli, 
a ɓata nggurcau mala Musa ka. 

5Ɓakuli turi, ace mǝnana ɓǝ̀ yi akmúr aɓwana mǝnana à nda ka aguro mala 
nggurcau ka, ace mǝnana sǝm ngga ɓǝ̀ sǝm kum bancame mala duk amuna 
male. 

6Sǝ acemǝnana sǝm nda ka amuni ka, Ɓakuli tasǝ Bangŋo mala Muni a ɓabum 
sǝm, mǝnana kǝ tsǝk sǝm, sǝm nggǝ tunǝi ama, “Dâ, Tárram.” 

7Ado ka, wu nda ka guro ɗǝm ɗang, wu nda ka muna mala Ɓakuli. Sǝ acemǝnana 
wu nda ka muni ka, Ɓakuli tsǝngŋǝna wu dumǝna amǝliɓala male. 

Gir mǝnana kwan Bulǝs arǝ amǝ Galati ka 
8Ɗiɗyal, mǝnana wu malaká surǝ Ɓakuli raka, wu nda ka aguro mala agir 
mǝnana aɓa mǝsǝcau ka a Ɓakuli na raka. 

9Sǝ ado mǝnana wu surǝna rǝ Ɓakuli, ko a na raka, Ɓakuli surǝna rǝ wun ngga, 
palang sǝ wu kǝ earce nyar nǝ ta wun, wu nǝ̀ duk aguro mala alú andǝ akukwar 
mala ɓanza man, mǝnana à panǝ kǝ rǝcandǝa raka? 

10Wu nda aban ɓariki wu nǝ̀ alta dǝmcauwa aban Ɓakuli nǝ kpata pakkia 
alamsan mala aɓea apwari, ko azongŋo, andǝ akunaban, andǝ apǝlǝa. 

11Wu kǝ pam ɓangciu, ɓǝa kǝa na ama nggea gandǝa mem mana arǝ wun ngga 
nda ɓa ɗang. 

12Wun amǝ'eamrǝarǝu, ǝn nggǝ zǝmbǝa wun, wu do ulang do mem, do 
gapitarǝu nǝ amǝnia yì agir ka. Nggearǝ mim ngga, ǝn pǝlǝna kǝla wun, wun 
aɓwana mǝnana wu nda ka amǝ Isǝrayila raka, mǝnana sǝm pa aɓata 
anggurcau raka. A dǝmbe mǝnana ǝn hamnǝ Cau Amsǝban aban wun ngga, wu 
pakkam kǝgir mǝɓane ɗang. 

13Wu sǝlǝ ama, a nggea dǝmbe mǝno ǝn hamnǝ Cau Amsǝban aban wun ngga, 
mǝ ndanǝ rǝkwana a rǝam. 

14Kat andǝ gir mǝnana mǝ nda a ɓalǝi aɓa nggūrǝam, ɓǝ́ nǝ̀ tsǝk wun, wu nǝ̀ 
ginǝam, wu nǝ̀ nyesǝ cem ɓà ka, wu ginǝam ɗang. Yale, wu gingsǝam, wu ɗenyi 
nǝ mim, kǝla ɓe mǝturonjar mǝnana sulǝ nǝ ban Ɓakuli ka, sǝ wu em kǝla mǝ 
nda Kǝrǝsti Yesu nǝ nggearǝì. 

15Sǝ bumpwasǝa mǝnana wu ndanǝi ɗiɗyal ka, nda mǝ ye le? Ən sǝlǝna nǝma 
ɓǝ̀ nǝ̀ gandǝ pa ka, ɓǝ́ wu nǝ̀ pusǝki amǝsǝ wun, wu nǝ̀ pam mia. 

16Ado ka, ǝn pǝlǝna ɓi wun mǝbura acemǝnana ǝn nggǝ na wun mǝsǝcau ka le? 

17Amǝno yì amǝkanigir mǝ'nyir nì ka, à ndanǝ rǝɓǝla arǝ alta ɓabum wun, sǝ 
ɗenyicau malea aban wun ngga, mǝɓoarne na ɗang. À kǝ ɓariki ama ɓǝ̀ sǝm gau 
sǝnǝa wun, ace mǝnana kǝ̀ yia na ɓǝ̀ wu kǝ okia wia ka. 

18Ɓǝ̀ kǝ ɓwa na nǝ rǝɓǝla mala pakka wun mǝɓoarne ka, ɓoaro na gir nì ɗang, 
sǝa ma ɓǝà kǝ̀ pe pwari-pwari. Ɓǝà kǝa na ama, she pwari mǝnana mǝ nda aban 
wun ngga, sǝ à nǝ̀ pakka wun ɗang. 

19Wun amunem mǝnana ǝn earkiyi acea raka! Ən nggǝ ok kwanban a rǝam ace 
wun, kǝla mɓwama mǝnana nda aban gbashi ka, sǝ mǝno ka pà nǝ̀ mal ɗang she 
ɓǝ̀ Kǝrǝsti lumsǝna aɓalǝ wun ngga. 

20Ən earǝnace nǝma, ɓǝ́ mǝ nda ban wun ado, ace mǝnana mǝ ɓunmba wun 
giem. Sǝ ado ka, ǝn surǝ gir mǝnana mǝ nǝ pa ace wun ngga ɗang. 

Kanicau arǝ amuna mala Ibǝrayim mǝnana yia ɓari ka 
21Wun aɓwana mǝnana wu earce do aɓata Nggurcau mala Musa ka, kàngkàng 
wu surǝ gir mǝnana Nggurcau nakiyi ka? 

22Malǝmce na ama, Ibǝrayim ngga ndanǝ amuna ɓari, man mwashat ka, à ɓǝla 
andǝ man-guro male, sǝ man mwashat ka, à ɓǝla andǝ man-ala male, mǝnana 
guro na raka. 

23Muni mǝnana nǝ bu man-guro ka, à ɓǝli aɓa ɓariki mala ɓwapǝndǝa. Sǝ muni 
mǝnana nǝ bu man-ala male ka, à ɓǝli kǝla lumsǝo mala pàcau mala Ɓakuli. 

24Amǝnia yì agir ka, à nǝ̀ twalia kun-ndunocau na. Amamǝna mǝnia ɓari ka, à 
do a kun akurcau mala Ɓakuli mana ɓari ka. Mɓwama mǝdǝmbe yì Haga ka, 
cam a kun kurcau mana à pà a Nkono Saina, mǝnana kǝ ɓǝl amuna mǝnana 
aguro mala nggurcau na ka. 

25Sǝ Haga, mǝnana cam a kunì Nkono Saina a nzali Arabiya ka, nda lǝmndǝ 
nggeala Urǝshalima mǝnana ado ka, acemǝnana yì andǝ aɓwana male ka, à nda 
ka guro, aɓata nggurcau. 

26Sǝ ɓe mɓwama man yì Saratu ka, nda kǝla Urǝshalima, mǝnana a kuli ka. Yì 
ka, guro na ɗang. Sǝ Urǝshalima mǝnana a kuli ka, nda nggea sǝm kat. 

27Kǝla mǝnana mǝɓangna mala Ɓakuli yì Ishaya na ama: “Pak banɓoarnado, we 
nkombi, mǝnana à kǝ ɓǝl muna raka! Mak yalang, ace bumpwasǝa, we ɓwan a 
ok kwanban mala gbashi raka! Acemǝnana mɓwama mana burri ginǝki o ɗeki 
ka, adyan ngga ndanǝ amuna pas, à kutini mala mɓwama mana burri ɗeki raka.” 

28Sǝ ado ka, wun amǝ'eambǝam, wu nda ka amuna mala kurcau, kǝla mana 
Ishaku pak ka. 

29Muna mana à ɓǝli nǝ ɓariki mala ɓwapǝndǝa ka, pe Ishaku, yì muna mǝnana 
à ɓǝli nǝ rǝcandǝa mala Bangŋo mala Ɓakuli ka, tanni. Anggo gbal yalung ngga, 
aɓwana mǝnana à kǝ earce ama ɓǝ̀ wu kpata nggurcau ka, à kǝ pa wun tanni. 

30Sǝ mana Malǝmce na amuri ɗe? Na ama, “Pǝr man-guro andǝ muni, 
acemǝnana muna mala man-guro ka, pà nǝ̀ dapi ata liɓala andǝ muna mala 
mǝtala ɓala ɗang.” 

31Ace mani ka, wun amǝ'eamrǝarǝu, sǝm ngga, sǝm nda ka amuna mala man-
guro ɗang; sǝm nda ka amuna mala man-ala mana à ɓǝli aɓa do ɓamuru ka. 

Amǝ Galati 5 

Panzǝban aɓa Kǝrǝsti 
1A mǝsǝcau ka, Kǝrǝsti panzǝna sǝm; ace mani ka, wu cam kàngkàng aɓa mǝnia 
yì panzǝban ngga, wu kǝa na ama wu nǝ̀ taɓǝli rǝ wun aɓa doguro mala 
Nggurcau mala Musa ɗǝm ɗang. 

2Wu kwaki kir wun! Mim Bulǝs ǝn nggǝ na wun mǝnia yì cau ka: Ɓǝ̀ wu eare à 
kasǝa ɓata wun ama, nda nǝ̀ tsǝk ɓwa ɓǝ̀ duk pepe a ɓadǝm Ɓakuli ka, lǝmndǝ 
ama Kǝrǝsti ka nda ɓà aban wun. 

3Ən nggǝ ɓǝsǝlǝa wuni ɗǝm ama, ɓwa mǝnana kpata nzongcau mala kasǝ-ɓatau 
ka, dumǝni wi púp ɓǝ̀ kpata anzongcau mala Musa kat. 

4Acemǝnana ɓǝ̀ wu kǝ ɓariki ama, wu nǝ̀ kum akban aban Ɓakuli nǝ kpata 
Nggurcau ka, wu gauwuni tarǝ wun wunǝi yì Yesu, wu purni ɓata ɓwamuru 
mala Ɓakuli. 

5Sǝ sǝm ngga, ace paɓamuru ma'sǝm aban Kǝrǝsti ka, sǝm tsǝk ɓalǝ sǝm, sǝm 
nggǝ kúndǝo nǝ rǝɓǝla ɓǝ̀ Ɓakuli ak sǝm, ɓǝ̀ nyesǝ sǝm ɓǝ̀ sǝm duk pepe a 
ɓadǝmbǝi nǝ Bangŋo male. 

6Ɓǝ̀ ɓwa tsǝngŋǝna paɓamuru male aban Kǝrǝsti Yesu ka, ɓe kǝ girkuma pà 
kàm aɓa kasǝ-ɓatau, ko ɗwanyi kasǝ-ɓatau ɗang. Gir mǝnana ɓoaro à nǝ̀ na ce 
ka nda kǝ paɓamuru mǝnana kǝ lǝmndǝrǝi aɓa earcearǝu ka. 

7Wu tite ka, wu nda arǝ lidǝmbǝa pepe. Sǝ yana yi tamsǝ wun ɗǝm arǝ kpata 
mǝsǝcau? 

8Mǝno yì swarkiban ngga, à pà nǝ̀ na ama pur nǝban Ɓakuli ɗang, acemǝnana 
yì nǝ̀ tunǝ wun sǝ yiu nǝ wun aɓa panzǝban. 

9Kanigir mǝ'nyir nì ka, nda kǝla yist mǝnana bǝti ka, nǝ̀ aki ɓa dyar bǝredi kat, 
nǝ̀ ci ɓǝ̀ vwali ka. 

10Mǝ ndanǝ makɓalǝu arǝ Mǝtalabangŋo ama pa wu nǝ̀ ɓinǝ cau mem, wu nǝ̀ 
earnǝ ɓe kǝ cau ɗang. Ɓakuli nǝ̀ ɓashi mǝno yì ɓwa kǝ zurǝki kusǝ wun ngga, 
ko ɓǝ̀ yì nda yan ngga. 

11Wun amǝ'eamrǝarǝu, ɓǝa bangŋa ama ado mǝno ka, cau mala kasǝ-ɓatau na 
ǝn nggǝ hamnǝi piu ka, palang sǝ mǝ nda aɓa nutanni a bu amǝ Yahudi? Sǝ ɓǝ̀ 
nda anggo ka, hamnǝ Cau Amsǝban mala Kǝrǝsti Yesu mǝnana ǝn nggǝ hamnǝi 
amur lú male a nggun-gangndi ka, ɓǝ́ pà nǝ̀ yinǝ bumkiɗikea aban amǝ Yahudi 
ɗang. 

12Yale eare mem ngga nggearǝ aɓwana mǝnana à kǝ pa wun tanni, à kǝ zurǝki 
kusǝ wun nǝ cau mala kasǝ-ɓatau ka, ɓǝa jamsǝ ɓamuria, ɓǝa duk abaran nǝ 
yia. 

13Wun amǝ'eambǝam, à tunǝ wun ace mǝnana ɓǝ̀ wu yi do aɓa panzǝban. Sǝa 
ma wu kǝa na ama wu nǝ̀ nyesǝ dopanzǝban mǝnana wu kumo à panzǝ wun arǝ 
Nggurcau ka, ɓǝ̀ dupa wun njargula kpata anpel mala nggūrǝu aban pakki 
acauɓikea ɗang. Akuni ka, wu kǝ pakkia rǝ wun turo aɓa earcearǝu. 

14Nggearǝ anggurcau kat mǝnana Ɓakuli pâ ka, à ci kat aɓa mǝnia yì nzongcau 
mwashat mana ama: “Earce ɓeo mǝkunɓala kǝla mǝnana a earce ɓamuro ka.” 

15Sǝ ɓǝ̀ akuni lǝmndǝì arǝ wun earcearǝu, wu camarǝ munǝo andǝ loasǝban a 
rǝarǝ wun ngga, wu parkir wun, ɓǝ̀ a na raka wu nǝ̀ kiɗiki rǝarǝ wun. 

Do aɓata rǝcandǝa mala Bangŋo 
16Cau mǝnana ǝn nggǝ bang ngga ndya ani ka: Wu nyinggi Bangŋo Mǝfele ban 
ɓǝ̀ ging nǝ yilǝmi wun. Anggo ka, pa wu nǝ̀ nggǝ pakki agir mala kpata suno 
mala nggūrǝu ɗang. 

17Gir mǝnana nggūrǝu earkiyice ka nda a mgbasho nǝ gir mǝnana Bangŋo 
earkiyice ka. Sǝ Bangŋo ka, kǝ tsǝk sǝm arǝ earce agir mǝnana nggūrǝu ginǝki 

cea ka. Amǝnia yì agir ɓari ka, à nda ɓibura. Yia ka, à kǝ munǝo a rǝarǝia pwari-
pwari. Nda gir mǝnana kǝ tsǝk wun sǝ wu kǝ gandǝ pak mǝɓoarne mǝnana wu 
kǝ earce pe ka raka. 

18Sǝ ɓǝ̀ wu nying Bangŋo mala Ɓakuli ging nǝ wun ngga, wu pa aɓata pe-púp 
mala Nggurcau mala Musa ɗǝm ɗang. 

19Ɓǝ̀ wu kpata gir mǝnana nggurǝ wun mǝ'cauɓike earkiyi ce ka, ɓǝlle ka kǝ 
pusǝrǝi ani: kìɗìkì mala nongginǝ rǝarǝu, andǝ aturo pǝndǝki rǝǔ, andǝ ɗwanyi 
bwalrǝu arǝ pakkiagir kǝsǝkya, 

20andǝ kpata agir mala alú, andǝ pakkia agir monzǝo, andǝ ɓinǝ-mǝsǝarǝu, 
andǝ munǝki arǝarǝu, andǝ mɓali, andǝ nggea bumlulla mǝɓane, andǝ earce 
ɓamuru, andǝ gakitarǝu, andǝ tarki rǝarǝu, 

21andǝ shamgir mala ɓwa, andǝ wal-walo gir, andǝ ká kpapí mǝɓane mala 
nukiagir andǝ nongginǝban, andǝ acili acauɓikea kǝla amǝnia ka. Mǝ ɓǝsǝlǝa 
wuni ɗǝm kǝla mǝnana ǝn na wun a dǝmbǝa ka, ama ɓwa mǝnana kat kǝ do 
aɓata a'ulang mǝnia yì ado ka, pà nǝ̀ kutio a Domurǝm mala Ɓakuli ɗang. 

22Sǝ ɓǝ̀ Bangŋo Mǝfele na ginggi nǝ sǝm ngga, nǝ̀ pusǝ amǝnia yia aɓealǝu ka 
aɓalǝ sǝm: earcearǝu, andǝ bumpwasǝa, andǝ dorǝpwala, andǝ munyi, andǝ 
tsǝkir ɓwa, andǝ pemǝɓoarne, andǝ do'amurmǝsǝcau, 

23andǝ ɓukɓuka, sǝ bwalrǝu. Ɓe kǝ nggurcau pà kàm amur amǝnia yia agir ka 
ɗang. 

24Aɓwana mǝnana à mala Kǝrǝsti Yesu na ka, à gballìna ɓealǝu mala 
ɓwapǝndǝa mǝ'cauɓike andǝ anpel andǝ asuno male, amur nggun-gangndi 
mala Yesu. 

25Ɓǝ̀ sǝm nda ban do aɓata Bangŋo mala Ɓakuli ka, sǝm nǝ̀ kwaɗi lǝmndǝbu 
mala Bangŋo aɓa do ma'sǝm kat. 

26Ɓǝ̀ sǝm ngga gusǝlǝ mur sǝm, ko ɓǝ̀ sǝm nggǝ altacau arǝarǝ sǝm, ko ɓǝ̀ sǝm 
nggǝ pak mɓali arǝarǝ sǝm ɗang. 

Amǝ Galati 6 

Wu bwalia rǝ wun twalo 
1Wun amǝ'eamrǝarǝu, ɓǝ̀ mǝ'eamrǝarǝu na sǝ à kumi aɓa ɓe kǝgir mǝɓane ka, 
wun mǝnana wu came aɓa Bangŋo ka, wu nyesǝi amur njargula, nǝ ɓealǝu 
mǝɓukɓuki. Sǝ we ɓwa mǝnana a nǝ pak turo nyesǝban ngga, parkiro ace 
mǝnana wu kǝa kpa aɓa mǝno yì karǝkiban ɗang. 

2Wu bwalia rǝ wun aɓa tanni; anggo ka, sǝ wu nǝ̀ lumsǝ nggurcau mala Kǝrǝsti. 

3Ɓǝ̀ kǝ ɓwa twalî ɓamuri ama ndanǝ gulo, sǝ pà nǝ̀ nyesǝ ɓamuri nǝ̀ bwali kǝ 
ɓwa kàm raka, ɓwe kǝ swarki ɓamuri nǝ swarkio. Yì ka, pà a kun ɓe kǝgir ɗang. 

4Kárǝ́kí turo mo nǝ nggearǝo wu sǝni, anggo sǝ a nǝ sǝlǝa ko turo mǝɓoarne na 
a pak ka, sǝ anggo ka a pà nǝ kani rǝo arǝ kǝɓwa ɗang. 

5Ɗenyi ama koyan ngga nǝ̀ ɓua nǝ́ ɓamuri nǝ ulang ɓealǝu male. 

6Aɓwana mǝnana à kǝ kania wia cau mala Ɓakuli ka, ɓoaro ɓǝa kǝ pakkì amǝ 
kania wia gir mana nda pepe ka; ɓǝa kǝ gau agir mǝɓoarne malea andǝia ace 
mǝnana ɓǝa kumo atea. 

7Ɓǝa kǝa ɓosǝki wun ɗang, kǝɓwa pà nǝ̀ ɓangginǝ Ɓakuli ɗang. Ko ɓǝ̀ mana sǝ 
ɓwa ɓeal ka, kǝ gir nî na nǝ̀ càn ngga. 

8Aɓwana mǝnana do malea ka, kǝ nda ace lumsǝ sune mala nggūrǝia 
mǝ'cauɓike ka, kǝ kìɗìkì nda mǝnana à nǝ̀ càn ngga. Sǝ aɓwana mǝnana do 
malea ka, kǝ nda ace pwasǝbum Bangŋo mala Ɓakuli ka, à nǝ̀ kum yilǝmu 
mǝnana málá male pà kàm raka, nǝban Bangŋo. 

9Ace mani ka, ɓǝ̀ sǝm ngga aulǝ nǝ pak gir mǝnana mǝɓoarne na ka ɗang. Ɓǝ̀ 
pwari yi karǝna ka, sǝm nǝ̀ ngga kum tangnakusǝu mǝɓafoe, yì mǝnana ɓǝ̀ aulǝa 
pa ka sǝm, sǝm bwaki bu sǝm raka. 

10Ace mani ka, ɓǝ̀ sǝm kum dǝmbǝu ka, ɓǝ̀ sǝm pakkî koyana le ka mǝɓoarne, 
nggeamurǝmi ka, amǝ'eamrǝarǝu mǝnana sǝm nda aɓa paɓamuru 
mǝ'mwashati sǝnǝia aban Kǝrǝsti ka. 

Masǝlǝata kwarkiru mala Bulǝs 
11WU SƏN ATƏRGILE MƏGULKE MƏNANA ƏN NGGƏ GILƏA WUN MASƏLƏATA 
ACAU MEM NƏIA, NƏ NGGEARƏ BUAM NGGA. 

12Aɓwana mǝnana à kǝ ɓariki ama à nǝ̀ tsǝk wun púp wu kasǝ-ɓatau ka, à nda 
aban earce ama ɓǝ̀ aɓwana sǝn sǝlǝpe malea. À eare ama à nǝ̀ kum tanni ace 
nggun-gangndi mala Kǝrǝsti ɗang. Nda gir mǝnana tsǝa sǝ à kǝ ɓinǝ kanigir 
mana ama nǝ́ guli arǝ turo mǝnana Kǝrǝsti malǝna pe amur nggun-gangndi 
nǝmurǝì ka, sǝ aɓwana nǝ̀ kum amsǝban ngga. 

13Ko nggearǝ aɓwana mǝnana à camnggiyi kingging arǝ cau mala kasǝ-ɓatau 
ka, yia nǝ nggearǝia ka, à kǝ kpata nggurcau kat ɗang. Eare malea ka, ɓǝa kasǝa 
wun ɓatau sǝ à nǝ̀ nggǝ nggori nǝ wun ama à nda à yinǝ wun aɓa kwaɗi mala 
amǝ Yahudi ka. 

14Ma-mem ngga, pa mǝ nǝ nggori nǝ kǝgir ɗang, she kǝ nggun-gangndi mala 
Mǝtala sǝm Yesu Kǝrǝsti. Ace mǝno yì nggun-gangndi ka, kpata ɓanza man, 
mǝnana a ɓalǝam ngga, à gballìni wuna, sǝ nggearǝ mim gbal aban ɓanza ka à 
gballìnam ǝn wuna. 

15Ko à kasǝa sǝm ɓata sǝm, ko à kasǝa sǝm raka, kǝgir pa a ɓalǝi ɗang. Gir 
mǝnana kutibanì kat ka nda nggaɗiban mǝnana ama à nda bǝsa ɓwa ka. 

16Ɓǝ̀ dorǝpwala andǝ ɓwamuru mala Ɓakuli do ata aɓwana mǝnana à kǝ kpata 
mǝnia yì nzongcau ka. Yia ka, à nda ka amǝ Isǝrayila mǝbǝshe mala Ɓakuli. 

17Adyan ngga, kǝɓwa ɓǝ̀ kǝa na ama nǝ̀ soaki ɓabumam nǝ amǝnia yì agir ka 
ɗang. Acemǝnana mǝ ndanǝ ayalenpenye a nggūrǝam mǝnana à lǝmndǝ ama 
mǝ nda mala Yesu ka. 

18Wun amǝ'eamrǝarǝu, ɓwamuru mala Mǝtala sǝm Yesu Kǝrǝsti ɓǝ̀ do ata wun. 
Amin. 

Amǝ Afisu 

Amǝ Afisu 1 

Makkun mala Bulǝs 
1Mǝnia yì cautera ka pur nǝ bu Bulǝs, mǝnana à tàrì, à twali nǝ eare mala Ɓakuli 
ɓǝ̀ duk mǝ'mishan mala Kǝrǝsti Yesu ka. Gilǝ mǝnia yì cau ka aban ká aban 
aɓwana mala Ɓakuli, yì amǝkwaɗi mǝnana à pa ɓamuria aban Kǝrǝsti Yesu nǝ 
mǝsǝcau, a nggeala Afisu ka. 

2Ɓǝ̀ Ɓakuli Tàr sǝm andǝ Mǝtalabangŋo Yesu Kǝrǝsti lǝmndǝa wun ɓwamuru 
sǝ ɓǝ̀ pa wun dorǝpwala. 

Ɓakuli tsǝngŋǝna sǝm bu kǝrkǝr aɓa Kǝrǝsti 
3Ɓǝ̀ sǝm ɓwangsǝ Ɓakuli, Tár Mǝtala sǝm Yesu Kǝrǝsti, mǝnana tsǝngŋǝna sǝm 
bu nǝ́ ko ya tsǝkbu mala Bangŋo, mana kǝ yiu nǝ́ kuli ka, aɓa kpapi ma'sǝm 
sǝnǝa Kǝrǝsti. 

4Kaniama nǝ̀ pak ɓanza ka, Ɓakuli ak tadǝmbǝa tàr sǝm, ɓǝ̀ sǝm duk amale, aɓa 
kpapi ma'sǝm sǝnǝa Kǝrǝsti, ace mǝnana ɓǝ̀ sǝm tar ɓamur sǝm aceì, ɓe sǝm 
duk aɓwana amǝ ɗwanyi cau a rǝǔ abani, sǝ ɓǝ̀ sǝm dukdo earcearǝu. 

5Ɓakuli ak dǝmbǝa ɗiɗyal kànì a bumi ama, nǝ̀ pa sǝm bancame mala duk amuni 
nǝ bu Yesu Kǝrǝsti. Mǝnia ka nda earkiyi ce, sǝ ban kǝ ɓoari wi a rǝì ka. 

6Ace mani ka, sǝm nggǝ ɓwangsǝ Ɓakuli ace ɓwamuru male mǝgule mǝnana 
soapa sǝm mi amur sǝm, sǝm aɓwana mǝnana sǝm nda ka mala Muni mǝnana 
earkiyi ace raka. 

7Yì ka, mǝsǝswatǝr andǝ ɓwamuru male ka à gul kǝrkǝr, nda sǝ yi kúr panzǝban 
ma'sǝm nǝ nkila mala Muni, pǝlǝa twala sǝm ban acauɓikea ma'sǝm ngga. 

8Yi soapa sǝm pe mǝɓoarne male nyangsang amur sǝm, andǝ sǝlǝe andǝ surǝe 
kat. 

9Adyan ngga, Ɓakuli lǝmndǝna sǝm kane male mǝnana lǝmndǝi aban kǝɓwa 
ɗiɗyal raka, mǝnana kani ace lumsǝ banɓoarnado male nǝ bu Kǝrǝsti ka. 

10Sǝ mǝnia ka nda kànì male: Ɓǝ̀ pwarì yi karǝna ka, Ɓakuli nǝ̀ dapi koya gir 
mǝnana a kuli andǝa mǝnana a nzali kat ka aɓata rǝcandǝa mala Kǝrǝsti. 

11Sǝ acemǝnana à dapina sǝm sǝnǝa Kǝrǝsti ka, sǝm angŋǝna liɓala a bu Ɓakuli, 
acemǝnana ak dǝmbǝa tàr sǝm ɓǝ̀ sǝm duk amale aɓa kpata kane male, sǝ yì nǝ 
nggearǝì ka kǝ tsǝk koya gir ka ɓǝ̀ pa kǝla mǝnana ɓabumi earkiyice ka. 

12Kànì mala Ɓakuli ka nda mǝnana ama, sǝm amǝ Yahudi mana sǝm nda ka 
amǝdǝmbǝa paɓamuru aban Kǝrǝsti ka, ɓǝ̀ sǝm yinǝ ɓwangsǝban andǝ pagulo 
aban Ɓakuli. 

13Sǝ wun aɓwana mǝnana amǝ Yahudi na raka, wun gbal ka à yì nyesǝ wun wu 
pǝlǝna aɓwana mala Ɓakuli, lang wu yi ok cau mǝ'mǝsǝcau nì, yì Cau Amsǝban, 
sǝ wu paɓamur wun aban Kǝrǝsti ka. Ɓakuli canba wun nyoulǝa male arǝ wun, 
mǝnana lǝmndǝ ama angŋǝna wun kǝla amale ka. Sǝ mǝno yì nyoulǝa ka nda 
Bangŋo Mǝfele a ɓabum wun, mǝnana bangce a pwaryan ama nǝ̀ pà ka. 

14Sǝ yì Bangŋo Mǝfele ka nda lǝmndǝa sǝm aɓa mǝsǝcau ama, agir kat mǝnana 
Ɓakuli pàcau acea, ama tsǝngŋǝnia nǝ̀ pà sǝmia ka, nda anggo à dumǝna 
ma'sǝm, ba pwari akmúr aɓwana kat mana à ndaka mala Ɓakuli ka. Pak mǝnia 
ka ace mǝnana ɓǝ̀ sǝm ɓwangsǝi, sǝ ɓǝ̀ sǝm nggǝ pe wi gulo. 

Bulǝs pak hiwi ace aɓwana mala Ɓakuli ɓǝa kum sǝlǝe 
15Ace mǝnia ka, lang ǝn ongŋǝna ce paɓamuru ma'wun aban Mǝtalabangŋo 
Yesu andǝ earcearǝu mana wu ndanǝi aban aɓwana mala Ɓakuli a koya ban 
ngga, 

16ko ǝn usǝlǝki pakki Ɓakuli yàwá ace wun ɗang. Ən nggǝ pak hiwi ace wun 
pwari-pwari. 

17Ən nggǝ zǝmbǝi Ɓakuli mǝgulo, yì Tár Mǝtala sǝm Yesu Kǝrǝsti, ɓǝ̀ pa wun 
sǝlǝe mala Bangŋo mala Ɓakuli andǝ sǝngir, ace mǝnana ɓǝ̀ wu surǝ Ɓakuli kam 
kpǝm. 

18Ən nggǝ pak hiwi gbal ama, ɓabum wun ɓǝ̀ lumsǝ nǝ tǎlaban, ace mǝnana ɓǝ̀ 
wu surǝ tsǝkɓalǝu mana Ɓakuli tunǝ wun aɓalǝi ka. Sǝ mǝnia yì tsǝkɓalǝu 
mǝnana nda ace aɓwana male mǝfele ka, nda mǝnana ama, ɓǝa kum agir 
mǝɓoarne kǝkǝr aɓa liɓala mǝgule, mǝnana Ɓakuli bangŋa ama nǝ̀ pea wia ka. 

19Ɗǝm ngga, ǝn nggǝ pak hiwi ama ɓǝ̀ wu bwalta gulo mala rǝcandǝa mala 
Ɓakuli mana à pà nǝ̀ gandǝ kane arǝ kǝ ɓe raka, mǝnana ndanǝi ace sǝm, sǝm 
mǝnana sǝm pa ɓamur sǝm abani ka. Mǝnia yì rǝcandǝa mana Ɓakuli kǝ 
pangŋǝna turo nǝi aɓalǝ sǝm ngga, nda kǝ rǝcandǝa 

20mǝnana loasǝna Kǝrǝsti nǝi a ɓembe nǝ yilǝmu, sǝ dumsǝi a buno-gulo, a bu-
mǝli mala Ɓakuli a kano a kuli ka. 

21Aban mǝno ka, ndanǝ rǝcandǝa kǝrkǝr amur ko ya murǝma, andǝ amǝ'pagara, 
andǝ amǝ'rǝcandǝa, andǝ amǝ'yalmuru, andǝ koya buno gulo nani ka; yale pa 
amǝnia yì ɓanza nǝmurǝì ɗang, nda kat andǝ ɓanza mǝno gbal kǝ yiu ka. 

22Ɓakuli nyesǝ koya gir ka aɓata rǝcandǝa mala Kǝrǝsti, sǝ tsǝk Kǝrǝsti amur 
girbunda kat, ace ɓoaro mala ikǝlisiya, yia amǝkpate. 

23Kǝrǝsti ka nda Múr ikǝlisiya, sǝ ikǝlisiya, yia amǝkpata Kǝrǝsti ka, à ndaka 
nggūrǝì mǝnana à lumsǝ nǝ Kǝrǝsti ka, sǝ yì nǝ nggearǝì ka akiban lumsǝ ko 
man kat ka, a ko ya njari. 

Amǝ Afisu 2 

Bǝsa yilǝmu aɓa Kǝrǝsti 
1Ɗiɗyal ka, wu nda ka alú ace mgbikiru andǝ acauɓikea ma'wun. 

2Amǝno yia apwari ka, wu kǝ dukiado ma'wun aɓa cauɓikea kǝla mǝnana acili 
amǝ ɓanza kǝ pa, aban kpata Shetan, mana ginggi nǝ ɓanza mana à sǝnggiyi 
raka, sǝ bangŋo male na kǝ pak turo aɓalǝ aɓwana mǝnana à kǝ oki Ɓakuli raka. 

3Sǝm kat ka, anggo sǝ sǝm duk ɗiɗyal aɓalǝia aban kpata asuno mala nggurǝu 
andǝ aɗenyicau mala ɓamurǝ sǝm, mǝ earce cauɓike. Sǝ mǝnia yì ɓealǝu 
ma'sǝm ngga tsǝa sǝm nda aɓata bumlulla mala Ɓakuli kǝla mǝnana 
ɓwapǝndǝa kat pak ka. 

4Sǝ acemǝnana mǝsǝswatǝr mala Ɓakuli gul kpǝm, sǝ earce sǝm kǝrkǝr ka, 

5nda gir nî sǝ kat andǝ wú mǝnana sǝm wu aɓalǝ acauɓikea ma'sǝm ngga, yi pa 
sǝm yilǝmu nǝ loasǝo mǝnana loasǝ Kǝrǝsti a ɓembe ka. Kǝ ɓwamuru mala 
Ɓakuli na nǝmurǝì amsǝ wun ngga. 

6Ɓakuli loasǝ sǝm a lú a tarǝ sǝm sǝnǝa Kǝrǝsti, sǝ dumsǝ sǝm ate akano a kuli, 
acemǝnana sǝm nda aɓa kpapi sǝnǝa Kǝrǝsti Yesu ka. 

7Ɓakuli pe anggo ace mǝnana arǝ anza mǝnana à kǝ yiu a dǝmbǝa ka, nǝ̀ lǝmndǝ 
bui arǝ sǝm. Nǝ̀ na ama, sǝm ndaka turo mala ɓwamuru andǝ mǝsǝswatǝr male 
mǝgule andǝ mǝɓoarne kǝrkǝr, mǝnana lǝmndǝa sǝmi ata cau mala gir mǝnana 
Kǝrǝsti Yesu pè ka. 

8Ɓwamuru mala Ɓakuli na amsǝ wun ngga, nǝ paɓamuru ma'wun abani. Mǝnia 
ka, pe ma'wun na ɗang, ɓoro mala Ɓakuli na, 

9pa ace aturo ɗang, ace mani ka, kǝɓwa ɓǝ̀ kǝa nggori ɗang. 

10Sǝm nda ka aturobu mǝgule mala Ɓakuli. Yì ka, pusǝ sǝm abǝshe aɓa kpapi 
ma'sǝm sǝnǝa Kǝrǝsti Yesu, ace pakki aturo mǝɓoarne mǝnana ak dǝmbǝa cia 
ace sǝm ngga. 

Do'mwashat andǝ dorǝpwala aɓa Kǝrǝsti 
11Ace mani ka, wun aɓwana mǝnana à ɓǝl wun ngga, wu ndaka amǝ Yahudi 
raka, wu ɗenyi ama ɗiɗyal ka, wu pa aɓalǝ amǝ Yahudi, aɓwana mana Ɓakuli 
kurcau nǝia ka ɗang. Yia amǝ Yahudi mǝnana à kǝ jali nǝ kasǝ ɓatau ka, à kǝ 
tunǝ wun ama, “amǝ ɗwanyi kasǝ ɓatau,” kat andǝ amani ama kasǝ ɓatau malea 
ka mala nggūrǝu na, je ɓabumia raka. 

12Aɓa doe ɗiɗyal anggo ka, kǝgir kpapi wun wunǝ Kǝrǝsti ɗang. Wu nda ka abǝri 
mǝnana à pa aɓalǝ amǝ Isǝrayila, aɓwana mǝnana Ɓakuli tàrria ka ɗang, sǝ wu 
panǝ kāmbe aɓa kurcau mala Ɓakuli mana kwakite amur apàcau male aban 

aɓwana male ka ɗang. Wu dukiado ma'wun a ɓanza, wu panǝ Ɓakuli ɗang, sǝ 
wu panǝ tsǝkɓalǝu ɗang. 

13Sǝ a dyan ngga, à dapina wun, wunǝ Kǝrǝsti Yesu. Ɗiɗyal ka, wu tári Ɓakuli ta 
wun zak, sǝ adyan ngga, à nyesǝna wun abani tu nǝ nkila mala Kǝrǝsti. 

14Kǝrǝsti nǝ nggearǝì ka, yina nǝ dorǝpwala. Aɓa lú male amur nggun-gangndi 
ka, yi dapi amǝ Yahudi andǝ aɓwana mala acili anzali, à duk aɓwana 
mǝ'mwashati. Yi arki sheran mala ɓinǝ-mǝsǝarǝu mǝnana gau nre sǝm ngga. 

15Nǝ́ lú andǝ lo male a ɓembe ka, yi wal nggurcau andǝ anzongcau, andǝ 
akuncau mala amǝ Yahudi. Yiu nǝ dorǝpwala a nre ka amǝ Yahudi andǝ aɓwana 
mǝnana amǝ Yahudi na raka. Yiu nǝ aɓwana mala amǝnia yì akāmbe ɓari ka, 
ɓǝa duk aɓwana mǝ'mwashati mala bǝsa nzali. 

16Nǝ́ lú male amur nggun-gangndi ka, Kǝrǝsti yiu nǝ dotarǝu mala amǝ Yahudi 
andǝ aɓwana mǝnana amǝ Yahudi na raka, aɓa nggūrǝu mwashat andǝa Ɓakuli. 
Anggo ka, yiu yi kiɗiki ɓibura mǝnana a nre rǝia ka. 

17Kǝrǝsti yiu yi hamnǝ mǝnia yì cau mǝɓoarne mala dorǝpwala ka aban wun, 
wun aɓwana mǝnana amǝ Yahudi na raka, mǝnana wu nda kuko nǝ Ɓakuli ka, 
andǝ sǝm amǝ Yahudi mǝnana abani tu ka. 

18Adyan ngga, sǝm kat ka, sǝm nǝ̀ gandǝ yiu aban Ɓakuli Tarrû aɓa Bangŋo 
mǝ'mwashati nǝ bu Kǝrǝsti. 

Ɓala Mǝgule ace Mǝtalabangŋo 
19Sǝ adyan ngga, wun aɓwana mǝnana wu ndaka amǝ Yahudi raka, wu nda ka 
abǝri andǝ amǝ'kunɗangna ɗǝm ɗang, wu nda ka aɓwana mala nzali mwashat 
wunǝ aɓwana mala Ɓakuli. Wu nda aɓalǝ amǝɓala mala Ɓakuli. 

20Sǝm dapi kat ka, sǝm dumǝna ɓala male, mǝnana à ɓè amur kusǝɓa mala 
amǝ'mishan andǝ amǝ'ɓangna mala Ɓakuli ka. Sǝ nggea tali mǝnana kùr kusǝɓǎ 
ka, nda Kǝrǝsti Yesu nǝ nggearǝì. 

21Kǝrǝsti nda mǝnana tamsǝ mǝnia yì ɓǎ ka kat, bwali a rǝarǝia sǝ kǝ ci ɓǝ̀ gulo 
ɓǝ̀ duk Ɓala Mǝgule ace Mǝtalabangŋo. 

22Nda aɓa kpapi ma'sǝm sǝnǝa Kǝrǝsti, sǝ wun, aɓwana mǝnana amǝ Yahudi na 
raka, à nda rǝ ɓak wun gbal wunǝ acili amǝkwaɗi, amǝ Yahudi, ace duk ban-do 
mala Ɓakuli nǝ bu Bangŋo male. 

Amǝ Afisu 3 

Turo mishan mala Bulǝs 
1Ace mǝnia, sǝ mim Bulǝs ka mǝ nda a kùrban ace Kǝrǝsti Yesu, ace wun, wun 
aɓwana mana wu ndaka amǝ Yahudi raka. 

2Ɓafo, wu ongŋǝna ama Ɓakuli, aɓa ɓwamuru male ka, panam mǝnia yì turo, 
mǝ̀ pe ace wun. 

3Kǝla mǝnana ǝn ak dǝmbǝa ǝn gilǝa wun cau amuri mgbeatuk ka, Ɓakuli nǝ 
nggearǝì, nǝ̀ mǝnggiam ɓa kane male mǝnana nda aɓa sǝmbǝrǝa ka. 

4Ɓǝ̀ wu ɓal gir mǝnana ǝn gilǝ ka, wu nǝ̀ gandǝ bwalta sǝlǝe mǝnana mǝ ndanǝi 
aɓa mǝnia yì kane amur Kǝrǝsti ka. Yì kane mǝnana Ɓakuli sǝmbǝrǝ ce ɗiɗyal, 

5sǝ à pusǝì a banfana aban aɓwana arǝ anza mǝno à kutikina raka. Sǝa ma adyan 
a nza man ngga, yi pusǝni a banfana aban amǝ'mishan andǝ amǝ'ɓangna mala 
Ɓakuli, nǝ bu Bangŋo male. 

6Sǝ mǝnia ka, nda kànì mala Ɓakuli, mana sǝmbǝrǝ ce ɗiɗyal ka. Aɓwana mala 
acilia anzali andǝ amǝ Yahudi, mǝnana à ak Cau Amsǝban nǝ ɓabumia kat ka, à 
ndanǝ kāmbe mǝ'mwashati aɓa kum liɓala nǝ atsǝkbu mǝnana Ɓakuli pàcau 
ace aban amuna male kat ka. Yia kǝm ngga, abare nggūrǝu mǝ'mwashati na, sǝ 
yia kǝm, aɓa kpapi malea andǝa Kǝrǝsti Yesu ka, Ɓakuli nǝ̀ pea wia agir mǝnana 
bangŋa ama nǝ̀ pa ka. 

7Paɓoro mala Ɓakuli na, a tarǝia andǝ ɓwamuru male sǝ à yì pǝlǝam ǝn duk 
mǝturo mala mǝnia yì Cau Amsǝban, nǝ rǝcandǝa male mana kǝ pak turo a 
ɓalǝam ngga. 

8Ko kat andǝ amani ama mǝ nda rítǎu mala aɓwana mala Ɓakuli kat ka, yi pam 
mǝnia yì ɓwamuru mala banggi aɓwana arǝ anzali cau male. Yì Cau Amsǝban 
amur atsǝkbu mǝnana à pà nǝ̀ gandǝ bwal maɗanyia raka, mǝnana à malea na 
aɓa kpapi malea andǝa Kǝrǝsti ka. 

9Ɓakuli mǝnana pusǝ agir kat sǝ cia aɓa sǝmbǝrǝa a tite ka, taram ɓǝn bǝlkì 
koya ɓwa, mǝnia yì gir sǝmbǝrǝa aɓa kane male ka. 

10Kànì mala Ɓakuli aɓa mǝnia kat ka, nda mǝnana ama, adyan ngga nǝ̀ pak turo 
nǝ ikǝlisiya, amǝkpata Yesu, nǝ̀ lǝmndǝ sǝlǝe male mǝnana ndakam arǝ anjari 
ɗàngɗáng ngga, aban amǝ yalmuru andǝ amǝ-gara aɓa ɓanza mala abangŋo. 

11Mǝnia ka nda kànì male ɓara-ɓara arǝ anza kat, mǝnana yi lumsǝì aɓa Kǝrǝsti 
Yesu Mǝtala sǝm ngga. 

12Aɓa kpapi ma'sǝm sǝnǝa Kǝrǝsti andǝ paɓamuru ma'sǝm abani ka, sǝm nǝ̀ 
gandǝ yiu a ɓadǝm Ɓakuli nǝ mǝsǝkang-kangŋa andǝ guliarǝu. 

13Ace mani ka, ǝn nggǝ zǝmbǝa wun, ɓabum wun ɓǝ̀ kǝa ɓunggio ace tanni 
mǝnana mǝ nda ɓālǝi akani ace wun ngga ɗang, nda àkǝ̀ ce gulo ma'wun. 

Bulǝs pak hiwi ace amǝkpata Yesu ɓǝa gulo aɓa Bangŋo 
14Ace mani ka, ǝn ɓun amur ankunam aban hiwi a ɓadǝm Ɓakuli, yì Tarrû 

15mǝnana nǝ bani sǝ amǝɓala male kat, amǝnana a kuli andǝa mǝnana a nzali 
ka à kum lullǝia ka. 

16Ən nggǝ pak hiwi ama, aɓa kume male mǝgule kǝrkǝr, mǝnana malkiyi raka, 
ɓǝ̀ pa wun rǝcandǝa mala ɓabum nǝ bu Bangŋo male. 

17Anggo ka sǝ Kǝrǝsti nǝ̀ do a ɓabum wun, nǝ paɓamuru ma'wun abani. Sǝ wun 
ngga, wu nǝ̀ cam kàngkàng aɓa earcearǝu male, kǝla mǝnana nlerǝ nggun ko 
kpǝm aɓa nzali cam kàngkàng ngga. 

18Ən nggǝ pak hiwi ɗǝm ama, ɓǝ̀ wu kum rǝcandǝa wunǝ acilia ɓwana mala 
Ɓakuli, wu bwalta tangŋa, andǝ sauwa, andǝ dārya, andǝ lime mala earcearǝu 
mala Kǝrǝsti. 

19Ən nggǝ zǝmbǝa ama ɓǝ̀ wu surǝ earcearǝu mala Kǝrǝsti, mǝnana gul kǝrkǝr, 
à pà nǝ̀ gandǝ bwalte kat raka, ace mǝnana ɓǝ̀ wu kum lumsǝo pepe nǝ pa mala 
Ɓakuli arǝ anjari kat. 

20Adyan ngga, gulo kat ka, ɓǝa pe Ɓakuli, mǝnana nǝ̀ gandǝ pak gir mǝnana kuti 
azǝmba andǝ aɗenyicau ma'sǝm ngga, nǝ rǝcandǝa male mǝnana kǝ pak turo 
aɓalǝ sǝm ngga. 

21Gulo ka male na aɓa ikǝlisiya, yia amǝkpata Kǝrǝsti Yesu, sǝ aɓa kpapi malea 
andǝi, aban ká arǝ anza kat, masǝlǝatea pà kàm ɗang. Amin. 

Amǝ Afisu 4 

Dotarǝu aɓalǝ amǝkpata Kǝrǝsti 
1Ace mani ka, mim mǝnana mǝ nda a kùrban ace turo mala Mǝtalabangŋo Yesu 
ka, ǝn nggǝ zǝmbǝa wun ɓǝ̀ ɓeal wun, ɓǝ̀ kārǝa andǝ do mǝnana Ɓakuli earkiyi 
ce arǝ aɓwana mǝnana tària ɓǝa duk male ka. 

2Ko aya pwari ka, wu nyesǝmur wun, wu duk ɓuɓɓuk nǝ pak munyi nǝ rǝarǝ 
wun. Wu lǝmndǝì arǝ wun earcearǝu andǝ do nǝ gandǝrǝu. 

3Wu ɓariki, wu dapi mur wun mwashat aɓa Bangŋo mala Ɓakuli, wu kur rǝarǝ 
wun abanɓwáná nǝ dorǝpwala. 

4Sǝm kat ka sǝm nda aɓa nggūrǝu mǝ'mwashati, sǝ Bangŋo mala Ɓakuli ka nda 
mwashat, kǝla mǝnana à pa wun tsǝkɓalǝu mǝ'mwashati mala tunǝban mana 
Ɓakuli tunǝ wun ɓǝ̀ wu duk aɓwana male ka. 

5Mǝtalabangŋo na mwashat, paɓamuru na mwashat, batisǝma na mwashat, 

6Ɓakuli na mwashat sǝ nda Tár ɓwapǝndǝa kat, nda amur girbunda kat, nda 
aɓa girbunda kat, sǝ ndanǝ do aɓalǝ sǝm kat. 

7Sǝ ko yana aɓalǝ sǝm ngga, à pani wi ɓoro mala ɓwamuru mǝnana kārǝa arǝ 
turo mǝnana Kǝrǝsti pe wi ɓǝ̀ pak ka. 

8Nda gir nî sǝ Malǝmce na ama: “A pwari mǝnana eau nǝi aban ká a kuli ka, nun 
ɓwabunda mǝnana limurǝm amuria ka ate, sǝ pǝlǝa pāki aɓwana aɓoro.” 

9(Mana nda ɓa mǝnia yì cau ama, “eau aban ká a kuli” ka? Ceì lǝmndǝ ama, 
ɗiɗyal ka Kǝrǝsti sulǝna a tǝta nzali mala ɓanza. 

10Yì ɓwa mǝnana sulǝ a nzali ka, nda kǝ ɓwa mǝnana eau kano ɓong-ɓong amur 
agirkuli kat ka, ace mǝnana rǝcandǝa male ɓǝ̀ aki ɓanza andǝ kuli ka.) 

11Kǝ yì na mǝnana pākiyi aɓwana aɓoro ka; aɓea ɓwana ka pea wia ɓoro mala 
turo mishan, aɓea aɓwana ka amǝ'ɓangna mala Ɓakuli, aɓea ɓwana ka amǝham 
nǝ Cau Amsǝban, aɓea ɓwana ka amǝyal aɓwana, sǝ aɓea ɓwana ka amǝkanigir. 

12Pāki amǝno yia aɓoro ka, acemǝnana ɓǝ̀ pea aɓwana male rǝcandǝa mala turo 
ɓak ikǝlisiya, yì nggūrǝ Kǝrǝsti. 

13Mǝnia yì turo ka, nǝ̀ lidǝmbǝa, she ɓǝ̀ sǝm kat, sǝm kya bwalǝna ban-do 
mǝ'mwashati aɓa paɓamuru andǝ surǝ Muna mala Ɓakuli ka; she ɓǝ̀ sǝm gulna, 
sǝm bwalǝna bancame andǝ lumsǝo mala Kǝrǝsti kǝla mǝnana Ɓakuli earce ka. 

14Anggo ka, pa sǝm nǝ̀ duk amuna ɗǝm ɗang. Pa sǝm nǝ̀ eare ɓǝ̀ sǝm nggǝ 
nggaɗiki ɗenyicau ma'sǝm arǝ gir mǝnana sǝm earǝna nǝi ka, nǝ koya bǝsa 
kanigir mala aɓwana amǝ ɓosǝkiban nǝ anyir aɓa kutan, mǝnana à kùrrì aɓa 
sǝmbǝrǝa ace swarkiban ngga ɗang. 

15Ma'sǝm ngga, sǝm nǝ̀ nggǝ bang mǝsǝcau aɓa earcearǝu, sǝm nǝ̀ nggǝ gulo a 
koya njari kat, aban ká pa kǝla Kǝrǝsti Yesu mana nda ɓamur nggūrǝi, yì 
amǝkpate ka. 

16Yì nggūrǝu ka, Kǝrǝsti na tsǝkiyi ɓǝ̀ duk pepe abanarǝia ka. Koya barǝu aɓa 
pak male yì turo ka, nda rǝ bwali aɓea abarǝu ɓǝa gulo, ace mǝnana nggūrǝu 
kat ka, ɓǝ̀ kǝ gulo nǝ rǝcandǝa sǝ ɓǝ̀ lumsǝ nǝ earcearǝu. 

17Aɓa rǝcandǝa mala Mǝtalabangŋo sǝ ǝn nggǝ na mǝnia yì cau ka: Wu kǝa 
nyare wu duk ulang do mala amǝ ɗwanyi surǝ Ɓakuli, mǝnana aɗenyicau malea 
ka, kǝgir mǝɓoarne pa a ɓalǝi raka ɗang. 

18Ɓabumia ka lumsǝ nǝ pǝndǝa; à pa aɓa yilǝmu mǝnana Ɓakuli kǝ pa ka ɗang, 
ace ɗwanyi sǝlǝe andǝ murcandǝa malea. 

19À panǝ kǝsǝkya ɗang. À do ace npel mala nggūrǝia, rǝia kǝ ɓǝla arǝ pak koya 
gir mɓeami ka. 

20Sǝ mǝno ka, nda gir mǝnana à kania wun amur Kǝrǝsti ka ɗang. 

21Ɓafo wun ngga, wu ongŋǝna cau amur Yesu Kǝrǝsti, sǝ wu kanina mǝsǝtacau 
mǝnana pur nǝ bani ka. 

22Ace mani ka, wu sukki aɓealǝu mǝ'e ma'wun mala cauɓikea, sǝ wu nying ado 
mǝ'ɗiɗyali ma'wun, mǝnana à kǝ kánǝ wun nǝ ká aɓa kìɗìkì nǝ swarkiban mala 
asuno mǝɓane ka. 

23Wu nyinggi Bangŋo mala Ɓakuli njar ɓǝ̀ pa wun bǝsa aɗenyicau andǝ aɓealǝu. 

24Wu twal bǝsa ɓealǝu, mǝnana à pusǝì ɓǝ̀ do kǝla Ɓakuli aɓa docauɓoarna, 
andǝ mǝsǝcau, andǝ do mǝfele ka. 

25Wu ɗeki bu wun arǝ na nyir. Ɓǝ̀ sǝm nea rǝ sǝm mǝsǝcau, acemǝnana sǝm kat 
ka, sǝm nda mwashat kǝla mǝnana abare nggūrǝu ɓwa pak ka. 

26Ɓǝ̀ bumlulla ma'wun ɓǝ̀ kǝa kánǝ wun a cauɓikea ɗang. Wu kǝa eare ɓǝ̀ pwari 
lime wu ndanǝ bumlulla piu ɗang. 

27Wu kǝa nyinggi Shetan njar ɗang. 

28Ɓǝ̀ a kǝ iun'i ɗiɗyal ka, nying buo a rǝì. Pak turo mǝɓoarne nǝ abuo, ace 
mǝnana wu kumo wu pe aɓwana mǝnana à ɗwanyi ka. 

29Wu kǝa eare cau mǝɓane ɓǝ̀ pur a kun wun ɗang. Wu kǝ na cau mǝnana nǝ̀ 
ɓakban ngga, ace mǝnana ɓǝa amǝ'oe ɓǝa kum ɓwamuru a ɓalǝi. 

30Wu kǝa lul bum Bangŋo Mǝfele mala Ɓakuli ɗang. Wu sǝlǝna ama Bangŋo na 
kǝ lǝmndǝ ama wu nda ka mala Ɓakuli, sǝ wu nǝ̀ kum auwa a pwari amsǝban 
ngga. 

31Ace mani ka, wu ɗeki bumkpǝmna, andǝ ukkio mala ɓabum andǝ bumlulla, 
andǝ kiɗikiɓwa andǝ loasǝkiaban, andǝ acili aɓealǝu mǝɓike ɗàngɗáng. 

32Wu lǝmndǝì arǝ wun pe mǝɓoarne andǝ ɓuɓɓuka, wu sǝn mǝsǝswatǝr mala 
rǝarǝ wun, wu twali arǝ wun banì, kǝla mǝnana Ɓakuli twala wun banì aɓa 
kpapi ma'wun wunǝa Kǝrǝsti ka. 

Amǝ Afisu 5 

Ɓealǝu mǝnana ɓoaro amǝkpata Yesu ɓǝa dum nǝi ka 
1Acemǝnana wu nda ka amuna mala Ɓakuli ka, ɓǝ̀ mana wu nǝ̀ pak ka wu kànì 
arǝ Ɓakuli. 

2Do ma'wun ngga, ɓǝ̀ lumsǝ nǝ earcearǝu, kǝla mana Kǝrǝsti earce sǝm, sǝ pa 
yilǝmi duk gir'nkila ace sǝm, mǝnana duk ɓoro mǝɓoarne mana pwasǝbum 
Ɓakuli ka. 

3Nongginǝban, andǝ koya ulang ɓe kǝgir mǝɓeami, ko nzumon ka, ɓǝa kǝa 
kumia aɓalǝ wun ɗang. Acemǝnana amǝnia yì agir ka, à kārǝa arǝ do mala 
aɓwana mala Ɓakuli ɗang. 

4Naki acaubwena, andǝ ndoro mǝɓane, andǝ banggia cau mǝɓangge ka, ɓǝ̀ kǝa 
pur a kun wun ɗang. Kǝ yàwá na wu nǝ̀ nggǝ pakki Ɓakuli ka. 

5Wu nǝ̀ gandǝ sǝlǝ kàngkàng ama ɓwa mana kat mǝ nongginǝban na, ko mǝ 
pakki agir ɓeami na, ko mǝ nzumon na ka, pà nǝ̀ kum kutio a Domurǝm mala 
Kǝrǝsti andǝ Ɓakuli ɗang. Acemǝnana nzumon ka, ndá mwashat andǝ peri aban 
agirkuncau. 

6Wu kǝa eare aɓwana mǝnana à kǝ ne ɓamuria ama amǝnia yì acauɓikea ka, à 
kǝgir na raka, ɓǝa swarki wun ɗang. Acemǝnana bumlulla mala Ɓakuli nǝ̀ sulǝ 
amur aɓwana mana kat à kǝ kwaɗi cau male raka. 

7Wu kǝa oasǝki abu wun aɓalǝ agir mǝnana amǝnia yì aɓwana pakkiyi ka ɗang. 

8Ɗiɗyal ka, wu nda aɓa pǝndǝa, sǝ a dyan ngga, wu kumǝna tǎlaban a bu 
Mǝtalabangŋo. Ace mani ka, wu dukdo mala aɓwana mǝnana à nda aɓa tǎlaban 
ngga. 

9Acemǝnana mǝnia yì tǎlaban aɓalǝ wun ngga, nda nǝ̀ pusǝ mǝɓoarne, andǝ 
mana pepe, andǝ mǝnana mǝsǝcau na ka. 

10Wu tsǝk ɗenyicau ma'wun arǝ pak agir mǝnana nǝ̀ pwasǝ bum Mǝtalabangŋo 
ka. 

11Wu cam zak, wu kǝa oasǝ abu wun aɓalǝ aturo mǝɓane andǝ amǝ ɓealɓike 
mǝnana aɓwana kǝ pea aɓa pǝndǝa ka ɗang. A kun mani ka, wu pusǝtea. 

12Nggearǝ gir kǝsǝkya na ɓǝa na cau mala agir mǝnana amǝno yì aɓwana 
pakkiyi aɓa sǝmbǝrǝa ka. 

13Sǝ ɓǝ̀ tǎlaban yi tana amuria ka, aɗenyicau malea mǝɓane ka, à nǝ̀ pusǝ rǝia a 
banfana. 

14Acemǝnana tǎlaban ngga kǝ pusǝ koya gir ka a banfana. Nda gir nî sǝ à na ma, 
“Loapi ntulo, we mǝ'nong-ntulo, loapi ɓembe, sǝ Kǝrǝsti nǝ̀ po tǎlaban.” 

Wu guli arǝ rǝcandǝa mala Bangŋo mala Ɓakuli aɓa do ma'wun 
15Ace mani ka, wu tsǝk kir wun arǝ do ma'wun, wu kǝa dukdo mala aɓwazala 
ɗang, wu dukdo mala amǝkwaro. 

16Wu pak turo nǝ koya dǝmbǝu mǝnana wu ndanǝi ado ka, acemǝnana apwari 
mana sǝm nda aɓalǝia ka amǝɓike na. 

17Wu kǝa pak gir mǝnana wu pak ɗenyicau amuri raka ɗang, wu bwalta kusǝ 
gir mǝnana Mǝtalabangŋo earkiyi ce ama wu pak ka. 

18Wu kǝa wal-walo mùr-anap ɗang, acemǝnana nǝ̀ ká nǝ wun a do kiɗìkì. Wu 
lumsǝ nǝ Bangŋo mala Ɓakuli akuni. 

19Wu kǝ nea arǝ wun cau nǝ anggyal peri aban Ɓakuli, andǝ anggyal ɓwangsǝki 
Ɓakuli, andǝ anggyal nǝ Bangŋo mala Ɓakuli. Wu kǝ ɓwangsǝ Mǝtalabangŋo a 
ɓabum wun nǝ agí zangŋan. 

20Wu kǝ pakki Ɓakuli Tarrû yàwá amur koya gir, a koya bu-pwari ka, aɓa lullǝ 
Mǝtala sǝm Yesu Kǝrǝsti. 

21Ɗǝm ngga, wu kǝ nongsǝ meal wun aɓata rǝ wun, ace kǝ gusǝlǝ Kǝrǝsti. 

Bulǝs kǝ kwarkir amanɓala andǝ aburala 
22Wun amamǝna, wu nongsǝ meal wun aɓata abura wun, kǝla mǝnana wu nǝ̀ 
nongsǝî Mǝtalabangŋo ka. 

23Acemǝnana ɓwabura ka, nda mur mami, kǝla mǝnana Kǝrǝsti ka, nda mur 
ikǝlisiya, yia amǝkpate, sǝ à nda ka nggūrǝì, yì mǝnana nda Mǝ'amsǝia ka. 

24Kǝla mǝnana ikǝlisiya nongsǝ meali aɓata Kǝrǝsti ka, anggo gbal sǝ wun 
amamǝna ka, wu nǝ̀ nongsǝ meal wun aɓata abura wun aɓa koya gir ka. 

25Wun aburana ka, wu earce amālá wun, kǝla mǝnana Kǝrǝsti earce ikǝlisiya, 
yia amǝkpate, sǝ pa yilǝmi kat ace ka. 

26Kǝrǝsti pa yilǝmi ace mǝnana ɓǝ̀ tar aɓwana male, yì ikǝlisiya, ɓǝa duk a mala 
Ɓakuli, nǝ̀ nggǝ lea nǝ mur lakban mala cau mala Ɓakuli. 

27Pak mǝnia ka, ace mǝnana ɓǝ̀ yina ace twal ikǝlisiya nǝ̀ pe ɓamuri ka, ɓǝa 
kumi gǝraɗau aɓa ɓoarnsari, mǝnana kǝgir dung, ko kpami, ko kǝgir 
mǝpǝndǝke pa a rǝì raka; ɓǝ̀ kumi aɓa do tar ɓamuru ace Ɓakuli andǝ ɗwanyi 
cau a rǝǔ. 

28Kǝla mǝno ka, dumǝna ama ɓǝa burana ɓǝa earce amālea, kǝla mǝnana à kǝ 
earce nggūrǝia ka. Nggearǝ ɓwabura mǝnana earce mami ka, nda aban lǝmndǝì 
ɓamuri earcearǝu. 

29Ɓwa pà nǝ̀ ɓinǝ ce nggūrǝi ɗang, she nǝ̀ ɗenyi nǝi, nǝ̀ li nǝi, kǝla mǝnana 
Kǝrǝsti kǝ ɗenyi nǝ ikǝlisiya, yia amǝkpate ka. 

30Sǝ sǝm ngga, sǝm nda ka abare nggūrǝ Kǝrǝsti. 

31Kǝla mana Malǝmce ne ka, “Ace mani ka, ɓwabura nǝ̀ ɗeki tarrí andǝ ngge, sǝ 
nǝ̀ lanzǝa arǝ mami, sǝ yia kǝm ngga, à dumǝna nggūrǝu mwashat.” 

32Mǝnia ka, nggea gir sǝmbǝrǝa mǝgule na, mǝnana à pusǝ ɓālǝi aban aɓwana 
ɗiɗyal raka, sǝa ma mǝ ndarǝ bangŋa ama, mǝnia yì cau ka, à nda rǝ kani arǝ 
Kǝrǝsti andǝ ikǝlisiya. 

33Kat andǝ amani ka, koya ɓwabura ka, dumǝni wi pup ɓǝ̀ earce mami kǝla 
mǝnana kǝ earce ɓamuri ka, sǝ mɓwama gbal ka, dumǝni wi pup ɓǝ̀ pe burri 
gulo. 

Amǝ Afisu 6 

Bulǝs kwarkir amuna andǝ amǝɓǝlia 
1Wun amuna, wu oki amǝɓǝl wun, acemǝnana wu nda ka mala Ɓakuli ka. Mǝnia 
ka nda gir mǝɓoarne mǝnana ɓǝa pe ka. 

2“Pe tarró andǝ nggo gulo.” Mǝnia ka nda nzongcau mǝdǝmbe mǝnana ndanǝ 
pacau ate ka ama, 

3“ɓǝa pe tarró andǝ nggo gulo ka, koya gir ka nǝ̀ ginggo a kǝkari, sǝ yilǝmo nǝ̀ 
sau a ɓanza.” 

4Wun atarrû, wu kǝa wu pakki amuna ma'wun agir mǝnana nǝ̀ cia cau ma'wun 
nǝ̀ puri bumia ka ɗang, kǝpǝna wu kǝ kwarkiria nǝ kania wia cau mǝnana kǝ 
puro a kun Mǝtalabangŋo ka. 

Bulǝs kwarkir aguro andǝ amǝtala-ɓala 
5Wun aguro, wu oki amǝtala-ɓala ma'wun mǝnana a ɓanza ka, nǝ pagulo nǝ 
rǝɓǝla. Wu pakkia wia turo nǝ ɓabum wun mwashat, kǝla Kǝrǝsti na wu pakkiyi 
wi ka. 

6Wu kǝ pwasǝ bumia a koya pwari ka, wu kǝa wu pe acemǝnana mǝsǝia na arǝ 
wun ngga ɗang. Wu kǝ pe acemǝnana wu ndaka aguro mala Kǝrǝsti, wun 
mǝnana wu kǝ pwasǝ bum Ɓakuli nǝ pakki wi turo nǝ ɓabum wun ngga. 

7Wu pak turo nǝ ɓabum wun mwashat kǝla Mǝtalabangŋo na wu pakkiyi wi ka, 
ɓwapǝndǝa na wu pakkiyi wi ka ɗang. 

8Wu sǝlǝ ama Mǝtalabangŋo nǝ̀ mbwe ko yana le ka tangnakusǝi, ace turo 
mǝɓoarne mǝnana pak ka, ko a nda guro ko a ndanǝ doɓamuro. 

9Wun amǝtala-ɓala, wu pakki aguro gbal anggo kǝla mǝnana à banggia wia ama 
ɓǝa kǝ pang nǝ wun ngga. Wu kǝa pea wia ɓangciu ɗang. Wu sǝlǝ ama wun kat 
wunǝia ka, mǝtala-ɓala ma'wun na a kuli, mǝnana kǝ tàrban raka. 

Wu kur rǝ wun nǝ agirmunǝo mala Ɓakuli kat 
10A masǝlǝate ka, wu tamsǝ kusǝ wun kàngkàng aɓa do kpapi ma'wun wunǝ 
Mǝtalabangŋo andǝ ɓa rǝcandǝa male. 

11Wu kur rǝ wun nǝ agirmunǝo kat mǝnana Ɓakuli pa wun ngga, ace mǝnana 
ɓǝ̀ wu tamsǝ kusǝ wun kàngkàng arǝ aswarban ɓa kutan mala Shetan. 

12Acemǝnana munǝo ma'sǝm ngga, pa arǝ ɓwapǝndǝa ɗang. Munǝo ma'sǝm 
ngga, nda arǝ amurǝma ɓa bangŋo mǝɓike andǝ amǝ'yalmuru mǝɓike mala 
ɓanza mǝnana à sǝnggiyi raka, andǝ arǝcandǝa mala abangŋo ɓa pǝndǝa 
mǝnana à ginggi nǝ ɓanza man, andǝ akukwar mǝɓike mǝnana nǝ bumkuli ka. 

13Ace mani ka, wu oasǝ koya girbura mǝnana Ɓakuli pa wun ngga, ace mǝnana 
ɓǝ̀ wu cambi ɓi'sǝm mǝbura kàngkàng a pwari mǝɓike mǝnana nǝ̀ yiu ka. Sǝ 
anzǝm munǝo ka, wu nǝ̀ lidǝmbǝa nǝ tamsǝ kusǝ wun aban came kàngkàng. 

14Ace mani ka, wu cam kàngkàng, wu kpata mǝsǝcau kǝla kur rǝǔ nǝ nggur-
ɓunu, sǝ wu yal rǝ wun nǝ cauɓoarna kǝla daura-bolo mǝnana amǝ'lwa kǝ 
oasǝo a kikilia ace mgbali amǝsǝ-nta ka. 

15Sǝ do gilǝrǝu ace hamnǝ Cau Mǝɓoarne mala dorǝpwala ka, ɓǝ̀ do kǝla ankura 
mǝnana wu nǝ̀ oasǝo a kusǝ wun ace turo ka. 

16Tsǝa amur amǝnia yì agir kat ka, wu twal paɓamuru aban Ɓakuli ɓǝ̀ do kǝla 
ntongŋo, mǝnana wu nǝ̀ tamsǝna amundi-bǝsa mala Shetan mǝnana kǝ tura wu 
ngga. 

17Ɓǝ̀ amsǝban gir múr wun kǝla sukuru-bolo mǝnana wu nǝ̀ oasǝo ace yal 
ɓamur wun ngga, sǝ wu pak turo nǝ cau mala Ɓakuli, kǝla nggeabyau mǝnana 
Bangŋo mala Ɓakuli kǝ pa wun, wu nǝ̀ twal a bu wun ace munǝo ka. 

18Wu pak hiwi aɓa Bangŋo a koya pwari, nǝ ko ya ulang hiwi andǝ zǝmbǝa amur 
koya gir kat. Wu dum nǝ tsǝkiru, wu lidǝmbǝa nǝ hiwi ace amǝ kpata Ɓakuli 
mǝnana a koya ban ngga. 

19Wu pak hiwi acem gbal. Wu zǝmbǝi Ɓakuli, ɓǝ̀ pam cau mǝnana mǝ nǝ na ka, 
ɓǝ̀ ǝn mǝn kunam mǝ nǝ bǝlki ɓa mǝsǝcau mǝnana Ɓakuli lǝmndǝa sǝmi aɓa 
Cau Amsǝban ngga. 

20Àkǝ̀ ce mǝnia yì cau ka sǝ mǝ nda a ndàkurban ado, sǝa ma ǝn lidǝmbǝa nǝ 
hamnǝ cau, acemǝnana Ɓakuli nǝ́ turam kǝla mǝ'pwantu male. Wu pak hiwi 
acem ama mǝ camarǝ nakuni nǝ mǝsǝkang-kangŋa, kǝla mǝnana ɓoaro ɓǝ̀ ǝn 
ne ka. 

Bulǝs masǝlǝta cau male nǝ makkun 
21Gir mana mǝ nda ɓālǝi ado, turo mǝnana ǝn pakkiyi ka, andǝ rǝcandǝa mala 
nggūrǝam ngga, Tikikus nǝ yia bǝla wun ɓālǝi kat. Yì ka, mǝ'eamrǝarǝu na, 
mǝnana sǝm earkiyi ace raka, sǝ ɓwa na mǝnana dum nǝ mǝsǝcau aɓa turo 
aban Mǝtalabangŋo ka. 

22Ən tasǝi aban wun àkǝ̀ ce bangga wun cau mala pǎ ma'sǝm, sǝ ɓǝ̀ ɓak ɓabum 
wun. 

23Ɓǝ̀ rǝ wun pwalo, wun amǝ'eamrǝarǝu, sǝ ɓǝ̀ Ɓakuli Tarrû andǝ 
Mǝtalabangŋo Yesu Kǝrǝsti, pa wun ɓabum earcearǝu andǝ domǝsǝcau. 

24Ɓǝ̀ ɓwamuru mala Ɓakuli do ata aɓwana mǝnana kat à earce Mǝtala sǝm Yesu 
Kǝrǝsti ka nǝ earcearǝu mǝnana malkiyi raka. 

Amǝ Filipi 

Amǝ Filipi 1 

Makkun mala Bulǝs andǝ Timoti 
1Cautera mǝnia ka, pur nǝban Bulǝs andǝ Timoti, aguro mala Kǝrǝsti Yesu. 
Aban ká aban aɓwana amǝ fele mala Ɓakuli a Filipi, yia mǝnana à nda aɓa 
dotarǝu andǝa Kǝrǝsti Yesu ka, kat andǝ aɓwana-mǝgule andǝ amǝ'bwalturo 
ɓa ndahiwi. 

2Ɓǝ̀ Ɓakuli Tar sǝm andǝ Mǝtalabangŋo Yesu Kǝrǝsti, pa wun ɓwamuru andǝ 
dorǝpwala. 

Yàwá andǝ hiwi mala Bulǝs 
3Ɓǝ̀ aya pwari sǝ ǝn ɗenyi nǝ wun ngga, ǝn nggǝ pakki Ɓakuli mem yàwá. 

4Hiwi mem ace wun kat ko aya pwari ka, ǝn nggǝ pê nǝ bumpwasǝa, 

5acemǝnana wu pam gbasha aɓa hamnǝ Cau Amsǝban mala Kǝrǝsti, twalo a bu-
pwari mǝnana wu tita oe ka, yi puro adyan. 

6Mim ngga, mǝ ndanǝ makɓalǝu ama Ɓakuli mǝnana tita mǝnia yì turo 
mǝɓoarne aɓalǝ wun ngga, nǝ̀ lidǝmbǝa nǝi aban ká masǝlǝe a Pwari mǝnana 
Kǝrǝsti Yesu nǝ̀ nyar nǝi ka. 

7Ɓǝ̀ ǝn twal wun kat anggo ka, ǝn ɓwarki ɗang, acemǝnana ɓabumam na arǝ 
wun. Wun kat ka wu nda atam, wu nda arǝ bwalam arǝ mǝnia yì turo Ɓakuli 
pam aɓa ɓwamuru male ka, kat aɓa kùrban mem, andǝ bǝl ɓa Cau Amsǝban, 
andǝ lǝmndǝì aɓwana mǝsǝcau mǝnana a ɓalǝi ka. 

8Ɓakuli surǝna rǝ lime mala earcearǝu mǝnana mǝ ndanǝi ace wun, andǝ nzal 
wun kat mǝnana ǝn nggǝ oe, nǝ ulang earceban mǝnana Kǝrǝsti Yesu ndanǝi 
ace wun ngga. 

9Sǝ hiwi mem ngga, nda mǝnana ama earcearǝu ma'wun ɓǝ̀ lidǝmbǝa nǝ gulo, 
sǝ ɓǝ̀ wu lumsǝ nǝ surǝe andǝ bwaltagir mǝlime. 

10Acemǝnana ǝn nggǝ earce ama, ɓǝ̀ wu bwalta gir mǝnana ɓoaro kutibanì wu 
nǝ̀ twal ka, sǝ anggo ka wu nǝ̀ dukdo ɓoarnsari andǝ ɗwanyi cau a rǝǔ, ace 
Pwari nyare mala Kǝrǝsti. 

11Wu lumsǝ nǝ aɓealǝu mala docauɓoarna, mǝnana Yesu Kǝrǝsti pea aɓalǝ wun 
ngga. Mǝnia ka, nǝ̀ pè Ɓakuli gulo andǝ ɓwangsǝban. 

Banɓoari Bulǝs ama à hamǝna nǝ cau mala Yesu 
12Ado ka ǝn nggǝ earce ɓǝ̀ wu sǝlǝa, wun amǝ'eamrǝarǝu, ama agir mǝnana à 
kumam kani ka, à nda à tsǝk Cau Amsǝban akiban ngga. 



459 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

13Àkǝ̀ ce sǝ aɓwana mǝnana akani, andǝ amǝyal palta kat ka, à sǝlǝ ama mǝ nda 
aɓa nsolo ace Kǝrǝsti. 

14Sǝ ace kuro mǝnana à kùrram a ndàkurban ngga, bangula amǝ'eamrǝarǝu 
mǝnana akani ka, à kum ɓabumcandǝa sǝ à bang cau mala Ɓakuli nǝ rǝcandǝa, 
ɓangciu pà kàm ɗang. 

15Mǝsǝcau na ama aɓea ɓwana kǝ̀ hamnǝ cau mala Kǝrǝsti ace mwararǝu andǝ 
mɓali, sǝ aɓea ka, à kǝ hamnǝi nǝ ɓabum mǝɓoarne. 

16Amǝnia yia ɓwana nǝ nzǝmo ka, à kǝ hama ace earcearǝu mǝnana à ndanǝi a 
rǝam ngga. Acemǝnana à sǝlǝna ama Mǝtalabangŋo twalam ace bǝl ɓa Cau 
Amsǝban. 

17Aɓea mǝno ka, à kǝ hamnǝ cau mala Kǝrǝsti nǝ mǝsǝcau ɗang, à kǝ hamnǝi nǝ 
mwararǝu, à kǝ sǝni kǝla à nǝ̀ tsǝa ɓǝ̀ rǝam kwanam aɓa kùrban mǝnana mǝ 
ndakam ngga. 

18Sǝ mǝno ka kiɗiki kǝgir ɗang! Ko ɓǝ̀ nda aɓa mǝsǝcau ko aɓa nyir ka, à 
hamǝna nǝ Kǝrǝsti, sǝ aɓa mǝno ka ǝn nggǝ pak banɓoarnado. E, sǝ mǝ nǝ 
lidǝmbǝa nǝ pak banɓoarnado, 

19acemǝnana ǝn sǝlǝna ama nǝ ahiwi ma'wun, andǝ gbasha mǝnana Bangŋo 
mala Yesu Kǝrǝsti pam ngga, agir mǝnana à kumam ngga, à nǝ̀ ngga duk 
panzǝban mem. 

20Ən nggǝ sǝn dǝmbǝa nǝ tsǝkɓalǝu ama pà mǝ nǝ nu kǝsǝkya ɗang ko bǝti. A 
kuni ka mǝ nǝ kum mǝsǝkang-kangŋa pepe, acemǝnana ado, kǝla mǝnana a 
koya pwari ka, Kǝrǝsti nǝ̀ kum gulo a ɓalǝam, ko nǝ yilǝmu ko aɓa lú. 

21A banam ngga, do nǝ yilǝmu ka nda ace Kǝrǝsti, sǝ ɓǝ̀ ǝn wu ka, ɓoaro 
kutibanì. 

22Sǝa ma ɓǝ̀ ǝn dum nǝ yilǝmu a nggūrǝu ka, mǝ nǝ pak aturo mǝɓoarne kpǝm 
ace Kǝrǝsti. Mim ado ka, mǝsǝcau, ǝn surǝ ko mǝ ye na ɓoaro kuti ɓi ka ɗang. 

23Ɓabumam gau ɓari: Eare mem ngga, mǝ nǝ o mǝ nǝ ngga do sǝnǝa Kǝrǝsti, 
acemǝnana mǝnia ka nda nǝ̀ ɓoaram nǝ̀ kutibanì ka. 

24Sǝ ace wun ngga, ndanǝ ɓoaro ɓǝ̀ ǝn lidǝmbǝa nǝ yilǝmu a nggūrǝu. 

25Sǝ acemǝnana ǝn earǝna nǝ mǝno ka, ǝn sǝlǝna ama mǝ nǝ lidǝmbǝa nǝ do nǝ 
yilǝmu ace mǝnana ɓǝ̀ ǝn duk gbasha ma'wun kat, ɓǝ̀ wu gulo, sǝ wu kum 
banɓoarnado mala paɓamuru. 

26Sǝ ɓǝ̀ ǝn yina aban wun ɗǝm ngga, wu nǝ̀ nggori nǝ Kǝrǝsti Yesu kǝrkǝr ace 
gir mǝnana kǝ pe a ɓalǝam ngga. 

27Ado ka, gir mǝnana ɓoaribanì ka, nda mǝnana ama wu do kǝla aɓwana mala 
Kǝrǝsti, nǝ bwal ɓamur rǝ wun aɓa njar mala Cau Amsǝban. Sǝ ko ɓǝ̀ ǝn yiu ɗǝm 

a sǝn wun, ko ǝn yiu raka, mǝ nǝ ok ce came ma'wun kàngkàng aɓa Bangŋo 
andǝ ɓabum mǝ'mwashati andǝ ɓariki a tarǝ wun ace paɓamuru ma'wun arǝ 
Cau Amsǝban. 

28Wu kǝa dum nǝ ɓangciu a ɓadǝm aɓi wun amǝbura ɗang. Mǝno ka, nda nǝ̀ 
lǝmndǝia wia ama à nǝ̀ ngga kiɗiki, sǝ wun ngga wu nǝ̀ auwa. Mǝnia ka nda pe 
mala Ɓakuli. 

29Acemǝnana dǝmbǝu mǝnana wu kumo arǝ pakki Kǝrǝsti turo ka, pa ace 
paɓamuru nǝmurǝì abani ɗang, nda gbal acemǝnana ama wu nǝ̀ nu tanni ace 
ka. 

30Mǝnia yì wara ka sǝm nda ate sǝnǝa wun. Wu sǝnǝna ɓariki mem, sǝ wu 
ongŋǝna ce mǝno ado mǝ nda a ɓalǝi ka. 

Amǝ Filipi 2 

Nyesǝ ɓamuru kǝla mala Kǝrǝsti 
1Ado ka ɓakɓabum na kam aɓa Kǝrǝsti, sǝ girikiban na kam aɓa earcearǝu male, 
sǝ Bangŋo mala Ɓakuli ka kǝ yinǝ dotarǝu mwashat a rǝarǝu. Ɓakuli pana wun 
sǝn mǝsǝswatǝr mala rǝarǝu andǝ lǝmndǝ pe mǝɓoarne. 

2Ace mani ka wu ciem ɓǝ̀ banɓoarnado mem lumsǝo! Wu earnǝ rǝarǝ wun. Wu 
lǝmndǝì arǝ wun earcearǝu. Wu do aɓa kpapi ɓamuru aɓa ɗenyicau ma'wun, 
kǝla wu nda mwashat ɓǝrɓǝr. 

3Gir mǝnana kat wu nǝ̀ pè ka, wu kǝa pe nǝ earce-ɓamuru, ko twalɓamuru ɗang; 
wu nongsǝ ɓamur rǝ wun, wu twal aɓi wun kǝla à kuti wun. 

4Wu tsǝk kir aɓwana kǝla mǝnana wu nǝ̀ tsǝk kir ɓamur rǝ wun ngga. 

5Ɓǝ̀ ɓabum wun pa kǝla mala Kǝrǝsti Yesu: 

6Kat andǝ mani ama nda mwashat andǝ Ɓakuli ka, twali pup ama nǝ̀ karǝ rǝì 
arǝ Ɓakuli ɗang. 

7Yale yì ka, sukki agir kat, nyesǝ ɓamuri kǝla kǝgir ɗang, sǝ pa ɓamuri kǝla guro, 
yi pa kǝla ɓwapǝndǝa aɓa nggūrǝu. 

8Sǝ lang pusǝna rǝì kǝla ɓwapǝndǝa aɓa nggūrǝu ka, yi nongsǝ muri kǝ oki 
Ɓakuli kiru ba lú, nggearǝ lú mana amur nggun-gangndi ka! 

9Ace mani ka, Ɓakuli gusǝlǝi, ci a bancame mǝnana kuti aban kat ka. Sǝ pe wi 
lullǝu mana kar mur alullǝu kat, 

10ace mǝnana nǝ lullǝ Yesu ka, koya nkūnu, mala agir mana a kuli, andǝa mana 
a nzali, andǝa mana a tanzali ka, à nǝ̀ kūndǝǒ. 

11Sǝ koya lasǝu ka, nǝ̀ bang bwāng ama, “Yesu Kǝrǝsti ka Mǝtalabangŋo na,” ace 
gusǝlǝ Ɓakuli Tarrû. 

Lǝmndǝ tǎlaban ace Kǝrǝsti 
12Wun agyajam mem mǝnana ǝn earkiyi acea raka, mǝnana mǝ ndá aban wun 
ngga, wu kǝ ok kiru pwari-pwari. Sǝ ado mǝnana ǝn pâ aban wun raka, ɓoaro 
ɓǝ̀ okiru ma'wun ɓǝ̀ kuti mǝno. Wu pak turo mala amsǝban ma'wun nǝ ɓangciu 
andǝ rǝɓǝla. 

13Ɓakuli ka, nda rǝ pak turo aɓalǝ wun, ɓǝ̀ pà wun rǝcandǝa andǝ ɓabum mala 
pak gir mǝnana nǝ̀ pwasǝbumi ka. 

14Wu pusǝ nggwani andǝ makgir aɓalǝ agir mǝnana kat wu pakkiyi ka. 

15Anggo ka, wu nǝ̀ duk amuna mala Ɓakuli amǝ ɗwanyi cau a rǝǔ, amǝɓabum 
ɓoarnsari, andǝa mǝnana à pà nǝ̀ kum kǝ mǝɓane a rǝia raka. Wu nǝ̀ dukdo 
anggo aɓalǝ aɓwana mala nza mǝ ɗwanyi mǝsǝcau andǝ mǝ kpata njar kiɗiki, 
mǝnana wu nǝ̀ nggǝ tǎ aɓalǝi kǝla anlero aɓa ɓanza ka. 

16Sǝ aɓa doe anggo ɓǝ̀ wu kǝ bwal kàngkàng arǝ cau mǝnana pākiyi yilǝmu ka. 
Ɓǝ̀ wu kǝ pa anggo ka, a pwari mǝnana Kǝrǝsti nǝ̀ nyar nǝi ka, mǝ nǝ nggori nǝ 
wun, sǝ mǝ nǝ sǝlǝ gbal ama turo mem andǝ ɓariki mem ngga, à pà ɓà ɗang. 

17Paɓamuru andǝ aturo ma'wun aɓa kpata Mǝtalabangŋo ka, à ndà kǝla pa ɓoro 
abani. Sǝ ko ɓǝ̀ yi do ama à nda rǝ ɗarǝ yilǝmem kǝla gir-ɗarǝa amur mǝnia yì 
ɓoro mala paɓamuru ma'wun ngga, bumam nǝ̀ pwasǝo, sǝm nǝ̀ pak 
banɓoarnado a tarǝ sǝm kat. 

18Wun gbal ka, ban nǝ̀ ɓoara wun, wu nǝ̀ pakiɗire atam. 

Bulǝs ɓwangsǝ Timoti andǝ Apafuroditus 
19Ɓǝ̀ Mǝtalabangŋo Yesu ear ka, mǝ ndanǝ tsǝkɓalǝu ama mǝ nǝ tasǝta Timoti 
aban wun, adyan tu, ace mǝnana ɓǝn yi kum ɓakɓabum arǝ cau mǝnana mǝ nǝ 
yia oe amur wun ngga. 

20Ən panǝ kǝɓwa kǝla yì, Timoti, mǝnana kǝ tsǝkir wun pepe aɓa mǝsǝcau ka 
ɗang. 

21Koyan ngga, gir mǝnana ɓabumi earkiyi ce ka nda pakkiyi ka, à tsǝkir turo 
mala Yesu Kǝrǝsti ɗang. 

22Sǝ Timoti ka, wu sǝlǝna ama lǝmndǝna ɓamuri ama karǝna ɓwa. Pangŋǝna 
turo atam kǝla muna andǝ tarrí. Yì ka, bwalam nggam aɓa turo hamnǝ Cau 
Amsǝban. 

23Ace mani ka, mǝ nda rǝ tsǝkɓalǝam ama ɓǝ̀ ǝn surǝna rǝgir mǝnana mǝ nda a 
ɓalǝi ka, mǝ nǝ túrí aban wun. 

24Mǝ ndanǝ tsǝkɓalǝu arǝ Mǝtalabangŋo ama mim nǝ nggearǝam ngga mǝ nǝ 
ká aban wun, banì pà nǝ̀ sau ɗang. 

25Ən sǝni, ndanǝ ɓoaro ɓǝ̀ ǝn nyesǝa wun Apafuroditus, mǝ'eambǝam, ɓiam 
mǝturo andǝ ɓiam soje. Yì gbal ka nda ɓwa mǝnana wu turi ɓǝ̀ tsǝkiram aɓa 
dotǝle mem ngga. 

26Ado ka, rǝì kǝ ɓǝla ace sǝn wun. Banɓoari wi ɗang, mǝnana sǝlǝ ama wu 
ongŋǝna ce rǝkwana male ka. 

27Aɓa mǝsǝcau ka, rǝì kwani kǝrkǝr, yale ue bǝti ɓǝ́ wuna. Sǝ Ɓakuli sǝn 
mǝsǝswatǝr male andǝ mem gbal, sǝ amsǝi, ace mǝnana bumkiɗikea mem ɓǝ̀ 
kǝa gul kǝrkǝr ɗang. 

28Bumam kǝ pi ɓǝ̀ ǝn tasǝa wun tè ɗǝm, acemǝnana ǝn sǝlǝna ama ɓǝ̀ wu sǝni 
ɗǝm ngga, ɓabum wun nǝ̀ pakiɗire, sǝ mim gbal ka ɓabumam nǝ̀ nongŋo. 

29Wu gingsǝi nǝ earcearǝu mala amǝkwaɗi, nǝ banɓoarnado pepe, andǝ pagulo, 
kǝla mǝnana ɓoaro ɓǝa pea amǝ pakki Mǝtalabangŋo turo ka. 

30Acemǝnana api lú bǝti aban pakki Kǝrǝsti turo. Twal yilǝmi a kun kǝgir ɗang 
aɓa pakkam turo mǝnana ɓǝ́ wu nda wu nǝ̀ pakkam ngga. 

Amǝ Filipi 3 

Kǝa guli arǝ nggūrǝu ɗang 
1A masǝlǝate ka, wun amǝ'eambǝam, ɓǝ̀ ban ɓoara wun ama, wu nda ka mala 
Mǝtalabangŋo. Ɓǝsǝlǝ gilǝ agir mǝnana ǝn gilǝa wunia a dǝmbǝa ka, kwan rǝam 
ɗang. Nda ace yal paɓamuru ma'wun. 

2Wu tsǝk kir wun arǝ anvwa mǝno, amǝ'ɓealɓikea, mǝnana à cam kingging nǝ 
cau mala kasǝ-ɓatau ace kum amsǝban ngga. 

3Sǝm mǝnana sǝm nggǝ peri aban Ɓakuli aɓa Bangŋo ka, sǝm ndaka aɓwana 
mǝnana à kasǝa sǝm ɓatau aɓa mǝsǝcau ka. Sǝm ngga, sǝm nggǝ nggori nǝ 
Kǝrǝsti Yesu, sǝm guli arǝ agir mǝnana à pe aɓa nggūrǝu ka ɗang, 

4kat andǝ amani ama mǝ nǝ gandǝ jali nǝ amǝno yì agir ka. Ɓǝa aɓwana nakam 
mǝnana à kǝ sǝni kǝla à ndanǝ agir mǝnana à nǝ̀ jali nǝia ka, mǝ ndanǝia pas 
mǝnana à kuti malea ka. 

5Acemǝnana à kasǝam ɓatam a tongno-nong-tāruia nongŋo mem nǝ ɓǝlam, mǝ 
nda ɓwa Isǝrayila, a tau mala Benjami, ɓwa Yahudi mǝɓafoe. Sǝ ɓǝ̀ nda ace 
kpata Nggurcau mala Musa ka, mǝ nda ɓwa Farisi, mǝnana à ndanǝ bumpina 
arǝ kpata Nggurcau ka. 

6Ɓǝ̀ nda a cau mala pakki Ɓakuli turo nǝ bumpina ka, ɓafo ǝn pe ikǝlisiya tanni 
kǝrkǝr. Sǝ ɓǝ̀ kàr a bui mala docauɓoarna aɓa kpata Nggurcau ka, ko ǝn yallì kǝ 
ɓe ɗang. 

7Agir mǝnana ɗiɗyal ǝn nggǝ twalia kǝla agirkuma ka, adyan ngga, ǝn nyesǝia 
ɓà, ace cau mala Kǝrǝsti. 

8Sǝ kǝgir pà kàm à nǝ̀ kani arǝ surǝ Kǝrǝsti Yesu Mǝtalem ɗang. Ən nying 
girbunda kat ace cau male. Ən sukkinia, ǝn twalia à pà a kun kǝgir ɗang, ace 
mǝnana ɓǝ̀ ǝn kum Kǝrǝsti, 

9sǝ ɓǝ̀ sǝm duk mwashat sǝnǝi. Ən panǝ cauɓoarna mala ɓamuram mǝnana à 
kumnggiki ace kpata Nggurcau ka ɗang; she kǝ mǝnana à kumnggiki nǝ 
paɓamuru aban Kǝrǝsti ka. Acemǝnana njar mana Ɓakuli nǝ tsǝk sǝm, sǝm nǝ̀ 
duk aɓwana mǝɓoarne a kane male ka, ndǎ ɓǝ̀ sǝm pa ɓamur sǝm aban Kǝrǝsti 
ka. 

10Ən nggǝ earce surǝ Kǝrǝsti andǝ rǝcandǝa mǝnana loasǝi a ɓembe ka. Ən 
earǝna mǝ kum kāmbe mem aɓa nu tanni ate, mǝ nǝ wú a cau male, 

11nǝ́ tsǝkɓalǝu ama, ko lang ngga mǝ nǝ kum lo a ɓembe. 

Ɓariki aban ká lumsǝ turo 
12Mim ngga ǝn twali ama ǝn bwalǝna ban came ɗang, sǝ ǝn mala ká lumsǝ gbal 
ɗang. Mǝ nda aban ɓariki mǝ nǝ kum gir mǝnana Kǝrǝsti Yesu ciem, ǝn duk male 
ace ka. 

13Wun amǝ'eambǝam, ǝn twali kǝla ǝn kumǝni ɗang. Gir mǝnana mwashat ǝn 
nggǝ pak ka, nda mǝ lorǝ gir mǝnana kutina ka, sǝ mǝ soa mǝsǝu ata gir mǝnana 
nda a dǝmbam ngga. 

14Ən pa rǝcandǝa arǝ ɓangmire aban ká masǝlǝate, ace mǝnana mǝ kum 
tangnakusǝu a kuli, mǝnana Ɓakuli tunǝam ace nǝ̀ pam aɓa Kǝrǝsti Yesu ka. 

15Sǝm kat mǝnana sǝm gulna aɓa Kǝrǝsti ka, ɓǝ̀ sǝm sǝni anggo. Sǝ ɓǝ̀ aɓea 
ɓwana ata wun, à ndanǝ ɓe kǝ ɗenyicau ɗàng ngga, Ɓakuli nǝ̀ mǝnggia wun 
ɓālǝi. 

16Sǝm ngga, ɓǝ̀ sǝm bwal kàngkàng arǝ bancame mǝnana sǝm bingŋǝna kam 
ngga. 

17Wun amǝ'eambǝam, wu twal kusǝam, sǝ wu kani arǝ aɓwana mǝnana à kǝ 
twal kusǝu mǝnana sǝm lǝmndǝa wun ngga. 

18Kǝla mǝnana ǝn nunkir wun tutu ɗiɗyal ka, sǝ adyan ngga, mǝ nda ban 
ɓǝsǝlǝa wunì ɗǝm nǝ mǝrǝm a mǝsǝam, ama aɓwana pas ka, aɓia amǝbura mala 
nggun-gangndi mala Kǝrǝsti na. 

19Masǝlǝatea ka, kiɗiki na. Ɓakuli malea nda bumia, agir kǝsǝkya à nda ka agir 
jali malea, sǝ ɓabumia ka nda amur agir ɓanza. 

20Sǝ ma'sǝm ngga, sǝm nda ka aɓwana mala kuli. Sǝm nda ban kundǝ nyare yiu 
mala Mǝ'amsǝ sǝm nǝ kuli, yì Mǝtalabangŋo Yesu Kǝrǝsti. 

21Nǝ́ rǝcandǝa male mala gandǝ nyesǝ agir kat aɓata yalban male ka, nǝ̀ yia 
nggaɗi nggūrǝ sǝm mǝ ká lui ɓǝ̀ pâ kǝla nggūrǝi mǝɓoarɓwe. 

Amǝ Filipi 4 

1Ace mani ka, wun amǝ'eambǝam, wu cam kàngkàng aɓa kpata Mǝtalabangŋo. 
Wun mǝnana ǝn earkiyi earce wun raka, sǝ ɓabumam kǝ pi ace sǝn wun ngga, 
wu nda ka banɓoarnado mem andǝ mbulan-gulo mem. 

Bulǝs ɓakɓabum amǝ kpata Mǝtalabangŋo 
2Ən nggǝ ɓuaki arǝ Yudiya sǝ ǝn nggǝ ɓuaki arǝ Sǝntǝki, wu earnǝ rǝarǝ wun, 
acemǝnana wun ngga, wu nda ka mala Mǝtalabangŋo. 

3E, ǝn nggǝ zǝmbǝo gbal, we ɓiam mǝturo mǝɓafoe. Bwali amamǝna mǝnia ka. 
Yia ka à pak turo kǝrkǝr atam aban hamnǝ Cau Amsǝban, a tarǝ sǝm sǝnǝa 
Kǝlemen andǝ acili aɓiam amǝturo, mǝnana alullǝia ka, a nda aɓa Malǝmce 
mala Yilǝmu ka. 

4Wu dum nǝ banɓoarnado aɓa dotarǝu ma'wun wunǝa Mǝtalabangŋo, a koya 
pwari ka. Nyare mǝ nǝ na wun ɗǝm: Wu pak banɓoarnado! 

5Ɓǝ̀ ɓwapǝndǝa sǝn domunyi ma'wun aɓa girbunda kat. Pà nǝ̀ sau ɗang, 
Mǝtalabangŋo nǝ̀ yiu. 

6Ɓǝ̀ kǝgir ɓǝ̀ kǝa tsǝk wun a do-tiki nǝ muru ɗang. Aɓa koya gir ka, wu pak hiwi 
nǝ zǝmbǝa, wu lǝmndǝì Ɓakuli agir mǝnana wu earkiyi cea ka, sǝ wu kǝ pak 
yàwá. 

7Sǝ dorǝpwala mala Ɓakuli, mǝnana kǝɓwa pà nǝ̀ bwalte raka, nǝ̀ bwal ɓabum 
wun andǝ ɗenyicau ma'wun aɓa Kǝrǝsti Yesu. 

8A masǝlǝate ka, wun amǝ'eamrǝarǝu, ɓǝ̀ ɗenyicau ma'wun ɓǝ̀ do amur gir 
mǝnana kat mǝsǝcau na, nǝ̀ yinǝ gulo, à nǝ̀ pe aɓa kpate a njari, mǝɓoarnsari 
na, mǝɓoarne na, andǝ mǝnana à nǝ̀ earce ka. Gir mǝnana kat karban nǝ̀ ɓoaro, 
sǝ gir mǝnana kat nǝ̀ yinǝ ɓwangsǝban ngga, wu tsǝk ɗenyicau ma'wun amuria. 

9Agir mǝnana kat wu kani, wu oe, wu é, sǝ wu sǝn a rǝam ngga, wu cia aɓa turo. 
Sǝ Ɓakuli mǝnana kǝ pa dorǝpwala ka, nǝ̀ do ata wun. 

Bulǝs lǝmndǝ yàwá ace aɓoro mana à pe wi ka 
10Ban kǝ ɓoaram kǝrkǝr nǝ Mǝtalabangŋo, ama wu lǝmndǝna ɗenyinǝban 
ma'wun acem ɗǝm. Ən sǝlǝna ama wu kǝ ɗenyi nǝ mim koya pwari, sǝ banì 
sauwuna bǝti mǝnana wu kum dǝmbǝu mala bwalam nggam raka. 

11Ən pa aban bang mǝnia yì cau ka, acemǝnana mǝ nda aɓa tǝle ka ɗang. Mim 
ngga ǝn kánìna do ɗǝmbǝa nǝ gir mǝnana kat mǝ ndanǝi ka, 

12Ən surǝna rǝ do aɓa tǝle andǝ kume. Ən kánìna do aɓa koya gir; ko aɓa 
ɗǝmbǝo, ko aɓa nzala, ko aɓa kume kpǝm, ko aɓa ɗwanye. 

13Mǝ nǝ gandǝ pak koya gir ka, nǝ rǝcandǝa mǝnana Kǝrǝsti kǝ pam ngga. 

14Kat andǝ amǝno ka, gbasha mǝnana wu pakkam aɓalǝ atanni mem ngga, 
ndanǝ ɓoaro. 

15 Wun amǝ Filipi ka, wu sǝlǝna ama aɓalǝ anonggeo mala tita turo hamnǝ Cau 
Amsǝban mem, lang ǝn nying Masǝdoniya ka, kǝ wu nda, kǝ ikǝlisiya mǝnana 
bwalam nggam, aɓa pa ɓoro ka. Kǝ ɓe ikǝlisiya pa kàm anggo ɗang. 

16Ko mǝnana mǝ nda a Tasalonika ka, wu turam ban nǝ aɓoro, ace pakkam 
gbasha, pa kusǝ mwashat ɗang. 

17Ən pa aban bang mǝnia yì cau ka acemǝnana mǝ nda rǝ alta ɓoro aban wun 
ngga ɗang. Nda ace mǝnana ɓǝ̀ wu kum tangnakusǝu mala pe mǝɓoarne 
ma'wun ngga. 

18Ado ka, ǝn kumǝna agir kat mǝnana ǝn earkiyi cea ka, yale nǝ mur amuri. Ən 
lumsǝna nǝ agirbunda kǝrkǝr nǝ aɓoro mǝnana wu tasǝam ban nǝia nǝ bu 
Apafuroditus ka. À nda kǝla aɓoro mǝɓoarne mǝnana agir'a na aban Ɓakuli sǝ 
à kǝ pwasǝbumi ka. 

19Ɓakuli mem nǝ̀ pa wun koya gir mǝnana wu kǝ pak tǝle ka, aɓa kume male 
nggea mǝ'nyangsangŋi nǝ bu Kǝrǝsti Yesu. 

20Adyan ngga, ɓǝ̀ gulo o aban Ɓakuli, yì Tar sǝm, málá male pà kàm ɗang. Amin. 

Masǝlǝata makkun 
21Wu pà makkun mem aban amǝkpata Kǝrǝsti Yesu. Amǝ'eamrǝarǝu mǝnana 
sǝm nda a tarǝ sǝm ngga, à kǝ makka wun kun. 

22Aɓwana mala Ɓakuli kat kǝ makka wun kun, nggeamurǝmi ka amǝnana aɓa 
ɓala mala Kaisar ka. 

23Ɓǝ̀ ɓwamuru mala Mǝtalabangŋo Yesu Kǝrǝsti do ata wun kat. 

Amǝ Kolosi 

Amǝ Kolosi 1 

Makkun mala Bulǝs 
1Mim Bulǝs, mǝnana mǝ nda mǝ'mishan mala Kǝrǝsti Yesu, nǝ kani mala Ɓakuli 
ka, mim sǝnǝ mǝ'eam sǝm Timoti, sǝm gilǝ mǝnia yì Cautera ka. 

2Aban ká aban aɓwana mala Ɓakuli mǝnana a nggeala mala amǝ Kolosi, yia 
amǝ'eamrǝarǝu aɓa Kǝrǝsti mǝnana à dum nǝ mǝsǝcau aban Ɓakuli ka. Tár sǝm 
Ɓakuli ɓǝ̀ pa wun ɓwamuru andǝ dorǝpwala. 

Yàwá andǝ hiwi mala Bulǝs 
3Aɓa hiwi ma'sǝm ace wun koya pwari ka, sǝm nggǝ pakki Ɓakuli, Tár Mǝtala 
sǝm Yesu Kǝrǝsti yàwá, 

4acemǝnana sǝm ongŋǝna ce paɓamuru ma'wun aɓa Kǝrǝsti Yesu andǝ 
earcearǝu ma'wun aban aɓwana mala Ɓakuli kat. 

5Mǝno yì paɓamuru andǝ earcearǝu ma'wun ngga, pur aɓa tsǝkɓalǝu ma'wun 
arǝ agir mǝnana Ɓakuli tsǝka wunì a kuli ka, mǝnana wu okce aɓa mǝsǝcau 
mala Cau Amsǝban 

6mana à yinanǝi aban wun ngga. Mǝnia yì Cau Amsǝban ngga, nda ban mǝsǝe a 
ɓanza kat. Nda ban pusǝ ɓealǝu a koya ban, kǝ nggaɗi do mala aɓwana kǝla 
mǝnana nggaɗi do ma'wun, a pwari mǝnana wu tita o sǝ wu bwalta mǝsǝcau 
amur ɓwamuru mala Ɓakuli ka. 

7Abafǝras, ɓi'sǝm mǝturo mǝnana sǝm earkiyi ace raka, nda ɓwa mǝnana nǝ 
baní sǝ wu kum sǝlǝe amur mǝnia yì ɓwamuru ka. Yì ka, mǝturo mala Kǝrǝsti 
na nǝ mǝsǝcau, sǝ nda mǝnana kǝ bwala sǝm turo ace wun ngga. 

8Yì ɗǝm ngga, yi bangŋǝna sǝm ce earcearǝu ma'wun mǝnana Bangŋo Mǝfele 
pa wun ngga. 

9Ace mani ka, twal a pwari mǝnana sǝm tita okce wun ngga, sǝm usǝlǝkiyi pak 
hiwi ace wun ɗang. Sǝm nggǝ zǝmbǝi Ɓakuli ɓǝ̀ pa wun sǝlǝe mala surǝ gir 
mǝnana earkiyi ce kat ka, sǝ ɓǝ̀ pa wun sǝlǝe mala Bangŋo andǝ bwalta kusǝ 
agir male kat. 

10Sǝm nggǝ pak hiwi mǝnia ka acemǝnana ɓǝ̀ do ma'wun, ɓǝ̀ gusǝlǝ 
Mǝtalabangŋo, ɓǝ̀ pwasǝ bumi a koya njar, nǝ pak koya turo mǝɓoarne. Anggo 
sǝ wu nǝ̀ nggǝ gulo aɓa surǝ Ɓakuli pepe. 

11Sǝm nggǝ pak hiwi ɗǝm ama ɓǝ̀ kusǝ wun ɓǝ̀ candǝ aɓa rǝcandǝa mala gulo 
male mǝnana karban kat ka. Anggo sǝ wu nǝ̀ kum gandǝrǝu aɓalǝ agirbunda 
kat nǝ munyi, sǝ wu nǝ̀ lumsǝ nǝ banɓoarnado. 

12Ko aya pwari ka wu nǝ̀ nggǝ pakki Tar sǝm Ɓakuli yàwá. Yì na tsǝa sǝ wu duk 
aɓwana mǝnana wu karǝna wu nǝ̀ kum kāmbe ma'wun aɓa liɓala ata aɓwana 
male mǝnana à do aɓa tǎlaban ngga. 

13Acemǝnana amsǝna sǝm aɓata parban mala Shetan, sǝ yina nǝ sǝm aɓa 
Domurǝm mala Muni mǝnana earkiyi ace raka, 

14mǝnana akmúr sǝm sǝ twalban acauɓikea ma'sǝm ngga. 

Kǝrǝsti gulo karban kat 
15Kǝrǝsti ka nda ɓwa mǝnana à kǝ sǝni, mana lǝmndǝ Ɓakuli mǝnana à kǝ sǝni 
raka. Kaniama Ɓakuli nǝ̀ pusǝ agirbunda kat ka, yì ka, ndakam ata Ɓakuli kǝla 
Muna-dǝmbǝa male, sǝ ndanǝ gulo karmur agir kat mǝnana Ɓakuli pusǝia ka. 

16Nǝ baní sǝ Ɓakuli pusǝ koya gir mǝnana a kuli andǝa mǝnana a nzali ka. Yì nǝ̀ 
pusǝ agir mǝnana à kǝ sǝnia andǝa mǝnana à kǝ sǝnia raka; kat andǝ abuno-
murǝm, andǝ adomurǝm, andǝ amǝ'talanzali, andǝ amǝ bwal garamurǝm. Nǝ yi 
sǝ à pusǝ koya gir ka, sǝ àkǝ̀ ce gulo male sǝ à pusǝia. 

17Kaniama à nǝ̀ pusǝ koya gir ka ndakam, sǝ yì nǝ̀ bwal agir mǝnana à pusǝia ka 
abanɓwáná. 

18Kǝrǝsti ɗǝm ngga nda múr amǝkpate, yia amǝnana à nda ka nggūrǝi ka. Yì ka, 
nda tǝr bǝsa yilǝmu mala amǝkpate. Yì nda mǝdǝmbǝa loapi ɓembe, ace 
mǝnana aɓa ko man kat ka ɓe do nda mǝnana a dǝmbǝa amur agir kat ka. 

19Ace mani ka, Ɓakuli aɓa pa male kat ka, banɓoari wi ɓǝ̀ lǝmndǝ rǝì aɓa Muni, 

20sǝ nǝ ban Muni ka ɓǝ̀ gilǝki tárǝu mala agirbunda kat andǝi. Nǝ nkila mala 
Muni mǝnana sukki amur nggun-gangndi ka, yina nǝ dorǝpwala, ace mǝnana 
agir kat mǝnana a kuli andǝa mǝnana a nzali ka, à nǝ̀ nyesǝia aban Ɓakuli. 

21Ɗiɗyal ka wu cambi Ɓakuli zak. Wu duk aɓiubura mala Ɓakuli aɓalǝ 
aɗenyicau ma'wun, mana wu lǝmndǝi nǝ aturo ɓealɓikea ma'wun ngga. 

22Sǝ adyan ngga, Ɓakuli nyesǝna wun aɓa dotarǝu andǝi, nǝ lú mala Kǝrǝsti aɓa 
nggūrǝi mala ɓwapǝndǝa. Nyesǝ wun ace mǝnana ɓǝ̀ pǝlǝ wun, ɓǝ̀ wu duk 
aɓwana ace Ɓakuli, amǝ ɗwanyi cau a rǝǔ a sǝne male, aɓwana mǝnana à pà nǝ̀ 
tsǝkia wia kun raka. 

23Sǝa ma dumǝna púp wu nǝ̀ lidǝmbǝa nǝ earnǝ mǝno yì mǝsǝcau ka, andǝ 
tamsǝ kusǝ wun kàngkàng amuri. Wu kǝa tusǝ kusǝ wun arǝ tsǝkɓalǝu mǝnana 
wu oe aɓa Cau Amsǝban ngga ɗang. Mǝnia yì Cau Amsǝban ngga à hamǝna nǝi 
a koya bum-ban a ɓanza, sǝ àkǝ̀ ce sǝ mim Bulǝs ka, ǝn duk guro mala Ɓakuli, 
ace hamnǝi. 

Turo mala Bulǝs ace amǝkpata Yesu 

24Sǝ ado ka ban kǝ ɓoaram arǝ tanni mǝnana ǝn nggǝ nu ace wun ngga. 
Acemǝnana aɓa tanni mem a nggūrǝu ka, mǝ nda ban ɓariki mǝ lumsǝkun gir 
mǝnana ueo aɓa tanni mala Kǝrǝsti ace nggūrǝi, yì amǝkpate. 

25Ɓakuli tsǝngŋǝnami a buam ɓǝn pakki ikǝlisiya, yia amǝkpata Yesu turo, mǝ 
nggǝ hamnǝ cau male kat aban wun. 

26Mǝnia yì cau ka à sǝmbǝrǝ ce arǝ apǝlǝa ɓara-ɓara andǝ anza mǝno à kutikina 
ka, sǝ adyan ngga à pusǝni aban aɓwana mala Ɓakuli, ɓǝa sǝlǝ ce. 

27Ɓakuli earnace ɓǝa aɓwana male sǝlǝ ce gulo andǝ kume mana aɓa mǝnia yì 
cau-ɓa-sǝmbǝrǝa, mǝnana ndanǝi ace aɓwana mana amǝ Yahudi na raka. Sǝ 
mǝnia yì cau-ɓa-sǝmbǝrǝa ka nda mǝnana ama: Kǝrǝsti na aɓalǝ wun, sǝ ace 
mǝno ka wu ndanǝ tsǝkɓalǝu mala kum kāmbe aɓa gulo mala Ɓakuli. 

28Nda gir nî sǝ sǝm nggǝ banggi aɓwana cau mala Kǝrǝsti, sǝm nggǝ nunkir 
koyan ngga. Sǝm nggǝ kani koyan ngga nǝ sǝlǝe mǝnana kat Ɓakuli pa sǝm 
ngga. Sǝm nggǝ earce ama sǝm nǝ̀ yinǝia a ɓadǝm Ɓakuli kǝla aɓwana mǝnana 
à lumsǝna aɓa do malea andǝ Kǝrǝsti ka. 

29Ace mani ka ǝn nggǝ pak turo, ǝn nggǝ ɓariki kǝrkǝr, nǝ guli arǝ rǝcandǝa 
mǝgule mala Kǝrǝsti mǝnana pakkiyi turo a ɓalǝam ngga. 

Amǝ Kolosi 2 

1Ən nggǝ earce ɓǝ̀ wu surǝ ulang tanni mǝnana ǝn nggǝ tanni ace wun, andǝ 
amǝkpata Yesu mǝnana a Lawodisi, andǝ amǝkpata Yesu kat mǝnana à malaká 
sǝnam à surǝam raka. 

2Ən nggǝ pak mǝnia ace mǝnana ɓǝa kum ɓak ɓabum, sǝ ɓǝa duk mwashat aɓa 
earcearǝu. Ən nggǝ earce nǝma ɓǝa kum lumsǝo mala ɓabumcandǝa ama à 
bwalǝna ta kane mala Ɓakuli mana sǝmbǝrǝ ce ɗiɗyal ka, yì Kǝrǝsti nǝ ɓamuri. 

3Aɓa Kǝrǝsti sǝ gǝna mala sǝlǝe andǝ surǝe mala Ɓakuli kat sǝmbǝrǝa. 

4Ən nggǝ na wun mǝnia yì cau ka ace mǝnana ɓǝ̀ kǝɓwa ɓǝ̀ kǝa swarki wun nǝ 
kunɓoarna ɗang. 

5Ko ɓǝ̀ do ama ǝn pa ata wun aɓa nggūrǝu raka, mǝ nda ata wun aɓa bangŋo. Sǝ 
ban kǝ ɓoaram arǝ gya a tarǝu ma'wun, andǝ came mala paɓamuru ma'wun nǝ 
rǝcandǝa aban Kǝrǝsti. 

Kum-ɓamuru andǝ bǝsa yilǝmu aɓa Kǝrǝsti 
6Sǝ adyan ngga, kǝla mǝnana wu angŋǝna Kǝrǝsti Yesu, dumǝna mǝtala wun 
ngga, wu lidǝmbǝa nǝ kpate. 



469 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

7Ɓǝ̀ nlerǝ wun ɓǝ̀ ko aɓa Kǝrǝsti, sǝ ɓǝ̀ duk kusǝɓa mala do ma'wun. Ɓǝ̀ 
paɓamuru ma'wun kum rǝcandǝa kǝla mǝnana à kania wun ngga, sǝ wu lumsǝ 
nǝ pak yàwá. 

8Wu kǝa eari kǝɓwa ɓǝ̀ swarki wun nǝ makgir amur surǝe male mǝlime mana 
ɓe kǝ mǝɓoarne pà kàm a ɓalǝi raka. Ulang mǝno yì amakgir ka à kǝ pur aɓa 
kanigir mana à kumi a bu ɓwapǝndǝa, andǝ abangŋo mala ɓanza man, mǝnana 
mala Kǝrǝsti na raka. 

9Acemǝnana lumsǝo mala Ɓakuli kat aɓa nggūrǝu ka, aɓa Kǝrǝsti sǝ pa. 

10Sǝ wun gbal ka, wu lumsǝna ace dotarǝu ma'wun wunǝa Kǝrǝsti, yì ɓwa 
mǝnana nda amur amǝ'yalmuru andǝ amǝ-gara kat ka. 

11Kǝrǝsti gbal ka twalǝna wun ɓealǝu mala cauɓikea, kǝla mǝnana kasǝ-ɓatau 
pusǝ nggū arǝ nggūrǝu ka. 

12Wun ngga, à oasǝna wun a ɓembe wunǝa Kǝrǝsti nǝ batisǝma mǝnana à pakka 
wun ngga, sǝ aɓa batisǝma ɗǝm ngga à loasǝna wun aɓa bǝsa yilǝmu, nǝ guli 
ma'wun arǝ rǝcandǝa mala Ɓakuli mǝnana loasǝ Kǝrǝsti a ɓembe ka. 

13Ɗiɗyal ka, wu wú ata cau mala acauɓikea ma'wun, andǝ aɓealǝu mala 
cauɓikea ma'wun mǝnana à gau wun wunǝia raka. Sǝ adyan ngga Ɓakuli pana 
wun yilǝmu aɓa Kǝrǝsti, lang yi twala sǝm ban cauɓikea ma'sǝm kat ka. 

14Yi panzǝki ɓashi mǝnana à gilǝì amur sǝm ngga, yi kasǝki kat andǝ anzongcau 
mala nggurcau mǝnana à bwal sǝm nǝi ka; twalia umia kya gballia a nggun-
gangndi. 

15Yi ak agirbura mala amurǝma andǝ arǝcandǝa mala abangŋo. Pea wia kǝsǝkya 
a banfana bwāng, nǝ limurǝm male amuria amur nggun-gangndi. 

16Ace mani ka, wu kǝa eari kǝɓwa ɓǝ̀ tsǝka wun nzongcau amur agir mǝnana 
wu nǝ̀ li ko wu nǝ̀ nu ka, ko amur cau mala pakki alamsan mala aɓea kunacau, 
ko mala came mala bǝsa zongŋo, ko mala Pwari Sabbat ɗang. 

17Amǝnia yì agir ka, ayilǝmi agir mǝɓafoe mǝnana à nda rǝ yiu ka nda. Sǝ Kǝrǝsti 
nǝ ɓamuri ka nda kǝ ɓafoe. 

18Wu kǝa eare ɓǝ̀ kǝ ɓwa mǝ'earce pakkiagir nyesǝmuru mǝ'nyirì andǝ mǝperi 
aban amǝturonjar nyesǝ ce wun ɓà nǝ na cau gula ama sǝna na sǝn amur 
amǝnia yì agir ka ɗang. Acau mala ɓwa kǝla mǝno ka amǝɓane na, acemǝnana 
yì ka, lumsǝ nǝ twalɓamuru, sǝ ɗenyicau male ka, mala earce gir mala ɓamuri 
na. 

19Mǝnia yì ɓwa ka pa ɗǝm aɓa kpapi andǝ Kǝrǝsti, mǝnana nda mur nggūrǝu 
kat, yia amǝkpata Yesu ka ɗang. Acemǝnana Kǝrǝsti ka nda kùr múr amǝkpate 



470 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

abanɓwáná, kǝla mǝnana mazo kpakǝri amú ka. Kǝ linǝia, à kǝ gulo aɓa 
rǝcandǝa mala Ɓakuli. 

20Wun ngga, wu wuna wunǝa Kǝrǝsti sǝ à panzǝna wun a bu rǝcandǝa mala 
abangŋo mala mǝnia yì ɓanza ka. Sǝ ace mana sǝ wu kǝ dukdo kǝla weama wu 
ndaka mala ɓanza ka? Man tsǝa sǝ wu kǝ kpata anzongcau mala amǝɓanza 
mǝnana ama: 

21“Kǝa bwal man ɗang. Kǝa ok mǝno a lasǝo ɗang. Kǝa je amǝnia ka ɗang?” 

22A'ulang amǝnia yì anggurcau ka, kǝ akanigir mala ɓwapǝndǝa na amur agir 
mǝnana, aɓa pakturo nǝia ka, à pà nǝ̀ sau ɗang à nǝ̀ kiɗiki ka. 

23A'ulang anggurcau man ngga à lǝmndǝa kǝla sǝlǝe na aɓalǝia, acemǝnana à 
kǝ earce ama ɓǝ̀ ɓwa ɓǝ̀ oasǝ ɓamuri aɓalǝia ɓǝ̀ peri aban amǝturonjar, ɓǝ̀ ɓinǝì 
ɓamuri do aɓa ɓǝlkya andǝ banɓoarnado, sǝ ɓǝ̀ pe nggūrǝi tanni. Sǝa ma amǝno 
ka à pà nǝ̀ tsǝk ɓwa nǝ̀ limurǝm amur asuno mǝɓane mala nggūrǝi ɗang. 

Amǝ Kolosi 3 

Do bǝsa yilǝmu 
1Acemǝnana à loasǝna wun nǝ bǝsa yilǝmu aɓa Kǝrǝsti ka, wu tsǝk ɓabum wun 
arǝ agir mǝnana a kuli, aban mǝnana Kǝrǝsti dukam abuno gulo a bu-mǝli mala 
Ɓakuli ka. 

2Ɓǝ̀ ɗenyicau ma'wun ɓǝ̀ o amur agir mǝnana a kuli ka, ɓǝ̀ kǝa nyare amur agir 
mǝnana a nzali ka ɗang. 

3Acemǝnana wun ngga, wu wunî doɓanza man, sǝ mǝsǝrǝ yilǝmi wun ngga à 
sǝmbǝrǝni ata Kǝrǝsti aban Ɓakuli. 

4Sǝ ɓǝ̀ Kǝrǝsti mǝnana nda tǝr bǝsa yilǝmu ma'wun, yi pusǝna rǝì aban ɓanza 
kat ka, wun gbal ka wu nǝ̀ yia pusǝ rǝ wun aɓa gulo male. 

5Ace mani ka, wu wal lu koya ɓeal wun mala pakki agirɓana mala ɓanza. Yì 
aɓealǝu kìɗìkì mala nongginǝ rǝarǝu, andǝ do-pǝndǝkya, andǝ nshawari, andǝ 
suno mǝɓane, andǝ shamgir mala ɓwa (acemǝnana shamgir mala ɓwa ka ɓe 
njari mala peri ata nkul na). 

6Ace amǝnia yì acauɓikea ka sǝ bumlulla mala Ɓakuli nǝ̀ yia sulǝo amur 
amǝ'murcandǝa. 

7Aɓa do ma'wun mala gyata ɓanza ɗiɗyal ka wu pakkina amǝnia yì agir ka. 

8Sǝ adyan ngga dumǝna pup wu nǝ̀ bwaki bu wun arǝ agir kǝla amǝnia ka: 
bumlulla, sǝ bumkpǝmna, sǝ ɓwashiriɓe, sǝ nacau kiɗiki ɓwa, andǝ naki 
acauɓana. 

9Wu kǝa nea rǝ wun nyir ɗang, acemǝnana wu swarǝ́na ɓeal wun mǝ'e andǝ 
aturo ɓealɓikea male 

10sǝ wu twalǝna ɓealǝu mala bǝsa ɓwa. Mǝnia ka nda bǝsa ɓealǝu, mana Ɓakuli 
mana pusǝì ka, nda rǝ pakturo ace cie ɓǝ̀ twal ulang ɓealǝu male, a koya pwari, 
ace mǝnana ɓǝ̀ wu surǝi pepe ka. 

11Aɓa mǝnia yì bǝsa yilǝmu ka, gakitacau pà kàm ɗǝm ɗang ama mǝnia ka ɓwa 
Yahudi na, sǝ mǝnia ka ɓwa ɓe nzali na, mǝnia ka kasǝ ɓate sǝ mǝnia ka kasǝ 
ɓate ɗang. Kǝ cau pà kàm ɗǝm ama mǝnia ka surǝgir ɗang, ko mǝnia ka ɓwa 
kunɗangna na, ko man ngga guro na, ko mǝno ka ndanǝ do ɓamuri ka ɗang. 
Kǝrǝsti ka nda ko mana le ka, sǝ nda mǝnana do a ɓabum sǝm kat ka. 

12 Sǝ acemǝnana Ɓakuli tarna wun ɓǝ̀ wu duk aɓwana male mǝnana kǝ earcea 
ka, wu twal ɓealǝu mala sǝn mǝsǝswatǝr, andǝ pemǝɓoarne, andǝ 
nyesǝɓamuru, andǝ doɓuɓɓuka, sǝ munyi. 

13Wu kǝ twalban aɓwarkio mala rǝarǝ wun nǝ gandǝrǝu, sǝ wu kǝ twali koyana 
mǝnana pakka wun mǝɓane ka banì. Wu ɗenyi ama Mǝtalabangŋo twala wun 
banì, sǝ ace mani ka dumǝna wun púp wu nǝ̀ twalia rǝ wun banì. 

14Sǝ mǝnana kàrmuria kat ka nda, wu lumsǝ nǝ earcearǝu, acemǝnana 
earcearǝu na kùr komana kat ka a rǝarǝia aɓa lumsǝo mala dotarǝu mǝɓoarne. 

15Sǝ wu nying dorǝpwala mǝnana pur nǝban Kǝrǝsti ka, ɓǝ̀ ak ɓabum wun. 
Acemǝnana kǝla nggūrǝu mǝ'mwashati ka, à tunǝ wun ace dorǝpwala. Koya 
pwari ka wu kǝ pak yàwá. 

16Ɓǝ̀ cau mala Kǝrǝsti, nǝ ɓoaro male kat ka, ɓǝ̀ lumsǝ ɗenyicau ma'wun. Wu kǝ 
kania rǝ wun gir sǝ wu kwarkir rǝarǝ wun, nǝ sǝlǝe mǝnana kat Kǝrǝsti pa sǝm 
ngga. Wu kǝ tuka anggyal ɓa Malǝmce mala Anggyal, andǝa mǝnana à cia nǝ 
tsǝa ka, andǝ anggyal ɓabangŋo, aban Ɓakuli nǝ ɓabum mana lumsǝ nǝ pak 
yàwá ka. 

17Sǝ ɓǝ̀ mana kat wu nǝ̀ pa, ko wu nǝ̀ na ka, wu pe nǝ ɗenyicau ama wu nda ban 
pe kǝla amǝnakun Mǝtalabangŋo Yesu, wu kǝ pakki Tar sǝm Ɓakuli yàwá nǝ 
bani yì Kǝrǝsti. 

Anzongcau ace doɓala mala amǝkwaɗi 
18Wun amanɓala ka, wu nyesǝ mur wun aɓata abura wun, kǝla mǝnana ɓoaro 
amǝkwaɗi Mǝtalabangŋo ɓǝa pak ka. 

19Wun aburana, wu earce amālá wun, wu kǝa wu pekia ɗang. 

20Wun amuna ka, wu oki amǝɓǝl wun, acemǝnana mǝnia ka kǝ pwasǝbum 
Mǝtalabangŋo. 

21Wun atárru, wu kǝa wu soaki ɓabum amuna wun ɗang, ɓǝa a na raka wu nǝ̀ 
ɓunggi ɓabumia. 

22 Wun aguro ka, wu oki amǝtala-ɓala ma'wun a ɓanza aɓa koya gir wu nǝ̀ pak 
kat ka. Wu ɓariki wu pak turo mǝnana nǝ̀ pwasǝ bumia koya pwari ka. Wu kǝa 
pe acemǝnana à nda ban sǝn wun ngga ɗang, wu pakkia wia turo nǝ ɓabum 
mwashat ace pagulo aban andǝ ɓanggi Mǝtalabangŋo. 

23Ɓǝ̀ mana wu pakkiyi ka, wu pak ture nǝ ɓabum wun kat kǝla Mǝtalabangŋo 
na wu pakkiyi wi ka, ɓwapǝndǝa na ɗang. 

24Wu kǝ ɗenyi ama tangnakusǝu mǝnana Mǝtalabangŋo nǝ̀ pa wun ngga nda 
liɓala, sǝ mǝtala-ɓala mǝnana wu pakkiyi wi turo ka, Kǝrǝsti na. 

25Sǝ ɓǝ̀ wu kǝ pak turo ɓealɓikea ka, à nǝ̀ mbwe wun nǝ tangnakusǝu 
mǝkwanbanì. Acemǝnana ɓashi mala Ɓakuli aban aɓwana kat mǝ'mwashati na. 

Amǝ Kolosi 4 

Akwarkiru 
1Wun amǝtala-ɓala, wu bwal aguro ma'wun nǝ mǝsǝcau, wu kǝ pakkia wia 
mǝɓoarne. Wu ɗenyi ama wun gbal ka wu ndanǝ mǝtala-ɓala akano a kuli. 

2Wu pa ɓamur rǝ wun arǝ pak hiwi, sǝ aɓa pe ka wu dum nǝ parkiru andǝ 
ɓabum mala pak yàwá aban Ɓakuli. 

3Wu pakka sǝm hiwi gbal ama ɓǝ̀ Ɓakuli pa sǝm dǝmbǝu mala bang cau male, 
ɓǝ̀ sǝm hamnǝ cau-ɓa-sǝmbǝrǝa male mǝnana amur Kǝrǝsti ka. Àkǝ̀ ce mǝnia 
yì cau ka, sǝ mǝ nda a ndàkurban ado. 

4Wu pak hiwi ama, mǝ hamnǝ mǝnia yì cau ka puret-puret, kǝla mǝnana ɓoaro 
mǝ hamnǝi ka. 

5Wu dum nǝ kwaro a do ma'wun aɓalǝ aɓwana mǝnana à ak Cau Amsǝban raka, 
sǝ koya dǝmbǝu mǝnana wu kum ngga, wu kǝa kiɗiki ce ɓà ɗang. 

6Cau mǝnana nǝ̀ puro a kun wun ngga, ɓǝ̀ pa aɓa ɓuɓɓuka mala ɗenyi nǝ ɓwa, 
sǝ ɓǝ̀ ɓoari ɓwapǝndǝa o, ace mǝnana anggo sǝ wu nǝ̀ surǝ lang sǝ wu nǝ̀ pǝlǝi 
koyan ngga cau, mana ɓǝa ɗi wun ngga. 

Masǝlǝata akwarkiru andǝ amakkun mala Bulǝs 
7Gyajam mǝɓoarne ma'sǝm Tikikus nǝ̀ bǝla wun ce gir mǝnana mǝ nda a ɓalǝi 
ka kat. Yì ka, mǝ'eamrǝarǝu mǝɓafoe na aɓa turo, ɓwa na mǝnana à nǝ̀ guli a rǝì 
ka, sǝ ɓi'sǝm guro na aɓa turo mala Mǝtalabangŋo. 

8Ən tasǝi aban wun, ace mǝnana ɓǝ̀ na wun gir mǝnana sǝm nggǝ pak kani ka, 
sǝ ɓǝ̀ ɓak ɓabum wun. 

9Ndya ɗǝm ǝn nggǝ tasǝ Onisǝmu ka. Yì gbal ka, mǝ'eamrǝarǝu mǝɓafoe na 
mǝnana à nǝ̀ guli a rǝì ka, nggearǝ yì ka, kǝ ɓwa ma'wun na. Yì andǝ Tikikus ka 
à nǝ̀ bangga wun gir mǝnana kat kǝ kumban kani ka. 

10Aristakus mǝnana nda kani atam a ndàkurban ngga, kǝ makka wun kun, 
anggo gbal sǝ Markus mǝnana kèa mwashat andǝ Barnabas ka, kǝ makka wun 
kun. Kǝla mǝnana à bangŋǝna wun cau amuri yì Markus ka, ɓǝ̀ yina ka wu 
gingsǝi caca. 

11Yesu mǝnana à tunǝki ama Yustus ka, kǝ makka wun kun gbal. Kǝ amǝnia yì 
aburana ka, à nda ka amǝ Yahudi aɓalǝ aɓeam amǝturo ace Domurǝm mala 
Ɓakuli. À ɓak ɓabumam nǝ rǝcandǝa. 

12Abafǝras, mǝnana ɓi'wun na aɓa dotarǝu mala amǝ'eamrǝarǝu akana aban 
wun, sǝ ɗǝm ngga guro mala Kǝrǝsti Yesu na ka, kǝ makka wun kun. Ko aya 
pwari ka kǝ pak hiwi ace wun nǝ mǝsǝcau, kǝ zǝmbǝi Ɓakuli ɓǝ̀ pa wun 
rǝcandǝa, sǝ ɓǝ̀ wu lumsǝ nǝ mǝsǝ'kang'kangŋa, mǝnana wu nǝ̀ nggǝ kpata kani 
mala Ɓakuli kat ka. 

13Mǝ nǝ gandǝ na kuni ama kǝ pak turo kǝrkǝr ace wun, sǝ ace amǝkwaɗi 
mǝnana a Lawodisi andǝ Herapoli ka. 

14Luka, mǝsonzǝo mǝnana sǝm earkiyi ace raka, andǝ Dimas, à kǝ makka wun 
kun. 

15Wu pa makkun mem aban amǝ'eamrǝarǝu mǝnana a Lawodisi ka, 
nggeamurǝmi ka mǝ'nggaula sǝm Nimfa, andǝ amǝkpata Yesu mǝnana à kǝ 
dapi a ɓala male ka. 

16Anzǝm mǝnana wu ɓalna mǝnia yì cautera ka, wu tasǝia amǝkpata Yesu 
mǝnana a Lawodisi ka ɓǝa ɓalli gbal. Sǝ wun gbal ka wu ɓal malea mǝnana ǝn 
gilǝia wia ka. 

17Sǝ wu banggi Arkipus mǝnia yì cau ka: “Tsǝkiro arǝ turo mǝnana 
Mǝtalabangŋo po ka, masǝlǝte.” 

18Mim Bulǝs, mǝ nda ǝn gilǝ mǝnia yì makkun ngga nǝ buam. Wu ɗenyi ama mǝ 
nda a ndàkurban. 

Ɓwamuru mala Ɓakuli ɓǝ̀ do ata wun. 

1 Amǝ Tasalonika 

1 Amǝ Tasalonika 1 

Makkun mala Bulǝs 
1Mǝnia yì cautera ka pur nǝban Bulǝs, andǝ Silas, andǝ Timoti. Aban ká aban 
ikǝlisiya mala amǝ Tasalonika, aɓwana mala Ɓakuli Tarrû, andǝa mala 
Mǝtalabangŋo Yesu Kǝrǝsti. Ɓǝ̀ ɓwamuru andǝ dorǝpwala mala Ɓakuli do ata 
wun. 

Paɓamuru mala amǝkpata Yesu a Tasalonika ka 
2A koya pwari ka, sǝm nggǝ pakki Ɓakuli yàwá ace wun, sǝ sǝm nggǝ pak hiwi 
tutu ace wun kat. 

3Aɓa hiwi ma'sǝm amur wun aban Ɓakuli ma'sǝm yì Tarrú ka, sǝm nggǝ ɗenyi 
nǝ pé ma'wun aɓa paɓamuru, andǝ earcearǝu ma'wun mǝnana tsǝa wu pakturo 
kǝrkǝr, andǝ came mala tsǝkɓalǝu ma'wun arǝ Mǝtala sǝm Yesu Kǝrǝsti. 

4Wun amǝ'eam sǝm, sǝm sǝlǝna ama Ɓakuli earǝna ce wun, nda sǝ tàr wun ace 
mǝnana ɓǝ̀ wu duk aɓwana male ka. 

5Cau Amsǝban mǝnana sǝm yiu nǝi aban wun ngga, pà aɓa ne anggo nǝmurǝì 
ɗang, nda gbal aɓa rǝcandǝa mala Bangŋo Mǝfele, andǝ pa'eare mǝkǝrkǝr nì 
mǝnana lǝmndǝ ama cau mana sǝm na ka mǝsǝcau na ka. Wu sǝlǝna rǝ ulang 
do mǝnana sǝm do aɓalǝ wun àkǝ̀ ce ɓoaro ma'wun ngga. 

6Wu yi duk amǝ twalkusǝ sǝm andǝ mala Mǝtalabangŋo; kat andǝ tanni ma'wun 
kǝrkǝr ka, wu ak cau mala Ɓakuli nǝ banɓoarnado mala Bangŋo Mǝfele. 

7Ace mǝno ka, wu dumǝna amǝkpata Yesu mǝnana amǝkwaɗi aɓa nzali 
Masǝdoniya andǝ Akaya kat, à nǝ̀ sǝna arǝ wun sǝ à nǝ̀ twal kusǝ wun ngga. 

8Sǝ ado, cau mala Mǝtalabangŋo ka, nda rǝ puro nǝ ban wun aban ká aban 
aɓwana aɓa nzali Masǝdoniya andǝ Akaya kat. Sǝa ma mǝno na nǝmurǝì ɗang, 
cau mala paɓamuru ma'wun gbal aban Ɓakuli ka, mesǝna aban aɓwana a koya 
ban. Yale sǝm pànǝ cau mǝnana ɗǝm sǝm nǝ̀ nea wia amur paɓamuru ma'wun 
ngga ɗang. 

9Aɓwana nǝ ɓamuria na à cama rǝ na cau mala agir mǝɓoarne mana wu pak kat 
ace ak sǝm, mana sǝm waria sǝn wun ngga. À bang ce vwakibu ma'wun arǝ 
ankúl ace kpata Ɓakuli mǝ'mǝsǝcau nì andǝ mǝyilǝmuì. 

10Ɗǝm ngga à bang cau mala do kundǝmuru ma'wun arǝ yiu mala Muna mala 
Ɓakuli nǝ kuli, yì muna male mana loasǝi a ɓembe ka. Nda Yesu mana nda 
mǝ'amsǝ sǝm a bu tanni mala bumlulla mǝɓike mala Ɓakuli mǝnana kǝ yiu ka. 

1 Amǝ Tasalonika 2 

Turo mǝnana Bulǝs pa a Tasalonika ka 

1Wun amǝ'eam sǝm, wu sǝlǝna ama wario ma'sǝm aban wun ngga, yi duk ɓà 
ɗang. 

2A dǝmbe ka sǝm nu tanni sǝ à pakka sǝm gir kǝsǝkya a Filipi, kǝla mǝnana wu 
sǝlǝ ka. Sǝa ma Ɓakuli ma'sǝm pakka sǝm gbasha sǝm dumnǝ mǝsǝkang-
kangŋa aɓa hamba wun Cau Amsǝban male, kat andǝ amani ama aɓwana 
lǝmndǝa sǝm ɓinǝcau mǝkǝrkǝr nì ka. 

3Cau kwarkiru mǝnana sǝm yinǝi aban wun ngga, pur aɓa ɓwarkio ɗang, ko nǝ 
ɓe a ɓalǝi ɗang, sǝ sǝm pà aban swarki wun gbal ɗang. 

4Sǝm ngga, sǝm nggǝ na cau kǝla aɓwana mǝnana Ɓakuli earnǝ sǝm sǝ nyingga 
sǝm turo hamnǝ Cau Amsǝban a bu sǝm ngga. Sǝ sǝm pà aban pe ace mǝnana 
ɓǝa ɓwapǝndǝa ɓwangsǝ sǝm ngga ɗang; sǝm nggǝ pê ace pwasǝ ɓabum Ɓakuli 
mǝnana kǝ pelǝki ɓabum sǝm ngga. 

5Sǝ wu sǝlǝna gbal ama, sǝm yiu aban wun nǝ kúnɓoarna, ko sǝm sǝmbǝrǝ ɓe 
kǝ ɓealǝu mala kunligir nǝ acau ma'sǝm ɗang. Ɓakuli ka nda mǝ'nakún sǝm 
amur mani! 

6Sǝm pà aban alta ɓwangsǝban aban ɓwapǝndǝa, ko aban wun, ko a bu kǝɓwa 
ɗang. 

7Sǝm kǝla amǝturo mishan mala Kǝrǝsti ka, ɓǝ́ sǝm pangŋǝna turo nǝ rǝcandǝa 
mǝnana sǝm ndanǝi ka ace alta gir aban wun. Sǝa ma sǝm ngga, sǝm duk 
ɓukɓuk aɓalǝ wun, kǝla mǝnana nggea ka amuna kǝ pa ace ɗenyi nǝ amuna 
male ka. 

8Ace earcearǝu mǝkǝrkǝr nì mǝnana sǝm ndanǝi arǝ wun ngga, rǝ sǝm kǝ ɓǝla 
arǝ na wun bǝsa Cau Mǝɓoarne mala Ɓakuli nǝmurǝì ɗang, sǝm ndanǝ earce 
gbal sǝm nǝ̀ pa yilǝmi sǝm ace wun. Acemǝnana ce wun kǝ kwan sǝm kǝrkǝr! 

9Wun amǝ'eamrǝarǝu, ɓalǝ wun kasǝa arǝ nggea turo mǝcande mǝnana sǝm pe 
kǝrkǝr aɓalǝ wun ngga re? Du andǝ pwari, sǝm pak turo ace mǝnana ɓǝ̀ sǝm 
ngga duk twalo amur kǝɓwa ata wun, yi mǝnana sǝm ndarǝ hamnǝ Cau 
Amsǝban mala Ɓakuli aban wun ngga ɗang. 

10Sǝ wun ngga, wu nda ka amǝ nakun sǝm, kǝla mǝnana Ɓakuli kǝ nakun sǝm 
ama, do ma'sǝm aɓalǝ wun, wun aɓwana mǝnana wu pana ɓamur wun ngga, 
nda aɓa pa rǝǔ aban Ɓakuli, andǝ pak pépè, andǝ mala ɗwanyi cau a rǝǔ. 

11Wun nǝ nggearǝ wun ngga wu sǝlǝna ama sǝm bwal ko yan ata wun ngga kǝla 
mǝnana tár amuna kǝ bwal amuna male ka. 

12Sǝm ɓuakia arǝ wun, sǝm ɓakɓabum wun, sǝ sǝm kwarkir wun ama, wu duk 
ulang do mǝnana ban nǝ̀ ɓoari Ɓakuli a rǝì, yi mana nda ɓwa mǝnana tunǝ wun 
ɓǝ̀ wu yi do aɓata domurǝm andǝ gulo male ka. 

13Sǝ ɗǝm ngga sǝm nggǝ pakki Ɓakuli yàwá tutu. Acemǝnana, lang sǝm yinǝ́nà 
wun nǝ́ cau mala Ɓakuli ka, wu twali kǝla cau mala ɓwapǝndǝa na ɗang. Wu oe, 
sǝ wu é cau mala Ɓakuli na, mǝ'mǝsǝcau nì mǝnana ndaban pak turo a ɓabum 
wun, wun aɓwana mǝnana kat wu pa ɓamur wun abani ka. 

14Wun amǝ'eam sǝm, gir mǝnana pur arǝ amǝkwaɗi mǝnana arǝ a'ikǝlisiya 
mala Ɓakuli mǝnana a nzali Yahudi, aɓa Kǝrǝsti Yesu ka, purna arǝ wun. 
Acemǝnana kǝ̀ tanni mǝ'mwashati mǝnana à nu a bu amǝ Yahudi ace pà 
ɓamuru malea aban Kǝrǝsti Yesu ka, àkǝ̀ nda wu kumo a bu aɓwana mala nzali 
ma'wun ngga. 

15Yia amǝ Yahudi ka, à nda à wal-lú Mǝtalabangŋo Yesu andǝ amǝ'ɓangna mala 
Ɓakuli ka. Yia na à pa sǝm tanni gbal mǝnana pǝr sǝm ngga. Aɓa pakkiagir 
malea ka à kǝ kiɗiki ɓabum Ɓakuli. Ɗǝm ngga à nda nggaro nǝ aɓwapǝndǝa kat 

16acemǝnana à kǝ ɓariki ama à nǝ̀ mgbali kun sǝm, ɓǝ̀ sǝm ngga hamnǝ cau mala 
yilǝmu aban aɓwana arǝ aɓea nzali ɗang. Yì cau mǝnana nda nǝ̀ yinǝi aɓwana 
amsǝban ngga. Sǝ anggo ka, kara à camarǝ gwaliki cauɓikea amur acauɓikea 
malea aban káne a lumsǝo. Sǝ bumlulla mala Ɓakuli a masǝlǝate ka sulǝna 
amuria! 

Bulǝs kǝ earce ɗǝm nǝ̀ ngga sǝn amǝkpata Yesu a Tasalonika 
17Sǝ sǝm ngga, wun amǝ'eam sǝm, lang à gauwuna sǝm zuku sǝnǝa wun ngga 
(gauwa mǝnana nda aɓa nggūrǝu sǝ pà aɓa bangŋo raka) sǝm ɓariki kǝrkǝr, nǝ 
nzal wun a ɓabum sǝm ama sǝm nǝ̀ yia sǝn ɓamǝsǝarǝ sǝm ɗǝm. 

18Sǝm earǝnace nyare, sǝm nǝ̀ yiu aban wun. Mim Bulǝs nǝ ɓamuram ngga, ǝn 
ɓarikina kusǝ pas mǝ nǝ nyare mǝ nǝ yiu aban wun, sǝ Shetan mgbali kun sǝm. 

19Ɓǝ̀ mǝno na raka, mana ɗe nda tsǝkɓalǝu ma'sǝm, andǝ banɓoarnado 
ma'sǝm, ko mana nda mbulan mǝnana sǝm nǝ̀ jali nǝi a ɓadǝm Mǝtala sǝm Yesu 
a pwari yiu male? Kǝ wu nda re? 

20Wun nda ka gir jali andǝ banɓoarnado ma'sǝm! 

1 Amǝ Tasalonika 3 

1Nda, lang sǝm yì sǝni pà sǝm nǝ̀ gandǝ twal gandǝrǝu ɗǝm raka, sǝm yì ɗenyi 
ama nǝ̀ ɓoaro ɓǝa nying sǝm nǝmurǝ sǝm ɓǝ̀ sǝm do aɓa Atina, 

2sǝ sǝm tasǝ Timoti ɓǝ̀ kyane ɓǝ̀ kya sǝn wun. Yì ka, mǝ'eam sǝm na andǝ ɓi'sǝm 
mǝturo mala Ɓakuli aɓa hamnǝ Cau Amsǝban mala Kǝrǝsti. Sǝm turi aban wun 
ace mǝnana ɓǝ̀ yi ɓakɓabum wun, ɓǝ̀ dupa wun gbasha aɓa paɓamuru ma'wun 
aban Kǝrǝsti. 

3Sǝm pa anggo, ace mǝnana ɓǝ̀ ɓeɓwa aɓalǝ wun, ɓǝ̀ kǝa dǝurǝo ata cau mala 
amǝnia yì atanni ka ɗang. Sǝ wu sǝlǝna ama mǝno ka kàni mala Ɓakuli na ace 
sǝm. 

4Nda gir mǝnana tsǝa, mana sǝm nda aban wun ngga, sǝm akdǝmbǝa sǝm 
camarǝ bangga wun ama sǝm nǝ̀ ngga kum pàtanni a bu aɓwana. Sǝ ndo gbal, 
wu sǝnǝni, kǝla mǝnana wu sǝlǝ ka. 

5Ace mani ka, lang ǝn sǝni, pa mǝ nǝ gandǝ twal gandǝa ɗǝm raka, nda sǝ ǝn 
tasǝ Timoti, ɓǝ̀ yiu ɓǝ̀ yi sǝn tà wun aɓa do paɓamuru ma'wun aban Yesu. 
Ɓangciu pakkam ama, ce wu earǝ́nì mǝkarǝkiban, yì Shetan swarkina wun, wu 
ɗekina kpata Yesu, sǝ turo mala Ɓakuli mǝnana sǝm pe aɓalǝ wun ngga, uena 
ɓà! 

Timoti yinǝ cau mala do lidǝmbǝa mala amǝkpata Yesu a Tasalonika 
6Sǝ a dyan ngga, Timoti nyarǝna yina aban sǝm. Yi bangŋǝna sǝm cau mǝɓoarne 
mala paɓamuru ma'wun aban Ɓakuli andǝ earcearǝu ma'wun. Ɗǝm ngga, 
bangga sǝm ama wu kǝ ɗenyi nǝ do mǝɓoarne ma'sǝm sǝnǝa wun, wu kǝ pak 
nzal sǝn sǝm, kǝla mǝnana ado, sǝm nggǝ pak nzal sǝn wun ngga. 

7Ace mani ka, wun amǝ'eamrǝarǝu, kat andǝ do mǝkwane andǝ pàtanni 
mǝnana sǝm nda a ɓalǝi ka, sǝm kum ɓakɓabum nǝ cau mǝnana sǝm ok amur 
paɓamuru ma'wun aban Kǝrǝsti ka. 

8Adyan ngga mǝnia yì gir ka, loasǝna sǝm ɗǝm, acemǝnana sǝm sǝlǝna ama wun 
ngga, wu nda aban came kàngkàng aɓa dotarǝu ma'wun wunǝa Mǝtalabangŋo 
Yesu. 

9Ya ulang yàwá na sǝm nǝ̀ pakki Ɓakuli ace wun! Ata cau ma'wun ngga, sǝm 
ndanǝ banɓoarnado kǝrkǝr a ɓadǝm Ɓakuli ma'sǝm! 

10Du andǝ pwari, sǝm nggǝ pak hiwi nǝ ɓabum sǝm kat kǝrkǝr aban zǝmbǝi 
Ɓakuli, ɓǝ̀ pa sǝm dǝmbǝu ɗǝm, ɓǝ̀ sǝm sǝn wun, ace mǝnana ɓǝ̀ sǝm kania wun 
aɓea agir mǝnana ɓoaro ɓǝ̀ wu surǝia aɓa paɓamuru ma'wun aban Ɓakuli ka. 

11Ado ka sǝm nggǝ zǝmbǝa ama ɓǝ̀ Ɓakuli ma'sǝm, yì Tar sǝm nǝ nggearǝì, andǝ 
Mǝtala sǝm Yesu, mǝnba sǝm njar ace yiu aban wun! 

12Sǝm nggǝ pak hiwi ama ɓǝ̀ Mǝtalabangŋo tsǝk earcearǝu ma'wun arǝarǝ wun 
andǝ aɓwana kat, ɓǝ̀ lidǝmbǝa nǝ gulo sǝ ɓǝ̀ kǝ aliki, kǝla mǝnana earcearǝu 
ma'sǝm aban wun kǝ pak ka. 

13Anggo ka nǝ̀ pa wun rǝcandǝa mala ɓabum ace do tár ɓamuru ace Ɓakuli, 
andǝ ɗwanyi cau a rǝǔ a ɓadǝm Ɓakuli ma'sǝm mǝnana nda Tarrû ka, a pwari 
mǝnana yì Mǝtala sǝm Yesu nǝ̀ yiu nǝi, andǝ amǝturonjar male kat ka. Amin. 

1 Amǝ Tasalonika 4 

Do mǝnana pwasǝkiyi ɓabum Ɓakuli ka 
1Sǝ ado ka, wun amǝ'eam sǝm, wu kumǝna kwarkiru nǝ bu sǝm amur njar 
mǝnana ɓoaro wu nǝ̀ dukdo sǝ ɓabum Ɓakuli nǝ̀ pwasǝ a rǝì ka. Sǝ ado mǝnana 
wu ndarǝ duk ulang mǝno yì do ka, sǝm nggǝ zǝmbǝa wun nǝ kwarkiru 
mǝcande aɓa lullǝ Mǝtalabangŋo Yesu, wu lidǝmbǝa nǝi aɓa pe anggo andǝ 
mǝnana kuti mǝno ka ko aya pwari, aban káne a dǝmbǝa. 

2Wun ngga, wu surǝna rǝ akwarkiru mǝnana sǝm pà wun nǝ rǝcandǝa mala 
Mǝtalabangŋo Yesu ka. 

3Mǝnia ka nda kani mala Ɓakuli aban wun, ama ɓǝ̀ wu tàr ɓamur rǝ wun aɓa do 
aceì, wu ɓanggi ɓealǝu mala kìɗìkì mala nongginǝ rǝarǝu. 

4Koyan aɓalǝ wun ngga, ɓǝ̀ surǝ lang sǝ nǝ̀ bwal ɓamuri aɓa do tár ɓamuru ace 
Ɓakuli andǝ do mǝnana nǝ̀ yiu nǝ gusǝlǝban ngga. 

5Pà aɓa do nǝ npel mala nshawari mǝkǝrkǝr nì, kǝla pe mala amǝkpata ɓanza, 
aɓwana mǝnana à surǝ Ɓakuli raka ɗang. 

6Aɓa mǝnia yì cau ka kǝɓwa ɓǝ̀ kǝa pakki ɓi mǝkwaɗi gir mǝɓane ko ɓǝ̀ ɓǝmbǝri 
aɓa kutio arǝ alta mami ko burri ɗang. Sǝm nanà wun ɗiɗyal nǝ nunkiru ama, 
Mǝtalabangŋo ka kǝ ɓashia aɓwana arǝ ulang amǝno yì acauɓikea ka. 

7Ɓakuli ka, tunǝ sǝm ace do ɓa pǝndǝkya ɗang, tunǝ sǝm ace do tar ɓamuru ace 
Ɓakuli. 

8Ace mani ka, ɓwa mǝnana kat ɓinǝ mǝnia yì kanigir ka, pa aban ɓinǝ nzongcau 
mala ɓwapǝndǝa ɗang, nzongcau mala Ɓakuli na ɓinǝkiyi ka, yì mǝnana kǝ pa 
wun Bangŋo Mǝfele male ka. 

9Amur cau mala lǝmndǝia rǝ wun earcearǝu ka panǝ ɓoaro mǝ gilǝa wun kǝgir 
ɗang. Acemǝnana wun nǝ ɓamur rǝ wun ngga, Ɓakuli kánìna wun ɓǝ̀ wu earcea 
rǝ wun. 

10Aɓa mǝsǝcau ka, mǝno nda kǝ gir mǝnana wu kǝ lǝmndǝì amǝ'eamrǝarǝu kat 
mǝnana aɓa nzali Masǝdoniya ka. Sǝa ma, wun amǝ'eamrǝarǝu, sǝm nggǝ 
kwarkir wun, wu lǝmndǝi aɓa pě mǝnana kuti mǝno ka aban ká nǝi a dǝmbǝa. 

11Wu ɓariki wu soa mǝsǝ wun arǝ dukdo bwalrǝu aɓa ɓukɓuka, wu kǝ tsǝk 
ɗenyicau arǝ aturo ma'wun, wu kǝa kutiki aɓalǝ acau mala aɓwana ɗang; sǝ wu 
kǝ pak turo nǝ abu wun, kǝla mǝnana sǝm bangga wun ɗiɗyal ka. 

12Ɓǝ̀ wu kǝ pa anggo ka, nggearǝ aɓwana mǝnana amǝkwaɗi na raka, à nǝ̀ sǝn 
wun pepe nǝ pagulo. Sǝ pa wu nǝ̀ kúndǝo arǝ kǝɓwa ace kum gir mǝnana wu 
pak tǝle ka ɗang. 

Yiu mala Mǝtalabangŋo Yesu 

13Wun amǝ'eamrǝarǝu, sǝm nggǝ earce ama wu kǝa dumnǝ ɗwanyi sǝlǝe amur 
amǝkwaɗi mǝnana à wuna ka, ko wu nǝ̀ dumnǝ bumkiɗikea, kǝla aɓwana 
mǝnana à pànǝ tsǝkɓalǝu raka ɗang. 

14Sǝm ngga, sǝm earǝna nǝi ama Yesu wú, sǝ loapi ɓembe nǝ yilǝmu. Ɗǝm ngga 
sǝm earǝna nǝi ama aɓwana mǝnana à wu aɓa paɓamuru malea aban Yesu 
Kǝrǝsti ka, Ɓakuli nǝ̀ loasǝia nǝ yilǝmu, nǝ̀ yinǝia abani a tarǝia andǝ Yesu. 

15Mǝnia ka sǝm nggǝ bangga wun kǝla mǝnana Mǝtalabangŋo bangga sǝm ama: 
sǝm mǝnana à nying sǝm nǝ yilǝmu, ba pwari yiu mala Mǝtalabangŋo ka, pà 
sǝm nǝ̀ aki aɓwana mǝnana à wuna ka, dǝmbǝa o abani ɗang. 

16Acemǝnana Mǝtalabangŋo nǝ ɓamuri ka, nǝ̀ sulǝ nǝ kuli, nǝ giu sàrǝban 
mǝcande mala gbani mala amǝturonjar, andǝ ɓua mala njawe tunǝban mala 
Ɓakuli. Sǝ aɓwana mǝnana à wú aɓa Kǝrǝsti ka, à nda à nǝ̀ tita loapi ɓembe nǝ 
yilǝmu ka. 

17Sǝ sǝm, mǝnana sǝm ndanǝ yilǝmu sǝ sǝm ndakam piu a pwari mǝno ka, à nǝ̀ 
fà sǝm a tarǝ sǝm sǝnǝia aban o a kuli, aɓalǝ apǝrɓang, ace mǝnana ɓǝ̀ sǝm kya 
je sǝnǝa Mǝtalabangŋo a bumkuli ka. Anggo ka, sǝm nǝ̀ do a tarǝ sǝm sǝnǝa 
Mǝtalabangŋo, do mǝnana málá male pà kàm raka. 

18Ace mani ka, wu kǝ ɓakɓabum arǝ wun nǝ amǝnia yia acau ka. 

1 Amǝ Tasalonika 5 

Wu dumnǝ gilǝkirǝu ace nyare yiu mala Mǝtalabangŋo Yesu 
1Ado ka, wun amǝ'eamrǝarǝu, amur cau mala apwari andǝ akúnnì mǝnana 
amǝno yì agir nǝ̀ yia lumsǝ nǝi ka, ɓoaro mǝ gilǝa wun kǝgir ɗang. 

2Acemǝnana wun nǝ ɓamur rǝ wun ngga, wu sǝlǝna ama pwari mǝnana 
Mǝtalabangŋo ci nǝ̀ yiu nǝi ka, nǝ̀ yiu kǝla yiu mala mǝn'i nǝ du. 

3Lang ɓǝ̀ ɓwapǝndǝa na aban na ama, “Ban pwalǝna ɗǝong, kǝgir samban pà 
kàm raka,” anggo sǝ kara tanni mǝkiɗikibanì nǝ̀ yia sulǝo amuria kat! Nǝ̀ yipia 
wia nǝ yasǝlǝban, kǝla mǝnana kwanban mala gbashi kǝ yipi mɓwama mǝnana 
nǝ muna-bum ngga, sǝ à pà nǝ̀ au ɗang ko bǝti. 

4Sǝ wun amǝ'eambǝam ngga, wu pa ɗǝm aɓa pǝndǝa ɗang, mǝnana mǝno yì 
pwari ka nǝ̀ yia yasǝlǝ wun kǝla yiu mala mǝn'i ka ɗang. 

5Acemǝnana wun kat, wun amǝ'eamrǝarǝu, wu nda ka aɓwana mala tǎlaban, 
andǝa mala pwari. Sǝm ngga, sǝm nda ka mala du ko mala pǝndǝa ɗang. 

6Ace mani ka, wu tsǝkir wun, wu kǝa nong'ntulo kǝla acili aɓwana ɗang. Ɓǝ̀ sǝm 
dum nǝ mǝsǝ sǝm andǝ do aɓa kwaro mala dǝmbǝu. 

7Nǝ́ du sǝ ɓwapǝndǝa kǝ nong'ntulo, sǝ nǝ du sǝ ɓwapǝndǝa kǝ wal-walo-agir. 

8Sǝ sǝm mǝnana sǝm nda ka aɓwana mala pwari ka, ɓǝ̀ sǝm do aɓa kwaro mala 
dǝmbǝu. Ɓǝ̀ sǝm oasǝ paɓamuru andǝ earcearǝu kǝla oasǝ daura bolo, sǝ 
tsǝkɓalǝu arǝ kum amsǝban ngga, kǝla sukuru bolo. 

9Ɓakuli ka tunǝ sǝm ace mǝnana ɓǝ̀ so bumlulla male amur sǝm ngga ɗang, yì 
ka, tunǝ sǝm, ace mǝnana ɓǝ̀ sǝm kum amsǝban nǝ bu Mǝtala sǝm Yesu Kǝrǝsti 
ka. 

10Kǝrǝsti wú ace sǝm ace mǝnana ko ɓǝ̀ sǝm nda andǝ mǝsǝ sǝm, ko aɓa lú ka, 
sǝm nǝ̀ yiu aɓa yilǝmu, sǝm nǝ̀ do a tarǝ sǝm sǝnǝi. 

11Ace mani ka, wu kǝ pea rǝ wun rǝcandǝa, wu kǝ ɓak rǝarǝ wun, kǝla mǝnana 
ado wu kǝ pak ka. 

Masǝlǝata kwarkiru mala Bulǝs 
12Wun amǝ'eamrǝarǝu, sǝm nggǝ zǝmbǝa wun, wu kǝ pea aɓwana mǝnana à kǝ 
pak turo aɓalǝ wun ngga gulo, yia mǝnana à ndaka aɓwana-mǝgule amur wun 
andǝ amǝ'kwarkir wun aɓa dotarǝu ma'wun wunǝa Mǝtalabangŋo ka. 

13Wu dǝmbǝri cea kǝrkǝr aɓa earcearǝu ace turo mǝnana à pakkiyi ka. Wu 
dumnǝ rǝpwala a rǝarǝ wun. 

14Wun amǝ'eambǝam, sǝm nggǝ kwarkir wun, wu nun kir aɓwana mǝnana à 
ndanǝ nkundǝr ka. Wu ɓak ɓabum amǝ'ɓangciu, wu bwalia aɓwana mǝnana à 
pànǝ rǝcandǝa raka. Wu dum nǝ munyi arǝ aɓwana kat. 

15Wu kǝa eari kǝɓwa aɓalǝ wun ɓǝ̀ mbwe kǝɓwa nǝ pe mǝɓike a kun mǝɓike 
ɗang. Ɓǝ̀ do ama a koya pwari ka, wu kǝ ɓariki wu kǝ pakki arǝ wun pe 
mǝɓoarne andǝ aɓwana kat. 

16Wu dumnǝ banɓoarnado a koya pwari, 

17wu came arǝ hiwi, 

18wu dumnǝ ɓabum yàwá aɓa ko man ngga; mǝnia ka nda kani mala Ɓakuli 
aban wun mǝnana wu ndaka mala Kǝrǝsti Yesu ka. 

19Wu kǝa eare wu par Bangŋo Mǝfele ɗang. 

20Wu kǝa nyesǝ ce bang gi Ɓakuli nǝ kun aɓwana male ɓà ɗang. 

21Wu karǝki agir kat, wu pelǝkia pepe; wu bwal mǝnana mǝɓoarne na ka. 

22Wu kǝa sungŋo aban gir mǝnana kat pur mǝɓike ka ɗang. 

23Adyan ngga, Ɓakuli mana pākiyi dorǝpwala ka, nǝ ɓamuri ɓǝ̀ tàr wun, ɓǝ̀ wu 
duk amale arǝ anjari pupup. Ɓǝ̀ yál bangŋo ma'wun, andǝ yilǝmi wun, andǝ 
nggūrǝ wun kat ɓǝa do aɓa ɗwanyi cau a rǝǔ a pwari mǝnana Mǝtala sǝm Yesu 
Kǝrǝsti nǝ̀ nyar nǝi ka. 

24Yì Ɓakuli mǝnana tunǝ wun ngga, mǝ pě nǝ́ mǝsǝcau na; nǝ̀ pakka wuni. 

25Wun amǝ'eamrǝarǝu, wu pakka sǝm hiwi gbal. 

26Wu makkia amǝ'eamrǝarǝu kun kat, nǝ makkun earcearǝu ulang mala 
amǝkpata Ɓakuli. 

27Ən nggǝ tsǝka wuni, aɓa lullǝ Mǝtalabangŋo, wu ɓal mǝnia yì cautera ka aban 
amǝ'eamrǝarǝu kat. 

28Ɓwamuru mala Mǝtala sǝm Yesu Kǝrǝsti, ɓǝ̀ do ata wun. 

2 Amǝ Tasalonika 

2 Amǝ Tasalonika 1 

Makkun mala Bulǝs 
1Mǝnia yì cautera ka, pur nǝban Bulǝs andǝ Silas andǝ Timoti. Aban ká aban 
ikǝlisiya mala amǝ Tasalonika, aɓwana mala Ɓakuli Tár sǝm andǝ 
Mǝtalabangŋo Yesu Kǝrǝsti. 

2Ɓǝ̀ ɓwamuru andǝ dorǝpwala mala Ɓakuli Tár sǝm andǝ Mǝtalabangŋo Yesu 
Kǝrǝsti, do ata wun. 

Ɓakɓabum aɓa tanni 
3Wun amǝ'eam sǝm, dumǝna sǝm púp ɓǝ̀ sǝm nggǝ ɓwangsǝ Ɓakuli a koya 
pwari, ace wun, sǝ anggo ka ndanǝ ɓoaro acemǝnana paɓamuru ma'wun ngga, 
nda rǝ lidǝmbǝa kǝrkǝr, sǝ earcearǝu mǝnana wu ndanǝi arǝarǝ wun ngga 
ndarǝ gulo. 

4Ace mani ka, sǝm nǝ́ ɓamur rǝ sǝm ngga, sǝm nggǝ jali nǝ wun aban a'ikǝlisiya 
mala Ɓakuli. Sǝm nggǝ jali ace came ma'wun kàngkàng andǝ paɓamuru ma'wun 
aɓalǝ apatanni mǝnana wu kǝ kumo, andǝ adomǝkwane mǝnana wu kǝ dumnǝ 
gandǝrǝu aɓalǝia ka. 

5Amǝnia ka à lǝmndǝ ama Ɓakuli kǝ pak ɓashi male nǝ mǝsǝcau, sǝ a masǝlǝate 
ka nǝ̀ tsǝk wun wu nǝ̀ duk aɓwana mǝnana à karǝna à nǝ̀ kutia Domurǝm male 
mǝnana wu kǝ nu tanni ace ka. 

6Ɓakuli ka, mǝ'mǝsǝcau na: Nǝ̀ yia mbwe ka aɓwana mǝnana à kǝ pa wun tanni 
ka, nǝ tanni, 

7sǝ wun mǝnana wu kǝ nu tanni ka nǝ̀ yia pa wun usǝlǝo sǝ nǝ̀ pa sǝm gbal. Nǝ̀ 
yia pak mǝnia ka a pwari mǝnana Mǝtalabangŋo Yesu nǝ̀ yia pusǝna rǝì nǝi nǝ 
kuli aɓa bǝsa mǝ earke, nǝ amǝturonjar mǝcande male ate. 

8Nǝ̀ yia ɓasha aɓwana mǝnana kat à surǝ Ɓakuli raka, andǝ amana à ɓinǝ kpata 
Cau Amsǝban mala Mǝtala sǝm Yesu ka. 

9Yia ka, à nǝ̀ pea wia tanni mala kiɗikiban mǝnana málá male pà kàm raka. À 
gauwuni tarǝia andǝ Mǝtalabangŋo andǝ tá mala rǝcandǝa male 

10a pwari mǝno nǝ̀ yiu nǝi ace ak gulo andǝ ɓwangsǝkiban a bu aɓwana male 
mǝnana tària andǝ amǝnana kat à pà ɓamuria abani ka. Wun gbal ka wu nǝ̀ pa 
aɓalǝia, acemǝnana wu earnǝ cau mǝnana sǝm bangga wun amuri ka. 

11Nda gir mǝnana tsǝa koya pwari ka, sǝm nggǝ pakka wun hiwi. Sǝm nggǝ 
zǝmbǝi Ɓakuli ɓǝ̀ tsǝk wun, ɓǝ̀ wu dukdo mǝnana karǝ arǝ ulang do mǝnana 
tunǝ wun ace ka, sǝ ɓǝ̀ pa wun rǝcandǝa mala lumsǝ pakki agir mǝɓoarne kat 
mǝnana paɓamuru ma'wun tsǝk wun a pě ka. 

12Anggo ka, lullǝ Mǝtala sǝm Yesu nǝ̀ kum gulo nǝban wun, sǝ wu nǝ̀ kum gbal 
nǝbaní, nǝ ɓwamuru mala Ɓakuli ma'sǝm andǝ Mǝtalabangŋo Yesu Kǝrǝsti. 

2 Amǝ Tasalonika 2 

Ɓwa mala Cauɓikea 
1Sǝm nggǝ earce lǝmndǝa wun gir amur cau mala nyare yiu mala Mǝtala sǝm 
Yesu Kǝrǝsti, andǝ dapi ma'sǝm abanɓwáná abani. Sǝm nggǝ zǝmbǝa wun, wun 
amǝ'eamrǝarǝu ama, 

2wu kǝa kaurǝa arǝ dǝurǝo ɗang. Sǝ ɓǝ̀ ɓabum wun ɓǝ̀ kǝa lo, nǝ cau mǝnana 
aɓea ɓwana na ama Pwari mala Mǝtalabangŋo angŋa dǝmbǝa yina pale ka ɗang. 
À nǝ̀ gandǝ bangŋa ama à sǝni aɓa bangŋo, ko à oe a kun ɓǝɓwa, ko à ɓalli aɓa 
ɓǝ̀ cautera mǝnana à twali ama pur nǝban sǝm ngga. 

3Wu kǝa eare ɓǝ̀ kǝɓwa swarki wun ɗang ko bǝti. Acemǝnana mǝno yì pwari ka 
pà nǝ̀ yiu peatu ɗang she ɓǝ̀ masǝlǝata Mgbicau arǝ Ɓakuli yina, sǝ Ɓwa mala 
Cauɓikea pusǝna rǝì, mǝno yì ɓwa mǝnana dupi ká kìɗìkì ka. 

4Yì ka, nda ɓiumǝbura mǝnana kǝ loasǝ ɓamuri amur Ɓakuli andǝ agir mǝnana 
kat aɓwana kǝ peri abania ka. Yale nǝ̀ kutio a Ndàmǝgule mala Ɓakuli nǝ̀ duk 
kam, nǝ̀ na ama yì nda Ɓakuli. 

5Ɓalǝ wun kasǝ arǝ agir mǝnana mǝ nda ata wun ɗiɗyal ka, ǝn nggǝ bangga wun 
ngga re? 

6Sǝ wu surǝna rǝ gir mǝnana kǝ tamsǝi arǝ pusǝrǝi ado, she ɓǝ̀ pwari mǝnana 
à tsǝki wi yi pangŋǝna ka. 

7Rǝcandǝa mala ɓealɓikea ka, angŋa dǝmbǝa nǝ̀ nggǝ pak turo aɓa sǝmbǝrǝa, 
sǝ anggo ka, nǝ̀ ueo aɓa sǝmbǝrǝa she ɓǝa gǝshina ɓwa mǝnana akiyì njar male 
ka. 

8Sǝ à nǝ̀ yia lǝmndǝi, yì Ɓwa mala Cauɓikea, mǝnana Mǝtalabangŋo Yesu nǝ̀ 
wal-lui nǝ yálí kuni, sǝ nǝ̀ kiɗiki rǝcandǝa male nǝ̀ nyesǝi ɓà, nǝ́ tǎ mala 
ɓoarɓwa mala yiu male ka. 

9Yì Ɓwa mala Cauɓikea man ngga, nǝ̀ yiu nǝ rǝcandǝa mala Shetan, nǝ̀ yia pakki 
agir-ndǝlǝki, andǝ agir-lǝmndǝa, andǝ agir-gyambǝliban mǝ'nyirì ɗàngɗáng. 

10Yì ka, nǝ̀ pak turo nǝ koya nggaman swarkiban mǝnana ɓealɓikea kǝ yiu nǝi 
ka, amur aɓwana mǝnana à kǝ ká nǝ ká kìɗìkì ka. Amǝnia yì aɓwana ka, à nǝ̀ 
kìɗìkì, acemǝnana à ginǝ ak mǝsǝcau sǝ à ginǝ earce mǝsǝcau a ɓabumia, 
mǝnana nda nǝ̀ yinǝia ɓǝa kum amsǝban ngga. 

11Ace mani ka, Ɓakuli nǝ̀ tasǝia wia swarkiban mǝcande, à nǝ̀ earnǝ nyir. 

12Anggo ka aɓwana mǝnana kat à ginǝ earnǝ mǝsǝcau, à pak banɓoarnado aɓa 
ɓealɓikea ka, à nǝ̀ kasǝia wia ɓashi. 

Wu tamsǝ kusǝ wun kàngkàng wun amǝkpata Yesu 
13Sǝ sǝm ngga, ndanǝ ɓoaro ɓǝ̀ sǝm nggǝ pakki Ɓakuli yàwá ace wun, wun 
amǝ'eamrǝarǝu mǝnana Mǝtalabangŋo earkiyi acea raka. Ɓakuli ka tarki wun 
kǝla aɓǝla agir mǝdǝmbe ace amsǝ wun, ɓǝ̀ wu duk aɓwana male, nǝ rǝcandǝa 
mala Bangŋo male, sǝ nǝ paɓamuru ma'wun arǝ mǝsǝcau ka. 

14Yì nǝ̀ tunǝ wun, nǝ Cau Amsǝban mǝnana sǝm hamnǝi aban wun ngga, ace 
mǝnana ɓǝ̀ wu kum kāmbe aɓa gulo mala Mǝtala sǝm Yesu Kǝrǝsti. 

15Ace mani ka, wun amǝ'eamrǝarǝu, wu tamsǝ kusǝ wun kàngkàng, wu bwal 
mǝsǝcau mǝnana sǝm kania wun kat aɓa bang cau, andǝ cautera ka. 

16-17Sǝm nggǝ zǝmbǝa ama Mǝtalabangŋo Yesu Kǝrǝsti nǝ ɓamuri, andǝ Ɓakuli 
Tar sǝm ɓǝ̀ ɓak ɓabum wun sǝ ɓǝ̀ pa wun rǝcandǝa mala pě andǝ nê mǝɓoarne. 
Ɓakuli ka lǝmndǝna sǝm earcearǝu, sǝ aɓa ɓwamuru male ka, pana sǝm 
girikiban mǝnana málá male pà kàm raka, andǝ tsǝkɓalǝu mǝgule. 

2 Amǝ Tasalonika 3 

Bulǝs zǝmbǝa ama ɓǝa ci aɓa hiwi 
1A masǝlǝate ka, wun amǝ'eamrǝarǝu, wu tsǝk sǝm aɓa hiwi, ace mǝnana ɓǝ̀ 
Cau mala Mǝtalabangŋo ɓǝ̀ lidǝmbǝa, ɓǝ̀ akiban aban aɓwana kat nǝ mire, sǝ 
ɓǝa é nǝ gusǝlǝban kǝla mǝnana pa aɓalǝ wun ngga. 

2Wu kǝ pak hiwi ɗǝm ama, Ɓakuli nǝ̀ bwala sǝm nggam, nǝ̀ amsǝ sǝm a bu 
aɓwana amǝɓane, amǝ'ɓealɓikea. Acemǝnana aɓwana kat sǝ à paɓamuria aban 
Mǝtalabangŋo Yesu ɗang. 

3Sǝ Mǝtalabangŋo ka, à nǝ̀ guli a rǝì. Nǝ̀ pa wun rǝcandǝa, nǝ̀ yal wun a bu yì 
Mǝɓealɓikea. 

4Sǝm ndanǝ makɓalǝu arǝ Mǝtalabangŋo amur wun ama, wu nda aban pak agir 
mǝnana sǝm bangga wun ngga, sǝ wu nǝ̀ lidǝmbǝa nǝ pea. 

5Ən nggǝ zǝmbǝa ɓǝ̀ Mǝtalabangŋo kyan nǝ ɓabum wun arǝ lǝmndǝ earcearǝu 
ulang mala Ɓakuli, andǝ do gandǝrǝu mana Kǝrǝsti kǝ pâ ka. 

Nunkiru arǝ do ɓà 
6Wun amǝ'eamrǝarǝu, sǝm nggǝ na wun aɓa lullǝ Mǝtala sǝm Yesu Kǝrǝsti ama, 
wu puri njar mala aɓwana mǝnana à na ama yia ka amǝkpata Yesu na, sǝ à kǝ 
dukdo nkundǝr, à kǝ kpata agir mǝnana sǝm kania wun ngga raka. 

7Wun nǝ ɓamur rǝ wun ngga, wu sǝlǝna ama ɓoaro ɓǝ̀ wu twal kusǝ sǝm. Sǝm 
ngga, sǝm duk do nkundǝr aɓalǝ wun ɗang. 

8Sǝm li girlina mala kǝɓwa sǝ sǝm ginǝ mbwe gir akuni ɗang. Sǝm pak turo nǝ 
rǝcandǝa ma'sǝm du andǝ pwari, ace mǝnana ɓǝ̀ sǝm ngga duk twalo amur 
kǝɓwa ɗang. 

9Sǝm ngga, sǝm ndanǝ rǝcandǝa mǝnana sǝm nǝ̀ na wun ɓǝ̀ wu pa sǝm girlina 
ka, sǝ sǝm pe anggo ɗang acemǝnana sǝm earce dupa wun girkani. 

10Sǝ mǝnana sǝm nda aɓalǝ wun ɗiɗyal ka, sǝm nggǝ na wun ama, “Ɓwa 
mǝnana kat ɓine, pà nǝ̀ pak turo raka, ɓǝ̀ kǝa li girlina gbal ɗang.” 

11Sǝm bangŋa anggo, acemǝnana sǝm nggǝ o ama, aɓea aɓwana na aɓalǝ wun 
mǝnana à kǝ duk do ɓana, à kǝ pak kǝ turo raka. Kǝ turo malea nda kutiki aɓalǝ 
acau mala aɓwana. 

12Aɓa lullǝ Mǝtalabangŋo Yesu Kǝrǝsti ka, sǝm nggǝ cia sǝ sǝm nggǝ zǝmbǝia 
wia, ɓǝa dum nǝ hamírǝu, ɓǝa pǝlǝ buia, ace mǝnana ɓǝa linǝ ɓamuria ka. 

13Sǝ wun, amǝ'eambǝam ngga, wu kǝa aulǝ nǝ pe mǝɓoarne ɗang. 

14Wu tsǝk kir wun arǝ ɓwa mǝnana ɓinǝ kpata cau mǝnana sǝm ne aɓa mǝnia 
yì cautera ka. Wu purî njargula male, ace mǝnana ɓǝ̀ kǝsǝkya kumi. 

15Sǝ wu kǝa twali kǝla ɓi wun mǝbura ɗang, wu nunkiri, kǝla mǝ'eam wun. 

Masǝlǝata makkun mala Bulǝs 
16Ado ka, ɓǝ̀ Mǝtala dorǝpwala nǝ ɓamuri, pa wun dorǝpwala ko aya pwari, a 
ko ya njargula kat. Mǝtalabangŋo ɓǝ̀ do ata wun kat. 

17Mim Bulǝs ka, nǝ buam sǝ ǝn gilǝ mǝnia yì makkun ngga. Mim ngga, anggo sǝ 
ǝn nggǝ tsǝk buam arǝ koya cautera mem; anggo sǝ ǝn nggǝ gilǝgir. 

18Ɓǝ̀ ɓwamuru mala Mǝtala sǝm Yesu Kǝrǝsti, do ata wun kat. 

1 Timoti 

1 Timoti 1 

Makkun mala Bulǝs 
1Mǝnia yì cautera ka, pur nǝ ban Bulǝs, mǝ'mishan mala Kǝrǝsti Yesu nǝ 
tasǝban mala Ɓakuli mǝ'amsǝ sǝm, andǝ mala Kǝrǝsti Yesu mǝnana nda 
tsǝkɓalǝu ma'sǝm ngga. 

2Mǝ nda ban gilǝì Timoti, yì munem mǝɓafoe aɓa paɓamuru aban Ɓakuli. Ɓǝ̀ 
ɓwamuru, andǝ sǝn mǝsǝswatǝr, andǝ dorǝpwala nǝ ban Ɓakuli Tár sǝm andǝ 
Kǝrǝsti Yesu Mǝtala sǝm do ato. 

Nunkiru arǝ akanigir mǝ'nyirì 
3Mana mǝ nǝ o a Masǝdoniya ka, ǝn no nǝ rǝcandǝa nǝma wu came a Afisu, ace 
mǝnana wu tamsǝ aɓwana mǝnana akanigir malea ka, à nda ɗàng andǝ 
mǝsǝcau ka. 

4Kǝa earia wia ɓǝa kǝ kiɗiki do ace naki anjarnzǝne andǝ makgir amur acau 
mala atau mala aɓwana a pwaryan ngga ɗang. Acemǝnana amǝnia yì agir ka, à 
pà nǝ̀ lumsǝ pe mala Ɓakuli ɗang, ko a na raka, à pà nǝ̀ bwali aɓwana kam aɓa 
do paɓamuru malea aban Ɓakuli ɗang. 

5Tǝr mǝnia yì nzongcau ka nda mǝnana ama, amǝ kpata Ɓakuli kat ka, à nǝ̀ 
lumsǝ nǝ earcearǝu mǝnana purkiyi a ɓabum mǝɓoarnsari, andǝ ɗenyicau 
mǝɓoarne, andǝ paɓamuru mǝ'mǝsǝcau nì ka. 

6Sǝ aɓea aɓwana ka à kyangŋǝni mǝnia yì mugula cau ka. À ɓwarkini tanjar 
mala amǝnia yì agir ka, à kutina aban naki acau mǝnana ɓamuria pà kàm raka. 

7À kǝ earce ɓǝa surǝia ama à ndaka amǝ kanî aɓwana Nggurcau mala Musa, sǝ 
à surǝ gir mǝnana à nakiyi cau amuri ka ɗang, kat andǝ amani ama à kǝ ne nǝ 
rǝcandǝa malea kat ka. 

8Sǝm sǝlǝna ama Nggurcau ka ndanǝ ɓoaro, yi mǝnana ɓǝa pangŋǝna turo nǝi 
a njari ka. 

9Sǝ ɗǝm ngga sǝm sǝlǝna ama nggurcau ka, à ci ace aɓwana mǝnana à kǝ pak 
mǝɓoarne ka ɗang. Nda ace amǝ yàl nzongcau, andǝ amǝ'mgbikiru, andǝ amǝ 
ɗwanyi ɓanggi Ɓakuli, andǝ amǝ'cauɓikea. Nda gbal ace amǝ ɗwanyi dukdo 
mǝfele, andǝ amǝ nyesǝ ce kpata Ɓakuli ɓà, andǝ amǝ wal-lú ka tárria andǝ 
nggea. 

10Yì Nggurcau ka, nda ace amǝ nongginǝban a nza nǝ doɓala, andǝ amǝ pak 
cauɓikea nongginǝ rǝarǝia, aburana arǝ aburana sǝ amamǝna arǝ amamǝna. 
Nda ace amǝ bwalban a guro, andǝ amǝnyir, andǝ amǝ kanná amur nyir, andǝ 
aɓwana mǝnana kat do malea ka nda ɗàng andǝ kanigir mǝ'mǝsǝcau nì ka. 

11Mǝnia yì kanigir ka pur aɓa Cau Amsǝban mǝɓoarne, mana Ɓakuli mǝnana 
ɓoaro ɓǝa pe wi ɓwangsǝban ngga, pam a buam ngga. 

Ɓwamuru mala Ɓakuli aban Bulǝs 
12Ən nggǝ pakki Kǝrǝsti Yesu Mǝtala sǝm yàwá mana pam rǝcandǝa mala pak 
turo male ka. Ən pak yàwá acemǝnana earnǝ mim sǝ twalam ama ɓǝ̀ ǝn pakki 
wi turo, 

13kat andǝ amani ama ɗiɗyal ka, ǝn zalǝki nǝ kunam, ǝn pe aɓwana male tanni, 
sǝ ǝn lǝmndǝì wi ɓeal ɓǝsǝkiban ngga. Sǝ Ɓakuli ka sǝn mǝsǝswatǝr mem, 
acemǝnana ǝn pe aɓa ɗwanyi sǝlǝe andǝ ɗwanyi paɓamuru abanì. 

14Sǝ Mǝtala sǝm solǝam ɓwamuru male mǝkǝrkǝr nì a muram, a tarǝia andǝ 
paɓamuru andǝ earcearǝu mǝnana à nda aɓa Kǝrǝsti Yesu ka. 

15Mǝnia ka nda ne mǝ'mǝsǝcau nì, mǝnana koyana ka, ɓǝ̀ earnǝ ce ka, ama 
“Kǝrǝsti Yesu ka, yiu aɓa ɓanza ace amsǝ amǝ'cauɓikea,” sǝ mǝ nda mana ǝn 
karmur aɓwana kat nǝ cauɓikea ka. 

16Sǝ àkǝ̀ ce mǝnia ka Ɓakuli sǝn mǝsǝswatǝr mem amsǝam, ace mǝnana ɓǝ̀ 
Kǝrǝsti Yesu pak turo nǝ mim, nggea mǝ'cauɓikea mana karban kat ka, ace 
lǝmndǝ munyi male mǝnana maɗanyi pà kàm raka a rǝam, ɓǝ̀ aɓwana sǝni. Sǝ 
anggo, acili aɓwana nǝ̀ sǝlǝ ama yia gbal ka, à nǝ̀ gandǝ paɓamuria abaní, à nǝ̀ 
kum yilǝmu mana málá male pà kàm raka. 

17Adyan ngga, gulo andǝ ɓoarɓwa kat ka, mala Ɓakuli na, mana málá male pà 
kàm raka. Yì mǝnana nda Murǝm mala anza kat, sǝ pà nǝ̀ wu ɗang, yale 
ɓwapǝndǝa pa nǝ̀ gandǝ sǝne raka, kǝ yì mwashat nda Ɓakuli. Amin. 

18We munem Timoti, mǝnia ka à nda ka kwarkiru mem abano, kǝla mǝnana 
cauɓangna mala Ɓakuli bangŋa a muro ɗiɗyal ka. Mǝnia ka ɓǝ̀ po rǝcandǝa mala 
munǝo pepe aɓalǝ a'lwa mala Mǝtalabangŋo. 

19Bwal kàngkàng arǝ paɓamuru mo aɓa Kǝrǝsti, nǝ ɗenyicau mǝɓoarne. 
Acemǝnana aɓea ɓwana ka, à ɓinǝi oki ɓabumia, gandǝa à kiɗikina paɓamuru 
malea. 

20A ulang yia ka à nda ka Hemǝniyos andǝ Alizanda. Yia kǝm ngga, ǝn tasǝnia a 
ɓabu Shetan; mǝnia ka nǝ̀ kania wia gir ace mǝnana ɓǝa kǝa zalǝ Ɓakuli raka. 

1 Timoti 2 

Kwarkiru amur peri aban Ɓakuli 
1A dǝmbǝa nǝ agir kat ka, ǝn nggǝ pa kwarkiru ama, wu kǝ pak hiwi ace aɓwana 
kat. Wu kyan nǝ ɓua ma'wun aban Ɓakuli amuria, wu zǝmbǝi wi ɓǝ̀ bwalia wia 
kam kat nǝ ɓwamuru male, sǝ wu kǝ pakki wi yàwá acea. 

2Wu kǝ pak hiwi anggo, ace amurǝma andǝ aɓwana mǝnana à ndanǝ gulo a 
banturo nggwamnati ka, ace mǝnana ɓǝ̀ sǝm dukdo rǝpwala, andǝ ɓanggi 
Ɓakuli andǝ bwalrǝu. 

3Mǝnia ka ndanǝ ɓoaro, sǝ kǝ pwasǝbum Ɓakuli Mǝ'amsǝ sǝm, 

4mǝnana eare male na koyan ngga, ɓǝ̀ kum auwa sǝ ɓǝ̀ surǝ mǝsǝcau ka. 

5Ɓakuli ka, nda mwashat ɓǝrɓǝr, sǝ Ɓwa mǝnana a nre ɓwapǝndǝa andǝ Ɓakuli 
ka, nda mwashat, yì Ɓwa kǝla Kǝrǝsti Yesu, 

6mǝnana pa yilǝmi, ace akmúr ɓwapǝndǝa kat ka. Mǝnia yì cau ka à yì pe ɓanza 
a kārǝa mala pwari ama Ɓakuli ka earǝna ce ama aɓwana kat ɓǝa kum amsǝban. 

7Àkǝ̀ ce mani sǝ à taram kǝla mǝhama andǝ mǝ'mishan, mǝ kani aɓwana mala 
acili anzali gir, amur paɓamuru andǝ mǝsǝcau. Mǝnia ka nyir na ǝn nakiyi ka 
ɗang, nggearǝ mǝsǝcau na ǝn nggǝ na ka. 

8A koya ban peri ka, ǝn nggǝ earce aburana mǝnana à pana ɓamuria aban 
Ɓakuli ka, ɓǝa pak hiwi nǝ loasǝ abuia mǝfele a kuli nǝ ɓabum mǝɓoarnsari, 
bumlulla andǝ makgir pà kàm ɗang. 

9Anggo gbal sǝ amamǝna ka ɓǝa gilǝki rǝia nǝ agir-nggurǝu ulang amǝnana à 
nǝ̀ yinǝ pagulo ka. Gilǝkirǝu malea ɓǝ̀ kǝa yàl nzong ɗang sǝ ɓǝa bwal ɓamuria. 
Pà nǝ ɓolǝkia anyang, ko nǝ zǝnariya ko nǝ agir twal mǝsǝu andǝ agir boalo 
ɗang. 

10Gilǝkirǝu malea ɓǝ̀ duk pakki agir-ɓoarna mǝnana dupi amamǝna mana à 
bang ama à kǝ ɓanggi Ɓakuli ka. 

11Amamǝna ka, ɓǝa kǝ kwaki kiria arǝ kanigir nǝ do ɗǝong andǝ nongsǝmuru. 

12Ən eare nǝma ɓǝa amamǝna duk amǝkanigir amur aburana ko ɓǝa dum nǝ 
rǝcandǝa amuria ɗang. Yia ka, ɓǝa kǝ kwaki kiria nǝ do ɗǝong. 

13Acemǝnana Adamu na Ɓakuli tita pusǝe sǝ nǝ nzǝmo ka, yi pusǝ Hawawu. 

14Sǝ Adamu na Shetan swarki ka ɗang, mɓwama na Shetan swarki, sǝ gir nî yi 
duk cauɓikea. 

15Kat andǝ amani ka mɓwana ka, ɓǝ̀ lidǝmbǝa aɓa paɓamuru, andǝ earcearǝu, 
andǝ domǝfele, nǝ bwalrǝu ka, à nǝ̀ yallí nǝ̀ pur jam aɓa gbashi. 

1 Timoti 3 

Ulang aɓwana mana ɓoaro ɓǝa dum nǝ gulo bwal Ikǝlisiya ka 
1Mǝnia yì cau ka, mǝsǝcau na, mǝnana ama: Ɓǝ̀ ɓwa earce buno mala 
ɓwamǝgule mur ikǝlisiya ka, earǝna ce turo mǝɓoarne. 

2Sǝ ɓwamǝgule mur ikǝlisiya ka, ɓǝ̀ duk do ɗwanyi cau a rǝǔ. Yì ka, nǝ̀ duk bura 
mɓwama mwashat, andǝ do bwalrǝu, andǝ kwaro aɓa ɗenyicau, sǝ ɓwa na 
mǝnana aɓwana kǝ pe wi gulo ka. Yì ka, nǝ̀ duk mǝ ak abǝri a ɓala male, sǝ nǝ̀ 
duk mǝsǝlǝ kanigir. 

3Yì ka, pà nǝ̀ duk mǝ'nuki agir andǝ wal-wale ɗang, pà nǝ̀ duk mǝ lullo ɗang, nǝ̀ 
pak ɓukɓuk, pà nǝ̀ earce loasǝkiaban ɗang, sǝ pà nǝ̀ duk mǝ rufi ata boalo ɗang. 

4Dumǝna pup nǝ̀ bwal ɓala male pepe, sǝ nǝ̀ tsǝk amuni ɓǝa kǝ oki wi nǝ pagulo. 

5Sǝ ɓǝ̀ ɓwa pà nǝ̀ gandǝ bwal ɓala male raka, lang sǝ nǝ̀ gandǝ tsǝk kir ikǝlisiya 
mala Ɓakuli? 

6Ɓwamǝgule mur ikǝlisiya ka, ɓǝ̀ kǝa duk ɓwa mǝnana loa paɓamuri aban 
Ɓakuli ka ɗang, acemǝnana nǝ̀ nggǝ twalɓamuri. Sǝ twalɓamuru nǝ̀ ci nǝ̀ kpa 
aɓa ulang ɓashi mǝnana à nǝ̀ pakki mǝɓealɓikea ka. 

7Ndanǝ ɓoaro ɗǝm ɓǝa aɓwana mana amǝ'kwaɗi na raka, ɓǝa kǝ na mǝɓoarne 
amuri, ace mǝnana ɓǝ̀ kǝa kum kǝsǝkya, ɓǝ̀ kpa aɓa gbǝli mala mǝɓealɓikea 
ɗang. 

8Amǝ'bwal kun turo ndahiwi gbal ka, dumǝna pup ɓǝa kumia nǝ ɓealǝu 
mǝɓoarne, ɓǝa kǝa duk amǝ'kunɓarina ɗang. À pà nǝ̀ duk amǝ ɓiki nu mùr 
ɓǝlanggun anap, ko amǝ alta kume nǝ ɓǝmbǝriki aɓwana ɗang. 

9Dumǝna pup à nǝ̀ bwal gir mana à lǝmndǝi nda mǝsǝcau mǝlime mala do 
paɓamuru mala amǝkwaɗi nǝ ɗenyicau mǝɓoarnsari. 

10Ɓǝa sǝn gya malea peatu pepe, ɓǝa kumia nǝ do mǝɓane raka, sǝ ɓǝa bwalturo 
ndahiwi. 

11Anggo gbal, sǝ duk pup ama, amamǝna mǝnana amǝ'bwalturo ɓa ndahiwi na 
ka, ɓǝa kumia nǝ ɓealɓoarna, ɓǝa kǝa duk amǝ twalki alullǝu ɗang, ɓǝa dum nǝ 
bwalrǝu andǝ mǝsǝcau aɓa koya gir. 

12Mǝ'bwal kun turo ndahiwi ka, dumǝna pup nǝ̀ duk bura mɓwama mwashat, 
nǝ̀ bwal amuna andǝ ɓala male pepe. 

13Aɓwana mǝnana à pak turo malea pepe ka, à nǝ̀ kumbi ɓamuria lullǝu 
mǝɓoarne, sǝ à nǝ̀ bang cau nǝ mǝsǝkang-kangŋa amur paɓamuru malea aban 
Kǝrǝsti Yesu. 

14Mǝ ndanǝ tsǝkɓalǝu ama mǝ nǝ ká aban wun banì pà nǝ̀ sau ɗang. Sǝ mǝ 
ndaban gilǝa mǝnia yì gir ka, ace mǝnana ama, 

15ɓǝ̀ ǝn wari tu raka, wu surǝ ulang do mǝnana koyan aɓalǝ amǝ'ɓala mala 
Ɓakuli nǝ̀ dum nǝi ka. Acemǝnana ikǝlisiya mala Ɓakuli mǝyilǝmuì ka, nda 
nggun ɓalǝu andǝ kusǝɓa mala mǝsǝcau. 

16Kǝ̀ makgir pà kàm ɗang, gir ɓa-sǝmbǝrǝa mala cau paɓamuru ma'sǝm ngga 
lim kǝkǝr: Kǝrǝsti ka, yi pur aɓa nggūrǝ ɓwapǝndǝa, sǝ à lǝmndǝi mǝ'cauɓoarna 
na nǝ bu Bangŋo mala Ɓakuli. Amǝturonjar sǝni, sǝ à hamnǝ cê aban aɓwana 
mala aɓea anzali. Aɓwana a ɓanza paɓamuria abani, sǝ à twali à um nǝi a kuli 

aɓa ɓoarɓwa. 

1 Timoti 4 

À kwarkir Timoti 

1Adyan ngga, Bangŋo Mǝfele kǝ na sǝm bwāng ama a masǝlǝata apwari ka, 

aɓea aɓwana nǝ̀ pǝlǝì paɓamuru mǝ'mǝsǝcau nì nzǝmia. À nǝ̀ kpata 

abangŋo mǝ'nyirì andǝ akanigir mǝnana à pur nǝ ban akukwar ka. 2Amǝnia 

yì amǝkanigir ka, amǝ'kunɓarina na sǝ amǝnyir na. Ɓabum ɗenyicau 

mǝɓoarne malea wuna. 3À ndaka aɓwana mana à kǝ pǝrban arǝ doɓala 

andǝ lika aɓea agirlina, agirlina mǝnana Ɓakuli pusǝia ace aɓwana mana à 

surǝna rǝ mǝsǝcau, à pana ɓamuria abani ka, ɓǝa kǝ lia nǝ pak yàwá ka. 4Sǝ 
acemǝnana koya gir Ɓakuli pusǝì ka mǝɓoarne na ka, ɓǝ̀ sǝm ngga na ama 

sǝm nǝ̀ ɓinǝ kǝ ɓe ɗang. Ɓǝ̀ sǝm e nǝ ɓabum yàwá, 5acemǝnana Ɓakuli 

tsǝngŋǝni dumǝna mǝfele nǝ hiwi andǝ cau male. 

6We ka, ɓǝ̀ a kǝ lidǝmbǝa nǝ bǝli amǝkpata Ɓakuli ɓalǝ amǝnia yì agir ka, a 

nǝ duk mǝturo mǝɓoarne mala Kǝrǝsti Yesu, a nǝ lǝmndǝ ama a gulna aɓalǝ 
acau mala do kwaɗi andǝ kanigir mǝ'mǝsǝcau nì mǝnana a kpana te 

ka. 7Tārǝto arǝ naki acauɓana andǝ anjarnzǝne mala aɓwagula. We ka, pa 

rǝcandǝa mo arǝ pe ɓamuro kanigir mala do pepe aɓa Bangŋo. 8Songnǝ 

nggūrǝu ka ndanǝ ɓoaro, sǝa ma ɓak ɓamuru aɓa do kpata Ɓakuli ka ndanǝ 
gir mǝɓoarne ate a koya njari ka, acemǝnana nda bwal kum do yilǝmu 
mǝɓoarne mana adyan andǝ mǝno kǝ yiu ka. 

9Mǝnia ka, nda mǝsǝcau mǝnana ndanǝ ɓoaro ɓǝ̀ koyan ngga ɓǝ̀ é 

ka. 10Nda gir mǝnana tsǝa sǝ sǝm nggǝ pak turo kǝrkǝr, sǝm nggǝ lidǝmbǝa 

nǝ ɓariki, acemǝnana tsǝkɓalǝu ma'sǝm ngga, nda amur Ɓakuli mǝyilǝmuì, 
yì Mǝ'amsǝban mala aɓwana kat, nggeamurǝmi ka aɓwana mǝnana à 
paɓamuria abani ka. 

11Kani aɓwana amǝnia yì agir ka, sǝ wu tsǝa koyana ka ɓǝ̀ bwaltea. 12Kǝa 

eare ɓǝ̀ kǝ ɓwa nyesǝo ɓà, acemǝnana a nda lo-ɓwa ka ɗang. Duk girkani 
aban amǝkwaɗi aɓa nacau, andǝ domǝɓoarne, andǝ earcearǝu, andǝ 

paɓamuru, andǝ domǝɓoarnsari mo. 13Sǝ kaniama mǝ yiu ka, pa ɓamuro arǝ 

ɓallia aɓwana Malǝmce mala Ɓakuli andǝ kania wia gir, ɓǝa kum 

ɓakban. 14Ce a burice ɓoro mala Bangŋo mǝnana a ndanǝi, mana à po nǝ 

na gi Ɓakuli, a pwari mǝnana amǝkurcau aɓwana-mǝgule amur ikǝlisiya 
tsǝko buia a muro ka. 

15Tsǝk amǝnia yì agir ka aɓa turo, pa ɓamuro kat a rǝia, anggo sǝ aɓwana 

kat nǝ̀ sǝn lidǝmbǝa mo. 16Tsǝk kiro arǝ do andǝ kanigir mo. Lidǝmbǝa aɓa 

mǝnia ka, acemǝnana ɓǝ̀ a pa anggo ka, a wu nǝ amsǝ ɓamuro andǝ 
aɓwana mǝnana à kǝ oeo ka. 

1 Timoti 5 

À kwar kir Timoti amur yal ikǝlisiya 
1Ce a pyau jamgula ɗang, ne wi cau ɓukɓuk nǝ pagulo, kǝla mǝnana a nǝ ne 
tárro ka. Ne alaggana cau kǝla mǝnana a nǝ ne amǝ'eambǝo ka. 

2Tsǝk kir aɓwagula kǝla mǝnana a nǝ tsǝk kir anggeau ka. Sǝ ansarina ka, tsǝk 
kiria kǝla amǝ'nggaulǝo, nǝ ɓabum mǝɓoarnsari. 

3Ɗenyi nǝ aman-lú mǝnana kǝɓwa pa muria raka, tsǝkiria. 

4Sǝ ɓǝ̀ man-lú ka ndanǝ amuna ko amǝkau ka, ɓǝa tita kànì lǝmndǝ do ɓanggi 
Ɓakuli nǝ ɗenyi nǝ amǝɓala malea, anggo ka à nǝ̀ mbwekia amǝɓǝlia andǝ akea 
nǝ pa gbasha. Mǝnia ka, nda gir mǝnana kǝ pwasǝbum Ɓakuli kǝrkǝr ka. 

5Man-lú mǝɓafoe, mǝnana nda nǝmurǝì, kǝɓwa pà amuri a ɓanza man raka, kǝ 
tsǝk ɓalǝi arǝ Ɓakuli, sǝ kǝ lidǝmbǝa du andǝ pwari, aban zǝmbǝi Ɓakuli ɓǝ̀ 
bwali wi kam. 

6Sǝ man-lú mǝnana ɗwanyi bwalrǝu a do male, kǝ gyata pè ɓamuri 
banɓoarnado ka, wuna aɓa bangŋo, kat andǝ amani ama nda andǝ amǝsǝì a 
nggūrǝu ka. 

7Kwarkir ikǝlisiya arǝ amǝnia yia agir ka, ace mǝnana ɓǝa duk do ɗwanyi cau a 
rǝǔ. 

8Sǝ ko ɓǝ̀ ya ɓwa na kat mǝnana kǝ tsǝk kir aɓǝla male, nggeamurǝmi ka 
amǝɓala male raka, man yì ɓwa ka pangŋǝna ce paɓamuru male ɓa, yale ɓwa 
mǝnana surǝ Ɓakuli raka, ɓoari wi. 

9Man-lú mǝnana à nǝ̀ ɓalli aɓalǝ aman-lú mana à nǝ̀ tsǝk kiria ka, nda mana 
lumsǝna apǝlǝa lumi-tongno-nong mwashat ka. Sǝ ɗǝm ngga aɓa dolabura male 
ka ɓwabura mwashat na dum nǝi ka. 

10Ɓǝ̀ duk ɓwa mǝnana aɓwana surǝì pepe ace aturo-ɓoarna male, kǝla tsǝk kir 
amuna andǝ lǝsǝia pepe, andǝ ak abǝri, andǝ ɗenyi nǝ amǝkwaɗi pepe, andǝ 
ɓwamur aɓwana mǝnana à nda aɓa tanni, andǝ do pa ɓabum arǝ pakkia koya 
turo mǝɓoarne ka. 

11Aman-lú mǝnana alo-ɓwa na ka, ɓǝa kǝa oasǝ lullǝia ɗang, acemǝnana nzal 
dolabura nǝ̀ tsǝa à pà nǝ̀ gandǝ do anggo nǝmurǝia aban pakki Kǝrǝsti turo 
ɗang, à nǝ̀ nyare à nǝ̀ dukɓala ɗǝm. 

12Sǝ anggo ka à nǝ̀ yinì ɓamuria ɓashi, acemǝnana à yalni kurcau malea mǝnana 
à twal a dǝmbe ɗiɗyal ka. 

13Ɗǝm ngga, à nǝ̀ ngga surǝ doɓàna, à nǝ̀ kutia gali aban kutiki arǝ aɓala. Sǝ 
amǝ'doɓana na nǝmurǝì à nǝ̀ pǝlǝ ka ɗang, à nǝ̀ duk amǝ'twalki alullǝu andǝ 
amǝ'oasǝkiacau, aban naki acau mǝnana ɓoaro ɓǝa kǝ na raka. 

14Ən nggǝ kwarkir amamǝna mǝnana aburria pangŋǝna lú, sǝ a malaká gul 
raka, ɓǝa albura ɗǝm, ɓǝa ɓǝl amuna, ɓǝa tsǝk kir aɓala malea. Anggo sǝ 
ɓiumǝbura pa nǝ̀ kum njar na mǝɓane amur sǝm ɗang. 

15Acemǝnana pas aɓalǝ amǝnia yia aman-lú ka, à angŋa dǝmbǝa à ɓwarkina, à 
kpana ata Shetan. 

16Ɓǝ̀ ɓe kǝ mɓwama mǝkwaɗi ndanǝ aɓǝla mǝnana aman-lú na ka, ɓǝ̀ kǝ tsǝk 
kiria, ɓǝ̀ kǝa na ama nǝ̀ nyinggi ikǝlisiya mǝnia yì twalo ka ɗang, ace mǝnana ɓǝ̀ 
ikǝlisiya tsǝk kiri arǝ aman-lú mǝnana kǝɓwa pa amuria raka. 

17Aɓwana-mǝgule mala ikǝlisiya mǝnana à kǝ pak turo malea pepe ka, ɓǝa kǝ 
pea wia gulo, ɓǝa kǝ mbwea pepe, nggeamurǝmi ka aɓwana mǝnana à kǝ pak 
turo kǝrkǝr aɓa hamnǝ cau andǝ kanigir ka. 

18Acemǝnana Malǝmce ka bangŋa ama, “Ce a kúr kun jamnda mǝnana kǝ nyaki 
mǝssa ka ɗang.” Sǝ aɓa ɓe ban ɗǝm ngga, à bangŋa ama, “Aɓwana mǝnana à kǝ 
pak turo kat ka, ɓoaro ɓǝa kǝ mbwea.” 

19Ce a na ama a nǝ earnǝ cau-kiɗikiban mǝnana à ne amur ɓwamǝgule ikǝlisiya 
ka ɗang, she ɓǝ̀ ce purna a kun aɓwana ɓari ko tārú ka. 

20Aɓwana mǝnana à kumia aɓa cauɓikea ka, ɓǝa nunkiria a ɓadǝm a'ikǝlisiya 
bwāng. Acemǝnana anggo sǝ à nǝ̀ pe acili aɓwana ɓangciu. 

21Ən nggǝ kwarkiro a ɓadǝm Ɓakuli andǝ Kǝrǝsti Yesu, andǝ amǝturonjar 
mǝnana à tària ka, kpata amǝnia yia anggurcau ka, kǝa na ama a wu nǝ lǝmndǝ 
tàrban, ko earmǝsu ɗang. 

22Ce a kaurǝa ata pe ɓwa gulo aɓa ikǝlisiya ɗang. Sǝ kǝa wu oasǝ ɓamuro aɓalǝ 
acauɓikea mala aɓea aɓwana ɗang. Yal ɓamuro aɓa doɓoarnsari. 

23Kǝa wu nu mùr bàng nǝmurǝì ɗang, kpapi andǝ mùr ɓǝlanggun anap 
mǝhangŋe bǝti ace bumo, andǝ nggūrǝo mǝnana kǝ po tanni pwari-pwari ka. 

24Ɗenyi ama, acauɓikea mala aɓea aɓwana ka, à nda banfana bwāng, koya ɓwa 
ka, sǝlǝna ama amǝnia yì aɓwana ka a nǝ pakkia wia ɓashi. Sǝ aɓea aɓwana 
nakam cauɓikea malea kǝ lǝmndǝ ɗang, she nǝ nzǝmo. 

25Àkǝ njar mǝ'mwashati, aturo mǝɓoarne mala aɓea aɓwana ka à nda banfana 
bwāng, sǝ aɓea ɓwana ka, aturo mǝɓoarne mǝnana à pakkiyia aɓa sǝmbǝrǝa 
ka, pwari na kǝ yiu ka, à nǝ̀ lǝmndǝia. 

1 Timoti 6 

Kanigir amur aguro 
1Amǝkwaɗi mǝnana à nda ɓata twalo mala doguro ka, ɓǝa kǝ pe amǝtala-ɓala 
malea gulo pepe, ace mǝnana aɓwana ɓǝa kǝa na mǝɓane amur Ɓakuli andǝ 
kanigir ma'sǝm raka. 

2Amuna-ɓala mǝnana amǝtala-ɓala malea ka amǝkwaɗi na ka, ɓǝa kǝa ci ate 
ama amǝ'eambǝu na à nǝ̀ ɗwanyi pea wia gulo ɗang. Akuni ka, ɓǝa pakkia wia 
turo anjar mǝnana ɓoaribanì ka, acemǝnana amǝtala-ɓala malea mana à kǝ li 
mǝɓoarne aɓalǝ aturo malea ka aɓia amǝkwaɗi na, sǝ aɓwana na mǝnana 
Ɓakuli kǝ earcea ka. We Timoti ka, wu kǝ kani aɓwana mǝnia yì mǝsǝtacau ka, 
sǝ wu kǝ kwarkiria ɓǝa kǝ kpatea. 

3Ɓǝ̀ kǝ ɓwa kǝ yinǝi ɓe kanigir mana nda ɗàng andǝ mǝnia, sǝ earnǝ kanigir 
mǝ'mǝsǝcau nì mala Mǝtalabangŋo Yesu Kǝrǝsti, andǝ kanigir mala do mǝkpata 
Ɓakuli raka, 

4ɓwe ka, twalɓamuru akini, sǝ surǝ kǝgir ɗang. Ulang mǝnia yì ɓwa ka, ndanǝ 
ɓabum mǝɓane mala makgir andǝ loasǝkiaban amur acau mana à kǝ yinǝ mɓali, 
andǝ kúnɓuana, andǝ kiɗiki ɓwa, andǝ nusǝban nǝ mǝɓane. 

5Amǝnia yia aɓwana ka à nda aɓa yinǝ do mǝɓike koya pwari ka. Ɓabumia 
pǝndǝkina nǝ ɓealɓikea andǝ ɗwanyi kpata gir a njari andǝ mǝsǝcau. Abania 
ka, kpata Ɓakuli ka, njar mala ram gǝna na. 

6Sǝ yale kpata Ɓakuli a tarǝia andǝ kum ɗǝmsǝban aɓa do nǝ mo'amurbuo 
ka, kum gǝna mǝgule na. 

7Acemǝnana sǝm ngga sǝm yinǝ kǝgir a bu sǝm a ɓanza ɗang, sǝ pa sǝm nǝ̀ 
umnǝ kǝgir gbal ɗang. 

8Ace mani ka, ɓǝ̀ sǝm ndanǝ girlina andǝ agir-nggurǝu ka, mǝnia ka karǝna sǝm. 

9Sǝ aɓwana mǝnana à kǝ alte ama à nǝ̀ duk amǝkume ka, à kǝ kpa aɓa 
karǝkiban, andǝ gbǝli, andǝ kum ɓamuria aɓalǝ azǝnda mala agir mǝɓane pas. 
À nǝ̀ kum ɓamuria aɓalǝ agir mala yinǝ mǝɓike a rǝia, mǝnana à nǝ̀ ngga 
masǝlǝia aɓa kiɗikiban andǝ lu-bǝsa ka. 

10Acemǝnana rufi ata boalo ka, nda nlerǝ koya ɓealɓikea. Aɓea aɓwana mana 
bumia kǝ pi ace alta gǝna ka, gandǝa à kpana, à ɗekina paɓamuru malea aban 
Ɓakuli, à soana ɓabumia nǝ agir bumkiɗikea. 

Masǝlǝata kwarkiru mala Bulǝs aban Timoti 

11Sǝ we Timoti ka, a nda ɓwa mala Ɓakuli. Ace mani ka, ɓanggi agir mǝɓike 
mǝnia kat ka, sǝ wu kpata pakgir a njari andǝ pe mǝɓoarne, andǝ docauɓoarna, 
andǝ do ɓwa mala Ɓakuli, andǝ paɓamuru, andǝ earcearǝu, andǝ bwalrǝu, andǝ 
do ɓukɓuka. 

12Munǝ munǝo mǝɓoarne mala paɓamuru. Bwal kàngkàng arǝ yilǝmu mǝnana 
málá male pà kàm raka, mana Ɓakuli tunǝo ace, sǝ a náná paɓamuru mo a rǝì a 
ɓadǝmbǝ amǝnakun pas ka. 

13Ado ka mǝ nda ban tsǝko nzongcau a ɓadǝm Ɓakuli mǝnana pākiyi ko man 
ngga yilǝmu, sǝ a ɓadǝm Kǝrǝsti Yesu, mǝnana nakuni pepe a ɓadǝm Buntu 
Bilatus ka. 

14Kpata nzongcau mǝnia ka nǝ ɓabumo mwashat andǝ ɗwanyi cau a rǝǔ, twal 
adyan ba pwari nyare yiu mala Mǝtala sǝm, Yesu Kǝrǝsti. 

15Ɓǝ̀ pwari nì yi karǝna ka, Ɓakuli mana ɓwangsǝban kat abani sǝ pa, sǝ yì 
nǝmurǝì nda Mǝyalban, yì Murǝm mala amurǝma andǝ Gbani amur 
amǝ'talanzali ka, nǝ̀ yia lǝmndǝ Kǝrǝsti nǝ kuli. 

16Kǝ yì mwashat, nda mǝnana pà nǝ̀ wu raka, sǝ ban-do male ka, nda aɓa 
tǎlaban mǝcande mana kǝɓwa pà nǝ̀ gandǝ sungŋo abani raka. Kǝ mǝsǝu 
malaká sǝni ɗang, sǝ kǝ ɓe pà kàm nǝ̀ sǝni ɗang. Abani kat, sǝ gulo andǝ 
rǝcandǝa mǝnana málá male pà kàm raka, pa! Amin. 

17Kwarkir amǝkume mǝnana a ɓanza man ngga, ɓǝa kǝa twalɓamuria ɗang, sǝ 
ɓǝa kǝa tsǝkɓalǝia arǝ agǝna malea mǝnana à kǝ kuti nǝ kutio ka ɗang. 
Tsǝkɓalǝu malea ka, ɓǝ̀ do amur Ɓakuli, yì ɓwa mǝnana kǝ pa sǝm nyangsang 
agir mǝnana kat sǝm nggǝ earce ace banɓoarnado ma'sǝm ngga. 

18Nea wia ɓǝa kǝ pak mǝɓoarne nǝ boalo malea. Ɓǝa duk amǝkume aɓalǝ aturo 
mǝɓoarne, sǝ ɓǝa kǝ pabu aban aɓwana mǝnana à panǝi raka. A koya pwari ka, 
ɓǝa kǝ kumia nǝ gilǝrǝu mala bwalia aɓwana kam, nǝ agir mǝnana kat Ɓakuli 
pea wia ka. 

19Aɓa pe mǝno anggo ka, à nǝ̀ nggǝ rambǝi ɓamuria gǝna mana nǝ̀ dupia wia 
tǝr kum do mǝɓoarne a nza mǝnana kǝ yiu ka, sǝ do nǝ yilǝmu mǝɓafoe ka à nǝ̀ 
kumi nǝ̀ duk malea. 

20Timoti, tsǝk kir gir mǝnana Ɓakuli po a buo ka. Yal ɓamuro arǝ naki acauɓana 
mala agir mǝnana à kǝ yinǝi Ɓakuli gulo raka, andǝ acau a mgbasho mǝnana 
aɓea ɓwana tunǝi aɓa ɓwarkio ama “Sǝlǝe” ka. 

21Aɓea ɓwana twali ama à ndanǝ mǝno yì “Sǝlǝe” ka, gandǝa warinia à ɓwarkini 
tanjar mala dokwaɗi. 

Ɓǝ̀ ɓwamuru mala Ɓakuli do ata wun kat. 

2 Timoti 

2 Timoti 1 

Makkun mala Bulǝs 
1Man yì cautera ka, pur nǝ banam Bulǝs, mǝnana Ɓakuli nǝ nggearǝì twallam 
ɓǝn duk mǝ'mishan mala Kǝrǝsti Yesu ka. Ɓakuli tasǝam ɓǝn hamnǝ ce pàcau 
mala yilǝmu mǝnana sǝm ndanǝi aɓa kpapi ma'sǝm sǝnǝa Kǝrǝsti Yesu ka. 

2Mǝ nda ban gilǝì Timoti munem mǝnana ǝn earkiyi ace raka. Ɓǝ̀ Ɓakuli Tárrû, 
andǝ Kǝrǝsti Yesu Mǝtala sǝm, lǝmndǝo ɓwamuru, ɓǝ̀ sǝn tǝ̀r mo, sǝ ɓǝ̀ cio wu 
kum dorǝpwala. 

Ɓakɓabum ace do nǝ mǝsǝcau 
3Du andǝ pwari ka, ǝn nggǝ ɗenyi nǝ we aɓalǝ ahiwi mem. Ən nggǝ pakki Ɓakuli 
yàwá, yì Ɓakuli mǝnana ǝn nggǝ kpate nǝ ɓabum mǝɓoarnsari, kǝla mǝnana 
akêm pak ka. 

4Ɓǝ̀ ǝn ɗenyi nǝ mǝrǝm mǝnana a sukki a pwari gauwa ma'sǝm ngga, nzal sǝno 
kǝ pakkam. Ban nǝ̀ ɓoaram kǝrkǝr, yi mǝnana ɓǝ̀ sǝm kum ɓamur rǝ sǝm a tarǝ 
sǝm ɗǝm ngga. 

5Ən nggǝ ɗenyi nǝ paɓamuru mo mǝɓafoe aban Mǝtalabangŋo kǝla ulang pe 
mala keo mǝ'mɓwamae, yì Loyis andǝ nggo Yunis, sǝ ǝn sǝlǝna nǝma a ndarǝ 
lidǝmbǝa aɓa mǝno yì paɓamuru ka nǝ rǝcandǝa. 

6Ace mani ka ǝn nggǝ kasǝ ɓalǝo ama, ɓoro mala Bangŋo mǝnana Ɓakuli po a 
pwari mǝnana ǝn tsǝk abuam a muro ka, lo ci aɓa turo nǝ pi mala ɓabum. 

7Acemǝnana Bangŋo mana Ɓakuli pa sǝm ngga, mala ɓangciu na ɗang. Bangŋo 
mǝnana pa sǝm ngga, mala rǝcandǝa na andǝ earcearǝu andǝ bwalɓamuru. 

8Ace mani ka, ce kǝsǝkya pakko arǝ banggia aɓwana cau amur Mǝtalabangŋo 
ɗang. Sǝ ce kǝsǝkya pakko a rǝam gbal ɗang, kat andǝ amani ama mǝ nda a 
ndàkurban ace Kǝrǝsti ka. Nǝ rǝcandǝa mǝnana Ɓakuli po ka, dum nǝ kur rǝǔ 
ace nutanni atam ace hamnǝ Cau Amsǝban. 

9Ɓakuli amsǝ sǝm, sǝ tunǝ sǝm ɓǝ̀ sǝm duk aɓwana male amǝ fele. Pa ace aturo 
mǝnana sǝm pak ka ɗang, nda àkǝ̀ ce male yì kani mana pusǝ sǝm ace ka, andǝ 
ɓwamuru male. Pa sǝm mǝnia yì ɓwamuru ka nǝ bu Kǝrǝsti Yesu sǝ yi kwakita 
ɓanza. 

10Sǝ ado ka, lǝmndǝna sǝmi bwāng nǝ yiu mala Kǝrǝsti Yesu, Mǝ'amsǝ sǝm, 
mǝnana ɓun rǝcandǝa mala lú, pǝlǝa lǝmndǝa sǝm njar mala yilǝmu mǝnana 
málá male pà kàm raka, aɓa Cau Amsǝban. 

11Sǝ Ɓakuli twalam ɓǝn duk mǝ hamnǝ cau male, andǝ mǝ'mishan, andǝ 
mǝkanigir mala mǝnia yì Cau Amsǝban. 

12Nda gir mǝnana tsǝa sǝ ǝn nggǝ nu tanni kǝla mǝno mǝ nda a ɓalǝi ka. Sǝ mim 
ngga, kǝsǝkya kǝ pakkam arǝ mani ɗang, acemǝnana ǝn surǝna rǝ ɓwa mǝnana 
ǝn guli a rǝì, sǝ ǝn sǝlǝna ama gir mǝnana ǝn nyingŋǝni wi a bui ka, nǝ̀ gandǝ 
bwale ba pwari nyare male. 

13Bwal kanigir mǝɓafoe mǝnana a kanì abanam ngga, ɓǝ̀ dupo girkani mǝnana 
a nǝ kpate ka, sǝ pè aɓa paɓamuru andǝ earcearǝu mǝnana ndakam aɓa Kǝrǝsti 
Yesu ka. 

14Tsǝk kiro arǝ cau mǝ'mǝsǝcau nì, mǝnana à po a buo, nǝ rǝcandǝa mala 
Bangŋo Mǝfele mǝnana do a ɓabum sǝm ngga. 

15Kǝla mǝnana a sǝlǝna ka, aɓwana mǝnana a bu-nzali Asiya ka, à pǝlǝna 
nzǝmia a rǝam kat à nyingŋǝnam. Ko nggearǝ Fijelus andǝ Hamojenis gbal ka, 
à nyingŋǝnam. 

16Ɓǝ̀ Ɓakuli lǝmndǝì Onisǝforǝs andǝ amǝ ɓala male ɓwamuru, acemǝnana kǝ 
yiu abanam tutu, sǝ kǝ ɓakɓabum, sǝ ko kǝsǝkya pakki wi a rǝam acemǝnana 
mǝ nda aɓa nsolo ka ɗang. 

17Yiu male a Roma ka, altam kǝrkǝr, gandǝa yi kumam. 

18Ɓǝ̀ Ɓakuli lǝmndǝì wi ɓwamuru ɓǝ̀ kum earmuru a pwari nyare yiu mala 
Kǝrǝsti. Sǝ we ka a sǝlǝna rǝ ulang gbasha mǝnana pam a Afisu ka. 

2 Timoti 2 

Timoti ka mǝkpata Kǝrǝsti Yesu na nǝ ɓabumi kat 
1Sǝ we munem, Timoti ka, dum nǝ mǝsǝkang-kangŋa aɓa ɓwamuru mǝnana 
sǝm ndanǝi aɓa dotarǝu ma'sǝm sǝnǝa Kǝrǝsti Yesu ka. 

2Sǝ kanigir mǝnana a oe a kunam a ɓadǝmbǝ amǝnakun pas ka, twali, kani 
aɓwana amǝ'mǝsǝcau nì mǝnana à nǝ̀ gandǝ tasǝi aban ká aban aɓea aɓwana 
gbal ka. 

3Dum nǝ gandǝrǝu aɓa tanni atam kǝla soje mǝɓoarne mala Kǝrǝsti Yesu. 

4Kǝ soje pâ kàm mǝnana nǝ̀ oasǝ ɓamuri aɓa dukiado mala aɓwana mǝnana 
asoje na raka ɗang, acemǝnana kǝ earce nǝ̀ pwasǝbum ɓwa mǝnana twali a soje 
ka. 

5Anggo gbal, ɓwa mǝnana nda aɓalǝ amǝ karǝki amire ka, kǝ li ɗang, she ɓǝ̀ 
ɓangŋǝna mire masǝlǝna te pepe, kpana ata nggurcau mǝnana à tsǝki amǝ mire 
ka. 

6Mǝrya mana pak turo mǝcande ka, ɓoaro ɓǝ̀ li tadǝmbǝa ɓǝla agirɓaban mǝno 
tanniki aɓalǝi ka. 

7Pak ɗenyicau amur agir mǝnana ǝn nggǝ banggo ka. Ɓakuli ka, nǝ̀ mǝnggio 
ɓalǝ amǝnia yì agir ka kat, ace mǝnana wu bwaltea. 

8Koya pwari ka, dum nǝ ɗenyicau ama, Yesu Kǝrǝsti, Mǝkà Dauda ka, à loasǝi a 
ɓembe. Mǝnia ka nda Cau Amsǝban mana ǝn nggǝ hamnǝi ka. 

9Sǝ acemǝnana ǝn nggǝ hamnǝ mǝnia yì Cau Amsǝban ngga, mǝ ndya ǝn nggǝ 
tanni, à kùrram nǝ ansolo kǝla ɓwa mǝnana mǝɓealɓikea na ka. Sǝa ma cau 
mala Ɓakuli ka, à kùrrì ɗang. 

10Ace mani ka, ǝn earǝna mǝ dum nǝ gandǝrǝu aɓa ko man, ace aɓwana mana 
Ɓakuli tària ka, ace mǝnana yia gbal ka ɓǝa kum amsǝban mana aɓa Kǝrǝsti 
Yesu ka, a tarǝia andǝ gulo mǝnana pà nǝ̀ mal raka. 

11Mǝnia yì cau ka, cau na à nǝ̀ earnǝi, mana ama: “Ɓǝ̀ sǝm wu sǝnǝi ka, sǝm nǝ̀ 
dum nǝ yilǝmu sǝnǝi gbal. 

12Ɓǝ̀ sǝm twal gandǝrǝu aɓa tanni ka, sǝm nǝ̀ duk amurǝma ate. Ɓǝ̀ sǝm tǝmce 
surǝe ka, yì gbal ka, nǝ̀ tǝmce surǝ sǝm. 

13Ɓǝ̀ sǝm dum nǝ mǝsǝcau raka, yì ka, dumǝna nǝ mǝsǝcau, acemǝnana pà nǝ̀ 
tǝmce ɓamuri ɗang.” 

Mǝturo mǝnana Ɓakuli earnǝi ka 
14Wu kǝ kasǝ ɓalǝ aɓwana arǝ amǝnia yì agir ka, sǝ wu nunkiria a ɓadǝm 
Ɓakuli, ɓǝa ɗeki makgir amur acau. Amǝno yì amakgir ka, à pànǝ ɓoaro ɗang, à 
nǝ̀ kiɗiki aɓwana mǝnana à kǝ okia ace ka. 

15Ɓariki nǝ pa rǝcandǝa arǝ turo kàngkàng, ace mǝnana wu lǝmndǝ rǝo a 
ɓadǝm Ɓakuli ɓǝ̀ earnǝ we. Duk mǝturo mǝɓoarne, mǝnana kǝsǝkya pa nǝ̀ 
pakki wi arǝ ture raka, mǝturo mǝnana kǝ mǝnggi ɓa cau mǝ'mǝsǝcau nì pépè 
ka. 

16Tārǝto arǝ naki acauɓana andǝ amǝnana à pà nǝ̀ yinǝi Ɓakuli gulo raka, acau 
ɓanggea mǝnana à kǝ tasǝta aɓwana nǝ tasǝa aɓa ɗwanyi surǝ Ɓakuli ka. 

17Akanigir ulang mǝno ka à kǝ akiban kǝla barya mpenye-gula mǝnana kǝ li 
ɓa'nyam ɓwa ka. Aburana ɓari mǝnana à yì kania aɓwana ulang amǝno yì 
akanigir ka, à nda ka, Hemǝniyos andǝ Filetus. 

18À ɗekini njar mala mǝsǝcau, à kǝ na ama loapi ɓembe mala alú kutina. Nǝ 
ulang mǝnia yì kanigir ka, à tsǝngŋǝna aɓwana pas à ɗekina paɓamuru malea 
aban Ɓakuli. 

19Kat andǝ amani ka, mǝsǝcau mala Ɓakuli ka, camǝna kàngkàng kǝla kusǝɓa 
mǝnana à kwaki sǝ pà nǝ̀ dǝurǝ raka. Amuri ka à nyoulǝ mǝnia yì cau ka ama: 
“Mǝtalabangŋo surǝna rǝ aɓwana mǝnana à ndaka male ka,” sǝ “Koya ɓwa 
mǝnana kat kǝ na ama mala Mǝtalabangŋo na ka, dumǝna pup nǝ̀ gapita rǝia 
andǝ ɓealɓikea.” 

20Aɓa ɓala mǝgule ka, agirturo nakam ɗàngɗáng, aɓea ka, à pea nǝ zǝnariya 
andǝ azǝrfa, sǝ aɓea ka, à pea nǝ nggun andǝ dǝɓang. Amǝnana boalea gul ka, à 
nda ace pwari lamsan mǝɓoarne, sǝ amana boalea gul raka, à nda ace turo ɓala 
mala koya pwari ka. 

21Ɓǝ̀ ɓwa lak ɓamuri aɓalǝ amǝno yì aɓealǝu mǝɓane, do aɓa ɓoarnsari ka, nǝ̀ 
duk girturo ace turo mǝgule, mǝnana à tàrni ndanǝ ɓoaro aban mǝtala-ɓala, sǝ 
à gilǝkini ace koya turo mǝɓoarne ka. 

22Ɓanggi koya suno mala lo-ɓwa, sǝ wu ɓangŋa ata ɓealɓoarna, andǝ 
paɓamuru, andǝ earcearǝu, andǝ do rǝpwala, ata re wun wunǝ aɓwana mǝnana 
à kǝ tunǝ lullǝ Mǝtalabangŋo nǝ ɓabum mǝɓoarnsari ɓǝ̀ ɓwalia wia kam ngga. 

23Kǝa kánǝ ɓamuri aɓalǝ agǝmi makgir andǝ mana sǝlǝe pà aɓalǝia raka ɗang, 
acemǝnana we ka a sǝlǝna ama, kǝ yinǝ munǝo. 

24Sǝ guro mala Ɓakuli ka, ɓoaro ɓǝ̀ kǝ loasǝban andǝ kǝɓwa ɗang. Ɓoaro ɓǝ̀ duk 
ɓukɓuk nǝ aɓwana kat. Ɓǝ̀ duk mǝsǝlǝ kanigir andǝ ɓwa nǝ munyi. 

25Aɓa pê ɓukɓuk ka, kwarkir aɓwana mǝnana à kǝ ɓinǝ earnǝ mǝsǝcau ka. 
Yakǝla ka, Ɓakuli nǝ̀ nggaɗi ɓabumia, sǝ à nǝ̀ vwaki buia arǝ cauɓikea à nǝ̀ 
pwanzali, ɓǝ̀ kyan nǝia aɓa surǝ mǝsǝcau. 

26Aɓa mǝno anggo ka, à nǝ̀ nyare aɓa ɗenyicau malea, à nǝ̀ puri ɓa gbǝli mala 
Shetan mǝnana bwalia guro, sǝ cia à kǝ kpata cau male ka. 

2 Timoti 3 

Ɓike mala ado a masǝlǝata apwari 
1We ka, sǝlǝ ama, kwano mala ado nǝ̀ ngga yiu a masǝlǝata apwari. 

2Ɓwapǝndǝa nǝ̀ duk amǝ earce ɓamuria, amǝ rufi ata boalo, amǝ nggori andǝ 
amǝ twalɓamuru. À nǝ̀ duk amǝ ɓǝsǝki Ɓakuli, andǝ amǝ mgbikiru aban atárria 
andǝ anggea, andǝ amǝ ɗwanyi pak yàwá, à pà nǝ̀ fali nǝ Ɓakuli ɗang. 

3Ɓwapǝndǝa nǝ̀ dum nǝ ɗwanyi earcearǝu, à nǝ̀ duk amǝ ɗwanyi twalbani, amǝ 
twalki alullǝ aɓwana, amǝ ɗwanyi bwalrǝu, amǝ bum tǝra, à pà nǝ̀ earce gir 
mǝɓoarne ɗang. 

4Ɓwapǝndǝa nǝ̀ duk amǝ mak aɓea, amǝ ɗwanyi tsǝkiru, amǝ gusǝlǝ-muru, 
andǝ amǝ earce banɓoarnado amur earce Ɓakuli. 

5À nǝ̀ lǝmndǝi a nza kǝla yia ka aɓwana mala Ɓakuli na, sǝ à ɓinǝ pà ɓamuria 
arǝ rǝcandǝa mala Ɓakuli mǝnana nǝ̀ cia à nǝ̀ duk do mala amǝkwaɗi ka. A 
ulang amǝnia yì aɓwana ka, wu ɓanggi bania. 

6À ndaka aɓwana mǝnana à kǝ swár zàng, à kǝ kutiki arǝ aɓala mala aɓwana, à 
kǝ swár amamǝna amǝ'ɗwanyi sǝlǝe, mǝnana cauɓikea akina ɓabumia, sǝ à kǝ 
ɓangŋa ata koya ulang suno mǝɓane ka. 

7A ulang amamǝna mǝno ka, à kǝ kyal ata akanigir ɗàngɗáng koya pwari, sǝ ko 
à kǝ gandǝ bwalta mǝsǝcau ɗang. 

8Kǝla mǝnana Janis andǝ Jambǝris ɓinǝì Musa à earnǝi raka, anggo sǝ aman yì 
aɓwana ka, à ginǝki mǝsǝcau. Yia ka, aɓwana na mǝnana ɓabumia sharna aɓa 
cauɓikea, sǝ paɓamuru malea ka, mǝɓafoe na ɗang. 

9Sǝa ama yia ka, à pà nǝ̀ ká ɗār ɗang, ɗwanyi sǝlǝe malea nǝ̀ lǝmndǝ rǝì aban 
aɓwana kat, kǝla mǝnana kum a Janis andǝ Jambǝris ka. 

Masǝlǝata kwarkiru mala Bulǝs aban Timoti 
10Sǝ we Timoti ka, à surǝna rǝ kanigir mem andǝ ɓealǝam. À surǝna rǝ kani 
mala ɓabumam aɓa do mem. À surǝ paɓamuru mem, andǝ munyi, andǝ 
earcearǝu, andǝ gandǝrǝu mem; 

11kat andǝ atanni mem, andǝ apatanni mana à yiu amuram ngga. À surǝna rǝ 
kanggǝrang tanni mǝnana à pam a Antiyok, andǝ Ikoniya andǝ Listǝra ka. Kat 
andǝ amani ka, Mǝtalabangŋo amsǝam aɓalǝ amǝnia yì agir ka kat. 

12E, sǝ koya ɓwa na ear ama nǝ̀ duk do ɓealɓoarna aɓa Kǝrǝsti Yesu ka, à nǝ̀ pe 
wi tanni. 

13Sǝ amǝ'ɓealɓikea andǝ amǝ'swarkiban ngga, à nǝ̀ lidǝmbǝa nǝ ɓealɓikea aban 
ká kìɗìkì, à nǝ̀ nggǝ swarki aɓwana sǝ yia gbal ka à nǝ̀ nggǝ swarkia. 

14Sǝ we ka, lidǝmbǝa aɓa mǝsǝcau mǝnana à kanio, sǝ a earnǝi ka, acemǝnana 
a surǝna rǝ aɓwana mǝnana à kanio gir ka. 

15Sǝ ɓǝ̀ ɓalǝo kasǝ ama, lo mo a muntulo ka, a surǝ a Malǝmce mǝfele mana à 
gandǝ po sǝlǝe ace kum auwa nǝ paɓamuru aban Kǝrǝsti Yesu ka. 

16Malǝmce mǝfele kat ka, ǝn'yali mala Ɓakuli na, sǝ ndanǝ ɓoaro ace kani 
mǝsǝcau, andǝ lǝmndǝ ɓwarkio, andǝ gilǝkiban aɓa ɓwarkio, andǝ kwarkiru 
ace pak mǝɓoarne. 

17Ɓakuli kǝ pangŋǝna turo nǝi, ace gilǝki aɓwana male, ɓǝa dum nǝ kur rǝǔ ace 
pak koya gir mǝɓoarne. 

2 Timoti 4 

À kwarkir Timoti ɓǝ̀ tamsǝ kusǝì ace lidǝmbǝa mala turo mala Ɓakuli 
1Ən nggǝ nunkiro a ɓadǝm Ɓakuli andǝ Kǝrǝsti Yesu, mǝnana nǝ̀ yia ɓashì 
aɓwana mǝnana à ndanǝ yilǝmu andǝ amǝnana à wuna ka, a pwari yiu male 
mǝnana nǝ̀ yiu a dumsǝ domurǝm male ka. 

2We ka, hamnǝ cau mala Ɓakuli. Do aɓa gilǝrǝu ace mǝnia yì turo ka, ko njar na 
kam ko pà kàm ɗang. Lǝmndǝi aɓwana ɓwarkio malea, nunkiria, sǝ wu ɓak 
ɓabumia nǝ munyi mǝgule andǝ kwarkiru ɓukɓuk. 

3Acemǝnana pwari na kǝ yiu ka, mǝnana ɓwapǝndǝa pa nǝ̀ earnǝ kanigir 
mǝɓoarne raka. A kun mani ka, à nǝ̀ rambǝa amǝkanigir a rǝia mǝnana à nǝ̀ 
pwasǝ bumia nǝ nea wia gir mǝnana kiria kǝ oākia a rǝì, sǝ à earkiyi ce oe ka. 

4À nǝ̀ ɓinǝ mǝsǝcau, à pànǝ earce oe ɗang, à nǝ̀ o ata njarnzǝne. 

5Sǝ we ka, hami rǝo aɓa koya ulang ɓealǝu mala do, dumnǝ gandǝrǝu aɓa 
nutanni, pak turo mala Mǝhama, lumsǝ turo mǝnana a pakkiyi ace Ɓakuli ka. 

6Ma mem ngga, pwari karǝna ɓǝ̀ ǝn pa yilǝmem kǝla ɓoro mǝnana a pe Ɓakuli 
ka. Pwari nying ɓanza mem karǝna. 

7Ən munǝna munǝo mǝɓoarne, mire mem bwalǝna masǝlǝate, sǝ ǝn camǝna 
kàngkàng aɓa paɓamuru arǝ Kǝrǝsti māna à pam a buam ngga. 

8Sǝ ado ka, tangnakusǝam, yì jeko mala turo-cauɓoarna ka, nda rǝ kundǝam, 
mǝnana Mǝtalabangŋo, Mǝɓashi aɓa mǝsǝcau nǝ̀ pam a Pwari nyare male ka. 
Sǝ tangnakusǝu man ngga pa acem nǝmurǝam ɗang, nda gbal acea aɓwana 
mǝnana kat à kǝ earce yiu male ka. 

Masǝlǝata cau mala Bulǝs 
9Timoti, ɓariki, yiu abanam a kaurǝa. 

10Acemǝnana Dimas ɗeki nam, ace earce mǝnia yì ɓanza ka, umǝna a 
Tasalonika. Sǝ Kǝrǝsen ngga, umǝna a Galati, sǝ mala Titus ka, umǝna a 
Dalmatiya. 

11Kǝ Luka, nda mǝnana abanam ngga. Ɓǝ̀ a nǝ yiu ka, wu yiu wunǝ Markus, 
acemǝnana nǝ̀ yia bwalam nggam arǝ turo mem. 

12Tikikus ka, ǝn turni a Afisu. 

13Ɓǝ̀ a nǝ yiu ka, yinǝam nǝ nggea-daura mǝnana ǝn nyi a Tǝros, a ɓala mala 
Karpus ka. Sǝ wu yinǝam nǝ amalǝmce mem, andǝ anggu mǝnana à nǝ̀ gilǝ gir 
aɓalǝia ka. 

14Alizanda mǝntul, pakkam gir kwan rǝǔ kǝrkǝr. Ɓakuli nǝ̀ ɓashi wi ace agir 
mǝnana pak ka. 

15We gbal ka, tsǝk kiro a rǝì, acemǝnana kǝ munǝ arǝ koya cau sǝm bang ngga. 

16Tita ká mem a ɓadǝm mǝɓashi ka, kǝɓwa cam a nzǝmam ɗang. Aɓwana 
mesǝe, à nyem nǝmurǝam. Ɓakuli ɓǝ̀ twalia wia banì, ɓǝ̀ kǝa ɓashia wia ɗang. 

17Sǝa ma Mǝtalabangŋo na atam sǝ pam rǝcandǝa ace mǝnana ɓǝ̀ ǝn hamnǝ Cau 
Amsǝban kat ace aɓwana mana amǝ Yahudi na raka ɓǝa oe. Nyar ɗǝm ngga, 
amsǝam a bu lú, a kuna im mǝnana ɓǝ́ à nǝ̀ turam aɓalǝia ka. 

18Yì, yì Mǝtalabangŋo ka, nǝ̀ amsǝam aɓalǝ aɓealɓikea kat, sǝ nǝ̀ ká nǝ mim jam 
aɓa domurǝm male mala kuli. Gulo ka, male na kat, masǝlǝate pà kàm ɗang. 
Amin. 

Masǝlǝata makkun mala Bulǝs 
19Makkia Pǝrisǝla andǝ Akila kun, andǝ amǝɓala mala Onisǝforǝs. 

20Arasǝtus ka, nda piu a Korinti, sǝ Tǝrofimus ka, ǝn nyi nǝ rǝkwana a Miletus. 

21Ɓariki, yiu sǝ ɓǝ̀ kunɗwal sulǝo. Yubulǝs kǝ makko kun, sǝ anggo gbal Pudem, 
andǝ Linos, andǝ Kǝlaudiya, andǝ acilia amǝ'eamrǝarǝu kat. 

22Ɓǝ̀ Mǝtalabangŋo do ata bangŋo mo. Ɓǝ̀ ɓwamuru male do ata wun kat. 

Titus 

Titus 1 

Makkun mǝnana pur nǝban Bulǝs ka 
1Cautera mǝnia ka pur nǝ banam Bulǝs, guro mala Ɓakuli andǝ mǝ'mishan mala 
Yesu Kǝrǝsti. À turam aban aɓwana mala Ɓakuli mana tària ka ace ɓak 
paɓamuru malea abani, sǝ mǝ kania wia ɓǝa surǝ mǝsǝcau mǝnana kǝ lǝmndǝì 
aɓwana njar mala dokpata Ɓakuli ka. 

2Mǝno yì paɓamuru andǝ sǝlǝe ka, nda mǝnana kǝ pea wia tsǝkɓalǝu ama à nǝ̀ 
kum yilǝmu mǝnana málá male pà kàm raka, yì yilǝmu mǝnana Ɓakuli mana kǝ 
na nyir raka, bangŋa a shareta ɓanza ama nǝ̀ pea wia ka. 

3Anggo lang pwari male mǝnana tsǝk ka yi karǝna ka, Ɓakuli yi lǝmndǝi a 
banfana aɓa cau male. Mǝnia yì cau ka, à pam sǝ ǝn yi hamnǝi kǝla mǝnana 
Ɓakuli Mǝ'amsǝ sǝm tasǝam ngga. 

4Ən nggǝ gilǝì Titus, munem mǝ'mǝsǝcau nì aɓa paɓamuru mǝnana sǝm kat 
sǝm nda a ɓalǝi ka. Ɓǝ̀ Tar sǝm Ɓakuli andǝ Kǝrǝsti Yesu Mǝ'amsǝ sǝm, bwalo 
kam nǝ ɓwamuru andǝ dorǝpwala! 

Turo mala Titus aban amǝ Kǝreti 
5Gir mǝnana tsǝa sǝ ǝn nyio a luran Kǝreti ka, nda mǝnana ama wu masǝlǝata 
pakki aturo mǝnana ɓoaro ɓǝa pea ka, sǝ wu twal aɓwana aɓa koya la, wu cia 
ɓǝa duk aɓwana-mǝgule mala turo mala Ɓakuli. Kǝla mǝnana ǝn banggo ka, 

6ɓwamǝgule aɓa turo mala Ɓakuli ka, dumǝna púp ama nǝ̀ duk ɓwa mǝ'ɗwanyi 
cau a rǝǔ. Yì ka, nǝ̀ duk bura mɓwama mwashat, sǝ amuna male gbal ka, 
amǝkpata Ɓakuli na, mǝnana à surǝia nǝ ɓealǝu mala mgbikiru andǝ gandǝban 
raka. 

7Sǝ acemǝnana ɓwamǝgule amur ikǝlisiya ka, Ɓakuli panì wi turo ɗenyi nǝ 
aɓwana male yì Ɓakuli ka, dumǝna púp ama nǝ̀ dukdo ɗwanyi cau a rǝǔ. Pà nǝ̀ 
gulǝsǝmuru andǝ kaurǝ pak bumlulla ɗang. Pà nǝ̀ duk mǝ'nu'mba andǝ 
mǝ'munǝki amunǝo ɗang, sǝ pà nǝ̀ duk mǝ rufi ata kume ɗang. 

8A kun mani ka, dumǝna púp ama nǝ̀ duk mǝ'ak aɓwana, andǝ mǝ'earce gir 
mǝnana mǝɓoarne na ka. Yì ka, nǝ̀ dum nǝ bwalɓamuru, andǝ came amur 
mǝsǝcau, andǝ do tar ɓamuru ace Ɓakuli, andǝ hamírǝu. 

9Dumǝna púp ama nǝ̀ bwal kàngkàng arǝ kanigir mana à nǝ̀ earnǝi, kǝla mǝnana 
à kani wi ka. Anggo sǝ nǝ̀ kumo nǝ̀ bwali aɓwana kam nǝ kanigir mǝɓoarne, sǝ 
nǝ̀ lǝmndǝì aɓwana mǝnana à kǝ ɓinǝ mǝnia yì kanigir ka, ɓwarkio malea. 

10Aɓwana na kana pas mǝnana amǝ'mgbikiru na, sǝ amǝ'fekicau na andǝ amǝ 
swarkiban. Banggulea ka à nda ka amǝ Yahudi mǝnana à pǝlǝ amǝkwaɗi sǝ à 

ɓinǝ kingging nǝ kania aɓwana gir ama, ɓǝa kasǝo ɓato raka, we ka a malaká 
kum amsǝban ɗang. 

11Amǝnia yia aɓwana ka, ɓǝa tamsǝia arǝ kani amǝkwaɗi gìr, acemǝnana nǝ 
akanigir mǝɓane malea ka, à nda ban tsǝk amǝɓala kat ɓǝa nying kpata kanigir 
mǝnana nda pepe ka. Tǝ́r kanigir mala amǝnia yì aɓwana ka, nda ace alta boalo 
mǝnana à nǝ̀ kumo a ɓalǝi ka. 

12Nggearǝ ɓe mǝɓangna aɓalǝia ka bangŋa ama, “Amǝ Kǝreti ka amǝnyir na ko 
a ya pwari, aɓwana na nǝ ɓealǝu mala anyamɓikea, amǝligula amǝnkundǝr ni.” 

13Cau mǝnia ka mǝsǝcau na. Ace mani ka, gimbia nǝ rǝcandǝa, ace mǝnana ɓǝ̀ 
paɓamuru malea ɓǝ̀ duk mǝɓoarne. 

14Anggo ka, à pà nǝ̀ tsǝk kiria ɗǝm arǝ anjarnzǝne mala amǝ Yahudi andǝ 
anzongcau mala aɓwana mǝnana à ɓinǝ mǝsǝcau ka ɗang. 

15Aban aɓwana mǝnana bumia pwatpwat ka, ko man ngga mǝ pwatpwati na. Sǝ 
aban ɓwana mǝnana amǝ bumpǝndǝkia na sǝ amǝ ɓinǝ ak cau na ka, kǝgir pà 
kàm mǝɓoarne na ɗang. Yale ɗenyicau malea andǝ ɓabumia ka à pǝndǝkina. 

16Amǝnia yia aɓwana ka, à kǝ bang nǝ mburkunia ama à surǝ Ɓakuli, sǝ 
pakkiagir malea ka lǝmndǝ ama à surǝ Ɓakuli ɗang. Aɓwana na à nǝ̀ ɓinǝia, amǝ 
ɗwanyi okiru na, à kārǝa à nǝ̀ pak kǝgir mǝɓoarne ɗang. 

Titus 2 

Ɓealǝu mǝnana karǝ arǝ kanigir mǝɓoarne ka 
1Sǝ we, Titus ka, dumǝna púp a nǝ kànì gir mǝnana nda a tarǝia andǝ kanigir 
mǝɓoarne mala dokpata Ɓakuli ka. 

2Kania aburana mǝnana à gulna ka do-bwalɓamuru, ɓǝa dum nǝ ɓealǝu mǝnana 
nǝ̀ tsǝa aɓwana kat nǝ̀ pea wia gulo ka. Kania wia ɓǝa duk aɓwana mǝnana à 
ndanǝ ɓabum ɓaɗenyicau ka, ɓǝa bwal kàngkàng arǝ paɓamuru mǝnana pà nǝ̀ 
kpa raka, andǝ earcearǝu, andǝ do munyi aɓa mǝkwane. 

3Anggo gbal, kanî amamǝna mǝnana à gulna ka ɓǝa duk nǝ aɓealǝu mǝnana nǝ̀ 
pè Ɓakuli gulo ama à ndaka male ka. Ɓǝa kǝa duk amǝ naki acau mala kìdìki 
lullǝ aɓwana ɗang, sǝ ɓǝa kǝa duk aguro mala mba ɗang. Ɓǝa kǝ kani aɓwana 
gir mǝnana nda pepe ka. 

4Aɓa mǝno anggo ka sǝ à nǝ̀ kwarkir alongna mamǝna ɓǝa dum nǝ earcearǝu 
aban aburria andǝ amunia. 

5Kania wia ɓǝa dum nǝ bwalrǝu aɓa do andǝ nacau malea, ɓǝa kǝ gya aɓa 
ɓoarnsari, ɓǝa duk amǝ bwal ɓala, andǝ amǝ turo-ɓoarna, andǝ amǝ oki aburria. 
Anggo ka, kǝɓwa pà nǝ̀ ɓǝsǝki cau mala Ɓakuli ɗang. 

6Anggo gbal, ɓakɓabum alaggana ɓǝa dum nǝ bwalrǝu aɓa koya gir. 

7Aɓalǝ agir kat ka, we nǝ nggearǝo ka pak gir mǝɓoarne mǝnana yia ka à nǝ̀ 
sǝna a rǝo ka. Aɓa kanigir mo ka, lǝmndǝ mǝsǝcau andǝ pe nǝ ɓabumo kat. 

8Acau mǝnana à kǝ pur a kuno aɓa kanigir ka, ɓǝa duk mǝsǝcau, ɓwarkio pa a 
rǝì ɗang, ace mǝnana kǝ ɓwa ɓǝ̀ kǝa kum mǝɓane arǝ kanigir mo ɗang. Anggo 
sǝ aɓwana mǝnana à kǝ ɓinǝmuro ka, à nǝ̀ kum kǝsǝkya, acemǝnana à pà nǝ̀ 
kum kǝ cau mǝɓane mǝnana à nǝ̀ bangŋa amur sǝm ngga ɗang. 

9Aɓwana mǝnana aguro na ka, kania wia ɓǝa kǝ okia amǝtala-ɓala malea amur 
agir kat. Ɓǝa kǝa na ama à nǝ̀ nggǝa pǝlǝcau a kunia, 

10ko à nǝ̀ nggǝ iki agir a rǝia ɗang. Yia ka dumǝna púp à nǝ̀ dum nǝ ɓealɓoarna, 
mǝnana nǝ̀ tsǝa à nǝ̀ earnǝia ka. Anggo sǝ aɓwana kat nǝ̀ lǝmndǝ pagulo arǝ 
kanigir amur Ɓakuli Mǝ'amsǝ sǝm. 

11Ɓakuli ka, lǝmndǝna ɓwamuru male aban ɓwapǝndǝa kat, ace mǝnana nǝ̀ 
amsǝia ka. 

12Mǝno yì ɓwamuru ka, kǝ kania sǝm ɓǝ̀ sǝm nying do ɗwanyi kpata Ɓakuli 
andǝ gyata agir mala ɓanza, ɓǝ̀ sǝm dum nǝ bwalrǝu, andǝ do-ɓealɓoarna, andǝ 
do pwasǝbum Ɓakuli, aɓa mǝnia yì ɓanza ka. 

13Ɓǝ̀ do ma'sǝm pǎ anggo a pa mǝnana sǝm nda rǝ kundǝ mǝno yì tsǝkɓalǝu 
mana nǝ̀ yia lumsǝ sǝm nǝ bumpwasǝa ka, yì tsǝkɓalǝu arǝ yiu mala Ɓakuli 
ma'sǝm mǝgule, Yesu Kǝrǝsti Mǝ'amsǝban, aɓa tǎ mala ɓoarɓwa male. 

14Yì nda ɓwa mǝnana yi pa yilǝmi ace amsǝ sǝm aɓa ko ya ulang cauɓikea le ka, 
sǝ ɓǝ̀ lak sǝm, ace mǝnana ɓǝ̀ tsǝk sǝm ɓǝ̀ sǝm pǝlǝa àkǝ̀ male, aɓwana mǝnana 
à ndanǝ rǝɓǝla ace pakki aturo mǝɓoarne ka. 

15Amǝnia ka, à ndaka gir mǝnana a nǝ kànì aɓwana ka. Ɓak ɓabumia ɓǝa kpatea. 
A ndanǝ rǝcandǝa mala kwarkir aɓwana, kǝa eare ɓǝ̀ kǝɓwa ɓǝsǝkio ɗang. 

Titus 3 

Do mǝnana karǝ arǝ amǝkwaɗi ka 
1Kasǝ ɓalǝ amǝkwaɗi ɓǝa kǝ oki nggwamnati andǝ amǝ-gara, ɓǝa kǝa mgbikia 
wia kiru ɗang. Ɓǝa do aɓa gilǝrǝu ace pak gir mǝnana kat mǝɓoarne na ka. 

2Banggia wia, ɓǝa kǝa na kǝ cau mǝɓane amur kǝɓwa ɗang. Yia ka, ɓǝa dukdo 
ɓukɓuka, ɓǝa ɗeki munǝki amunǝo, ɓǝa kǝ ak aɓwana a rǝia, sǝ ɓǝa kǝ lǝmndǝ 
nongsǝmuru mǝɓafoe aban ko ya ɓwa. 

3Sǝm ɗiɗyal gbal ka, sǝm ndaka aɓwana anggo sǝm kwar ɗang, amǝ'ɗwanyi 
okiru, à swarki sǝm, sǝm duk aguro mala gyata asuno andǝ anpel ɗàngɗáng 
mala nggūrǝu. Sǝm do aɓa bumkpǝmna andǝ mɓali. Aɓwana ɓinǝmǝsǝ sǝm, sǝ 
sǝm ɓinǝmǝsǝ arǝ sǝm. 

4Sǝ lang Ɓakuli Mǝ'amsǝ sǝm yì lǝmndǝna ɓwamuru andǝ earcearǝu male ka, 

5yi amsǝ sǝm. Sǝa ma pa ace kǝgir mǝɓoarne mǝnana sǝm pak ka ɗang, nda àkǝ̀ 
ce mǝsǝswatǝr male sǝ amsǝ sǝm. Lak sǝm, sǝ pà sǝm bǝsa ɓǝlban andǝ bǝsa 
do, nǝ rǝcandǝa mala Bangŋo Mǝfele; 

6Bangŋo Mǝfele male mǝnana soapa sǝmi aɓa paɓoro male, nǝ bu Yesu Kǝrǝsti 
Mǝ'amsǝ sǝm ngga. 

7Sǝ acemǝnana nǝ ɓwamuru male ka, sukkina acauɓikea ma'sǝm mǝnana à 
rambǝa amur sǝm, sǝ nyesǝna sǝm, sǝm pǝlǝna amǝ'cauɓoarna ka, sǝm yina 
aɓa tsǝkɓalǝu mala kum yilǝmu mǝnana masǝlǝate pà kàm raka ɓǝ̀ duk ma'sǝm. 

8Mǝnia yì cau ka, cau na à nǝ̀ guli a rǝì. Ən nggǝ earce nǝma wu cam nǝ rǝcandǝa 
amur amǝnia yì akanigir ka, acemǝnana aɓwana mana à nyingŋǝna ɓabumia 
aban Ɓakuli kat ka, ɓǝa pà ɓamuria arǝ pakki agir mǝɓoarne. Amǝnia yì 
akanigir ka nggea mǝɓoarne na, sǝ à ndanǝ mbweban mala bwali ko yana ka 
kam. 

9Kǝa kutio aɓa makgir mǝɓane amur bǝlkikusǝ atau mala akáu mǝnana a 
pwaryan ngga, andǝ nunggirǝu, andǝ munǝki amunǝo amur Nggurcau mala 
amǝ Yahudi ɗang. Amǝno yì amakgir ka à nda ɓà, kǝgir mǝɓoarne pà aɓalǝia 
ɗang. 

10Ɓwa mǝnana kǝ yinǝ gakia ka, kanì a nunkiri kusǝ mwashat, andǝ ɓaria, sǝ 
nggaɗi raka, nying buo arǝ ɓwe. 

11We ka, a sǝlǝna ama mǝno yì ɓwa ka, sharna aɓa cauɓikea, sǝ yì nǝ nggearǝì 
ka, ɓabumi mangŋǝni ama gir mǝnana pàkkì ka cauɓikea na. 

Masǝlǝata makkun mala Bulǝs 
12Ən nggǝ earce nǝma mǝ nǝ tasǝ Atimas ko Tikikus aban wun. Ɓǝ̀ yana atea sǝ 
bingŋǝna ka, ɓariki yiu abanam a Nikapolis, acemǝnana ǝn twalni a bumam mǝ 
nǝ ngga duk kano a kunɗwal. 

13Ɓǝ̀ lauya Zenas andǝ Apolo longŋa à nǝ̀ twal bǝri ka, ɓariki wu alia wia ta gir 
mǝnana à nǝ̀ bwalo a buia a njar ka, ace mǝnana ɓǝa kǝa ɗwanyi kǝgir raka. 

14Aɓwana ma'sǝm ngga, ɓoaro ɓǝa kǝ pakkia aturo mǝɓoarne ace kum girbu, 
ɓǝa ɗeki do mǝɓane. 

15Aɓwana mǝnana sǝm nda sǝnǝia kat ka, à kǝ makko kun. Makki 
amǝ'eamrǝarǝu kun, yia mǝnana sǝm nda sǝnǝia aɓa do kwaɗi ka. Ɓǝ̀ ɓwamuru 
mala Ɓakuli do ata wun. 

Filimon 

Filimon 1 

Makkun nǝ ban Bulǝs 
1Cautera mǝnia ka pur nǝban Bulǝs, ɓwa mǝnana ndǎ a ndàkurban ace hamnǝ 
Cau Amsǝban mala Kǝrǝsti Yesu ka, andǝ mǝ'eam sǝm Timoti. Mǝ nda ban gilǝì 
Filimon, gyajam ma'sǝm andǝ ɓi sǝm mǝturo, 

2andǝ mǝ'nggaula sǝm Afiya, andǝ Arkipus ɓi sǝm soje, andǝ ikǝlisiya mǝnana 
kǝ kpapi a ɓala mo ka. 

3Ɓǝ̀ Ɓakuli Tar sǝm andǝ Mǝtalabangŋo Yesu Kǝrǝsti pa wun ɓwamuru andǝ 
dorǝpwala. 

Yàwá andǝ hiwi mala Bulǝs 
4Ɓǝ̀ aya pwari mǝ nǝ pak hiwi ka, ǝn nggǝ pakki Ɓakuli mem yàwá aceo. 

5Acemǝnana ǝn nggǝ ok ce paɓamuru mo arǝ Mǝtalabangŋo Yesu andǝ 
earcearǝu mo arǝ aɓwana mala Ɓakuli kat. 

6Hiwi mem ngga nda mǝnana ama dotarǝu ma'sǝm sǝnǝ we kǝla amǝkwaɗi ka 
nǝ̀ yinǝ bwaltagir mǝlime mala koya gir mǝɓoarne mǝnana sǝm ndanǝi a do 
ma'sǝm aɓa kpapi ma'sǝm sǝnǝa Kǝrǝsti ka. 

7Earcearǝu mo panam banɓoarnado kǝrkǝr andǝ girikiban, mǝ'eambǝam, 
acemǝnana pe mǝɓoarne mo yina nǝ bumpwasǝa aban aɓwana mala Ɓakuli kat. 

Bulǝs zǝmbǝa amur Onisǝmu 
8Nda gir mǝnana tsǝa sǝ mǝ ndanǝ ɓabumcandǝa, kǝla mǝ'eambǝo aɓa Kǝrǝsti, 
mǝnana mǝ nǝ cio wu pak gir mǝnana ɓoaro wu pe ka. 

9Kat andǝ amani ka, mǝ nda rǝ zǝmbǝo ace earcearǝu, mim Bulǝs, mǝnana ǝn 
ena, sǝ ɗǝm adyan ngga mǝ nda kuro ace Kǝrǝsti Yesu ka. 

10Mǝ ndarǝ zǝmbǝo, wu sǝn mǝsǝswatǝr mala munem Onisǝmu. Ən duk tarrí 
aɓa bangŋo akani aɓa ndàkurban. 

11Ɗiɗyal ka, ɓwa mǝɓane na abano, sǝ adyan ngga, dumǝna ɓwa mǝɓoarne 
aban sǝm kǝm. 

12Mǝ nda aban tasǝ te, ɓǝ̀ nyare abano adyan. Ká male ka, ɓabumam na ate. 

13A eare mem ngga, mǝ nǝ bwali akani abanam ɓǝ̀ dupam gbasha a kunio, aɓa 
kùrban mǝnia mǝ ndakam ace hamnǝ Cau Amsǝban ngga. 

14Sǝ ǝn earce pak kǝgir mǝnana pa a tarǝia andǝ eare mo raka ɗang, ace mǝnana 
pe mǝɓoarne mo, ɓǝ̀ pur nǝ ɓabumo, ɓǝ̀ kǝa do ama à cio pup ɗang. 

15Pa kǝla Onisǝmu ka, a ɗwanyibanì aɓalǝ anonggeo bǝti, ace mǝnana a nǝ ngga 
kumi ɗǝm gauwa pa kàm raka. 

16A dyan ngga, yì ka, pa kǝla guro ɗǝm ɗang. Kutini bancame mala guro. 
Abanam ngga, mǝ'eamrǝarǝu na mǝnana ǝn earkiyi ace raka, sǝ abano ado ka 
nǝ̀ kuti mǝno, dumǝna kǝla ɓwa sǝ kǝla mǝ'eamrǝarǝu aɓa dotarǝu sǝnǝa 
Mǝtalabangŋo. 

17Ace mani ka, ɓǝ̀ a twalam kǝla ɓio mǝturo ka, e, kǝla mǝnana a nǝ em ngga. 

18Ɓǝ̀ pangŋǝno mǝɓane aɓa kǝ njar, ko a kǝ kpate tangna ka, ɗi ce a buam. 

19Mim Bulǝs ka, mǝ nǝ̀ gilǝkiyi mǝnia yì cau ka nǝ buam. Mǝ nǝ mbweo, yale ɓǝa 
kǝa bang cau mala yilǝmio mǝnana ǝn nggǝ kpato tangne ka ɗang. 

20E, mǝ'eambǝam, ǝn nggǝ zǝmbǝo, lǝmndǝam mǝnia yì earmuru ka, ace 
Mǝtalabangŋo; kǝla mǝ'eambǝu aɓa Kǝrǝsti ka, ciem ɓabumam ɓǝ̀ nongŋo. 

21Acemǝnana ǝn earǝna nǝ okiru mo ka, ǝn nggǝ gilǝo, nǝ sǝlǝe ama gir mǝnana 
ǝn ɗikiyice abano ka, a nǝ pak mǝnana kuti ka. 

22Cau mwashat ɗǝm ngga, ida, gilǝki ban-sulǝo acem, acemǝnana mǝ ndanǝ 
tsǝkɓalǝu ama Ɓakuli nǝ̀ ak ahiwi ma'wun, sǝ à nǝ̀ panzǝam mǝ nyare aban 
wun, banì pà nǝ̀ sau ɗang. 

Masǝlǝata makkun mala Bulǝs 
23Abafǝras, ɓiam pursǝna aɓa Kǝrǝsti Yesu, kǝ turban nǝ makkun male. 

24Sǝ anggo gbal, sǝ Markus, andǝ Aristakus, andǝ Dimas andǝ Luka, aɓeam 
amǝturo. 

25Ɓǝ̀ ɓwamuru mala Mǝtalabangŋo Yesu Kǝrǝsti do ata wun kat. 

Amǝ Ibǝru 

Amǝ Ibǝru 1 

Ɓakuli na cau nǝ mburkun amǝ'ɓangna male 
1A pwaryan ngga, Ɓakuli na cau nǝ aká sǝm kusǝ pas arǝ anjargula ɗàngɗáng, 
nǝ mburkun amǝ'ɓangna male. 

2Sǝ a masǝlǝata nza man ngga, yi na cau nǝ sǝm, nǝ mburkun Muni, mǝnana 
twali ɓǝ̀ yì duk mǝliɓala na amur girbunda kat, sǝ nǝ́ yi sǝ pusǝ kuli andǝ nzali 
ka. 

3Yì Muna mala Ɓakuli ka, nda tǎlaban mala ɓoarɓwa mala Ɓakuli, andǝ purban 
male yì Ɓakuli. Nǝ́ cau male mǝ'rǝcande sǝ bwal agirbunda kat abanɓwáná. 
Anzǝm mana yi langŋǝna acauɓikea ma'sǝm ngga, pǝlǝa do a kuli a bu-mǝli 
mala Ɓakuli mǝnana Karban kat ka. 

4Anggo sǝ Muna mala Ɓakuli ka yi kum gulo kuti amǝturonjar, kǝla mǝnana 
lullǝu mana Tarrí pe wi ka, kuti malea ka. 

Gulo mala Yesu amur amǝturonjar 
5Yana ɗe ata amǝturonjar mala Ɓakuli, mǝnana Ɓakuli ne wi àkǝ̀ pwari ama, “A 
nda Munem, yalung ngga, ǝn dumǝna Tarró” ka? Ko báng gbal amur ɓe kǝ 
mǝturonjar ama, “Mǝ nǝ duk Tarrí, sǝ yì ka, nǝ̀ duk Munem” ngga? 

6Ɗǝm ngga, mǝnana Ɓakuli yinǝ Muna-dǝmbǝa male a ɓanza ka, na ama, 
“Amǝturonjar mala Ɓakuli kat ka, ɓǝa peri abani.” 

7Aɓa cau male amur amǝturonjar ka, Ɓakuli bangŋa ama, “Kǝ tsǝk amǝturonjar 
male ɓǝa pǝlǝ gung, sǝ amǝturo male ka, kǝla lasǝ bǝsa.” 

8Sǝa ma amur Muni ka, bangŋa ama, “Domurǝm mo we Ɓakuli ka, masǝlǝate pà 
kàm ɗang, sǝ garamurǝm mala domurǝm mo ka, nda do amur mǝsǝcau. 

9We ka, a earce cauɓoarna, sǝ a ɓinǝ ce ɓealɓikea; ace mani ka, Ɓakuli, yì Ɓakuli 
mo, loasǝo cio amur aɓeo yì mǝnana yí ɗārǝo nǝ muru mala bumpwasǝa ka.” 

10Nyar ɗǝm na ama, “We Mǝtalabangŋo, a tite ka, a nda a kwakita ɓanza, sǝ a 
pak kuli nǝ abuo ka. 

11Yia ka, tea nǝ̀ twalo, sǝ We ka, a nda àkǝ̀ banì, a pà nǝ gǝshi ɗang; yia ka, à nǝ̀ 
tsǝuri kǝla eakǝna lagir. 

12We ka, a nǝ kàrria kǝla kàr nggurbyau; à nǝ̀ nggáɗiǎ kǝla nggurbyau. Sǝ mo 
ka, a pà nǝ nggaɗi ɗang, apǝlǝa mo pà nǝ̀ mal ɗang.” 

13Ata amǝturonjar ka, yana Ɓakuli ne wi àkǝ̀ pwari ama, “Do a buam-mǝlì, she 
ɓǝ̀ ǝn nyesǝna aɓeo-amǝbura à pǝlǝna buno-tsǝk kusǝu a ɓakusǝo ka?” 

14Nggearǝ amǝturonjar kat ka, abangŋo na mǝnana à pakkiyi turo, à kǝ turia 
ɓǝa kǝ ɗenyi nǝ aɓwana mǝnana à nǝ̀ kum amsǝban ngga re? 

Amǝ Ibǝru 2 

Nunkiru ace tsǝkiru arǝ amsǝban mǝnana Ɓakuli yina sǝm ngga 
1Ace mani ka, sǝm nǝ̀ tsǝk kir sǝm pépè arǝ cau mǝnana sǝm ok ka, ace mǝnana 
ɓǝ̀ sǝm ngga kyanggi wi ɗàng. 

2Ɓǝ̀ cau mǝnana amǝturonjar ne ka, kum came kàngkàng, sǝ koya yàl nzongcau 
andǝ mgbicau ka, à kum tangnakusǝu mǝnana karǝ a rǝia ka, 

3lang sǝ sǝm nǝ̀ auwa, yi mǝnana ɓǝ̀ sǝm burice mǝnia yì amsǝban mǝgule ka? 
Mǝtalabangŋo bang ce a nggea dǝmbe, sǝ aɓwana mǝnana a oe nǝ kiria ka, à na 
sǝm ama, kǝ nda anggo. 

4Ɓakuli gbal ka, pu nzǝm cau malea nǝ agir-lǝmndǝa, andǝ agir-gyambǝliban, 
andǝ agir-ndǝlǝki ɗàngɗáng, andǝ aɓoro mala Bangŋo Mǝfele mǝnana gakia 
kǝla mana bumi kani wi ka. 

Yesu nda tǝr amsǝban 
5Ɓanza mǝno kǝ yiu sǝm nakiyi ce ka, Ɓakuli nyi a ɓabu amǝturonjar ɗang. 

6Malǝmce bangŋa a ɓe ban ama: “Yana nda ɓwamǝpǝnde mǝnana, We Ɓakuli, a 
kǝ ɗenyi nǝi ka, ko muna ɓwapǝndǝa mǝnana a kǝ tsǝkiri ka? 

7A cî gatti amǝturonjar bǝti; a pǝti muri nǝ ɓoarɓwa andǝ gulo, 

8a cî do amur koya gir a pê ka.” Aɓa tsǝa mǝnana Ɓakuli tsǝk ɓwapǝndǝa ɓǝ̀ do 
amur agir kat ka, lǝmndǝ ama kǝgir pà kàm mǝnana pà a ɓate raka ɗang. Sǝ ado 
mǝno ka, sǝm malaká sǝn ko man kat aɓata rǝcandǝa mala ɓwapǝndǝa ɗang. 

9Gir mǝnana sǝm sǝni ka nda Yesu mǝnana à cì gatti amǝturonjar bǝti, ace 
mǝnana nǝ ɓwamuru mala Ɓakuli ka, ɓǝ̀ wú ace ko yan ngga. Sǝ adyan ngga, 
sǝm sǝni ka à pǝtina muri nǝ ɓoarɓwa andǝ gulo, acemǝnana nu tanni wu ace 
aɓwana ka. 

10Ɓakuli ka nda mǝnana pusǝ agir kat ka. Sǝ agir kat ka àkǝ̀ ce ɓoarɓwa male sǝ 
à pa. Yi sǝni ka nda a njari ɓǝ̀ yinǝ amuna male mǝnana à nda pas ka, ɓǝa kum 
kāmbe aɓa ɓoarɓwa male. Pǝlǝa tsǝk Yesu, yì ɓwamǝgule malea, ɓǝ̀ kum 
lumsǝo aɓalǝ agir kat kǝla mǝnana Ɓakuli earkiyice ka nǝ njar mala nu tanni, 
ace mǝnana ɓǝ̀ duk ɓwa mǝnana karǝna nǝ̀ yinǝia aɓa amsǝban malea ka. 

11Sǝ ado ka, Yesu andǝ aɓwana mǝnana kǝ táría ɓǝa duk mala Ɓakuli ka, Tárria 
mwashat. Nda gir mǝnana tsǝa sǝ kǝsǝkya pakki Yesu arǝ tunǝia ama, 
amǝ'eambǝi raka. 

12Yì ka, ne Ɓakuli ama, “Mǝ nǝ hamnǝ lullǝo aban amǝ'eambǝam; mǝ nǝ 
ɓwangsǝo aɓalǝ aɓwana mo mǝnana à ram ngga.” 

13Na ɗǝm ama, “Mǝ nǝ guli a rǝì.” Sǝ nyare na ɗǝm ama, “Mǝ ndya sǝnǝ amuna 
mǝnana Ɓakuli pam ngga.” 

14Sǝ acemǝnana amuna mala Ɓakuli ka, à pea nǝ nkila andǝ nyama ka, Yesu gbal 
ka duk nkila andǝ nyama, do kǝla yia aɓwapǝndǝa. Nǝ́ lú male sǝ gandǝ kiɗiki 
rǝcandǝa mala mǝɓealɓikea mǝnana bwal rǝcandǝa mala lú ka. 

15Anggo sǝ panzǝ aɓwana mǝnana à do malea kat ka, à nda ka aguro aɓata 
ɓangciu mala lú ka. 

16Aɓa mǝsǝcau ka, amǝturonjar na Yesu falǝnia nǝ̀ bwalia wia kam ngga ɗang. 
Yiu male ka, nda ace bwalia amǝkau mala Ibǝrayim. 

17Ace mani ka, dumǝni wi ama she nǝ̀ nyesǝ ɓamuri kǝla amǝ'eambǝi a koya 
njargula, ace mǝnana ɓǝ̀ duk Pǝris Mǝgule mǝnana ndanǝ mǝsǝswatǝr aban 
aɓwana, à nǝ̀ earnǝi aɓa turo male aban Ɓakuli ka. Anggo ka sǝ́ nǝ̀ pa gir'nkila 
ace twalban cauɓikea mala aɓwana mala Ɓakuli. 

18Sǝ acemǝnana yì nǝ nggearǝì ka, kutina aɓa tanni andǝ karǝkiban ngga, nǝ̀ 
gandǝ bwali aɓwana mǝnana à kutio aɓa karǝkiban ngga. 

Amǝ Ibǝru 3 

Yesu ka kuti Musa 
1Ace mani ka, wun amǝ'eamrǝarǝu mǝnana Ɓakuli tária ɓǝa duk amale, sǝ à 
kum tunǝban mǝ'mwashati ata aɓwana male ace ká kuli ka, ɓǝ̀ sǝm nyesǝ 
ɗenyicau ma'sǝm aban Yesu. Yì nda ɓwa mǝnana Ɓakuli tasǝi ɓǝ̀ yì duk Pǝris 
Mǝgule mala paɓamuru mǝnana sǝm bangŋǝna ama nda sǝm kpakiyi ate ka. 

2Yì ka, ndanǝ mǝsǝcau aban Ɓakuli mana twali, kǝla mǝnana Musa ka, ndanǝ 
mǝsǝcau aɓa turo male aban aɓwana mala Ɓakuli kat ka. 

3Sǝa ma Yesu ka, ndanǝ gulo mana kuti mala Musa ka, kǝla mana ɓwa mǝnana 
ɓak ɓala ka, gulo kuti nggearǝ ɓah ka. 

4Acemǝnana koya ɓala ka, ɓwa nǝ̀ ɓè, sǝ Ɓakuli ka, nda ɓak koya gir kat ka. 

5Musa, kǝla guro aɓalǝ aɓwana mala Ɓakuli kat ka, dum nǝ mǝsǝcau, sǝ bangcau 
amur agir mǝnana Ɓakuli nǝ̀ yia nea a dǝmbǝa ka. 

6Sǝ Kǝrǝsti, kǝla muna ka, dum nǝ mǝsǝcau amur aɓwana mala Ɓakuli. Sǝ sǝm 
ngga, sǝm ndaka amǝno yì aɓwana mala Ɓakuli, ɓǝ̀ sǝm bwal kàngkàng arǝ 
paɓamuru andǝ tsǝkɓalǝu ma'sǝm mǝnana sǝm nggǝ jali nǝi ka. 

Nunkiru arǝ ɗwanyi paɓamuru 
7Ace mani ka, kǝla mǝnana Bangŋo Mǝfele kǝ na ama: “Ɓǝ̀ yalung, sǝ wu ongŋa 
gi ka, 

8wu kǝa na ama wu nǝ̀ tǝ́r ɓabum wun, kǝla mǝnana aká wun pâ a pwari 
mgbicau, a baku mǝno à karǝkiam a ɓabondo ka ɗang. 

9Aban mǝno ka, aká wun karǝkiam, à mwamnggi munyi mem, kat andǝ sǝna 
mana à sǝn agir-ndali mana ǝn pea aɓa pǝlǝa lumi-ine ka. 

10Nda gir mǝnana tsǝa sǝ bumam lullo arǝ amǝno yì aɓwana ka, sǝ ǝn bangŋa 
nǝma, ‘Ɓabum amǝnia yì aɓwana ka, pà a rǝam ɗang, sǝ à earce kpata nggurcau 
mem ɗang.’ 

11Nda sǝ ǝn kángir aɓa bumlulla mem ama, ‘À pà nǝ̀ kutio aɓa usǝlǝo mem ɗang.’ 
” 

12Wun amǝ'eamrǝarǝu, wu tsǝkir wun, ɓǝa kǝa kum kǝɓwa aɓalǝ wun mǝnana 
ndanǝ ɓabum mala ɓealɓikea andǝ ɗwanyi earnǝ cau mana nǝ̀ ci nǝ̀ bwaki bui 
arǝ kpata Ɓakuli mǝyilǝmuì ka ɗang. 

13Dumǝna ama wu nǝ̀ nggǝ ɓak ɓabum arǝ wun a koya pwari mǝnana à nǝ̀ tunǝi 
ama “Yalung” ngga, ace mǝnana ɓǝ̀ cauɓikea ɓǝ̀ kǝa swarki kǝ̀ ɓwa ata wun, ɓǝ̀ 
dum nǝ murcandǝa arǝ Ɓakuli ɗang. 

14Ɓǝ̀ sǝm bwal kàngkàng arǝ guliarǝu ma'sǝm mana sǝm tinate nǝi sǝ kya bik 
masǝlǝate ka, gir mǝnana kat mala Kǝrǝsti na ka, sǝm nǝ̀ kumi ate. 

15Kǝla mǝnana Malǝmce na ka: “Yalung, ɓǝ̀ wu ongŋa gi ka, wu kǝa tǝ́r ɓabum 
wun kǝla mǝnana aká wun pa a pwari mgbicau ka ɗang.” 

16Sǝ à yana mǝnana ɗe à ok gi, sǝ à mgbicau ka? Kǝ aɓwana mǝnana Musa 
pusǝia aɓa Masar ka, à nda re? 

17Sǝ arǝ ayan sǝ bum Ɓakuli lullo, pǝlǝa lumi-ine? Pa arǝ aɓwana mǝnana à pak 
cauɓikea, yia mǝnana aluia sukkio a ɓabondo ka re? 

18Sǝ nǝ ayan sǝ Ɓakuli kánna, ama à pà nǝ̀ kutio aɓa usǝlǝo male raka? Kǝ amǝ 
mgbikiru mǝno na re? 

19Nda sǝm yì sǝni ka, à kum kutio ɗang, ace kǝ ɗwanyi paɓamuru malea. 

Amǝ Ibǝru 4 

Usǝlǝo ace aɓwana mala Ɓakuli 
1Sǝ acemǝnana pàcau mala kutio aɓa usǝlǝo mala Ɓakuli na kam piu ka, ɓǝ̀ sǝm 
parkir sǝm, ɓǝ̀ kǝa do ama à nǝ̀ kum kǝɓwa ata wun mǝnana nǝ̀ ɗwanyi kutio 
ka ɗang. 

2Sǝm ongŋǝna Cau Amsǝban mana à hamnǝi, kǝla mǝnana yia à oe ka. Sǝ cau 
mǝnana à ok ka, ko pusǝia a gung ɗang, acemǝnana à dapì andǝ paɓamuru ɗang. 

3Sǝ sǝm mǝnana sǝm pà ɓamur sǝm ngga, sǝm nda sǝm nǝ̀ kutio aɓa usǝlǝo 
mǝno ka. Sǝ malea yì aɓwana mǝnana à pà ɓamuria raka, Ɓakuli na ama, “Pǝlǝa 

ǝn kánna aɓa bumlulla mem, ‘À pà nǝ̀ kutio aɓa usǝlǝo mem ɗang.’ ” Bang mǝnia 
ka, kat andǝ amani ama malǝna aturo male ɗiɗyal a shareta ɓanza ka. 

4À gilǝa a ɓe kǝ ban aɓa Malǝmce amur tongno-nong-ɓaria nongŋo ama: “À 
tongno-nong-ɓaria nongŋo ka, Ɓakuli usǝlǝo arǝ aturo male kat.” 

5Amur kǝ cau mǝnia ka, Malǝmce nyare bang ama, “À pà nǝ̀ kutio aɓa usǝlǝo 
mem ɗang.” 

6Njar nakam piu mǝnana aɓea ɓwana nǝ̀ kum kutio aɓa mǝno yì usǝlǝo ka, sǝ 
aɓwana mǝnana à ok Cau Amsǝban mǝnana à hamnǝi a nggea dǝmbe ka, à kutio 
ɗang ace mgbikiru malea. 

7Ace mani ka, Ɓakuli nyare tsǝk ɓe kǝ pwari mala kutio aɓa usǝlǝo male, sǝ 
mǝno yì pwari ka, nda tunǝi ama “Yalung ngga.” Ɓakuli na mǝnia yì cau ka, nǝ 
kun Dauda ɗiɗyal ama, “Ɓǝ̀ yalung sǝ wu ok gi ka, wu kǝa na ama wu nǝ̀ tǝ́r 
ɓabum wun ɗang.” 

8Ɓǝa bangŋa ama Jesǝwa pania wia mǝnia yì usǝlǝo ka, Ɓakuli pa nǝ̀ nyare nǝ̀ 
na ce ɓe kǝ pwari usǝlǝo ɗǝm mǝnana nǝ̀ yiu ka ɗang. 

9Ace mani ka, usǝlǝo na kam piu ace aɓwana mala Ɓakuli, kǝla usǝlǝo mala 
Ɓakuli a tongno-nong-ɓaria nongŋo. 

10Acemǝnana ɓwa mǝnana kat kutina aɓa usǝlǝo mala Ɓakuli ka, usǝlǝni aturo 
male, kǝla mana Ɓakuli ka, usǝlǝ arǝ male yì aturo ka. 

11Ace mani ka, ɓǝ̀ sǝm ɓariki, ɓǝ̀ sǝm kutio a mǝno yì usǝlǝo ka. Sǝ ɓǝ̀ sǝm 
mgbiki Ɓakuli kiru, kǝla mǝnana amǝ Isǝrayila pak ka, pa sǝm nǝ̀ kuti kam ɗang. 

12Cau mala Ɓakuli ka, ndanǝ yilǝmu, sǝ ndanǝ rǝcandǝa. Cyauwe kuti koya 
ulang ya nggeabyau mǝnana kuni ɓari ka. Kǝ soaban, kǝ kutia ban gakya mala 
bangŋe ɓwa andǝ yilǝmi. Kǝ kutio aban kpakǝri mala mú andǝ girɓamu. Kǝ 
pusǝta mana nda mǝɓoarne andǝ mǝɓane arǝ ɗenyicau andǝ kani mala ɓabum 
ɓwa. 

13Kǝgir pà kàm ata agir mǝnana à pusǝia ka, mǝnana nǝ̀ sǝmbǝrǝi Ɓakuli ka 
ɗang. Koya gir ka, nda gbǝrangtang sǝ nong kwas a ɓadǝmbǝi. Sǝ yì nda kǝ ɓwa 
mǝnana sǝm nǝ̀ ngga bǝlki aturo ma'sǝm a ɓadǝmbǝi ka. 

Yesu nda nggea Pǝris Mǝgule 
14Sǝ acemǝnana sǝm ndanǝ nggea Pǝris Mǝgule mǝnana warina a kuli, yì Yesu 
Muna mala Ɓakuli ka, ɓǝ̀ sǝm bwal paɓamuru ma'sǝm kàngkàng, kǝla mǝnana 
sǝm ne nǝ kun sǝm ngga. 

15Mǝnia yì Pǝris Mǝgule sǝm ndanǝi ka, sǝlǝna nǝ́ arǝwukia ma'sǝm, 
acemǝnana yì nǝ nggearǝì ka, kutina aɓalǝ àkǝ̀ mǝnia yì akárǝkiban mǝnana à 
kǝ kum sǝm ngga, a koya njari, kat andǝ amani ka, ko pak cauɓikea ɗang. 

16Ace mani ka, ɓǝ̀ sǝm sungŋo, nǝ mǝsǝkang-kangŋa, aban bunomurǝm mala 
Ɓakuli mǝ'ɓwamuru. Abanì sǝ sǝm nǝ̀ kum sǝn-mǝsǝswatǝr, andǝ ɓwamuru 
mǝnana nǝ̀ bwala sǝm nggam, a pwari mǝnana kat sǝm nda aɓa tǝle ka. 

Amǝ Ibǝru 5 

1Koya Pǝris Mǝgule ka, Ɓakuli na twali aɓalǝ aɓwana, sǝ ci ɓǝ̀ cam acea a 
ɓadǝmbǝi, ɓǝ̀ pà aɓoro andǝ agir-nkila ace acauɓikea malea ka. 

2Sǝ yì ka, nǝ̀ gandǝ bwali amǝ'ɗwanyi sǝlǝe andǝ aɓwana à ɓwarki ka, ɓukɓuk, 
acemǝnana yì nǝ nggearǝì ka, ndanǝ rǝwukya. 

3Nda gir mǝnana tsǝa sǝ yì ka, she nǝ̀ pa gir'nkila ace amale yì acauɓikea, sǝ ace 
acauɓikea mala aɓwana mala Ɓakuli ka. 

4Kǝ ɓwa pà nǝ̀ gandǝ pe ɓamuri mǝnia yì gulo mala Pǝris Mǝgule ɗang, she ɓǝ̀ 
Ɓakuli nǝ tunǝi, kǝla mǝnana tunǝ Haruna ka. 

5Anggo gbal, Kǝrǝsti pe ɓamuri gulo mala duk Pǝris Mǝgule ɗang. Ɓakuli nǝ pe 
wi mǝno yì gulo ka sǝ ne wi ama, “A nda Munem! Yalung ngga, ǝn dumǝna 
Tarró.” 

6Aɓe ban ngga, banggi wi ɗǝm ama, “A nda Pǝris mana dobuno male pà nǝ̀ mal 
raka, kǝla mala Melkizedek.” 

7Arǝ abaku mǝnana Yesu na akani a ɓanza ka, pakki ahiwi andǝ azǝmba, loasǝ 
gi ɓua kǝrkǝr nǝ mǝrǝm, aban ká aban ɓwa mǝnana nǝ̀ gandǝ amsǝi a bu lú ka. 
Ɓakuli pǝlǝa ok ahiwi male, ace pagulo male aban Ɓakuli. 

8Ko kat andǝ amani ama Yesu ka, Muna mala Ɓakuli na ka, kani okiru aɓa tanni 
mǝnana yi kutio aɓalǝia ka. 

9Lang yi kum lumsǝo nǝ bu mǝno yì njar mala tanni ka, yi duk tǝr amsǝban 
mǝnana málá male pà kàm raka, ace aɓwana mǝnana à kǝ kwaɗi cau male ka. 

10Sǝ Ɓakuli tunǝi, tàrì ɓǝ̀ duk Pǝris Mǝgule, kǝla mala Melkizedek ka. 

Nunkiru arǝ kyanggi paɓamuru 
11Sǝm ndanǝ acau pas mǝnana sǝm nǝ̀ ne amur mǝnia ka, sǝ bǝlki ɓālǝi na kwan 
ngga, acemǝnana cau kǝ kaurǝ kpaka wun ɗang. 

12Wu sauwuna aɓa kpata Yesu, ɓǝ́ ado ka, ɓoaro wu dumǝna amǝkani aɓea 
ɓwana gir. Sǝ ndo wu ndarǝ kundǝarǝ ɓe ɓwa ɓǝ̀ kǝ̀ kania wun amunacau 
mǝkeke aɓa cau mala Ɓakuli. Wu nda kǝla abangna-muna; mùr-kiura na wu 
earkiyi ce ka, wu gandǝ li girlina mǝcande ɗang. 

13Ɓwa mǝnana ueo amur nu kiura ka, bangna-muna na, pànǝ ɓe kǝ sǝlǝe amur 
cau mala gir mǝnana nda a njari andǝ mǝnana pà a njari raka ɗang. 

14Girlina mǝcande ka, nda ace aɓwana mǝnana à gulna ka, amǝnana aɓa pě ka 
à kǝ gandǝ gakita mǝɓoarne andǝ mǝɓike ka. 

Amǝ Ibǝru 6 

1Ace mani ka, ɓǝ̀ sǝm ɗeki akanigir mala tita eaulǝki acau amur Kǝrǝsti. Ɓǝ̀ sǝm 
tùr a dǝmbǝa, ɓǝ̀ sǝm lumsǝ aɓa bwaltagir. Ɓǝ̀ sǝm ngga nyar ɗǝm aban kwakita 
kusǝɓǎ amur pwanzali andǝ vwaki bu arǝ aturo mǝnana à nǝ̀ kánǝban a lú, andǝ 
paɓamuru aban Ɓakuli ɗang. 

2Sǝ ɓǝ̀ sǝm ngga camarǝ ɓǝsǝlǝki kanigir amur batisǝma, andǝ tsǝkbu amur 
aɓwana, andǝ lo mala alú, andǝ amur kasǝ ɓashi mǝnana masǝlǝate pà kàm 
raka ɗang. 

3Ɓoaro sǝm nǝ̀ tùr a dǝmbǝa! Sǝ mǝnia ka nda gir mǝnana sǝm nǝ̀ pa, ɓǝ̀ Ɓakuli 
ear ka. 

4Aɓwana mǝnana à purî ɓa paɓamuru malea arǝ Kǝrǝsti ka, à pà nǝ̀ gandǝ 
nyesǝia ɗǝm ɓǝa pwanzali ɗang. Lang sǝ mani ka nǝ̀ pa anzǝm mana à kumǝna 
tǎlaban a ɓabumia, à ongŋǝna ɓoro mana yiu nǝ kuli, mana Ɓakuli kǝ pea 
aɓwana male, sǝ à kumǝna kāmbe malea mala Bangŋo Mǝfele, sǝ à nyare à yì 
pǝlǝ nǝ nzǝmia ka? 

5Ɗǝm ngga anzǝm mana à ongŋǝna ɓoro mala cau mala Ɓakuli andǝ arǝcandǝa 
mala nza mǝnana kǝ yiu ka, 

6sǝ ɓǝà yi nyare à purî njar mala paɓamuru malea aɓa Kǝrǝsti ka, à nda rǝ ɓǝsǝlǝ 
gballì Muna mala Ɓakuli amur nggun-gangndi. Nyar ɗǝm ngga à nda rǝ pe wi 
kǝsǝkya a ɓamǝsǝ ɓwapǝndǝa. 

7Nzali mǝnana kǝ nu murmbulo mana kǝ nya amuri tutu, sǝ kǝ pusǝ agir-soro, 
ace pà girlina mala aɓwana mǝnana à kǝ rǝì ka, nǝ̀ kum tsǝkbu mala Ɓakuli 
amuri. 

8Sǝ nzali mǝnana kǝ pusǝ azwe andǝ bondo mǝɓike ka, ɓe kǝ ɓoaro pa a rǝì 
ɗang. Gbashina ban suban, a masǝlǝate ka, à nǝ̀ pìsǝì. 

9Wun amǝ'eamrǝarǝu mǝnana ǝn earkiyi cea ka, ko kat andǝ amani ama sǝm 
bangŋa ana ka, sǝm ndanǝ mǝsǝkang-kangŋa ama, wu ndanǝ agir mǝɓoarne 
mǝnana à kǝ yiu a tarǝia andǝ amsǝban ngga. 

10Ɓakuli ka mǝ'ɗwanyi mǝsǝcau na ɗang; ɓālǝi pà nǝ̀ lorǝ aturo ma'wun andǝ 
earcearǝu mǝnana wu lǝmndǝi ace, nǝ ɗenyi mǝnana wu ɗenyi nǝ aɓwana 
male, sǝ wu ndarǝ lidǝmbǝa nǝi ka ɗang. 

11Sǝm nggǝ earce ama koyan ata wun ngga, ɓǝ̀ lǝmndǝ ulang mǝno yì rǝɓǝla arǝ 
turo mǝɓoarne ka, ba masǝlǝate, ace mǝnana tsǝkɓalǝu ma'wun ngga, ɓǝ̀ kum 
lumsǝo. 

12Sǝm earce ama ɓǝ̀ wu duk amǝnkundǝr ɗang. Sǝm ama, wu sǝn arǝ aɓwana 
mǝnana ace paɓamuru andǝ munyi malea ka, à yì kum gir mǝnana Ɓakuli na ce 
nǝ̀ pà ka. 

Lumsǝo mala gir mana Ɓakuli na ce nǝ̀ pàk ka 
13Ɓakuli nǝ̀ pàcau male aban Ibǝrayim ngga, kan nǝ ɓamuri, acemǝnana kǝɓwa 
pà kàm gulo kuti, mǝnana nǝ̀ kan nǝi ka ɗang. 

14Kan ama, “Ɓafo, mǝ nǝ tsǝko bu, sǝ mǝ nǝ tsǝk amǝkeo ɓǝa lakki pas.” 

15Sǝ acemǝnana Ibǝrayim pak munyi, kundǝ ka, yi kum gir mǝnana Ɓakuli ne 
wi ama nǝ̀ pe wi ka. 

16Aɓwana kǝ kan nǝ́ aɓwana mǝnana à kutia nǝ́ gulo ka, sǝ kángir ka, nda 
lǝmndǝ ama gir ka mǝsǝcau na, sǝ nda mǝnana nǝ̀ tamsǝ koya makgir ka. 

17Ɓakuli pa cau nǝ kana, acemǝnana kǝ earce ama aɓwana mǝnana à nǝ̀ kum 
gir mǝnana pàcau ace ka, ɓǝa dum nǝ sǝlǝe ama, yì ka, pà nǝ̀ nggaɗi ɗenyicau 
male arǝ kane male ɗang. 

18Ɓakuli pana pàcau andǝ kángir male yia kǝm. Amǝnia yì agir ɓari ka, à kǝ 
gandǝ nggaɗia ɗang, acemǝnana Ɓakuli ka, pà nǝ̀ gandǝ na nyir ɗang. Ace mani 
ka, sǝm mana sǝm ɓangŋǝna aban ká alta auwa abani ka, sǝm kumǝna 
ɓakɓabum mǝgule ace bwal kàngkàng arǝ tsǝkɓalǝu mǝnana à tsǝka sǝmi a 
dǝm sǝm ngga. 

19Mǝnia yì tsǝkɓalǝu sǝm ndanǝi ka, nda rǝcandǝa mǝnana bwal yilǝmi sǝm 
kàngkàng, dǝurǝo pa kàm raka. Yì tsǝkɓalǝu ka, nda mǝnana nǝ̀ ká nǝ sǝm 
anzǝm lagir aɓa Ban Nggea Mǝfele ka. 

20Yesu angŋa dǝmbǝa warina kam ace sǝm. Dumǝna Pǝris Mǝgule mǝnana 
dobuno-pǝris male pà nǝ̀ mal raka, kǝla mala Melkizedek. 

Amǝ Ibǝru 7 

Melkizedek ka Pǝris na 
1Ɓwa mǝnia yì Melkizedek ka, murǝm mala nggeala Salem na, sǝ ɗǝm ngga, yì 
nda Pǝris mala Ɓakuli mana karban kat ka. Anzǝm mǝnana Ibǝrayim 
linamurǝm a lwa amur amurǝma, sǝ nda aban nyare ka, à yì je andǝi, pǝlǝa tsǝki 
Ibǝrayim bu. 

2Ibǝrayim twal mwashat-aɓa-lum mala koya gir mǝnana kumo aban lwa ka, sǝ 
pe Melkizedek. Lullǝu mǝnia ama Melkizedek ka, ɓālǝi nda “murǝm 
ɓealɓoarna”; sǝ ɗǝm ngga, yì nda “murǝm mala Salem”, sǝ murǝm Salem ngga 
ɓālǝi nda “murǝm dorǝpwala.” 

3Yì Melkizedek ka, Malǝmce lǝmndǝa ko yan nda tarrí ko ngge, ko a ya tau sǝ 
pùr ɗang. Sǝ à gilǝ kǝ gìr amur ɓǝlban andǝ masǝlǝata do yilǝmu male ɗang. Yì 

ka, nda kǝla Muna mala Ɓakuli, mǝnana do-pǝris male ka masǝlǝate pà kàm 
raka. 

4Wu sǝn ulang gulo mala mǝnia yì ɓwa mǝnana kà-sǝm Ibǝrayim pe wi 
mwashat-aɓa-lum mala agir mǝnana pwan a kun munǝo ka. 

5Nggurcau mala Musa ka, bangŋa ama, amǝ kau mala Lawi mǝnana à ak turo 
pǝris ka, ɓǝa ak mwashat-aɓa-lum, a bu acilia amǝ Isǝrayila, yia amǝ'eambǝia. 
Yia apǝris ka, à nǝ̀ ak mǝno ka, kat andǝ amani ama yia andǝ acilia amǝ Isǝrayila 
gbal ka, amǝ kau mala Ibǝrayim na ka. 

6Sǝ Melkizedek, mǝnana pà a tau mala Lawi raka, ak mwashat-aɓa-lum a bu 
Ibǝrayim. Sǝ pǝlǝa tsǝki Ibǝrayim bu, yì ɓwa mǝnana Ɓakuli ak dǝmbǝa pà acau 
male abani ka. 

7Makgir pà kàm a rǝì ɗang ama ɓwa mǝnana nǝ gulo ka, nda nǝ̀ tsǝki ɓwa 
mǝkyauwe bu ka. 

8Apǝris mǝnana a tau mala Lawi, mǝnana à akiyi mwashat-aɓa-lum ngga, 
aɓwapǝndǝa na mǝnana à kǝ wu ka; sǝ mala Melkizedek mǝnana ak mwashat-
aɓa-lum a bu Ibǝrayim ngga, à bangŋǝna ama yì ka, ndakam nǝ yilǝmu. 

9Sǝm nǝ̀ gandǝ bangŋa ama Lawi mǝnana akiyi mwashat-aɓa-lum a bu aɓwana 
ka, pà mwashat-aɓa-lum aban Melkizedek nǝ bu Ibǝrayim. 

10Ko kat andǝ amani ama, anggo ka, a malaká ɓǝlì yì Lawi raka, nggearǝ tau 
mǝnana Lawi yi pur kam ngga, nda aɓa nkila mala Ibǝrayim, a baki mǝno 
Melkizedek akiyi kǝ mwashat-aɓa-lum a bu Ibǝrayim ngga. 

Yesu ka, nda kǝla Melkizedek 
11Ɓakuli ka pani amǝ Isǝrayila Nggurcau ama dobuno-pǝris ka nǝ̀ pur a tau 
mala Lawi. Sǝ aturo-pǝris mala mǝno yì tau mala Lawi ka, yinǝ aɓwana, à kum 
lumsǝo kǝla mǝnana Ɓakuli earkiyi ce ka ɗang. Nda gir mǝnana tsǝa sǝ Ɓakuli 
loasǝ ɓe pǝris, a njari mala Melkizedek, sǝ pà a njari mala Lawi andǝ Haruna 
raka. 

12Sǝ ɓǝà nggaɗi dobuno-pǝris ka, dumǝna pup gbal ama à nǝ̀ nggaɗi nggurcau 
nì. 

13Yì pǝris mǝnana à nakiyi mǝnia yì acau amuri ka, pur a ɓe tau ɗàng, mǝnana 
kǝɓwa pà kàm a mǝno yì tau male mana kutio aban pak turo mala pǝris amur 
gyangŋan àkǝ̀ pwari ka ɗang. 

14Puro mala Mǝtala sǝm a tau mala Yahuda ka, gbara arǝ kǝgir ɗang. Sǝ Musa 
ka, kǝ cau pur a kuni ama tau mala Yahuda ka, apǝris nǝ̀ pur kam ɗang. 

15Gir mǝnana yi pusǝ ceì kam bwāng ngga nda yiu mala ɓe bǝsa pǝris, mǝnana 
nda kǝla Melkizedek ka. 

16Yesu ka duk pǝris, sǝ pà acemǝnana yì ka, lumsǝ kun gir mǝnana nggurcau 
mala Ɓakuli earkiyi ce amur ɓǝlban a tau mala Lawi ka ɗang. Yi duk pǝris nǝ 
rǝcandǝa mala yilǝmu mǝnana à pà nǝ̀ gandǝ kiɗiki raka. 

17Malǝmce bangŋa amuri ama: “We ka, a nda pǝris masǝlǝate pà kàm ɗang, aɓa 
njar mǝ'mwashati kǝla mǝnana Melkizedek ka pǝris na ka.” 

18Nzongcau mala dobuno-pǝris mǝ'e ka, à nyesǝni a giriban, acemǝnana pà nǝ́ 
rǝcandǝa ɗang, sǝ gandǝ pak gir mǝnana ɓoaro ɓǝ̀ pak ka ɗang. 

19Nggurcau mǝnana Ɓakuli pa nǝ bu Musa ka, gandǝ tsǝk kǝgir ɓǝ̀ lumsǝo kǝla 
mǝnana Ɓakuli earkiyice ka ɗang. Sǝ adyan ngga, à yina nǝ́ bǝsa tsǝkɓalǝu 
mǝnana ɓoaribanì, nǝ̀ nun sǝm aban Ɓakuli tù ka. 

20Dobuno-pǝris mala Kǝrǝsti ka, Ɓakuli kwaki te nǝ kángir! Sǝ dobuno-pǝris 
mala acili aɓwana a tau mala Haruna ka, kana pa a rǝì ɗang. 

21Sǝ mala Yesu ka, duk pǝris nǝ kángir mǝnana Ɓakuli kánna aɓa cau male 
mǝnana ne wi ama: “Mǝtalabangŋo kánnǝna, sǝ pà nǝ̀ nyar nǝ te ɗǝm ɗang ama, 
‘A nda pǝris mana do mo kǝla pǝris pà nǝ̀ mal raka.’ ” 

22Ace mǝnia yì kánna ka, Yesu dumǝna ɓwa mǝnana nǝ̀ cam a kusǝ mǝnia yì 
bǝsa kurcau, mǝnana ɓoari mǝ'e ka, ace mana ɓǝ̀ yi lumsǝo. 

23Apǝris mǝnana aɓata mǝno yì dobuno-pǝris mǝ'e ka, à yì duk pas, acemǝnana 
ko yan atea ka, lú tamsǝì arǝ lidǝmbǝa nǝ turo mala pǝris. 

24Sǝ acemǝnana Yesu ka, lú gandǝ tamsǝe raka, dobuno-pǝris male ka, 
masǝlǝate pà kàm ɗang. 

25Ace mani ka, nǝ̀ gandǝ amsǝ aɓwana mǝnana à yiu aban Ɓakuli nǝ bani ka, a 
koya njari, acemǝnana ko aya pwari ka ndakam nǝ yilǝmu ace zǝmbǝa acea. 

26Ulang mǝnia yì Pǝris Mǝgule, yì Yesu ka, nda sǝm earkiyice ka. Acemǝnana yì 
ka, ɓwa mǝfele na, panǝ cau a rǝì ɗang, kǝ pak cauɓikea ɗang, sǝ yì ka, Ɓakuli 
tarrì ci ɗàng nǝ amǝ'cauɓikea. Adyan ngga, Ɓakuli pani wi gulo amur agir kat a 
kuli. 

27Yì ka, pà kǝla acili apǝris mǝgule mǝnana à camarǝ paki agir-nkila pwari-
pwari ace acauɓikea malea ata dǝmbǝa, sǝ mala acili aɓwana ka ɗang. Yì ka, pà 
gir'nkila kusǝ mwashat ɓǝrɓǝr ace acauɓikea malea, yì mǝnana yi pa ɓamuri ka. 

28Nggurcau mala Musa kǝ twal aɓwapǝndǝa aɓa gatti malea, ɓǝa duk apǝris 
mǝgule. Sǝa ma anzǝm mǝnana à pana Nggurcau mala Musa ka, Ɓakuli yi twal 
Muni nǝ́ kánna ɓǝ̀ yì duk Pǝris Mǝgule, mǝnana lumsǝna aɓalǝ agir kat mana 
Ɓakuli earkiyi ce ɓǝ̀ duk ka, málá male pà kàm ɗang. 

Amǝ Ibǝru 8 

Pǝris Mǝgule mala bǝsa kurcau 
1Mugula cau mǝnana sǝm nakiyi ka, nda mǝnana ama, sǝm ndanǝ mǝno yì Pǝris 
Mǝgule mǝnana nda aban do a bu mǝli mala bunomurǝm mala Ɓakuli mǝnana 
karban kat ka, a kuli. 

2Akano sǝ kǝ pak turo male mala Pǝris Mǝgule, aɓa Ban Nggea Mǝfele, yì 
Taragula mǝɓafoe mǝnana Mǝtalabangŋo nǝ̀ ɓè, ɓwapǝndǝa na raka. 

3Sǝ acemǝnana koya Pǝris Mǝgule ka, à twali ace mǝnana ɓǝ̀ kǝ pà aɓoro andǝ 
agir-nkila aban Ɓakuli ka, anggo gbal sǝ mǝnia yì Pǝris Mǝgule ma'sǝm ngga, 
dumǝna ama she nǝ̀ pang nǝ ɓe gir a bui, mana nǝ̀ pà ka. 

4Ɓǝa bangŋa ama nda kani a ɓanza ka, ɓǝ́ pà nǝ̀ duk pǝris ɗang, acemǝnana 
apǝris na kam mǝnana à kǝ pāki aɓoro mana Nggurcau kani ka. 

5Ban mǝnana apǝris kǝ pak turo-pǝris kam ngga, kanikigir na arǝ mǝɓafoe sǝ 
yilǝmi mǝɓafoe na mǝnana akano a kuli ka. Nda gir mǝnana tsǝa sǝ lang Musa 
nǝ̀ loasǝ Taragula ka, Ɓakuli nunkiri ama: “Sǝlǝ ama koya gir ka a pangŋǝni kǝla 
mǝnana ǝn lǝmndǝo amur nkono ka.” 

6Sǝ turo-pǝris mǝnana à pè Yesu ka, karmur turo-pǝris mǝ'e nǝ ɓoaro. Kǝla 
mǝno gbal ka, bǝsa kurcau mǝnana Yesu yinǝi nǝban Ɓakuli aban aɓwana male 
ka, kuti mǝ'e. Nda acemǝnana yì bǝsa kurcau ka, à kwakite amur apacau ace 
agir mǝnana à ɓoari mala kurcau mǝ'e ka. 

7Ɓǝa bangŋa ama kurcau mǝdǝmbe ka, kǝ mǝɓane pà kàm a rǝì raka, ɓǝ́ à pà nǝ̀ 
na ce nggaɗe nǝ́ ɓaria ɗang. 

8Sǝ Mǝtalabangŋo Ɓakuli ka, kum amǝ Isǝrayila nǝ́ mǝɓane mala ɗwanyi kpata 
nggurcau mǝdǝmbe, sǝ na ama: “Ən bangŋǝna, apwari na à kǝ yiu ka, mǝnana 
mǝ nǝ kurcau mǝbǝshe nǝ amǝ Isǝrayila, sǝ nǝ ɓala mala Yahuda. 

9Pà nǝ̀ pǎ kǝla kurcau mǝnana ǝn pe sǝnǝ akea ka ɗang. Mǝno yì kurcau ka ǝn 
pê a pwari mǝnana ǝn bwalia a garabuia, sǝ ǝn pusǝia aɓa nzali Masar ka. Sǝa 
ma à cam nǝ mǝsǝcau amur kurcau mǝnana ǝn pangŋǝnia ka ɗang, nda sǝ ǝn 
pǝlǝia wia nzǝmam ngga.” Mǝtalabangŋo nǝ̀ nakiyi mǝnia yì cau ka. 

10“Adyan ngga, mǝnia nda kurcau mǝnana mǝ nǝ pang nǝ ɓala mala Isǝrayila, 
aɓalǝ apwari mǝno ka. Mǝtalabangŋo nǝ nakiyi mǝnia yì cau ka. Mǝ nǝ tsǝk 
angguracau mem aɓa ɗenyicau malea, sǝ mǝ nǝ gilǝia a ɓabumia. Mǝ nǝ duk 
Ɓakuli malea, sǝ yia ka, à nǝ̀ duk aɓwana mem. 

11Kǝ ɓwa pà nǝ̀ kanî ɓi mǝ'murkala, ko mǝ'eambǝi ama, ‘Surǝ Mǝtalabangŋo’ 
ɗang, acemǝnana ko yana atea ka nǝ surǝam, twalo aban ɓwamǝkyauwe kya 
bwal ban ɓwamǝgule. 

12Sǝ mǝ nǝ twalia wia ban aɓealɓikea malea, ɓalǝam pà nǝ̀ kasǝ ɗǝm arǝ 
acauɓikea malea ɗang.” 



519 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

13Tunǝo mǝnana Ɓakuli tunǝ mǝnia yì kurcau ama “Mǝbǝshe” ka, lǝmndǝ ama 
mǝdǝmbe ka, Ɓakuli tsǝngŋǝni pǝlǝna mǝ'e. Sǝ gir mǝnana nda rǝ e sǝ turo male 
pà kàm ɗǝm raka, te mala nǝ̀ ndǝrmi. 

Amǝ Ibǝru 9 

Peri aɓata kurcau mǝ'e 
1Mǝno yì kurcau mǝdǝmbe, mǝnana nda anre Ɓakuli andǝ amǝ Isǝrayila ka, 
ndanǝ angguracau male mala peri, andǝ ban mǝfele male gbal kani a ɓanza. 

2À loasǝ Taragula nǝ a ɓalǝi ɓari. A ɓālǝi mǝdǝmbe ka, gir tamsǝ pitǝla na kam 
andǝ tebǝl, sǝ agbatali bǝredi mǝnana à tària ace Ɓakuli ka. Mǝnia yì ɓālǝi ka, 
nda mǝnana à tunǝki ama Ban Mǝfele ka. 

3Anzǝm lagir mǝnana gau nre ban ngga, ɓaria ɓālǝi na kam mǝnana à tunǝki 
ama Ban Nggea Mǝfele. 

4Aɓa mǝnia yì ɓālǝi ka, gyangŋan zǝnariya ace pisǝ muru mǝ'rǝmɓoarne na 
kam, sǝ akwati mǝnana à tunǝi ama Akwati mala Kurcau Mǝ'e ka. Yì akwati ka 
à tasǝ ɓālǝi andǝ nzǝmi kat nǝ zǝnariya mǝɓoarne. Aɓa mǝnia yì akwati ka, 
manna na kam aɓa muna bàng-zǝnariya, sǝ gara mala Haruna mǝnana tò mbui 
ka. Aɓa yì akwati ɗǝm ngga akpamgbǝlang tali na kam ɓari mǝnana Ɓakuli gilǝ 
Anzongcau Lum male amuria ka. 

5Amur Akwati ka, à tsǝk aɓǝ̀nzál mala acerup, mǝnana à nda à lǝmndǝ ɓoarɓwa 
mala Ɓakuli ka. Acerup mǝn ankpamtaria amur Akwati, à kùmsǝ mur ban-do 
mala ɓwamuru. Sǝa ma amǝnia yì agir ka pa sǝm nǝ̀ gandǝ bǝlki ɓalǝia 
mwashat-mwashat ado ɗang. 

6Ɓǝ̀ à tsǝngŋǝna amǝnia yì agir kat anggo ka, apǝris kǝ kutio aɓa ɓālǝi mǝdǝmbe 
mala Taragula pwari-pwari ace pakki aturo malea. 

7Sǝ ɓaria ɓālǝi, yì Ban Nggea Mǝfele kat ka, kǝ Pǝris Mǝgule na nǝmurǝì kutikiyi 
kam ngga. Sǝ mǝno yì kutio mala Pǝris Mǝgule ka, nda kusǝ mwashat ɓǝrɓǝr 
aɓa pǝlǝa mwashat. Ɗǝm ngga, she nǝ̀ ká nǝ nkila a bui nǝ̀ ngga pā aban Ɓakuli 
ace acauɓikea male sǝ ace acauɓikea mala acili aɓwana, mǝnana à pak aɓa 
ɗwanyi sǝlǝe ka. 

8Bangŋo Mǝfele na ban pak turo nǝ́ amǝnia yì agir ka, ace lǝmndǝa sǝm ama 
njar kutio aɓa Ban Nggea Mǝfele ka, à malaká mǝnni peatu ɗang, à pà mǝnana 
Taragula mǝdǝmbe na kam piu aban came ka. 

9Amǝnia yì agir kat ka à nda ban lǝmndǝa sǝm gir arǝ nza mǝnia dyan ngga. 
Ɓālǝi ka nda mǝnana ama aɓoro andǝ agir-nkila mǝnana apǝris pākiyi ka, à 
gandǝ panzǝ aɓwana mǝnana à kǝ yiu a peri ka, arǝ múr-halǝkya malea ɗang. 

10Mǝnia ka nda acemǝnana yì njar mǝ'e ka nda àkǝ̀ ce akunacau mala agir mana 
nggurcau eari aɓwana ɓǝ̀a li ko ɓǝ̀a nu andǝ amana earia wia raka, andǝ 



520 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

anzongcau ɗàngɗáng mala laki arǝu andǝ agir. Sǝ amǝno ka angguracau mala 
pakki agir mǝnana mǝsǝu kǝ sǝnia ka nda, ba pwari mǝnana Ɓakuli yi kwakita 
bǝsa njar ka. 

Amsǝban aɓa nkila mala Yesu Kǝrǝsti 
11Mǝnia ka lǝmndǝ ama, Kǝrǝsti yina kǝla Pǝris Mǝgule mala agir mǝɓoarne 
mǝnana à nda kani ado ka. Yì ka, kutina aɓa Taragula mǝno mǝnana kuti 
mǝdǝmbe nǝ gulo andǝ lumsǝo ka; Taragula mǝnana bu ɓwapǝndǝa nǝ pe raka, 
sǝ pà gbal aɓa ɓanza mǝnia Ɓakuli pusǝì ka ɗang. 

12Kǝrǝsti kutio aɓa Ban Nggea Mǝfele kat kusǝ mwashat ɓǝrɓǝr. Pà nǝ́ nkila 
mala ambulpǝndǝa andǝ alo-nda ace pà gir-ɗarǝa sǝ kuti ɗang. Nda nǝ́ nggearǝ 
nkila male sǝ kutio. Sǝ anggo sǝ yì nǝ́ ɓamuri ka, kumba sǝm panzǝban aɓa 
cauɓikea andǝ tangnakusǝu male. Panzǝ sǝm nǝ panzǝban mǝnana pà nǝ̀ mal 
raka. 

13Aɓata njar mǝ'e ka, aɓwana mana à pǝndǝkina a nê mala Nggurcau mala Musa 
ka, à karǝa à nǝ̀ peri aban Ɓakuli ɗang. Kat andǝ amani ka ɓǝa watsǝkia nǝ nkila 
mala ambulpǝndǝa andǝ mala ajamnda, andǝ tú mala lo-nda mǝnana à pisǝì 
kǝring ngga, mǝno ka nǝ̀ lea à nǝ̀ kum ɓoarnsari a nggūrǝu. 

14Sǝ gir mǝnana kuti mǝno kuko ka, nkila mala Kǝrǝsti nǝ̀ pè. Kǝrǝsti mǝnana 
cauɓikea pa a rǝì raka, pa ɓamuri kǝla gir'nkila aban Ɓakuli, aɓa rǝcandǝa mala 
Bangŋo mǝnana tè malkiyi raka. Nkila male nǝ̀ lak ɓabum sǝm aɓalǝ aturo 
mǝpǝndǝke mǝnana à nǝ̀ ká nǝ sǝm a lú ka. Sǝ anggo ka, sǝm nǝ̀ peri aban 
Ɓakuli mǝyilǝmuì. 

15Nda gir mǝnana tsǝa sǝ Kǝrǝsti duk mǝkutio a nre-rǝarǝu mala bǝsa kurcau a 
nre Ɓakuli andǝ aɓwapǝndǝa ka. Ado ka kǝ yinǝ aɓwana mana kat à tunǝia ka, 
ɓǝa ak liɓala mǝnana tè pà nǝ̀ mal raka, a bu Ɓakuli mǝnana angŋa dǝmbǝa náná 
ama nǝ̀ pea wia ka. Mǝnia ka nǝ̀ gandǝ pa acemǝnana Kǝrǝsti wú ace panzǝia 
aɓata ɓashi mala acauɓikea mǝnana à pea aɓata kurcau mǝ'e ka. 

16Amur cau mala eare mala ɓwa ace liɓala mǝnana à kǝ gilǝì nǝ gilǝe ka, 
kaniama à nǝ̀ pangŋǝna turo nǝi ka, she à nǝ̀ lǝmndǝ ama mǝtala-ɓala ka wuna 
pa andǝa mǝsǝi ɗang. 

17Acemǝnana cau liɓala ka, à kǝ pangŋǝna turo nǝi ɗang, ɓǝ̀ mǝtala-ɓala na kam 
nǝ yilǝmu ka. 

18Nda gir mǝnana tsǝa sǝ ko nggearǝ kurcau mǝdǝmbe ka, à pangŋa turo nǝi 
ɗang, she lang à sukkina nkila mala agirkusǝu ka. 

19Anzǝm mǝnana Musa malǝna banggi aɓwana kat koya nzongcau mala 
nggurcau ka, pǝlǝa twal nkila mala alo-nda andǝ mala ambulpǝndǝa, andǝ múr, 
sǝ watsǝkia amur malǝmce mala nggurcau. Watsǝkia gbal amur aɓwana kat, nǝ́ 
ɗàndíng mǝbangŋe andǝ mbú bondo-hisop. 

20Sǝ na ama, “Mǝnia yì nkila ka, nda tsǝkiyi kurcau mǝnana Ɓakuli tsǝka wun 
ɓǝ̀ wu kpate ka, aɓa turo.” 

21Anggo gbal sǝ watsǝki nkila arǝ Taragula andǝ koya gir mǝnana à kǝ pangŋa 
turo nǝi ace peri a ɓālǝi ka. 

22Mǝsǝcau ka, nggurcau earce ama bangula agir kat ka, ɓǝa lea nǝ ɗarǝban nǝ 
nkila; sǝ ɓǝ̀ ɗarǝban nǝ nkila pà kàm raka, twalban cauɓikea pa kàm ɗang. 

Kǝrǝsti pà ɓamuri ace twalban cauɓikea 
23Amǝnia yì agir mǝnana à ndaka ayilǝmi agir mǝɓafoe mǝnana a kuli ka, 
dumǝna ama à nǝ̀ lea nǝ amǝnia yì agir-nkila ka. Sǝ agir mǝɓafoe mǝnana a kuli 
ka, dumǝna pup ɓǝa lea nǝ gir'nkila mǝnana kuti gir'nkila mala agirkusǝu ka. 

24Pà aɓa ban mǝfele mǝnana bu ɓwapǝndǝa nǝ pè ka sǝ Kǝrǝsti kuti ɗang. Mǝno 
ka yilǝmi gir mǝɓafoe na. Yì ka, kutio a nggearǝ kuli, ace lǝmndǝ rǝì ado a ɓadǝm 
Ɓakuli a kúnì sǝm. 

25Kutio male a kuli ka, pà ace mǝnana nǝ̀ nggǝ ɓǝsǝlǝki pà ɓoro mala ɓamuri, 
kǝla mǝnana Pǝris Mǝgule a kani a ɓanza kǝ kutio aɓa Ban Nggea Mǝfele koya 
pǝlǝa, nǝ nkila mǝnana nkile na raka ɗang. 

26Ɓǝ̀ nda anggo ka, ɓǝ́ Kǝrǝsti camǝna arǝ nu tanni tutu, twal a tita ɓanza yi 
bwal adyan. Sǝa ma ado ka, yi pusǝrǝi kusǝ mwashat ɓǝrɓǝr a masǝlǝata anza, 
ace mǝnana ɓǝ̀ twalban cauɓikea, nǝ́ pa mǝnana pà ɓamuri duk gir'nkila ka. 

27Sǝ kǝla mǝnana à tsǝngŋǝna ama ɓwa nǝ wu kusǝ mwashat, sǝ anzǝm man 
ngga nǝ̀ came a ɓadǝm ɓashi ka, 

28anggo gbal, Kǝrǝsti wu kusǝ mwashat ɓǝrɓǝr ace mǝnana ɓǝ̀ twalban 
cauɓikea mala ɓwapǝndǝa pas ka. Nǝ̀ ngga yiu ɗǝm, sǝ pà ace twalban cauɓikea 
ɗang, nda ace mǝnana nǝ̀ yia amsǝ aɓwana mǝnana à kǝ kundǝi nǝ rǝɓǝla ka. 

Amǝ Ibǝru 10 

Kǝrǝsti pa gir'nkila nǝ nggūrǝi kusǝ mwashat ace aɓwana kat 
1Nggurcau ka, nda yilǝmi agir mǝɓoarne mǝnana à nǝ̀ yiu ka; nda mǝsǝrǝ gir 
mǝɓafoe nǝ nggearǝì ɗang. Ace mani ka, nǝ agir-nkila mǝnana à kǝ ɓǝsǝlǝki 
pākia koya pǝlǝa ka, Nggurcau pà nǝ̀ gandǝ tsǝk aɓwana mǝnana à kǝ yiu a peri 
ka, ɓǝa kum lumsǝo kǝla mǝnana Ɓakuli nǝ̀ earcea ɓǝa lumsǝ ka ɗang. 

2Ɓǝa bangŋa ama Nggurcau nǝ̀ gandǝi ka, ɓǝ́ amǝno yì agir-nkila ka, à tamsǝnia, 
sǝ amǝperi gbal ka à langŋǝnia, kusǝia pura; muria pà nǝ̀ halǝkya ɗǝm arǝ 
cauɓikea ɗang. 

3Sǝa ma amǝno yì apaɓoro mala agir-nkila ka, à kǝ kasǝ ɓalǝia arǝ acauɓikea 
malea koya pǝlǝa. 

4Acemǝnana nkila mala ajamnda andǝ ambulpǝndǝa ka, à pà nǝ̀ gandǝ twalban 
cauɓikea ɗang. 

5Nda gir mǝnana tsǝa sǝ Kǝrǝsti, lang yina a ɓanza ka, banggi Ɓakuli ama: “Agir-
nkila andǝ aɓoro ka, a éarceà ɗang, sǝa ma a pa nam nggūrǝu. 

6Pa ɓoro nǝ agirkusǝu mǝnana à nǝ̀ pisǝì kǝring, andǝ pa ɓoro ace twalban 
cauɓikea ka, bumo kǝ pwasǝ a rǝia ɗang. 

7Pǝlǝa ǝn na nǝma, ‘Mǝ ndya ka, ǝn yiu ace pak gir mǝnana ɓabumo kànì ka, we 
Ɓakuli, kǝla mana à gilǝa a muram aɓa Malǝmce ka.’ ” 

8Kǝrǝsti na a dǝmbǝa ama, “Agir-nkila andǝ aɓoro, andǝ apaɓoro nǝ agirkusǝu 
mǝnana à nǝ̀ pisǝì kǝring, andǝ aɓoro ace twalban cauɓikea ka, a earcea ɗang 
sǝ bumo kǝ pwasǝ a rǝia ɗang.” (Kat andǝ mani ka amǝnia ka Nggurcau nǝ̀ tsǝa 
ama ɓǝa kǝ pea ka.) 

9Pǝlǝa lidǝmbǝa na ama, “Mǝ ndya ka, ǝn yiu ace pak kànì mo.” Anggo ka Kǝrǝsti 
yi tamsǝ kurcau mǝdǝmbe ace mǝnana nǝ̀ tsǝk ɓaria aɓa turo ka. 

10Sǝ aɓa pě mala mǝno yì kànì mala Ɓakuli ka, sǝm dumǝna amale nǝ pá 
mǝnana Yesu Kǝrǝsti pà ɓoro nǝ nggūrǝì kusǝ mwashat ɓǝrɓǝr ace koyan ngga. 

11Aɓata kurcau mǝ'e ka, ko ya pǝris ka kǝ came a ɓadǝm gyangŋan aban pak 
turo male mala peri pwari andǝ pwari. Kǝ̀ camarǝ ɓǝsǝlǝki pa ɓoro nǝ agir-nkila 
mǝ'mwashati, agir-nkila mǝnana à pà nǝ̀ gandǝ twalban cauɓikea raka. 

12Sǝ Kǝrǝsti ka, pa ɓamuri kǝla gir'nkila kusǝ mwashat ɓǝrɓǝr ace acauɓikea, 
pàɓoro mǝnana karǝna ace twalban cauɓikea, málá male pà kàm raka, pǝlǝa 
ɓùn tè do a bu-mǝli mala Ɓakuli. 

13Twal a pwari mǝno ka, nda kano aban kundǝ Ɓakuli she ɓǝ̀ ɓunggina 
aɓimǝbura, tsǝngŋǝnia à pǝlǝna buno-tsǝk kusǝu a ɓakusǝi ka. 

14Nǝ mǝnia yì pa ɓamuri mǝnana pa kusǝ mwashat ka, tsǝngŋǝna aɓwana 
mǝnana kǝ tària ace Ɓakuli ka, à lumsǝna kǝla mǝnana Ɓakuli earkiyice ɓǝa pak 
ka, málá male pà kàm ɗang. 

15Sǝ Bangŋo Mǝfele gbal ka, earǝna nǝ mǝnia ka ama anggo sǝ pa. A tadǝmbe ka 
bangŋa ama: 

16“Mǝnia ka, nda kurcau mǝnana mǝ nǝ pè sǝnǝa aɓwana mem anzǝm apwari 
mǝno ka. Mǝtalabangŋo nǝ nakiyi mǝnia ka. Mǝ nǝ tsǝk anzongcau mem a 
ɓabumia, sǝ mǝ nǝ gilǝia aɓalǝ aɗenyicau malea.” 

17Nyare na ama: “Acauɓikea andǝ aɓealɓikea malea ka, pà mǝ nǝ ɗenyi nǝia 
ɗǝm ɗang.” 

18Ace mani ka, ɓǝ̀ Ɓakuli twalǝni ɓwa ban amǝnia yì agir ka, à pà nǝ̀ na ce pà 
ɓoro nǝ agir-nkila ɗǝm ace twalban cauɓikea ɗang. 

Ɓak ɓabum andǝ nunkiru 
19Ace mani ka, wun amǝ'eamrǝarǝu, sǝm nǝ̀ gandǝ kutio nǝ mǝsǝ kangkangŋa 
aɓa Ban Nggea Mǝfele kat, nǝ nkila mala Yesu. 

20Yi mǝnba sǝm bǝsa njar mǝpà yilǝmui mǝnana kútí nǝ ɓa lagir aban ká aɓa 
Ban Nggea Mǝfele kat ka. Yì bǝsa njar ka yi pang nǝ́ nggūrǝi mǝnana pǎ ɓǝ̀ duk 
gir'nkila ka. 

21Lǝmndǝ ama sǝm ndanǝ Pǝris Mǝgule amur aɓwana mala Ɓakuli. 

22Ace mani ka, ɓǝ̀ sǝm sung tù aban Ɓakuli, nǝ guli kat a rǝì, nǝ ɓabum mwashat, 
sǝ nǝ aɗenyicau mǝnana à langŋǝnia aɓa múr-halǝkia mala cauɓikea ka. Ɓǝ̀ sǝm 
sung abani nǝ anggūrǝu mǝnana à langŋǝnia nǝ mur mǝɓoarnsari ka. 

23Ɓǝ̀ sǝm bwal kàngkàng arǝ tsǝkɓalǝu ma'sǝm mǝnana sǝm nggǝ bangce ka, 
acemǝnana Ɓakuli mǝnana pàcau aban sǝm ngga, à nǝ̀ gandǝ guli a rǝì ama kǝ 
nggaɗi kuni ɗang. 

24Ɓǝ̀ sǝm alta anjargula mala loasǝ rǝarǝ sǝm aban ká lǝmndǝ earcearǝu andǝ 
pakki aturo mǝɓoarne. 

25Sǝ ɓǝ̀ sǝm ngga burice kpapi ma'sǝm abanɓwáná, kǝla mǝnana aɓea aɓwana 
na aɓa ɓealǝu mala pê anggo ka ɗang. Ɓǝ̀ sǝm nggǝ ɓak ɓabuma rǝ sǝm, sǝ ɓǝ̀ 
sǝm pa rǝcandǝa arǝ pe kpǝm, kǝla mǝnana ado wu kǝ sǝn Pwari nyare yiu mala 
Mǝtalabangŋo no kǝ gbashi tu ka. 

26Ɓǝ̀ sǝm gine sǝ sǝm lidǝmbǝa nǝ pak cauɓikea kpakpak, anzǝm mǝnana sǝm 
sǝlǝna rǝ mǝsǝcau ka, kǝ ɓe gir'nkila pà kàm mǝnana ueo ɗǝm à nǝ̀ pa ace 
twalban acauɓikea ka ɗang. 

27Kǝgir mǝnana ueo ka, nda ɓalǝkasǝkya arǝ yiu mala ɓashi mala Ɓakuli andǝ 
bǝsa mǝ'earke kǝrkǝr mǝnana nǝ̀ yia twalta aɓimǝbura ka. 

28Ɓǝ̀ ko yana sǝ par Nggurcau mala Musa ka, à wali wú, sǝn mǝsǝswatǝr pà kàm 
ɗang, yi mǝnana ɓǝa aɓwana ɓari ko tārú earǝna ama anggo sǝ gir nî pak ka. 

29Sǝ mala ɓwa mǝnana ɓǝsǝki Muna mala Ɓakuli, parki a ɓakusǝi, sǝ nyesǝ ce 
nkila male ɓà, kǝla gir mǝfele na raka, ɓashi male nǝ̀ ɓiki pa kǝrkǝr. Acemǝnana 
mǝnia yì nkila ka nda nkila mala kurcau mǝnana panzǝi aɓalǝ acauɓikea male 
ɓǝ̀ duk mala Ɓakuli ka. Sǝ ɗǝm ngga ɓǝ̀ mǝno yì ɓwa ka sanggi Bangŋo Mǝfele 
mǝnana kǝ yinǝ ɓwamuru mala Ɓakuli amur sǝm ngga, ɓashi mǝnana nǝ̀ sulǝo 
amuri ka, nǝ̀ ɓiki pa kǝrkǝr. 

30Sǝm sǝlǝna ama Ɓakuli náná ama, “Mbwe tangnakusǝu ka mem na; mǝ nǝ 
mbwekia wia a kúnì.” Ɗǝm ngga na ama, “Mǝtalabangŋo nǝ̀ pakki aɓwana male 
ɓashi.” 

31Nggea gir ɓangciu na kǝrkǝr ɓǝ̀ ɓwa kpa a ɓabu Ɓakuli mǝyilǝmuì. 

32Wu ɗenyi nǝ anonggeo mǝnana a pwaryan wu tita kum tǎlaban a ɓabum wun 
ngga. Wu tanni kǝrkǝr, sǝ wu eare tanni mak wun ɗang. 

33Ɓe pwari ka, à sanggi wun a mǝsǝ aɓwana, à pà wun tanni; sǝ a ɓe pwari ka, 
wu came anzǝm aɓwana mǝnana à kǝ pea wia tanni gbal ka. 

34Aɓwana mǝnana à turia aɓa ndàkurban ngga, wu sǝn mǝsǝswatǝr malea. Ko 
nggearǝ akume ma'wun mǝnana à ea arǝ wun nǝ rǝcandǝa ka, wu pak 
bumpwasǝa nǝ mǝno, acemǝnana wu sǝlǝna ama wu ndanǝ kume mana kuti 
mǝno ka, sǝ ɗǝm ngga pà nǝ̀ mal raka. 

35Ace mani ka, wu kǝa turta mǝsǝkang-kangŋa ma'wun ɗang, tangnakusǝu 
mǝgule na ate. 

36Ɓoaro wu dum nǝ munyi, ace mǝnana ɓǝ̀ wu lumsǝna kun kànì mala Ɓakuli 
ka, wu nǝ̀ kum gir mǝnana na ama nǝ̀ pak ka. 

37Acemǝnana, kǝla mana Malǝmce bang ngga, “Banì pà nǝ̀ sau ɗang, ɓwa 
mǝnana kǝ yiu ka, nǝ̀ yiu, sǝ pà nǝ̀ dǝndi yiu ɗang. 

38Sǝa ma mǝɓealɓoarna mem ngga, nǝ̀ dukdo paɓamuru; sǝ ɓǝ̀ kǝ ɓwa nyar nǝ 
nzǝmi ka, bumam pà nǝ̀ pwasǝ a rǝì ɗang.” 

39Sǝ sǝm ngga, sǝm pa aɓalǝ aɓwana mǝnana à kǝ̀ nyar nǝ nzǝmia aban ká kìɗìkì 
ka ɗang. Sǝm ndaka aɓwana mǝnana sǝm ndanǝ guliarǝu aban ká kum amsǝban 
ngga. 

Amǝ Ibǝru 11 

Amǝ kanggǝrang paɓamuru aban Ɓakuli 
1Adyan ngga, guli arǝ Ɓakuli ka, nda makɓalǝu ama kàngkàng sǝm nǝ̀ kum agir 
mǝnana sǝm tsǝkɓalǝ sǝm a rǝia ka; nda mǝsǝkang-kangŋa arǝ gir mǝnana sǝm 
nggǝ sǝni raka. 

2Nda ace guliarǝu mala aɓwana mǝnana a pwaryan ngga, sǝ Ɓakuli ɓwangsǝia. 

3Nda acemǝnana sǝm earnǝ Ɓakuli ka sǝ kpaka sǝm ama nǝ́ cau male sǝ ɓanza 
andǝ kuli à yì puro, sǝ ɗǝm ngga ama agir mǝnana ado sǝm nggǝ sǝnia ka, Ɓakuli 
pusǝia arǝ agir mǝnana à kǝ sǝnia raka. 

4Habila pà ɓamuri aban Ɓakuli sǝ pè Ɓakuli gir'nkila mǝɓoarne mǝnana kuti 
mana Kayinu pà ka. Ace paɓamuru male sǝ Ɓakuli ɓwangsǝi ama yì ka, 
mǝ'cauɓoarna na, lang yi na mǝɓoarne amur aɓoro male ka. Ko kat andǝ amani 
ama Habila wuna ka, kǝ bangga sǝm cau piu nǝ paɓamuru male. 

5Nda ace paɓamuru mala Inok sǝ à twali à um nǝi a kuli, ace mǝnana ɓǝ̀ kǝa sǝn 
lú raka. Kǝ ɓwa kumi ɗang, acemǝnana Ɓakuli twali um nǝi ate. Sǝ kani ama ɓǝa 
twali ka, à surǝì nǝ pwasǝ bum Ɓakuli. 

6Ɓǝ̀ paɓamuru pà kàm raka, kǝɓwa pà nǝ̀ gandǝ pwasǝ bum Ɓakuli ɗang, 
acemǝnana ɓwa mana nǝ̀ yiu abani ka, she nǝ̀ ear ama yì ka, ndakam, sǝ nda 
mǝnana kǝ pa tangnakusǝ aɓwana mǝnana à kǝ alte ka. 

7Paɓamuru mala Nuhu aban Ɓakuli na ci sǝ kpata nunkiru mala Ɓakuli amur 
agir mǝnana à kǝ yiu a dǝmbǝa, gandǝ sǝnia raka. Lo nǝ ɓangciu mala pagulo 
aban Ɓakuli, gballì nggea waru ace amsǝ amǝ ɓala male. Nǝ mǝnia ka, yinǝ kasǝ-
ɓashi amur ɓanza, pǝlǝa Ɓakuli é mǝ'cauɓoarna na, akban mǝnana à kǝ kumi 
nǝ paɓamuru ka. 

8Paɓamuru mala Ibǝrayim aban Ɓakuli na ci sǝ oki Ɓakuli, yì mǝnana Ɓakuli 
tunǝi ɓǝ̀ purî nzali male, ɓǝ̀ o a ɓe nzali mǝnana bangŋa ama nǝ̀ ngga pe wi ɓǝ̀ 
duk male ka. Sǝ nying nzali-lá male aban o, kat andǝ amani ama surǝ ban mǝno 
kákiyi kam ngga raka. 

9Nǝ́ paɓamuru sǝ wario kya do a nzali mǝnana Ɓakuli pe wi cau ace ka, kǝla 
bǝri a nzali-nza. Do aɓalǝ agumli, a tarǝia andǝ Ishaku, andǝ Yakupu, yia 
mǝnana à duk amǝ liɓala ate mala pàcau mǝ'mwashati ka. 

10Ibǝrayim pak mǝnia yì gir ka, acemǝnana nda ban kundǝ nggeala mǝnana 
ndanǝ kusǝɓa, sǝ ɓwa mǝnana nyoulǝ pa male sǝ ɓè ka, Ɓakuli na nǝ nggearǝì. 

11Nǝ́ paɓamuru sǝ Saratu kum rǝcandǝa mala kum muna, kat andǝ amani ama 
yì ka, nkombi na sǝ ena kǝrkǝr à màlà ɓǝl muna ka. Ear nǝ Ɓakuli ama Ɓakuli 
nǝ̀ lumsǝ cau male mǝnana pà ka. 

12Yì burri Ibǝrayim ngga, kat andǝ amani ama è kǝrkǝr, mǝnana à nǝ̀ twali ama 
yì ka, lú na ka, nǝ́ ban mǝnia yì ɓwa mwashat ka sǝ amǝkau puro. Amǝke yi lakki 
kǝla lakki mala anlero a kuli andǝ mǝsǝsala a kun nggeamur, mana à pà nǝ̀ 
gandǝ ɓalli raka. 

13Amǝnia yì aɓwana kat ka, à wu aɓa paɓamuru malea, yale à kum agir mǝnana 
Ɓakuli na ama nǝ̀ pea wia ka ɗang. À sǝnia nǝ sǝna kuko, sǝ à gingsǝ yiu malea. 
À bangŋi bwāng ama à nda ka abǝri andǝ amǝgya-kutio aɓa ɓanza. 

14Lǝmndǝa a banfana ama aɓwana mǝnana à kǝ na ulang amǝnia yì acau ka, à 
nda ban alta nzali mǝnana à nǝ̀ tunǝi ama malea na ka. 

15Ɓǝà bangŋa ama ɓabumia na piu arǝ nzali mǝnana à puri wi ka, ɓǝ́ à kumǝna 
njar mala nyare kam. 

16Sǝ yia ka, à nda ban alta nzali mǝɓoarne mǝnana kuti mǝno ka, nzali mǝnana 
a kuli ka. Nda gir mǝnana tsǝa sǝ Ɓakuli ka, kǝsǝkya pakki wi, yi mana ɓǝa tunǝi 
ama nda Ɓakuli malea ka ɗang, acemǝnana gilǝkina nggeala acea. 

17Nǝ́ paɓamuru sǝ Ibǝrayim pà ɓoro nǝ muni Ishaku kǝla gir'nkila, a pwari 
mǝno Ɓakuli karǝki ka. Yì Ibǝrayim ngga Ɓakuli angŋa dǝmbǝa nani wi ama nǝ̀ 
pe wi muna, sǝ kat andǝ amani ka eare pà ɓoro nǝ kǝ muni mǝno mwashat 
ɓǝrɓǝr ka. 

18Ɓakuli angŋa dǝmbǝa nani wi ama, “Nǝ́ ban munio Ishaku, sǝ a wu nǝ kum 
amǝkau mo mǝnana ǝn po cau ace ka.” 

19Ibǝrayim sǝnggi ce a ɓabumi ama, ɓǝ̀ Ishaku wu ka, Ɓakuli na nǝ rǝcandǝa 
mǝnana nǝ̀ pe wi yilǝmu ɗǝm ngga. Sǝ mǝnia ka à nǝ̀ twali kǝla Ibǝrayim yi ak 
muni Ishaku a ɓembe. 

20Nǝ́ paɓamuru sǝ Ishaku tsǝkbu amur Yakupu andǝ Isǝwa ace dǝmbǝa malea. 

21Nǝ́ paɓamuru sǝ Yakupu, lang málá nǝ̀ wu ka, tsǝki ko yana ata amuna mala 
Yisǝfu ka bu, sǝ kūndǝo arǝ gara male peri aban Ɓakuli. 

22Nǝ́ paɓamuru sǝ Yisǝfu, lang málá nǝ̀ wu ka, bang cau mala puro mala amǝ 
Isǝrayila mǝnana à nǝ̀ puri ɓa nzali Masar ka, pǝlǝa nea wia ama ɓǝà pwan amuí 
a buia, ɓǝ̀ à nǝ̀ u ka. 

23Nǝ́ paɓamuru sǝ lang à ɓǝlna Musa ka, a tarrí andǝ ngge sǝmbǝrǝi arǝ azongŋo 
tārú. Acemǝnana à sǝn muna ka ndanǝ ɓoarɓwa ka, nda gir nî sǝ ɓangciu pakkia 
wia arǝ nzongcau mala murǝm raka. 

24Nǝ́ paɓamuru sǝ lang Musa gulna ka, gine ɓǝa kǝa tunǝi ama yì ka, nda muna 
mala muna-ɓwama mala Firona ɗang. 

25Nǝ́ eare male sǝ kutio a tanni ata aɓwana mala Ɓakuli, amur mǝnana nǝ̀ kum 
banɓoarnado aɓa pǝlpǝl mala cauɓikea, mǝnana banì pà nǝ̀ sau raka. 

26Abani ka, ɓangginǝban ace Kǝrǝsti ka, kuti kume mǝnana a Masar ka, 
acemǝnana tsǝk mǝsǝì arǝ tangnakusǝi mǝnana kǝ yiu ka. 

27Nǝ́ paɓamuru sǝ Musa nying nzali Masar, ɓangciu pakki wi arǝ bumlulla mala 
murǝm ɗang. Lidǝmbǝa aban o, ɓinǝ pǝlǝ mǝsǝì a nzǝmi, kǝla ɓwa mǝnana 
tsǝngŋǝna mǝsǝì jik arǝ Ɓakuli, yi mana à sǝnggiyi raka. 

28Nǝ́ paɓamuru sǝ Musa tita Lamsan Yalimuru. Pà nzongcau ama ɓǝa watsǝki 
nkila arǝ akunakurǝm, ace mǝnana mǝturonjar mala lú ɓǝ̀ kǝa je amuna 
dǝmbǝa mala amǝ Isǝrayila raka. 

29Nǝ́ paɓamuru sǝ amǝ Isǝrayila kuti nǝ ɓa Nggeamur Nzuno aban ká nkaring 
nǝ gya a nzǝm nzali kǝla à nda kwar-nza. Sǝ lang amǝ Masar ɓariki, à pa kǝla 
malea ka, kara mùr ali amuria a wú mbǝtǝp. 

30Nǝ́ paɓamuru sǝ sheran mala nggeala mala amǝ Jeriko kanggia a nzali, lang 
amǝ Isǝrayila camarǝ gya aban kàrǝkì aɓa nongŋo tongno-nong-ɓari ka. 

31Nda ace paɓamuru mala man-gung man yì Rahap ka, sǝ à amsǝi à wali wú ata 
amǝla malea, mǝnana à mgbiki Ɓakuli kiru ka raka. Kum auwa acemǝnana ak 
amǝ shenzǝ-nzali mala amǝ Isǝrayila nǝ akban dotarǝu. 

32Sǝ mana ɗǝm mǝ nǝ bangŋa? Pwari pà nǝ̀ kārǝam ɗang yi mǝnana mǝ nǝ na 
wun cau amur paɓamuru mala aɓwana kǝla Gidiyon, andǝ Barak, andǝ Samsǝn, 
andǝ Jefta, andǝ Dauda, andǝ Samuyila, sǝ amǝ'ɓangna mala Ɓakuli ka. 

33Nǝ́ paɓamuru sǝ amǝnia yì aɓwana ka à li ka anzali-murǝm a lwa, à yal 
aɓwana aɓa mǝsǝcau, sǝ à kum agir mǝnana Ɓakuli pàcau acea abania ka. À 
girki kun a-im, 

34à linggi rǝcandǝa mala bǝsa, sǝ à api lú mala nggeabyau. Rǝwukya malea ka 
pǝlǝ rǝcandǝa. À duk aburana a kun-munǝo sǝ à pǝr amǝ lwa mala aɓea nzali 
ɗàngɗáng. 

35Nǝ́ paɓamuru sǝ amamǝna ak alú malea à long nǝ yilǝmu. Aɓea ɓwana ka, à 
pakkia wia gir murmwana acemǝnana à ginǝ eare à nǝ̀ makgir paɓamuru malea 
ace ak ɓamuria ka. À tsǝk ɓabumia arǝ kum yilǝmu mǝnana ɓoaribanì anzǝm 
loapi ɓembe. 

36Aɓea ɓwana atea ka, à oalia oalban zalǝban sǝ à kwea. Aɓea ka, à oasǝia a 
nsolo sǝ à ramtea a ndàkurban. 

37À ɓukki aɓea à wú. À zanzǝki aɓea a ɓalǝu nǝ byau zanzǝki nggun. À wal-lú 
aɓea nǝ nggeabyau. Anggu-nzur andǝ anggu-mbulpǝndǝa à nda ka agir-
nggurǝu malea aban gya arǝ aban. À duk amǝtǝr, à paria aɓata tanni, à pakkia 
wia mǝɓane. 

38Ɓanza kārǝa ɓǝa aɓwana man do aɓalǝi ɗang. À camarǝ gali a njarnza andǝ 
mur ankono, andǝ do aɓalǝ agumi-ɓa-tali, andǝ atuli a tǝta nzali. 

39Aɓwana mǝnia kat ka, à kum lullǝu mǝɓoarne ace paɓamuru malea, kat andǝ 
amani ka, kǝɓwa kam atea kum gir mǝnana Ɓakuli pàcau ama nǝ̀ pea wia ka 
ɗang, 

40acemǝnana Ɓakuli ka, ndanǝ gir mǝnana ɓoaribanì ka aɓa kane mala ace sǝm. 
Kane mala Ɓakuli ka nda mǝnana ama, yia ka à pà nǝ̀ kum lumsǝo kǝla mǝnana 
earkiyice ɓǝa pak ka ɗang she ɓǝ̀ sǝm ngga sǝm nda atea ka. 

Amǝ Ibǝru 12 

Ɓakuli kǝ kwarkir amuna male 
1Ado ka sǝm ndya nǝ ɓwabunda mǝ lakke kǝrkǝr mǝnana à lǝmndǝ ama à guli 
arǝ Ɓakuli, à gumbǝli sǝm aɓalǝu, à kǝ sǝn sǝm ngga! Ace mani ka, ɓǝ̀ sǝm sukki 
agir kat mǝnana à kǝ eara sǝm raka, andǝ acauɓikea mǝnana à kwan a taɓǝlǝki 

sǝm na raka. Ɓǝ̀ sǝm ɓangmire nǝ gandǝrǝu, yì mire mǝnana Ɓakuli tsǝka sǝmi 
a dǝm sǝm ngga. 

2Ɓǝ̀ sǝm soa mǝsǝ sǝm arǝ Yesu, yì ɓwa mǝnana kwakita paɓamuru ma'sǝm, sǝ 
nda mǝnana nǝ̀ yinǝ lumsǝo male ka. Ace bumpwasǝa mǝnana à tsǝki wi a 
dǝmbǝi ka, shakminǝi aɓa tanni mala gbaliban amur nggun-gangndi, burice 
kǝsǝkya mǝnana nǝ̀ kum ate ka, sǝ adyan ngga nda aban do a buno, aban gulo a 
bu-mǝli mala bunomurǝm mala Ɓakuli. 

3Wu ɗenyi nǝ mǝno yì nggea tanni mǝnana yi kumi a bu amǝ'cauɓikea ka, ace 
mǝnana rǝ wun ɓǝ̀ kǝa wuki arǝ wun, gandǝa wu nǝ̀ bwaki bu wun ngga ɗang. 

4Nggearǝ wara ma'wun arǝ cauɓikea ka, malaká ká nǝ wun aban sukki nkila 
wun ɗang. 

5Ɗǝm ngga, ɓalǝ wun lorǝna cau ɓakɓabum mala Ɓakuli aban wun mǝnana kǝ 
tunǝ wun ama amuni ka le? Yi mǝnana ama: “Munem, kǝa burice kwarkiru mala 
Mǝtalabangŋo ɗang, sǝ rǝo ɓǝ̀ kǝa wuki ɗang, mǝnana ɓǝ̀ cio a njar ka. 

6Acemǝnana Mǝtalabangŋo kǝ kwarkir aɓwana mǝnana kǝ earcea ka, sǝ kǝ 
nunkir koya ɓwa mana kǝ e ama muni na ka.” 

7Wu dum nǝ gandǝrǝu ɓǝ̀ wu kutia aɓa kwarkiru mala Ɓakuli ka, sǝ wu sǝlǝ 
ama Ɓakuli na aban na ama wu nda ka amuni. Ya muna na ɗe ado tarrí kǝ 
kwarkiri ɗang? 

8Ɓǝ̀ Ɓakuli kǝ kwarkir wun, kǝla mǝnana kǝ pang nǝ amuna male kat ka, raka, 
lǝmndǝ ama wu nda ka amuna-twala, wu nda ka amuni ɗang. 

9Ɓǝ̀ sǝm sǝni, atár sǝm mǝnana a nggūrǝu ka, à kǝ kwarkir sǝm, sǝ sǝm nggǝ 
pea wia gulo ace. Palang ado sǝ pa sǝm nǝ̀ ɓun aɓata Tar sǝm mǝnana pusǝ 
abangŋo ma'sǝm, ace mǝnana ɓǝ̀ sǝm dumnǝ yilǝmu ka ɗang? 

10Atár sǝm a ɓanza kǝ kwarkir sǝm aɓalǝ apwari bǝti arǝ njar mǝnana à sǝni 
nda ɓoaria wia ka; sǝ Ɓakuli ka kǝ kwarkir sǝm ace mǝnana ɓǝ̀ ɓoara sǝm ngga. 
Kǝ pe ace mǝnana ɓǝ̀ sǝm duk amǝfele kǝla yì. 

11Koya nunkiru ado ka pà pǝlpǝl ɗang, kǝ kwanrǝu. Sǝ nǝ nzǝmo ka, kǝ pusǝ 
ɓǝle mala dorǝpwala andǝ ɓealɓoarna aban aɓwana mǝnana à kum kanigir aɓa 
kwarkiruî ka. 

12Ace mani ka, wu sarǝ abu wun mǝnana à kǝ aulǝ ka, sǝ wu candǝki ankunǝ 
wun mǝnana à kǝ ɓunggi ka. 

13“Wu tsǝk njar ma'wun ɓǝ̀ sarǝ pǝrapǝra,” ace mǝnana agbakǝre ɓǝa kǝa kpa 
ɗang, ɓǝa kum sonzǝban. 

Nunkiru arǝ ɓinǝki Ɓakuli 

14Wu ɓariki wu dukdo rǝpwala wunǝ aɓwana andǝ do mǝfele; aɓwana mǝnana 
à kǝ dukdo mǝfele raka, à pà nǝ̀ sǝn Mǝtalabangŋo ɗang. 

15Wu parkir wun, kǝɓwa ɓǝ̀ kǝa gatti kum ɓwamuru mala Ɓakuli ɗang. Ce wu 
eare nlerǝ bumkpǝmna to aɓalǝ wun, mana nǝ̀ yinǝ tanni, sǝ nǝ̀ tsǝk aɓwana 
pas ɓǝa pǝndǝki ka ɗang. 

16Wu tsǝkir wun, ce à kum kǝɓwa ata wun nǝ ɓealǝu kiɗìkì mala nonggi nǝ 
rǝarǝu, ko mǝnana kǝ ɓanggi Ɓakuli raka kǝla Isǝwa, mǝnana mak gulo ɓǝlban 
male ace kwar girlina ka. 

17Wu sǝlǝna ama nǝ nzǝmo ka, yi earce ama ɓǝa pe wi tsǝkbu mala tarrí; sǝa 
ma à ginǝi wi, acemǝnana kum njar mala nggaɗi gir mǝnana ak dǝmbǝa pè ka 
ɗang, kat andǝ amani ama alta mǝnia yì tsǝkbu nǝ mǝrǝm a mǝsǝì ka. 

18Yiu ma'wun aban Ɓakuli ka, pà kǝla yiu mala amǝ Isǝrayila a Nkono Saina 
ɗang. Yì Nkono Saina mǝnana à nǝ̀ gandǝ je nǝ bu sǝ kǝ earki nǝ bǝsa ka. Sǝ yiu 
ma'wun pa gbal aban pǝndǝa, andǝ banzuppi, andǝ gung-mbulo ɗang. 

19Sǝ pa gbal aban mǝnana à ok ɓua mala njawe, andǝ gi Ɓakuli aban nacau, 
mǝnana tsǝa amǝ'oe zǝmbǝa ama ɓǝ̀ tamsǝ nacau ka ɗang. 

20Acemǝnana à gandǝ twal gandǝa nǝ nzongcau mǝnana ama, “Ko ɓǝ̀ girkusǝu 
na sǝ je mǝno yì nkono ka, ɓǝa ɓukki ɓǝ̀ wú” ka ɗang. 

21Mǝno yì gir à sǝn ngga, kàrmuria kǝ̀rkǝ́r, gandǝa Musa na ama, “Ɓangciu ciem 
rǝam kǝ ɓǝla.” 

22Sǝa ma yiu ma'wun ngga, wu yina aban Nkono Siyona, a nggeala mala Ɓakuli 
mǝyilǝmuì, a Urǝshalima mǝnana a kuli, aban mǝnana á-pas amur á-pas mala 
amǝturonjar nakam aban rambǝa aɓa banɓoarnado ka. 

23Wu yina aban rambǝa mala amuna-dǝmba mala Ɓakuli, mǝnana à gilǝna 
alullǝia a kuli ka. Wu yina aban Ɓakuli, mǝɓashi ɓwapǝndǝa kat. Wu yina aban 
abangŋo mala aɓwana mǝnana à dukdo ɓealɓoarna sǝ adyan ngga Ɓakuli ea à 
kumǝna lumsǝo ka. 

24Wu yina aban Yesu, yì ɓwa mǝnana nda mǝkutio a nre-rǝarǝu mala bǝsa 
kurcau a nre Ɓakuli andǝ aɓwana male ka. Wu yina aban yì nkila à watsǝki, 
mǝnana kǝ bangcau mǝɓoarne kuti mala nkila mala Habila ka.  

25Wu tsǝkir wun, cala wu ginǝ oki Ɓakuli mǝnana kǝ na wun cau ka ɗang. Ɓǝ̀ 
amǝ Isǝrayila mǝnana à ginǝ oki Musa, lang nunkiria akani a ɓanza ka, à au raka, 
lang sǝ sǝm nǝ̀ auwa, ɓǝ̀ sǝm pǝlǝì Ɓakuli nzǝm sǝm, mǝno ado kǝ nunkir sǝm 
nǝ kuli ka? 

26Amǝno yì pwari mana Ɓakuli nacau male ka, gì dǝkǝri ɓanza, sǝ adyan ngga 
pana cau male ama, “Ado ɗǝm ngga, ɓanza na nǝmurǝì mǝ nǝ dǝkǝri ka ɗang, 
mǝ nǝ dǝkǝri kuli gbal.” 

27Mǝnia yì cau ama “Ado ɗǝm ngga” lǝmndǝ ama gir mǝnana kat Ɓakuli nǝ pusǝì 
ka, à nǝ̀ dǝurǝki, sǝ à nǝ̀ gǝshi, ace mǝnana agir mana à pà nǝ̀ dǝurǝ raka, à nda 
à nǝ̀ ueo ka. 

28Sǝ acemǝnana à pana sǝm domurǝm mǝnana pà nǝ̀ dǝurǝ raka, ɓǝ̀ sǝm pak 
yàwá, sǝ ɓǝ̀ sǝm peri aban Ɓakuli nǝ ulang peri mǝnana gir-á na abani ka, nǝ 
pagulo andǝ ɓangciu; 

29acemǝnana “Ɓakuli ma'sǝm ngga bǝsa mǝtwalta gir na.” 

Amǝ Ibǝru 13 

Masǝlǝata kwarkiru 
1Wu lidǝmbǝa nǝ lǝmndǝia rǝ wun earcearǝu kǝla amǝ'eamrǝarǝu. 

2Wu kǝa aulǝ nǝ ak abǝri ɗang. Acemǝnana anggo sǝ aɓea aɓwana mǝnana à kǝ 
ak abǝri ka, à kumo à ak amǝturonjar a ɓala malea, sǝ à sǝlǝ ɗang. 

3Wu ɗenyi nǝ aɓwana mǝnana à nda a ndàkurban ngga, kǝla wu ndakam atea, 
sǝ aɓwana mǝnana à ɓinǝ mǝsǝia, à kǝ pakkia wia mǝɓane ka, wu ɗenyi nǝia 
kǝla gir nî ka nda rǝ wun. 

4Ɓǝa aɓwana kat gusǝlǝ doɓala, sǝ wu dum nǝ mǝsǝcau a rǝarǝ wun aɓa doɓala, 
acemǝnana Ɓakuli nǝ pakki amǝ'nshawari ɓashi andǝ amǝ'nonggi nǝ aɓwana 
mana à pa doɓala andǝia raka. 

5Wu kǝa dum nǝ ɓealǝu mala rufi ata boalo ɗang. Agir mǝnana wu ndanǝia ka, 
ɓǝa ɗǝmsǝ wun. Acemǝnana Ɓakuli bangŋǝna ama, “Pà mǝ nǝ ɗekio ɗang; pà 
mǝ nǝ nying buam a rǝo ɗang.” 

6Anggo ka, sǝ sǝm nǝ̀ na nǝ mǝsǝkang-kangŋa ama, “Mǝtalabangŋo nda gbasha 
mem; ɓangciu pà nǝ̀ pakkam ɗang. Mana gir nì na ɓwa nǝ̀ gandǝ pakkam?” 

7Wu ɗenyi nǝ aɓwana-mǝgule ma'wun mǝnana à kania wun cau mala Ɓakuli 
ka. Wu ɗenyi nǝ agir mǝɓoarne mǝnana à pur aɓa do malea ka, sǝ wu twal kusǝ 
kǝ paɓamuru malea. 

8Yesu Kǝrǝsti kǝ nggaɗi ɗang; kǝ mǝ'mwashati na yilung, andǝ yalung, sǝ málá 
male pà kàm ɗang. 

9Ɓǝa kǝa ɓosǝki wun nǝ ambalang abǝri kanigir ɗang. Ndanǝ ɓoaro ɓǝ̀ rǝcandǝa 
mala ɓabum wun yiu nǝ ban ɓwamuru mala Ɓakuli, ɓǝ̀ kǝa yiu nǝ ban kpata 
anzongcau mala liki agirlina ɗang; aɓwana mǝnana à kǝ kpata amǝnia yì 
anzongcau ka, à kǝ kum kǝgir aɓalǝi ɗang. 

10Sǝm ndanǝ gir'nkila amur gyangŋan, mǝnana apǝris mana à pakkiyi turo aɓa 
Taragula kani a ɓanza ka, à earia wia ɓǝa li kam raka. 

11Aɓa pakkiagir aɓata kurcau mǝ'e ka, Pǝris Mǝgule nǝ̀ yinǝ nkila mala 
agirkusǝu aɓa Ban Nggea Mǝfele, mǝnana à nǝ̀ pànà ɓoro nǝi kǝla gir'nkila ace 
twalban cauɓikea ka, sǝ nyamia ka à nǝ̀ ngga pisǝì anzǝm agumli. 

12Kǝla mǝno gbal ka Yesu tanni anzǝm nggeala, ace mǝnana ɓǝ̀ tàr aɓwana male 
ace Ɓakuli nǝ nkile. 

13Ace mani ka, ɓǝ̀ sǝm puro abani anzǝm agumli, ace mǝnana ɓǝ̀ sǝm kya twal 
mǝno yì gir kǝsǝkya mǝnana yiu amuri ka. 

14Aɓa mǝnia yì ɓanza ka, sǝm pànǝ nggeala mǝnana pà nǝ̀ mal raka ɗang, sǝm 
nda ban kundǝ nggeala mǝnana kǝ yiu ka. 

15Ɓǝ̀ sǝm lidǝmbǝa nǝ pê Ɓakuli ɓoro mala ɓwangsǝkiban nǝban Yesu, nǝ acau 
mǝnana à nǝ̀ lǝmndǝ bwāng ama sǝm ndaka amale ka. 

16Ɓǝ̀ ɓalǝ wun ɓǝ̀ kǝa lorǝ ce pak mǝɓoarne, andǝ gau gir mǝnana wu ndanǝi ka 
wunǝ aɓwana ɗang, acemǝnana nǝ ulang amǝno yì aɓoro ka sǝ bum Ɓakuli kǝ 
pwasǝo. 

17Wu oki aɓwana mǝnana a múr wun ngga, wu pà ɓamur rǝ wun a ɓatea. 
Acemǝnana à ndaka amǝyal wun, sǝ à ndaka aɓwana mǝnana Ɓakuli nǝ̀ ngga 
ɗia amur mǝnia yì turo pea wia ka. Ace mani ka, wu cia ɓǝa pak ture nǝ 
bumpwasǝa, pà aɓa bumkiɗikea ɗang. Ɓǝ̀ ana raka, pà nǝ̀ ɓoara wun ɗang. 

18Wu pak hiwi ace sǝm. A ɓabum sǝm ngga sǝm sǝlǝ ama gir mǝnana sǝm pakki 
ka, nda pepe, sǝ sǝm nggǝ earce dukdo pak mǝɓoarne a koya pwari. 

19Ən nggǝ pà zǝmbǝa mem aban wun nǝ ɓuakiarǝu mǝcande ama wu pak hiwi 
ɓǝ̀ Ɓakuli tsǝa mǝ nyar ɗǝm tu aban wun. 

20-21Ɓǝ̀ Ɓakuli mala dorǝpwala, mǝnana loasǝ Mǝtala sǝm Yesu, a ɓembe ka, pà 
wun koya gir mǝɓoarne mǝnana ɓoaro ɓǝ̀ wu pang nǝi ace pak kani male ka. Ɓǝ̀ 
pakturo male aɓalǝ wun, nǝ rǝcandǝa mala Yesu Kǝrǝsti, ace pwasǝ bumi. Yesu 
ka nda nggea yalgir mǝgule mala anzur, mǝnana nǝ nkile sǝ Ɓakuli tita kurcau 
male mǝnana pè nǝ aɓwana male ka, yì kurcau mana pà nǝ̀ mal raka. Gulo kat 
ka male na mǝnana málá male pà kàm raka. Amin. 

22Ən nggǝ zǝmbǝa wun, wun amǝ'eamrǝarǝu, wu tsǝk ɓalǝ wun arǝ mǝnia yì 
gbǝlǝm cau ɓakɓabum ǝn gilǝa wun ngga. 

23Ən nggǝ earce wu sǝlǝ ama à pusǝna mǝ'eam sǝm Timoti a ndàkurban. Ɓǝ̀ 
yina tu ka, sǝm nǝ̀ ká sǝnǝi aban wun. 

24Wu makki aɓwana-mǝgule ma'wun kun, andǝ acili aɓwana mala Ɓakuli kat. 
Amǝkwaɗi mǝnana amǝ Italiya na ka à kǝ makka wun kun. 

25Ɓwamuru mala Ɓakuli ɓǝ̀ do ata wun kat. 

Jemis 

Jemis 1 

Makkun 
1Mim Jemis, guro mala Ɓakuli andǝ mala Mǝtalabangŋo Yesu Kǝrǝsti, mǝ nda 
ban terǝ cau aban ká aban amǝkpata Kǝrǝsti mǝnana aɓalǝ atau lum-nong-ɓari 
mala amǝ Isǝrayila, mǝnana à mesǝkea arǝ anzali aɓa ɓanza ka. Ən nggǝ makka 
wun kun! 

Do nǝ paɓamuru andǝ gandǝrǝu 
2Wun amǝ'eambǝam, ɓǝ̀ wu kutio aɓalǝ akárǝkiban ɗàngɗáng ngga, ɓǝ̀ ban 
ɓoara wun kǝrkǝr, 

3acemǝnana ɓǝ̀ wu cam kàngkàng aɓa karǝkiban ngga, paɓamuru ma'wun nǝ̀ 
lidǝmbǝa nǝ rǝcandǝa. 

4Wu lidǝmbǝa nǝ came kàngkàng, wu kǝa kpa ɗang, acemǝnana ɓǝ̀ ɓeal wun pa 
kǝla mǝnana Ɓakuli kǝ earce kat ka, wu kǝa gatti ɗang. 

5Ɓǝ̀ kǝɓwa aɓalǝ wun ɗwanyi sǝlǝe ace pak mǝɓoarne ka, ɓǝ̀ zǝmbǝa aban 
Ɓakuli mǝnana kǝ pa nǝ ɓabumi kat nggwani pà kàm raka. Sǝ à nǝ̀ pe wi. 

6Ɓǝ̀ zǝmbǝi wi nǝ ɓabumi mwashat, ɓǝ̀ kǝa pak nǝ ɓukibum ɗang, acemǝnana 
ɓwa mana ɓabumi kǝ ɗǝnggǝli ka nda kǝla gung nggeamur mǝnana kǝ came 
aban mǝ'mwashati raka. 

7Ulang mǝnia yì ɓwa ka ɓǝ̀ kǝa tsǝk ɓālǝi ama nǝ̀ ak kǝgir a bu Mǝtalabangŋo 
Ɓakuli ɗang; 

8yì ka, ɓwa na, ɗenyicau male gakia, kǝ tamsǝ kusǝì amur kǝgir mwashat ɗang. 

9Mǝ'eamrǝarǝu mǝnana mǝtǝr na ka ɓǝ̀ pak banɓoarnado acemǝnana Ɓakuli 
kǝ twali nǝ gulo kǝrkǝr. 

10Sǝ mǝ'eamrǝarǝu mǝnana mǝkume na ka ɓǝ̀ jali aɓa kyamsǝɓamuri, 
acemǝnana yì ka, nǝ̀ ime nǝ̀ sukkio kǝla pwasǝo bondo. 

11Ɓǝ̀ pwari ta ka, kǝ pisǝ abondo sǝ pwasǝia kǝ sukkio, ɓoarjam malea kǝ kiɗìkì. 
Anggo gbal, mǝkume nǝ̀ ueɓà andǝ aturo male. 

Tsǝkbu mana à kǝ kumi ace karǝkiban ngga 
12Ɓakuli nǝ̀ tsǝkbu amur aɓwana mǝnana à dum nǝ mǝsǝcau abani aɓa 
karǝkiban mana yiu amur paɓamuru malea ka. Acemǝnana ɓǝa camǝna 
kàngkàng ngga, a masǝlǝate ka à nǝ̀ kum tangnakusǝu mala yilǝmu mǝnana 
Ɓakuli pacau ama nǝ̀ pea aɓwana mǝnana à lǝmndǝi wi earcearǝu ka. 

13Ɓǝ̀ karǝkiban yipi ɓwa ka ɓǝ̀ kǝa na ama, Ɓakuli na kǝ karǝki ka ɗang. 
Acemǝnana Ɓakuli ka à pà nǝ̀ karǝki nǝ ɓealɓikea ɗang, sǝ yì ka, kǝ karǝki 
kǝɓwa gbal ɗang. 

14Sǝa ma koyan ngga kǝ kutio a karǝkiban yi mǝnana ɓǝ̀ suno male swarǝni, 
ɓosǝna kusǝì ka. 

15Sǝ ɓǝ̀ suno gongŋǝna ka kǝ ɓǝl aturo mala cauɓikea, sǝ ɓǝ̀ cauɓikea gulna ka 
nǝ̀ ɓǝl lú. 

16Wun amǝ'eamrǝarǝu mǝnana ǝn earkiyi acea raka, ɓǝ̀ ɓwa ɓǝ̀ kǝa swarki wun 
ɗang. 

17Koya ɓoro mǝɓoarne, mǝɓafoe ka, sulǝ nǝ kuli, nǝban Ɓakuli Tarrû mǝnana 
pak atalaban ngga, mǝnana ɓǝ̀ pǝlǝa aya bui ka kǝ nggaɗi ɗang sǝ kǝ tur pǝndǝa 
raka. 

18Aɓa kane male sǝ yi ɓǝl sǝm nǝ cau mǝ'mǝsǝcau nì; tàr sǝm ata dǝmbe aɓalǝ 
aɓwana mǝnana pusǝia kat ka. 

Ok cau andǝ pe 
19Wun amǝ'eambǝam aɓa earcearǝu, wu parkir wun arǝ mǝnia ka: koyan ngga 
ɓǝ̀ kaurǝa ta okcau, ɓǝ̀ dǝndi arǝ nacau, sǝ ɓǝ̀ dǝndi arǝ pak bumlulla. 

20Acemǝnana ɓǝ̀ bumo lul ka a pà nǝ gandǝ pak gir mǝɓoarne mǝnana Ɓakuli 
earce ɓǝa pe ka ɗang. 

21Ace mani ka wu bwaki bu wun arǝ anggaman aɓealɓikea kat sǝ wu ak cau 
mala Ɓakuli mǝnana à pandǝa a ɓabum wun, mǝnana nǝ̀ amsǝ wun ngga, nǝ 
nyesǝmuru. 

22Wu duk aɓwana mǝnana à kǝ ok cau sǝ à kǝ ci aɓa turo ka, wu kǝa duk amǝ 
oe nǝ kiru nǝmurǝì ɗang. Mǝno ka wu nda ban swarki ɓamur rǝ wun. Wu pak 
gir mǝnana ceì bang ngga. 

23Ɓwa mǝnana kǝ ok cau mala Ɓakuli sǝ kǝ ci aɓa turo raka, nda kǝla ɓwa 
mǝnana kǝ sǝn ɓamǝsǝi a tapwari ka, 

24anzǝm mǝnana sǝnǝna ɓamǝsǝi sǝ kutina umna ka, kara ɓālǝi lorǝna ko lang 
sǝ ɓamǝsǝi pa. 

25Sǝ ɓwa mǝnana kǝ tsǝkiri pepe arǝ bǝlki ɓalǝ anggurcau mǝɓafoe mala Ɓakuli 
mǝnana kǝ panzǝban ngga, sǝ ɓǝ̀ lidǝmbǝa, ɓālǝi lorǝ cau mǝnana ok raka, 
Ɓakuli nǝ̀ tsǝki wi bu aɓa gir mǝnana pakkiyi ka. 

26Ɓǝ̀ kǝɓwa kǝ ne ɓamuri ama yì ka, mǝkpata Ɓakuli na, sǝ bwal kuni raka, 
ɓwarkina aɓa ɗenyicau male. Kpata Ɓakuli male ka mǝɓane na. 

27Kwaɗi mǝɓoarnsari, mǝɓafoe mǝnana Ɓakuli Tár sǝm earkiyice ka, nda tsǝkir 
akawa andǝ aman-lú aɓalǝ atanni malea, andǝ ɓanggi pǝndǝkiban mala ɓanza. 

Jemis 2 

Wu nying lǝmndǝ tàrban 
1Wun amǝ'eambǝam mǝnana wu pana ɓamur wun aban Mǝtalabangŋo Yesu 
Kǝrǝsti, mana lumsǝ nǝ tǎlaban ngga, wu nying lǝmndǝ tàrban. 

2Ɓǝa twali ama ɓeɓwa kuti aban kpapi ma'wun, sǝ ɓwe ka oasǝ girmunabu 
zǝnariya andǝ agir-nggurǝu mǝɓoarne a rǝì. Sǝ ɓeɓwa man ngga kutio nǝ 
asanggina gir mǝpǝndǝke a rǝì. 

3Wu nǝ̀ tsǝkir ɓwa mǝnana oasǝ agir-nggurǝu mǝɓoarne ka, wu nǝ̀ pe wi ban-
do mǝɓoarne, sǝ mala mǝtǝr ka wu ne wi ama, “Came akana” ko ana raka, “Duk 
kani a nzali” ka le? 

4Ɓǝ̀ wu pa anggo ka, wu lǝmndǝ ma tàrban aɓalǝ wun re? Sǝ ɗǝm ngga ɓǝ̀ wu 
pa anggo ka, wu pa aban lǝmndǝ ama wu nda ban ɓashi arǝ wun nǝ ɓabum 
mǝɓike re? 

5Wu kwaki kir wun, wun amǝ'eamrǝarǝu mǝnana ǝn earkiyi acea raka, Ɓakuli 
twal aɓwana mǝnana amǝɓanza nyesǝia amǝtǝr na ka, ɓǝa duk amǝkume aɓa 
paɓamuru abani. Sǝ ɗǝm ngga ɓǝa kum domurǝm mǝnana Ɓakuli pàcau ama 
nǝ̀ pe aɓwana mǝnana à kǝ earce ka. 

6Sǝ wun ngga wu twal amǝtǝr a kun kǝgir ɗang. Nggearǝì ka amǝkume na 
mǝnana à pakiyia wun tanni, à nunggiyi wun aban ká a ndaɓashi ka re? 

7À ndaka kǝ aɓwana mǝnana à kǝ na mǝɓane amur lullǝu mǝɓoarne mala Yesu 
Kǝrǝsti mǝnana à tunǝkina wun nǝi ka re? 

8Ɓǝ̀ ɓafo na wu bwalǝna mǝnia yì nggurcau mala murǝm Ɓakuli, mǝnana à gilǝì 
aɓa Malǝmce ka, ama “Wu earce ɓio-mǝ'njarmurkala kǝla mǝnana a earce 
ɓamuro ka,” wu nǝ̀ nggǝ pak mǝɓoarne. 

9Sǝa ma ɓǝ̀ wu kǝ lǝmndǝ tàrban ngga, wu nda re pak cauɓikea, sǝ wu yalni 
nggurcau mǝno. 

10Acemǝnana ɓwa mana bwal anggurcau mala Ɓakuli kat, sǝ yàllî mwashat ka, 
yalni anggurcau kat. 

11Ɓakuli mǝnana na ama, ɓǝa kǝa nongginǝ-rǝarǝu raka, kǝ nda na ama ɓǝa kǝa 
wal-lú raka. Ko ɓǝ̀ a nda mǝ'nongginǝ-rǝarǝu raka, sǝ a kǝ wal-lú ka, a dumǝna 
mǝyàli nggurcau. 

12Ace mani ka, ɓǝ̀ mana kat wu nǝ̀ na, ko wu nǝ̀ pak ka, wu ɗenyi ama à nǝ̀ pakka 
wun ɓashi nǝ nggurcau mǝnana kǝ panzǝ sǝm ngga. 

13Ɓǝ̀ yiua pak ɓashi ka, à pà nǝ̀ sǝn mǝsǝswatǝr mala aɓwana mǝnana à kǝ 
lǝmndǝ mǝsǝswatǝr aban acilia aɓwana raka ɗang; sǝ ɓwa mǝnana kǝ lǝmndǝ 
mǝsǝswatǝr ka Ɓakuli nǝ̀ lǝmndǝì wi mǝsǝswatǝr a pwari ɓashi! 

Paɓamuru aban Yesu andǝ pakki aturo mǝɓoarne 
14Mana nda ɓoaro male, wun amǝ'eamrǝarǝu, mǝnana ɓǝ̀ ɓwa na ama pana 
ɓamuru aban Yesu, sǝ lǝmndǝi aɓa pakki aturo male raka? Mǝno yì paɓamuru 
ka nǝ̀ amsǝi le? 

15Ɓǝ̀ do ama ɓe mǝ'eamrǝarǝu ɓwabura ko ɓwama na aɓalǝ wun, sǝ pànǝ agir-
nggurǝu ko girlina ɗang. 

16Ɓǝ̀ ɓeɓwa ata wun ne wi ama, “Kyan jam, ɓǝ̀ Ɓakuli tsǝko bu, wu kum 
girkuroarǝu sǝ wu ɗǝmbǝo,” sǝ pe wi gir mǝnana ɓoaro ɓǝ̀ pangŋǝni ace 
nggūrǝi raka, mana nda ɓoaro male? 

17Anggo gbal, ɓǝ̀ paɓamuru pa a tarǝia andǝ turo raka, nda ɓà. 

18Sǝa ma ɓǝ̀ ɓwa nǝ̀ na ama, “A ndanǝ paɓamuru sǝ mǝ ndanǝ aturo.” 
Lǝmndǝam paɓamuru mo mǝnana pànǝ aturo ate raka, sǝ mǝ nǝ lǝmndǝo 
paɓamuru mem aban Ɓakuli nǝ aturo mǝɓoarne mem. 

19A ear ama Ɓakuli na mwashat; a pangŋa pepe. Sǝ ko nggearǝ akukwar gbal ka 
à earǝna nǝ mǝnia, sǝ rǝia kǝ ɓǝla ace ɓangciu. 

20We gǝm ɓwa, a kǝ earce ɓǝa lǝmndǝo ama paɓamuru mǝnana aturo 
mǝɓoarne pa ate raka mǝɓane na le? 

21Kà-sǝm Ibǝrayim ngga, pa ace turo mǝnana pa, mǝnana yi pa ɓoro nǝ muni 
Ishaku amur gyangŋan ngga, sǝ Ɓakuli twali mǝ'cauɓoarna na ka re? 

22Wu sǝni ka, paɓamuru male andǝ aturo male ka à kǝ gya a tarǝia. Nǝ aturo sǝ 
paɓamuru male lumsǝo. 

23Sǝ cau mǝnana Malǝmce bangŋi ama, “Ibǝrayim earnǝ cau mala Ɓakuli, sǝ 
Ɓakuli lǝmndǝí mǝ'cauɓoarna na” ka, yi duk mǝsǝcau, nda sǝ à tunǝi ama 
gyajam mala Ɓakuli ka. 

24Wu sǝni, Ɓakuli kǝ twal ɓwa mǝ'cauɓoarna na ace aturo male, pa ace 
paɓamuru nǝmurǝì ɗang. 

25Anggo gbal sǝ Rahap man-gung ka, Ɓakuli e mǝ'cauɓoarna na ace aturo, 
acemǝnana ak Amǝ Isǝrayila mana à turia ace shenzǝ nzali ka a ɓala male, sǝ 
kya pusǝia nǝ ɓe njar ɗang sǝ a au ka. 

26Kǝla mǝnana dǝɓang'rǝu mǝnana yilǝmu pa a ɓalǝi raka lú na ka, anggo gbal 
paɓamuru mǝnana kǝ lǝmndǝ rǝì aɓa turo raka lune na. 

Jemis 3 

Bwal lasǝu 
1Wun amǝ'eamrǝarǝu, bangula wun ɓǝa kǝa duk amǝkanigir aban kpapi mala 
amǝkwaɗi ɗang, kǝla mǝnana wu sǝlǝna ka, sǝm amǝkani cau mala Ɓakuli ka, 
ɓashi ma'sǝm aban Ɓakuli ka nǝ̀ cande nǝ̀ yalî mala acili aɓwana. 

2Acemǝnana sǝm kat ka sǝm nggǝ ɓwarkio arǝ anjar pas. Ɓǝ̀ ɓwa kǝ ɓwarki 
aɓalǝ acau male raka, man yì ɓwa ka lumsǝna ɓwa, mǝnana nǝ̀ gandǝi nǝ̀ bwal 
ɓamuri a koya njar kat ka. 

3Sǝm nggǝ oasǝi apǝr nggwiandan a kunia ace mǝnana ɓǝ̀ sǝm cia ɓǝa oka sǝm, 
sǝ sǝm nggǝ pǝlǝ muria aban mǝnana kat sǝm earce ɓǝa pǝlǝ kam ngga. 

4Sǝni, kat andǝ gulo mala waru-bǝsa mǝnana nggea-gung mǝcande na kǝ ging 
nǝi ka, mǝgara samsǝa na à kǝ pūrǝí nǝi aban o aban mǝnana mǝtawaru earce 
nǝ̀ ká nǝi kam ngga. 

5Anggo gbal, lasǝu ka gir mǝkyauwe na aɓa nggūrǝu, sǝ kǝ gandǝ jali amur agir 
mǝgulke. Wu sǝni, mǝlasǝ bǝsa bǝti kǝ pisǝ nggea nda'nggun dalǝm. 

6Nggearǝ lasǝ ɓwapǝndǝa gbal ka lasǝ bǝsa na, ɓanza mala ɓealɓikea na aɓa 
nggurǝ sǝm, nyar ɗǝm ngga kǝ kiɗiki ɓwa kǝring. Lasǝu ɗǝm ngga kǝ kiɗiki ɓwa 
aɓa do male kat, sǝ yì ka, bǝsa ɓa tuli-lú na kǝ earki nǝi ka. 

7Ɓwapǝndǝa nǝ̀ gandǝ bwalmúr agirkusǝu kat; anyal, agir mǝnana à kǝ pūrǝ nǝ 
bumia a nzali, andǝ agir mǝnana nǝ yilǝmu aɓa nggeamur ka. Ɓwapǝndǝa kǝ 
gandǝ ɓunggia sǝ nǝ̀ tsǝia ɓǝa oki wi. 

8Sǝ kǝɓwa pà kàm nǝ̀ gandǝ bwalmúr lasǝu ɗang. Ndanǝ songnǝo sǝ lumsǝ nǝ 
ɓealɓikea andǝ barya mǝnana nǝ̀ wal-lú ka. 

9Nǝ́ lasǝ sǝm sǝ sǝm nggǝ ɓwangsǝ Mǝtalabangŋo mǝnana nda Tar sǝm ngga. 
Sǝ nǝ́ kǝ lasǝuî sǝ sǝm nggǝ su aɓwana mǝnana Ɓakuli pea aɓa nggūrǝi ka. 

10Nǝ́ kun sǝ sǝm nggǝ ɓwangsǝban, sǝ nǝ́ kun sǝ sǝm nggǝ suban. Wun 
amǝ'eambǝam, ɓoaro ɓǝ̀ pa anggo ɗang! 

11Mǝsǝcau ka, mur mǝɓoarne andǝ mur mǝ'nkaunkauni kǝ pur a mǝsǝmur 
mǝ'mwashati ɗang. 

12Wun amǝ'eambǝam, nggun vwari pa nǝ̀ pusǝ ɓǝla mpandimuru ɗang, sǝ 
nggun ɓau pa nǝ̀ pusǝ vwari ɗang. Mǝsǝmur mǝnana nda nkaunkaun ngga pa 
nǝ̀ pà mur mǝɓoarne ɗang. 

Sǝlǝe mǝnana pur nǝ kuli ka 
13Ɓǝ̀ wu ndanǝ sǝlǝe sǝ wu surǝna rǝ anjargula mala Ɓakuli ka, wu lǝmndǝi aɓa 
do mǝɓoarne, wu kǝ pak aturo mǝɓoarne nǝ nyesǝɓamuru mǝnana kǝ pur aɓa 
sǝlǝe ka. 

14Sǝ ɓǝ̀ wu lumsǝ nǝ mɓali, andǝ ɓinǝmuru, andǝ earce ɓamuru a ɓabum wun 
ngga, wu ɗeki nggori, wu kǝa gìr mǝsǝcau nǝ nyir ɗang. 

15Acemǝnana mɓali andǝ earce ɓamuru ka à pa aɓa sǝlǝe mǝnana mala Ɓakuli 
na ka ɗang. Amǝno yì agir ka à mala ɓanza na, mala Bangŋo mala Ɓakuli na 
ɗang; mala mgbǝrǝm na. 

16Ban mǝnana kat mɓali andǝ earce ɓamuru na kam ngga, abanì sǝ a wu nǝ̀ kum 
zurǝki andǝ koya ɓealɓikea. 

17Sǝ sǝlǝe mǝnana pur nǝ kuli ka mǝɓoarnsari na, sǝ ndanǝ earce dotarǝu, nda 
ɓukɓuk aɓa pa male, kǝ ɗenyi nǝ aɓwana, lumsǝ nǝ mǝsǝswatǝr andǝ aturo 
mǝɓoarne, kǝ lǝmndǝ tàrban ɗang sǝ kǝ pak gir aɓa mǝsǝcau. 

18Aɓwana mǝnana amǝ yinǝ dotarǝu na aɓa rǝpwala ka, aturo malea nǝ̀ tsǝk 
aɓwana ɓǝa kǝ pak agir mǝɓoarne mǝnana Ɓakuli earkiyicea ka. 

Jemis 4 

Pa ɓamuru aban Ɓakuli 
1Mana gir nì na yiki nǝ munǝo sǝ mana gir nì na yiki nǝ loasǝkiaban aɓalǝ wun 
ɗe? Asuno ma'wun mala earce banɓoarnado mǝnana à kǝ munǝ a ɓabum wun 
ngga, à nǝ̀ yiki nǝia re? 

2Wu kǝ earce gir, sǝ wu kum gir nì ɗang, ace mani ka, wu kutia wal-lú; wu sham 
agir mala aɓwana kǝrkǝr, sǝ wu gandǝ kumia ɗang, ace mani ka wu kutia 
loasǝban andǝ munǝo ace mǝnana wu nǝ̀ ea arǝ amǝtalea ka. Wu kǝ kum gir 
mǝnana bum wun earce ka ɗang acemǝnana wu zǝmbǝi Ɓakuli ɗang. 

3Andǝa zǝmbǝa mǝnana wu zǝm ngga, wu kum ɗang, acemǝnana wu zǝm nǝ 
ɓabum mǝɓoarne ɗang. Wu zǝmbǝa acemǝnana ɓǝa pa wun wu nǝ̀ lumsǝna 
anpel mala ɓamur rǝ wun nǝia ka. 

4Wun amǝ ɗwanyi do nǝ mǝsǝcau aban Ɓakuli andǝ doɓala! Wu sǝlǝ mbo ama 
duk gyajam mala ɓanza ka do ɓibura na arǝ Ɓakuli? Ace mani ka ɓwa mǝnana 
twalo nǝ̀ pa kǝla mala amǝ'ɓealɓikea ka, dumǝna ɓimǝbura mala Ɓakuli. 

5Mana ɗe wu twali nda ɓa mǝnia yì cau mǝnana Ɓakuli bangŋa aɓa Malǝmce 
male ama: Bangŋo Mǝfele mǝnana ci a ɓabum sǝm ngga earce ɓǝ̀ sǝm kpapì 
andǝ ɓe kǝgir ɗang. 

6Sǝ Ɓakuli ka kǝ pa sǝm ɓwamuru kǝrkǝr. Nda gir mǝnana tsǝa sǝ Malǝmce na 
ama, “Ɓakuli kǝ ɓinǝ cau mala amǝ'twalɓamuru, sǝ kǝ ɓwamur 
amǝ'nongsǝmuru.” 

7Ace mani ka wu nyesǝ mur wun aban Ɓakuli! Wu ɓinǝi Shetan, sǝ yì ka, nǝ̀ 
ɓanggi ban wun. 

8Wu sung aban Ɓakuli tu sǝ yì gbal ka nǝ̀ sung aban wun tu. Wu ɗeki pakki agir 
mǝɓane, wun amǝ'cauɓikea! Wu gilǝki ɗenyicau ma'wun ɓǝ̀ dum nǝ ɓoarnsari, 
wun aɓwana mǝnana ɓabum wun gaki ka! 

9Ɓǝ̀ ɓabum wun kìɗìkì, wu ɓua, sǝ wu dukdo tímúrû. Ɓǝ̀ oalo ma'wun nyar a 
doatu, sǝ ɓǝ̀ banɓoarnado ma'wun nyar a tímúrû. 

10Wu nongsǝmur wun a ɓadǝm Mǝtalabangŋo, sǝ yì ka, nǝ̀ gusǝlǝ wun. 

11Wun amǝ'eambǝam, wu nying twal-lullǝarǝ wun. Ɓwa mǝnana kǝ na cau 
mǝɓane amur ɓi, ko kǝ kiɗiki ɓi ka, ndaban na mǝɓane amur, andǝ ɓashi 
nggurcau mala Ɓakuli. Sǝ ɓǝa kǝ ɓashi nggurcau ka a ndarǝ ɓinǝ kpata 
nzongcau mala earcearǝu. Anggo ka a ndarǝ na ama a ndanǝ rǝcandǝa mala 
ɓashi nggurcau mala Ɓakuli. 

12Ɓakuli na nǝmurǝì pākiyi nggurcau ka, sǝ kǝ yì nda mǝɓashi, yì nda kǝ ɓwa 
mǝnana ndanǝ rǝcandǝa mala amsǝban ko kiɗikiban ngga. Sǝ we ka, a nda yana 
mǝnana a nǝ ɓashi ɓio ka? 

Nunkiru mur nggori 
13Wu kwaki kir wun, wun aɓwana mǝnana wu kǝ na ama, “Yalung ko li ka sǝm 
nǝ̀ ká a la mǝnia ko la mǝno, sǝm nǝ̀ ngga pak pǝlǝa mwashat abanì. Sǝm nǝ̀ 
nggali, sǝm nǝ̀ kum boalo kpǝm” ngga. 

14Mana gir nì na a surǝi mǝnana nǝ̀ kumban li ka? Mana nda yilǝmio, mǝnana à 
nǝ̀ na ama nda a ɓabuo ka? Nda kǝla burambulo mǝnana à nǝ̀ sǝni ado sǝ zuku 
ka ndǝrmina ka. 

15Cau mǝnana ɓoaro ɓǝ́ wu nǝ̀ na ka nda mǝnana ama, “Ɓǝ̀ Mǝtalabangŋo 
earǝna, sǝ nying sǝm nǝ yilǝmu ka, sǝm nǝ̀ pak mǝnia ka ko mǝno.” 

16Sǝ ado ka wu kǝ arkikun wun sǝ wu kǝ nggori aɓa ɗenyicau ma'wun. Sǝ mǝno 
yì arkikun ngga mǝɓane. 

17Ace mani ka, ɓwa mǝnana surǝna rǝgir mǝɓoarne mǝnana ɓoaro ɓǝ̀ pa sǝ pe 
raka, pangŋǝna cauɓikea. 

Jemis 5 

Nunkiru amur amǝkume 
1Wu kwaki kir wun, wun amǝkume! Wu ɓua, wu mak zwalo, ace akanggǝrang 
tanni mǝnana à kǝ yiu amur wun ngga. 

2Agǝna ma'wun rǝmǝna, sǝ agir-nggurǝu ma'wun ngga mburia linia. 

3Agirkuma ma'wun mǝnana à pea nǝ azǝrfa andǝ zǝnariya ka, sásà linia. Sǝ 
mǝno yì sásà ka nda mana nǝ̀ yinǝ nakun ɓashi amur wun, sǝ nǝ̀ li nyam wun 
kǝla bǝsa ka. Wu ramǝni ɓamur rǝ wun gǝna aɓa mǝnia yì ɓanza kǝ ká nǝ ká 
masǝlǝate ka. 

4Wu sǝni! Aɓwana mǝnana à pakka wun turo a ɓaban sǝ wu ginǝ mbwea ace 
ɓǝmbǝriban ma'wun ngga, ɓua malea bwalǝna ban Ɓakuli. Aɓwana mǝnana à 
pakka wun turo pwan girɓaban ngga, ɓua malea warina a kir Mǝtalabangŋo 
mǝnana Karban kat ka. 

5Wu dumǝna a ɓanza aɓa mǝɓoarne mala kume andǝ liki agir meang'meang 
mana ɓabum wun earkiyice ka. Wu nda kǝla andá-lǝsǝa mǝ'nyangge mǝnana à 
nǝ̀ ngga pwan mealia ka. 

6Wu kumsǝna kun amǝ'kunpwasǝa a ɓashi, wu walna luia, yia mǝnana à pànǝ 
kǝ cau arǝ wun raka. 

Domunyi aɓa tanni 
7Wun amǝ'eamrǝarǝu, wu dum nǝ munyi ba pwari mǝnana Yesu Mǝtalabangŋo 
nǝ̀ yiu nǝi ka. Wu sǝn domunyi mala mǝ'rya mǝnana kǝ pa aban kundǝ mbulo 
dǝmbǝa andǝ masǝlǝata mbulo ka. Kǝ dum nǝ tsǝkɓalǝu ace agir ɓaban ɓǝa pa 
ɓǝlea mǝɓoarne. 

8Wun gbal ka, wu dum nǝ munyi sǝ wu cam kàngkàng aɓa ɗenyicau ma'wun, 
acemǝnana yiu mala Mǝtalabangŋo gbashina tu. 

9Wun amǝ'eamrǝarǝu, wu kǝa nggwani arǝarǝ wun ɗang, acemǝnana Ɓakuli ɓǝ̀ 
kǝa ɓasha wun ɗang. Wu sǝni! Mǝɓashi na aban came a kunkurǝm! 

10Wun amǝ'eamrǝarǝu, wu ɗenyi nǝ amǝ'ɓangna mala Ɓakuli mǝnana à yì bang 
cau aɓa lullǝ Mǝtalabangŋo ka. Ɓǝ̀ domunyi malea aɓa gandǝrǝu aɓata tanni 
dupa sǝm gir kani. 

11Kǝla mǝnana wu sǝlǝ ka, yia mǝnana à lidǝmbǝa nǝ came kàngkàng aɓa 
paɓamuru malea ka, sǝm twalia amǝ'kúm tsǝkbu mala Ɓakuli na. Wu ongŋǝna 
ce came mala Ayuba aɓa mǝkwane, sǝ wu sǝna gir mǝnana Mǝtalabangŋo 
Ɓakuli pakki wi a masǝlǝate ka. Mǝtalabangŋo ka lumsǝ nǝ mǝsǝswatǝr andǝ 
ɓwamuru. 

12Wun amǝ'eambǝam, a dǝmbǝa nǝ ko yia gir ka, wu kǝa kángir ɗang, ko “nǝ 
kuli,” ko “nǝ nzali,” ko nǝ kǝgir ɗang. Cau ma'wun ngga ɓǝ̀ kǝa kuti “E” ko “Awo” 
ɗang. Ɓǝ̀ ana raka, ɓashi mala Ɓakuli nǝ̀ bwal wun. 

Rǝcandǝa mala hiwi 
13Kǝ ɓwa aɓalǝ wun kǝ tanni le? Ɓwe ɓǝ̀ pak hiwi. Kǝ ɓwa na aɓa bumpwasǝa? 
Ɓwe ɓǝ̀ tu nggyal ɓwangsǝki Ɓakuli. 

14Kǝ ɓwa ata wun rǝì kǝ pakki wi le? Ɓwe ɓǝ̀ tunǝ aɓwana-mǝgule mala 
amǝkpata Ɓakuli, ɓǝa pakki wi hiwi, sǝ ɓǝa hasǝi wi muru olif amuri aɓa lullǝ 
Mǝtalabangŋo. 

15Sǝ hiwi mǝnana à pe nǝ ɓabum mwashat ka, nǝ̀ amsǝ mǝrǝkwana ɓǝ̀ nggūrǝi 
ɓǝ̀ pwalo. Mǝtalabangŋo ka nǝ̀ loasǝi aɓa rǝpina male, sǝ ɓǝ̀ pak cauɓikea ka à 
nǝ̀ twali wi banì. 

16Ace mani ka wu banggi arǝ wun acauɓikea ma'wun, sǝ wu pakki arǝ wun hiwi, 
ace mǝnana ɓǝa twala wun ban arǝkwana ma'wun ngga. Hiwi mala 
mǝɓealɓoarna mǝnana pe nǝ ɓabumi mwashat ka, ndanǝ rǝcandǝa sǝ kǝ pak 
turo. 

17Iliya ka ɓwapǝndǝa na kǝla sǝm. Pak hiwi a ɓe pwari nǝ ɓabumi kat ama 
mbulo ɓǝ̀ kǝa nya ɗang, sǝ à nya mbulo a ɓanza ɗang, pǝlǝa tārú nǝ zongŋo 
tongno-nong-mwashat. 

18Ɗǝm ngga yi pak hiwi ama mbulo ɓǝ̀ nya, sǝ kuli nya mbulo, nzali pusǝ 
agirpwala, à pusǝ ɓǝlea. 

Nyesǝ amǝɓwarkio a tanjar 
19Wun amǝ'eambǝam, ɓǝ̀ kǝ ɓwa aɓalǝ wun ɓwarki tanjar mala Ɓakuli, wu 
nyesǝi a tanjar. 

20Wu sǝlǝ ama ɓwa mǝnana nyesǝ mǝ'cauɓikea a tanjar ka, nǝ̀ amsǝ yilǝmi 
mǝ'cauɓikea man aɓa lú, sǝ nǝ̀ tsǝa Ɓakuli nǝ̀ twalban acauɓikea pas. 

1 Bitǝrus 

1 Bitǝrus 1 

1Mǝnia yì cautera ka, pur nǝ́ bu Bitǝrus, mǝ'mishan mala Yesu Kǝrǝsti. Aban ká 
aban aɓwana mala Ɓakuli mǝnana à tària ka, yia amǝnana à mesǝke, à do kǝla 
abǝri arǝ abu-nzali mala amǝ Pwantus, andǝ Galati, andǝ Kapadosiya, andǝ bu-
nzali Asiya, andǝ bu-nzali Bitiniya ka. 

2Ɓakuli Tárru aɓa kane male ka tàr wun ɗiɗyal ɓǝ̀ wu duk aɓwana male nǝ́ turo 
mala Bangŋo ace oki Yesu Kǝrǝsti, andǝ kum lakban aɓa nkila male. Ɓǝ̀ Ɓakuli 
hatǝki wun nǝ ɓwamuru andǝ dorǝpwala. 

Tsǝkɓalǝu arǝ yilǝmu mana málá male pà kàm raka 
3Ɓwangsǝban kat ka, ɓǝa pe Ɓakuli, Tár Mǝtala sǝm Yesu Kǝrǝsti! Ace 
mǝsǝswatǝr male mǝgule ka yina nǝ sǝm aɓa bǝsa ɓǝlban. Sǝm kum mǝnia yì 
bǝsa ɓǝlban ngga acemǝnana Ɓakuli loasǝ Yesu Kǝrǝsti a ɓembe ka. Ado ka sǝm 
ndanǝ do tsǝkɓalǝu mǝyilǝmui, 

4andǝ kum liɓala mǝnana pà nǝ̀ kìɗìkí ko nǝ̀ è, nǝ̀ mal raka; liɓala mǝnana à 
tsǝngŋǝna wuni kano a kuli ka. 

5Sǝ ata cau mala paɓamuru ma'wun ngga, Ɓakuli na rǝ yal wun nǝ rǝcandǝa 
male ace kum amsǝban mǝnana gilǝkini nǝ̀ yia lǝmndǝi, a masǝlǝata apwari ka. 

6Mǝnia ka kǝ pa wun banɓoarnado kǝ̀rkǝ́r, kat andǝ amani ama adyan aɓa bu-
pwari bǝti ka, dumǝna ama wu nǝ̀ kutio aɓa bumkiɗikea ata cau mala 
akárǝkiban ɗàngɗáng. 

7Amǝnia yì akárǝkiban ngga, à nda à nǝ̀ lǝmndǝ ama paɓamuru ma'wun ngga, 
mǝɓafoe na ka. Ko nggearǝ zǝnariya mǝnana kǝ kiɗiki ka, à kǝ mwami nǝ bǝsa; 
anggo gbal, paɓamuru ma'wun mǝnana doɓoaro male kuti mala zǝnariya ka, 
dumǝna pup à nǝ̀ mwami, ace mǝnana ɓǝa sǝn came male aɓa mǝkwane ka. 
Anggo ka sǝ wun nǝ̀ kum ɓwangsǝban, andǝ ɓoarɓwa, andǝ gusǝlǝban aban 
Ɓakuli, a Pwari mǝnana Yesu Kǝrǝsti nǝ̀ lǝmndǝna rǝì nǝi aban ɓwapǝndǝa kat 
ka. 

8Kat andǝ amani ama wu malaká sǝni àkǝ̀ pwari raka, wu kǝ earce; sǝ kat andǝ 
amani ama wu kǝ sǝni ado raka, wu earnǝi, sǝ wu kǝ pak banɓoarnado kǝrkǝr, 
ulang mǝnana gulo male ka mburkun pa nǝ̀ gandǝ bangŋe raka. 

9Wu ndanǝ ulang man yì banɓoarnado ka acemǝnana wu nda rǝ kum 
tangnakusǝu mala paɓamuru ma'wun abaní, yi amsǝban mala ayilǝmi wun. 

10Mǝnia yì amsǝban ngga, amǝ'ɓangna mala Ɓakuli sǝnggi pepe sǝ à bǝlkusǝi 
ɓukɓuk à nǝ̀ surǝ kǝgir amuri, sǝ à bang cau mala ɓwamuru mana Ɓakuli nǝ̀ yia 
lǝmndǝa wun ngga. 

11À alte à nǝ̀ surǝ pwari mǝnana Bangŋo mala Kǝrǝsti mana aɓalǝia nakiyicau 
amuri ka. Bangŋo mala Kǝrǝsti ak dǝmbǝa lǝmndǝia wia, atanni mǝnana Kǝrǝsti 
nǝ̀ yia nu sǝ nǝ̀ kutia ɓoarɓwa male ka, sǝ lang sǝ mǝnia yì gir ka nǝ̀ yia pǎ. 

12Ɓakuli lǝmndǝi amǝnia yì amǝ'ɓangna male ka ama acau mǝno banggiyi nǝ 
kunia ka, à pà ace ɓamuria ɗang, à nda ace wun. Sǝ adyan ngga, mǝnia yì Cau 
Mǝɓoarne ka, à hamǝna nǝi a banfana aban wun. Aɓwana mǝnana à hamnǝi ka, 
à hamnǝi aɓa rǝcandǝa mala Bangŋo Mǝfele mǝnana Ɓakuli tasǝi nǝ kuli ka. 
Nggearǝ amǝturonjar mala Ɓakuli ka, à tsǝk mǝsǝia à nǝ̀ sǝni lang sǝ amǝnia yì 
agir ka, à nǝ̀ pa. 

Tunǝban ace do mǝfele 
13Ace mani ka, wu nyesǝ aɗenyicau ma'wun aban mǝ'mwashati aɓa gilǝrǝu ace 
pakturo. Wu hamí rǝ wun. Wu soa mǝsǝ wun nǝ tsǝk ɓabum wun kat arǝ 
ɓwamuru mǝnana à nǝ̀ yinǝi aban wun, a pwari mǝnana à nǝ̀ lǝmndǝì ɓanza rǝ 
Yesu Kǝrǝsti ka. 

14Ado mǝnana wu nda ka muna mala Ɓakuli amǝ okiru ka, wu kǝa eare ɓǝ̀ do 
ma'wun duk mala kpata anpel mǝɓane mǝnana wu ndanǝia ɗiɗyal aɓa ɗwanyi 
sǝlǝe ka ɗang. 

15Wu duk do mǝfele aɓa koya gir wu nǝ̀ pak ka, kǝla mǝnana Ɓakuli mana tarki 
wun ngga mǝfele na ka. 

16Acemǝnana Malǝmce bangŋa ama, “Wu duk do mǝfele, acemana Mǝ nda 
mǝfele.” 

17Wu ɗenyi ama, Tárru mǝnana a kuli, wu pakkiyi hiwi abani ka, kǝ lǝmndǝ 
tarban ɗang. Yì ka, nǝ̀ kasǝi ɓwa ɓashi, ko nǝ̀ pe wi tangnakusǝi mǝnana karǝ 
arǝ gir mǝnana pè ka. Ace mani ka, wu masǝlǝ do yilǝmu ma'wun kǝla abǝri 
akani a ɓanza, nǝ ɓanggi Ɓakuli. 

18Wu sǝlǝna ama, gǝna mǝnana Ɓakuli mbwe ace akmúr wun aɓa do kiɗìkì 
mǝnana wu kumo a bu aká wun ngga, pà nǝ́ agir mǝnana à kǝ̀ kiɗikì, kǝla azǝrfa 
ko zǝnariya ka ɗang. 

19Nda nǝ nkila mǝɓoarne mala Kǝrǝsti, Mǝgam mala Ɓakuli, mǝnana cauɓikea 
ko kǝgir mǝɓane pa a rǝì raka. 

20Kaniama à nǝ̀ kwakita ɓanza ka, Ɓakuli tarrì, ci male ɗang. Sǝ aɓa mǝnia yì 
masǝlǝata apwari ka, à yì lǝmndǝni a banfana àkǝ̀ ace wun. 

21Nǝ́ bani yì Kǝrǝsti, sǝ wu pa ɓamur wun aban Ɓakuli, mǝnana loasǝi a ɓembe, 
sǝ pe wi nggea gulo ka; ace mani ka paɓamuru ma'wun, andǝ tsǝkɓalǝu ma'wun 
ngga, à kwakina amur Ɓakuli. 

22Mǝno ado wu langŋǝna rǝ wun nǝ okiru ma'wun arǝ mǝsǝcau, sǝ wu ndanǝ 
earcearǝu arǝ amǝ'eamrǝarǝu nǝ ɓabum wun mwashat ka, wu lidǝmbǝa nǝ 
lǝmndǝ mǝno yì earcearǝu ka, nǝ ɓabum mǝɓoarnsari. 

23Wun ngga, à ɓǝsǝlǝna ɓǝl wun a bǝshe, sǝ mǝnia yì bǝsa ɓǝlban ngga, pur aɓa 
mǝsǝɓeale mǝnana kǝ kìɗìkì ka ɗang, pur aɓa mǝsǝɓeale mala cau mǝyilǝmuì 
mala Ɓakuli, yì cau male mana te malkiyi raka. 

24Amur mǝnia ka, à gilǝ ama, “Ɓwapǝndǝa kat ka, à nda kǝla bondo, aɓoarɓwa 
malea kat ka, à nda kǝla apwasǝo-bondo; bondo kǝ wuli, sǝ pwasǝe kǝ kpa, 

25sǝ cau mala Mǝtalabangŋo ka, masǝlǝate pà kàm ɗang.” 

Sǝ mǝnia yì cau ka, nda Cau Amsǝban mǝnana à hamba wunì ka. 

1 Bitǝrus 2 

1Ace mani ka, wu swár koya ulang ɓealɓikea, andǝ koya ulang kutan mǝɓane, 
andǝ kúnɓárína, andǝ mwararǝu, andǝ koya ulang naki acau kiɗiki ɓwa. 

2Wu pa kǝla abangna-muna, rǝ wun ɓǝ̀ kǝ ɓǝla arǝ nu kiura mǝɓoarnsari mala 
cau mala Ɓakuli, ace mǝnana ɓǝ̀ wu gulo a ɓalǝi, ɓǝ̀ kyan nǝ wun a amsǝban, 

3mǝnana ado “wu ongŋǝna ɓoaro mala Mǝtalabangŋo ka.” 

Tali mǝyilǝmuì andǝ aɓwana mǝnana Ɓakuli twalia ka 
4Wu yiu aban Kǝrǝsti, yì tali mǝyilǝmuì, mǝnana aɓwana ginǝki, sǝ Ɓakuli twali 
acemǝnana abani ka ndanǝ ɓoaro ka. 

5Sǝ wun ado ka wu ndaka tali mǝyilǝmuì, mǝnana Ɓakuli na arǝ ɓak ɓala male 
aɓa bangŋo nǝ wun ngga. Aɓa mǝnia yì ɓala ka, wu nǝ̀ duk apǝris mala Ɓakuli 
ace pà aɓoro mala bangŋo, mǝnana agir'a na abani, nǝ bu Yesu Kǝrǝsti ka. 

6Aɓa Malǝmce ka à gilǝa ama: “Wu sǝni, ndya ǝn nggǝ tsǝk tali a Siyona ka, tali 
kwakita kusǝɓa, mǝnana ǝn tarì, sǝ ɓoaro male ka à pà nǝ̀ kani arǝ kǝgir raka. 
Ɓwa mǝnana kat guli a rǝì ka, pà nǝ̀ kum kǝsǝkya ɗang.” 

7Sǝ wun mana wu guli a rǝì ka, ɓoaro male aban wun ngga ulang yi pà kàm ɗang. 
Sǝ aban aɓwana mǝnana à earnǝi raka dumǝna, “Tali mǝnana amǝɓa ginǝki ka, 
nda yi duk Tali kwakita kusǝɓa ka.” 

8Sǝ ɗǝm ngga, “Nda tali mǝnana kǝ tsǝk ɓwapǝndǝa à kǝ anndǝ ka, tali mǝnana 
kǝ cia à kǝ kpa ka.” À kǝ annda, acemǝnana à kpata cau mala Ɓakuli ɗang, sǝ 
mǝnia ka, nda gir mǝnana Ɓakuli tsǝkia wia ka. 

9Sǝ wun ngga, wu ndaka ɓwamǝpǝnde mǝnana Ɓakuli tar wun ngga. Wu nda 
ka amurǝma pǝris, aɓwana ace Ɓakuli, andǝ agirkuma male. Tàr wun ace 
mǝnana ɓǝ̀ wu hami aɓwana aɓealɓoarna male, yi mǝnana tunǝ wun aɓa 
pǝndǝa aban yiu aɓa tǎlaban male mǝ pà ndali ka. 

10“Ɗiɗyal ka, wu nda ka kǝ aɓwana ɗang, sǝ adyan ngga, wu dumǝna aɓwana 
mala Ɓakuli. Ɗiɗyal ka, à sǝn mǝsǝswatǝr ma'wun ɗang, sǝ adyan ngga, à 
sǝnǝna mǝsǝswatǝr ma'wun.” 

11Wun amǝ'eamrǝarǝu mǝnana ǝn earkiyi acea raka, wun mǝnana wu nda ka 
amǝgya-kutio andǝ abǝri a ɓanza ka, ǝn nggǝ kwarkir wun, wu gapita re wun 
nǝ anpel mala nggūrǝu, mǝnana à kǝ munǝo arǝ yilǝmi wun ngga. 

12Do ma'wun aɓalǝ aɓwana mǝnana amǝkwaɗi na raka ɓǝ̀ dum nǝ ɓealɓoarna. 
Anggo ka ko ɓǝa tsǝka wun cau arǝ wun ama wu ndaka amǝ'ɓealɓikea ka, à nǝ̀ 
sǝn aturo mǝɓoarne mǝnana wu pakki ka, sǝ à nǝ̀ pè Ɓakuli gulo a pwari 
mǝnana nǝ̀ yiu a lǝmndǝ rǝì ka. 

Nyesǝmuru aɓata aɓwana mana a buno-gulo ka 
13Ace Mǝtalabangŋo ka, wu pà ɓamur rǝ wun aɓata aɓwana mǝnana à nda amur 
bunomurǝm aɓa mǝnia yì ɓanza ka. Wu pà ɓamur rǝ wun aban mǝtala-nzali 
kǝla ɓwa mǝnana nda mur aɓwana kat ka. 

14Wu oaki amǝyalban mǝnana à twalia sǝ tasǝia ace kwarkir amǝ yàl nzongcau, 
sǝ ɓǝa ɓwangsǝ aɓwana mǝnana à kǝ pak mǝɓoarne ka. 

15Ɓakuli ka, kane male na ama nǝ́ pakki aturo cauɓoarna ma'wun ngga, ɓǝ̀ wu 
gir kun amǝ'ɗwanyi-sǝle arǝ nakia acau mǝɓane. 

16Wu dukdo kǝla aɓwana mǝnana à panzǝnia à kumǝna ɓamuria ka, sǝ ce wu 
pǝlǝ panzǝban ma'wun, dupa wun njargula pakki aɓealɓikea ɗang; ɓǝ̀ do 
ma'wun pa kǝla aguro mala Ɓakuli. 

17Wu pe koyana le ka gulo, sǝ wu earce amǝ'eamrǝarǝu. Wu kǝ ɓanggi Ɓakuli, 
sǝ wu kǝ pe murǝm gulo. 

Twal kusǝu arǝ tanni mala Kǝrǝsti 
18Wun mǝnana wu nda ka amuna-ɓala ka, wu kǝ okia amǝtala-ɓala ma'wun nǝ 
pagulo. Ɓǝ̀ kǝa do ama, she ɓǝa nda ka aɓwana mǝnana à kǝ pakka wun 
mǝɓoarne sǝ à nda ɓukɓuk ka ɗang; nggearǝ amǝnana ɓealia ɓiki ka, wu kǝ okia 
wia. 

19Ɓakuli ka, bumi kǝ pwasǝ arǝ wun, ɓǝ̀ wu pak gir mǝnana wu sǝlǝ ama 
mǝɓoarne na, sǝ wu kǝ shakminǝu nǝ munyi aɓa mǝɓane mǝnana kǝ kum wun 
ata pemǝɓoarne ka. 

20Ya gir mǝɓoarne na wu nǝ̀ kum a ɓalǝi yi mǝnana ɓǝ̀ wu twal gandǝa nǝ 
walban mana wu kumo ace mǝɓane mǝnana wu pak ka? Sǝa ma ɓǝ̀ wu kum 
tanni ace pak mǝɓoarne, sǝ wu twal gandǝa nǝi ka, bum Ɓakuli nǝ̀ pwasǝ arǝ 
wun. 

21Nda àkǝ̀ ce mǝnia ka sǝ Ɓakuli tunǝ wun, acemǝnana Kǝrǝsti gbal ka, nu tanni 
ace wun sǝ nyingga wuni kǝla girkani, ace mǝnana ɓǝ̀ wu twal kusǝì ka. 

22“Yì ka, pak kǝ cauɓikea ɗang, sǝ swarkiban pa a kuni ɗang.” 

23Lang aɓwana sanggì ka, nyesǝî kǝɓwa nǝ sangban ɗang; sǝ lang à pe wi tanni 
ka, ɓalbura kǝɓwa ama nǝ̀ ɗi tangna a kúnì mǝnana à pakki wi ka ɗang. Tanni 
male ka, nyinggi Ɓakuli mǝnana kǝ pak ɓashi nǝ mǝsǝcau ka, a bui. 

24Yì nǝ nggearǝì ka, twal acauɓikea ma'sǝm a nggūrǝì amur nggun- gangndi, ace 
mǝnana ɓǝ̀ sǝm wuki cauɓikea, sǝ ɓǝ̀ sǝm duk do ɓealɓoarna. Nǝ́ anpenye male 
mana à tsǝki wi ka sǝ wu kum twalban rǝkwana. 

25Ɗiɗyal ka, wu nda kǝla anzur mǝnana à ɓwarki tanjar ka. Sǝ ado ka, wu 
nyarǝna aban Yál wun andǝ 

Mǝtsǝkkir ayilǝmi wun. 

1 Bitǝrus 3 

Amanɓala andǝ aburria 
1Anggo gbal, wun amanɓala ka, wu pà ɓamur rǝ wun aɓata abura wun, ace 
mǝnana ɓǝ̀ aɓea ɓwana nakam atea mǝnana à earnǝ Cau Amsǝban raka, ɓeal 
wun nǝ nunia à nǝ̀ pà ɓamuria. Pà nǝ̀ do ama she ɓǝ̀ wu naná kǝ cau ka ɗang, 

2acemǝnana à nǝ̀ sǝn pagulo, andǝ ɓealǝu mǝɓoarne ma'wun. 

3Ɓǝ̀ gilǝki rǝǔ ma'wun, ɓǝ̀ kǝa duk mala pakki agir arǝ nggurǝ wun, kǝla 
aɓolǝkia-nyaun, andǝ oasǝki anlang, andǝ agirgarabu, ko mala agir-nggurǝu 
mǝnana wu kǝ oasǝ ka ɗang. 

4Gilǝki rǝǔ ma'wun ngga, ɓǝ̀ duk mala ɓabum wun, yì ɓoarnsari mǝnana pà nǝ̀ 
mal raka, yì ɓoarnsari mala ɓealǝu ɓukɓuka, andǝ do bwalrǝu arǝ aloasǝkiaban. 
Ulang mǝnia yì ɓealǝu ka, nggea gir mǝgule na aban Ɓakuli. 

5Amamǝna mǝnana a pwaryan à dukdo yal ɓamuria ace Ɓakuli sǝ à guli a rǝì 
ka, anggo sǝ à gilǝki ɓoarnsari malea. À nongsǝ muria aɓata aburria, 

6kǝla mǝnana Saratu oki burri Ibǝrayim, sǝ tunǝi ama mǝtale ka. Wu nda ka 
amuni, ɓǝ̀ wu kǝ pak gir mǝnana nda pepe sǝ ɓangciu kǝ pakka wun arǝ kǝgir 
raka. 

7Anggo gbal, sǝ wun aburala ka, wu lǝmndǝ sǝlǝe aɓa doɓala ma'wun. Amālá 
wun ngga wu kǝ ɗenyi nǝia kǝla aɓwana mana rǝcandǝa malea bwalta ma'wun 
raka, sǝ wu bwalia nǝ pagulo acemǝnana yia ka, aɓiwun na aɓa ɓwamuru mala 
bǝsa do mana Ɓakuli pà ka. Wu bwalia pepe, ace mǝnana kǝgir ɓǝ̀ kǝa tamsǝ 
ahiwi ma'wun raka. 

Tanni ace pak mǝɓoarne 
8A masǝlǝate ka, wun kat ka, ɗenyicau ma'wun ɓǝ̀ duk mwashat. Wu kǝ sǝn 
mǝsǝswatǝr mala rǝarǝ wun. Wu earce rǝarǝ wun kǝla amǝ'eamrǝarǝu. Wu 
dum nǝ ɓabum ɓukɓuka andǝ nyesǝmuru. 

9Wu kǝa wu mbweban nǝ ɓealɓikea a kun ɓealɓikea ɗang. Ɓǝ̀ aɓwana sanggi 
wun ngga, ce wu nyesǝia wia nǝ sanggiban ɗang; a kun mani ka wu tsǝkia wia 
bu, acemǝnana nda àkǝ̀ ce mani sǝ Ɓakuli tunǝ wun, ama ɓǝ̀ wu kum tsǝkbu. 

10Malǝmce ka, bangŋa ama: “Ɓwa mǝnana kat kǝ earce kum banɓoarnado mala 
yilǝmu, sǝ nǝ̀ sǝn anonggeo mala bumpwasǝa ka, dumǝna púp nǝ̀ bwal lasǝi arǝ 
na mǝɓike, sǝ mburkuni ka, nǝ̀ bwali arǝ na nyir. 

11Dumǝna púp, nǝ̀ pǝlǝ nzǝmi arǝ ɓealɓikea sǝ nǝ̀ pak mǝɓoarne; dumǝna púp, 
nǝ̀ alta dorǝpwala, sǝ nǝ̀ ɓangŋa ate. 

12Amǝ́sǝ́ Mǝtalabangŋo ka, à nda arǝ aɓwana mana à kǝ pak mǝɓoarne ka, sǝ 
akiri gbal ka, à ndarǝ ok hiwi malea. Sǝ ɓamǝsǝ Mǝtalabangŋo ka, kǝ ɓinǝ mǝsǝ 
amǝpak ɓealɓikea.” 

13Yana ɓwe na nǝ̀ pakka wun kǝgir, yi mǝnana rǝ wun nǝ̀ nggǝ ɓǝla arǝ pak gir 
mǝɓoarne ka? 

14Sǝ ko ɓǝ̀ wu kum tanni ace pak gir mǝnana nda a njari ka, wu ndanǝ tsǝkbu 
mala Ɓakuli. Ace mani ka, “bum wun ɓǝ̀ kǝa zurǝki ɗang, sǝ ɓangciu ɓǝ̀ kǝa 
pakka wun ɗang.” 

15Wun ngga, wu kǝ pe Kǝrǝsti gulo a ɓabum wun, ɓǝ̀ duk Mǝtala wun. Wu do 
aɓa gilǝrǝu ko aya pwari ka, ace bǝli ko ya ɓwa na ɗi wun ce tǝ́r tsǝkɓalǝu 
mǝnana wu ndanǝi aɓa kwaɗi ma'wun ngga. 

16Sǝa ma wu pe nǝ ɓukɓuka, andǝ pagulo a ɓalǝi. Ɓǝ̀ ɗenyicau ɓabum wun do 
nǝ ɓoarnsari, ace mǝnana ko ɓǝa ɓwana kiɗiki wun nǝ kunia ka, kǝsǝkya nǝ̀ 
pakkia wia, yi mǝnana ɓǝa sǝn do ma'wun mǝɓoarnsari, acemǝnana wu nda ka 
mala Kǝrǝsti ka. 

17Nǝ̀ ɓoaribanì ɓǝ̀ ɓwa tanni ace pak gir mǝɓoarne, ɓǝ̀ mǝno nda eare mala 
Ɓakuli ka, amur mǝnana ɓwa ɓǝ̀ tanni ace ɓealɓikea ka! 

18Kǝrǝsti ka, wú ace acauɓikea ma'sǝm kusǝ mwashat ɓǝrɓǝr, mǝ'cauɓoarna 
ace amǝ'cauɓikea, ace mǝnana ɓǝ̀ yinǝ wun a ɓala aban Ɓakuli ka. Yì ka, wú aɓa 
nggūrǝu, sǝa ma dum nǝ yilǝmu aɓa bangŋo. 

19Sǝ aɓa pa male anggo aɓa bangŋo ka wario kya hama aban abangŋo mǝnana 
à nda kùrban ngga. 

20Amǝnia ka, à ndaka abangŋo mǝnana à mgbiki Ɓakuli kiru a pwaryan a nza 
mala Nuhu, a baku mǝnana Nuhu na aban shar nggea waru male, sǝ Ɓakuli na 
arǝ kundǝo nǝ́ munyi ka. Kǝ aɓwana tongno-nong-tārú na à amsǝia amǝno yì 
nggea-murgula ka. 

21Sǝ mǝno yì mùrgula, mǝnana aɓwana tongno-nong-tārú api wi ka, nda kǝla 
batisǝma mǝnana kǝ amsǝ wun ado ka. Pà ace lak pǝndǝkea mala nggūrǝu wun 

ɗang, nda ace lǝmndǝ eare ma'wun aban Ɓakuli nǝ ɓabum mǝɓoarnsari. Kǝ 
amsǝ wun acemǝnana Yesu Kǝrǝsti lo a ɓembe nǝ yilǝmu ka. 

22Ado ka, Kǝrǝsti umǝna a kuli, nda a bu-mǝli mala Ɓakuli, sǝ amǝturonjar, andǝ 
ayalban, andǝ arǝcandǝa kat ka, à nda a ɓate. 

1 Bitǝrus 4 

Do ace Ɓakuli 
1Sǝ acemǝnana Kǝrǝsti nu tanni aɓa nggūrǝu ka, wu twal ulang mǝno yì ɓealǝu 
ka, wu gilǝ rǝwun ace tanni kǝla male; acemǝnana ɓwa mana kat tanni a 
nggūrǝu ka, malǝna nǝ cauɓikea. 

2Twal ado ka, cili do yilǝmu male a ɓanza ka pà nǝ̀ duk mala ɓangŋa ata anpel 
mala nggūrǝu ɗǝm ɗang. Nǝ̀ dukdo mala lumsǝ kani mala Ɓakuli. 

3Apwari mǝnana à kutikina ka, à karǝna mala pakkia agir mǝnana amǝɓanza 
earkiyice pe ka, kǝla ɓiki do-kiɗìkì mala nongginǝ-rǝarǝu, andǝ npel, andǝ 
nukia agir aban wal-wale, andǝ dapi ace likiali-ɓana andǝ nongginǝ-rǝarǝu, 
andǝ akpapíkí mala nu mba andǝ loasǝban, andǝ aturo mǝɓike mala peri aban 
ankúl. 

4Ado ka, agyajam ma'wun mǝnana ɗiɗyal ka, à kǝ ndali acemǝnana wu kǝ kpapi 
wunǝia ɗǝm aɓa mǝno yì do-kiɗìkì andǝ ɗwanyi bwalrǝu ka ɗang. Nda gir nî sǝ 
à kǝ sanggi wun, 

5sǝ yia ka, à nǝ̀ ngga bǝl kunia aban Ɓakuli mǝnana angŋa dǝmbǝa gilǝna rǝì ace 
pakki aɓwana mǝnana nǝ yilǝmu andǝ alú ka ɓashi. 

6Nda gir mǝnana tsǝa sǝ à hamnǝ Cau Mǝɓoarne gbal aban aɓwana mǝnana à 
wuna ado ka, ace mǝnana yia ka, ɓǝa ɓashia wia kǝla aɓwapǝndǝa aɓa nggūrǝu, 
sǝ ɓǝa dum nǝ yilǝmu aɓa bangŋo aban Ɓakuli. 

7Masǝlǝata ɓanza ka, gbashina. Ace mani ka, wu shambum wun, nǝ gandǝrǝu 
ace pak hiwi. 

8Gir mǝnana kutibanì kat ka, wu lidǝmbǝa nǝ lǝmndǝì arǝ wun earcearǝu 
mǝlime, acemǝnana earcearǝu ka, kǝ gír múr acauɓikea pas. 

9Wu ak rǝarǝ wun arǝ aɓala ma'wun, nggwani ɓǝ̀ kǝa pàk kàm ɗang. 

10Ɓakuli panì koyan ngga ɓoro mala sǝlǝ pak ɓe kǝgir. Ace mani ka, ko yan ngga 
ɓǝ̀ pakturo nǝ male yi ɓoro ace pakkia acilia ɓwana gbasha, ace mǝnana ɓǝ̀ sǝm 
duk aɓwana mǝnana Ɓakuli earnǝia arǝ tsǝkir aɓoro male mǝnana à ndakam 
ɗàngɗáng ngga. 

11Ɓǝ̀ we ka, sǝlǝ nacau na à po ka, ne kǝla Ɓakuli na nakiyi cau nǝ kuno ka. Ɓǝ̀ 
mo yi ɓoro ka ndà pea aɓwana gbasha ka, pè nǝ rǝcandǝa andǝ rǝɓǝla mǝnana 

Ɓakuli po ka. Anggo ka, gir mǝnana kat a pe ka, nǝ̀ yinǝi Ɓakuli gulo nǝban Yesu 
Kǝrǝsti. Gulo andǝ rǝcandǝa kat ka amale na, málá male pà kàm ɗang! Amin. 

Do munyi aɓa tanni acemǝnana a nda mǝkwaɗi ka 
12Wun amǝ'eambǝam, wu kǝa ndali arǝ akárǝkiban mǝkwane mǝnana wu kǝ 
tanni aɓalǝia, kǝla ɓe kǝgir mǝbǝshe na kǝ kum wun ngga ɗang. 

13A kun mani ka, ɓǝ̀ ban ɓoara wun ama wu ndarǝ nu tanni arǝ agir 
mǝ'mwashati mǝnana Kǝrǝsti twal gandǝa nǝia ka. Wu pak bumpwasǝa ado ace 
mǝnana ɓǝ̀ wu kum banɓoarnado mǝgule a pwari mǝnana nǝ̀ nyar nǝi sǝ nǝ̀ 
lǝmndǝ ɓoarɓwa male ka. 

14Ɓǝ̀ aɓwana kǝ sang wun acemǝnana wu nda ka amǝkpata Kǝrǝsti ka, tsǝkbu 
na amur wun, acemǝnana Bangŋo mala gulo andǝ mala Ɓakuli sulǝna amur 
wun. 

15Ɓǝ̀ ɓwa nǝ̀ tanni ata wun ngga, ɓǝ̀ kǝa do ama nda ace wal-lú, ko iun'i, ko 
altacau, ko oasǝkikun aɓalǝ acau mala aɓwana ɗang. 

16Ɓǝ̀ ɓwa nu tanni acemǝnana yì ka, mala Kǝrǝsti na ka, gir kǝsǝkya na ɗang. 
Ɓwangsǝ Ɓakuli, acemǝnana à kǝ tunǝo nǝ lullǝi ka. 

17Pwari mala ɓashi karǝna, sǝ ndo nǝ̀ tite nǝ ɓáɓala mala Ɓakuli; sǝ ɓǝ̀ ɓashi 
tite arǝ sǝm ngga, lang sǝ masǝlǝate nǝ̀ pangnǝ aɓwana mǝnana à mgbikiru nǝ 
Cau Amsǝban mala Ɓakuli ka? 

18Ɗǝm ngga, “Ɓǝ̀ nda bǝti sǝ amǝ'ɓealɓoarna nǝ̀ au ka, mana nǝ̀ kum 
amǝ'ɗwanyi kpata Ɓakuli andǝ aɓwana mǝnana amǝ'cauɓikea na ka?” 

19Ace mani ka, ɓǝ̀ wu nda ban tanni aɓa kane mala Ɓakuli ka, wu lidǝmbǝa aɓa 
pak gir mǝnana nda a nzongŋi ka, sǝ wu nying ayilǝmi wun a ɓabu Ɓakuli 
mǝnana pusǝ wun ngga, acemǝnana yì ka, pà nǝ̀ pà wun kǝsǝkya ɗang. 

1 Bitǝrus 5 

Akwarkiru ace aɓwana-mǝgule andǝ alo-aɓwana 
1Mǝ nda rǝ ɓakɓabum aɓwana-mǝgule mǝnana aɓalǝ wun ngga kǝla ɓi'wun 
ɓwamǝgule. Ən sǝn nutanni mala Kǝrǝsti nǝ amǝsǝam, sǝ mim gbal ka, mǝ nǝ 
kum kāmbe mem aɓa ɓoarɓwa male, yi mǝnana ɓǝ̀ yi pusǝna rǝì aban ɓanza ka. 

2Wu yal domwan mala Ɓakuli mǝnana tsǝk wun a yale ka. Wu tsǝk mǝsǝ wun a 
rǝì nǝ eare ma'wun, kǝla mǝnana Ɓakuli earce ka, pa kǝla à tsǝk wun púp ɗang. 
Wu pak ture sǝ wu kǝa tsǝk ɓalǝ wun arǝ gir mǝnana wu nǝ̀ kumo a ɓalǝi ka 
ɗang, wu pe acemǝnana wu ndanǝ rǝɓǝla mala pakki Ɓakuli turo ka. 

3Aɓwana mǝnana à tsǝk wun amuria ama wu ɗenyi nǝia ka, wu kǝa lǝmndǝia 
wia rǝcandǝa ɗang, wu duk girkani abania. 

4Sǝ ɓǝ̀ Gbani mala ayalgir yi pusǝna rǝì ka, wu nǝ̀ kum mbulan-gulo mǝɓoarne 
mǝnana pà nǝ̀ è raka. 

5Sǝ wun alo-ɓwa gbal ka, wu kǝ nongsǝ mur wun aɓata aɓwana-mǝgule. Wun 
kat ka, wu do nǝ nyesǝmuru a rǝarǝ wun, acemǝnana Malǝmce na ama: “Ɓakuli 
kǝ mgbali amǝ'gusǝlǝ-muru, sǝ kǝ lǝmndǝì amǝ nyesǝ muru ɓwamuru.” 

6Ace mani ka, wu nyesǝ mur wun aɓata rǝcandǝa mǝgule mala Ɓakuli, sǝ ɓǝ̀ 
pwari male karǝ ka, nǝ̀ loasǝ wun a kuli. 

7Gir mǝnana kat kǝ pisǝ bum wun ngga, wu nyinggi Ɓakuli a bui, acemǝnana yì 
ka, kǝ ɗenyi nǝ wun. 

8Wu do aɓa gilǝrǝu, sǝ wu tsǝk kir wun. Ɓi wun mǝbura, yi Shetan ngga, nda rǝ 
galiki arǝ aban kǝla im mǝnana nzala kǝ wali ka, aban alta ɓwa mǝnana nǝ̀ bwal 
ka. 

9Wu tamsǝ kusǝ wun kàngkàng aɓa paɓamuru ma'wun, wu ɓinǝi wi. Wu sǝlǝ 
ama aɓi wun amǝkwaɗi aɓa ɓanza kat ka, à nda ban nu ulang tanni ma'wun. 

10Ɓakuli ka nda mǝtala ɓwamuru kat. Yì nda mana tunǝ wun aɓa gulo male 
mǝnana málá male pà kàm raka, aɓa Kǝrǝsti Yesu. Anzǝm mǝnana wu nuna 
tanni aɓalǝ apwari bǝti ka, nǝ̀ nyesǝ wun aban came mǝɓoarne, nǝ̀ pa'wun 
gbasha, andǝ rǝcandǝa. Ɗǝm ngga nǝ̀ dumsǝ wun aɓa lidǝmbǝa mana pà wu nǝ̀ 
dǝurǝ raka. 

11Rǝcandǝa kat ka, abani sǝ pa, málá male pà kàm ɗang. Amin. 

Masǝlǝata makkun mala Bitǝrus 
12Nǝ́ bu Silas mǝnana ǝn earnǝi kǝla mǝ'eamrǝarǝu mǝ'mǝsǝcau nì ka, sǝ ǝn 
nggǝ gilǝa wun mǝnia yì cau gbǝlǝm ngga. Ən nggǝ earce mǝ ɓak ɓabum wun, 
sǝ mǝ na wun ama, mǝnia yì gir wu nda ɓālǝi ado ka, ɓwamuru mala Ɓakuli na 
kat ace wun. Wu cam kàngkàng a ɓalǝi. 

13Ikǝlisiya kani a Babila, mǝnana Ɓakuli tár wun wunǝia ɓe wu duk amale ka, 
kǝ makka wun kun. Sǝ munem, yì Markus ka, kǝ makka wun kun gbal. 

14Wu makki arǝ wun kun nǝ earcearǝu mala amǝkwaɗi. Ɓǝ̀ rǝpwala do ata wun 
kat, wun aɓwana mǝnana wu nda aɓa Kǝrǝsti ka. 

2 Bitǝrus 

2 Bitǝrus 1 

Makkun 
1Makkun mǝnana pur nǝ bu Shiman Bitǝrus, guro sǝ mǝ'mishan mala Yesu 
Kǝrǝsti. Aban ká aban aɓwana mǝnana à kumǝna paɓamuru mǝɓoarne kǝla 
mǝnana sǝm ndanǝi ka, ata cau mala pémǝɓoarne mala Ɓakuli andǝ Mǝ'amsǝ 
sǝm Yesu Kǝrǝsti. 

2Ɓǝ̀ Ɓakuli pa wun ɓwamuru andǝ dorǝpwala kam kpǝm nǝ lidǝmbǝa ma'wun 
aɓa surǝ Ɓakuli andǝ Yesu Mǝtala sǝm. 

Do mala amǝkpata Kǝrǝsti 
3Ɓakuli aɓa rǝcandǝa male ka pana sǝm koyagir mǝnana ɓoaro ɓǝ̀ sǝm pang nǝi 
ace do yilǝmu andǝ do ɓanggi Ɓakuli ka. Amǝnia yia agir ka Ɓakuli pà sǝmia kat 
lang sǝm yì surǝ Yesu mǝnana tunǝ sǝm ɓǝ̀ sǝm kum kāmbe aɓa gulo andǝ 
ɓoaro male ka. 

4Sǝ ata cau mala gulo andǝ ɓoaro male ka, ɓwamur sǝm pà sǝm aɓoro amǝgulke 
kǝrkǝr andǝ amǝɓoarne mǝnana bangŋa ama nǝ̀ pà ka. Pak mǝnia ka ace 
mǝnana nǝ amǝnia yia aɓoro ka, ɓǝ̀ sǝm kum kāmbe aɓa pa male mala do 
Ɓakuli, sǝ ɓǝ̀ sǝm api kiɗikiban mala ɓanza mǝnana suno mǝɓane kǝ yiu nǝi ka. 

5Ace mǝnia ka, wu ɓariki, wu lumsǝkun paɓamuru ma'wun nǝ cauɓoarna; sǝ 
cauɓoarna ka wu gbashite nǝ surǝgir; 

6surǝgir ka wu gbashite nǝ bwalrǝu; bwalrǝu ka wu gbashite nǝ gandǝrǝu; 
gandǝrǝu ka wu gbashite nǝ do ɓanggi Ɓakuli. 

7Sǝ do ɓanggi Ɓakuli ka wu gbashite nǝ ɗenyi nǝ aɓwana kǝla amǝ'eamrǝarǝu 
andǝ lǝmndǝ earcearǝu aban koyan ngga. 

8Ɓǝ̀ wu ndanǝ amǝnia yì aɓealǝu, sǝ à nǝ̀ nggǝ gul aɓalǝ wun ngga, pa wu nǝ̀ 
gatti aɓalǝ aturo ɗang, sǝ surǝgir ma'wun amur Mǝtala sǝm Yesu Kǝrǝsti ka, nǝ̀ 
duk gir mǝɓoarne andǝ gbasha aban aɓwana. 

9Sǝ ɓwa mǝnana pànǝ amǝnia yì aɓealǝu raka, dumǝna nte, kǝ sǝnban kuko 
ɗang, sǝ ɓālǝi lorǝna ama à langŋǝni wi acauɓikea male mǝ'ɗiɗyali. 

10Ace mani ka, wun amǝ'eamrǝarǝu, wu pà rǝcandǝa arǝ lǝmndǝi ama ɓafo na 
wu nda aɓalǝ aɓwana mǝnana Ɓakuli tunǝia, sǝ tarkia ka. Ɓǝ̀ wu lidǝmbǝa nǝ 
do aɓalǝ amǝno yì aɓealǝu ka, pà wu nǝ̀ kuti aɓa cauɓikea ɗang, sǝ paɓamuru 
ma'wun ngga nǝ̀ kum kusǝu came. 

11Anggo ka, sǝ Ɓakuli nǝ̀ mǝnba wun kunɓala wyang ace kutio aɓa Domurǝm 
mala Mǝtala sǝm andǝ Mǝ'amsǝ sǝm yì Yesu Kǝrǝsti, Domurǝm male mǝnana 
masǝlǝate pà kàm raka. 

Tsǝkiru arǝ cau mala Malǝmce 
12Ace mani ka, mǝ ndanǝi a ɓabumam mǝ nggǝ kasǝɓalǝ wun koya pwari arǝ 
amǝnia yì acau ka, kat andǝ amani ama wu surǝnia, sǝ wu tamsǝna kusǝ wun 
kàngkàng amur mǝsǝcau mǝnana wu angŋǝni ka. 

13Yale a sǝne mem ngga, aɓa do mem kat aɓa mǝnia yì nggūrǝu ka, ɓoaro ɓǝn 
nggǝ kasǝɓalǝ wun. 

14Ən sǝlǝna ama pà nǝ̀ sau ɗang mǝ ndo mǝ nǝ ɗeki mǝnia yì do ɓanza ka, kǝla 
mǝnana Mǝtala sǝm Yesu Kǝrǝsti angŋǝna dǝmbǝa lǝmndǝnam ngga. 

15Sǝ mǝ nǝ ɓariki a koya njar ka, mǝ nǝ pak gir mǝnana nǝ̀ tsǝa anzǝm mǝnana 
ǝn umǝna ka, ɓalǝ wun ɓǝ̀ kǝ kasǝa rǝ amǝnia yì agir ka ko aya pwari. 

Cau amur ɓoarɓwa mala Kǝrǝsti 
16Cau mǝnana sǝm bangga wun amur rǝcandǝa andǝ yiu mala Mǝtala sǝm Yesu 
Kǝrǝsti ka, sǝm pà aban bangga wun njarnzǝne mǝnana ɓeɓwa pusǝì aɓa kutan 
ngga ɗang. Nǝ nggearǝ mǝsǝ sǝm, sǝm sǝn tâ mala ɓoarɓwa male. 

17Sǝm nda kam à kǝ banì mǝnana Ɓakuli Tarrû pe wi ɓoarɓwa andǝ gulo, pǝlǝa 
gi Ɓakuli pur nǝ ɓa mǝno yì tâ mǝgule mala ɓoarɓwa ka, yiu abani ama, “Mǝnia 
ka, nda Munem mǝnana ǝn nggǝ earce ka, kǝ pwasǝ bumam kǝrkǝr.” 

18Nggearǝ sǝm ngga, sǝm ok mǝno yì giu pur nǝ kuli ka, acemǝnana sǝm nda 
kam ate amur nkono mǝfele. 

19Amur mani ka, sǝm ndanǝ mǝsǝkang-kangŋa mǝnana kuti mǝno ka ama, cau 
mǝnana amǝ'ɓangna hamnǝi ka mǝsǝcau na. Nǝ̀ dumnǝ ɓoaro, ɓǝ̀ wu tsǝk kir 
wun a rǝì, kǝla mǝnana wu nǝ̀ tsǝk kir wun arǝ pitǝla mana kǝ tá aɓa pǝndǝa ba 
kwaro mala ban, sǝ nlero dǝmbari yi tana a ɓabum wun ngga. 

20Gir mǝnana kutibanì kat ka, wu sǝlǝ ama ɓe kǝ cau ɓangna pa kàm aɓa 
Malǝmce mǝnana pur nǝ ɓa mǝnggicau mala mǝɓangna ka ɗang. 

21Acemǝnana na gi Ɓakuli ka, kǝ pur aɓa kani mala mǝɓangna ɗang. Amǝno yì 
amǝ'ɓangna ka, Bangŋo Mǝfele na gingnǝia sǝ à na cau mǝnana pur nǝban 
Ɓakuli ka. 

2 Bitǝrus 2 

Amǝ'ɓangna andǝ amalǝm mǝ'nyirì 
1Sǝ amǝ'ɓangna mǝ'nyirì gbal ka à lo aɓalǝ amǝ Isǝrayila, sǝ kǝla mǝno ka 
amǝkanigir mǝ'nyirì nǝ̀ ngga lo aɓalǝ wun. Aɓa kutan à nǝ̀ yiu nǝ akanigir 
mǝ'nyirì mǝnana à nǝ̀ kiɗikina paɓamuru mala aɓwana nǝia ka, yale à nǝ̀ tǝmce 
Mǝtalabangŋo mǝnana akmúr sǝm aɓalǝ acauɓikea ma'sǝm ngga. Anggo sǝ à nǝ̀ 
nunmbi ɓamuria kiɗikiban a kaurǝa. 

2Aɓwana pas nǝ̀ kpata kusǝia mala ɓiki do kìɗìkì mala nongginǝ-rǝarǝu, sǝ ace 
amǝnia yì amǝkanigir mǝ'nyirì ka, aɓwana nǝ̀ ɓǝsǝki njar mala mǝsǝcau. 

3Nzumon malea nǝ̀ cea à nǝ̀ yiu nǝ acau swarkiban aɓa kutan, à nǝ̀ ɓǝmbǝri 
wun. Ɓakuli angŋǝna dǝmbǝa ɗiɗyal kasǝnia ɓashi, sǝ kiɗikea malea ka, ceì 
nong ɗang. 

4Nggearǝ amǝturonjar mǝnana à pak cauɓikea ka, Ɓakuli sǝn mǝsǝswatǝr 
malea ɗang, ramtea aɓa nggea-tulibǝsa, kurkia kam aban mǝpǝndǝe mǝnana 
kǝlling-kǝlling ngga, she ɓǝ̀ pwari pak ɓashi pangŋǝna ka. 

5Sǝ aɓwana mǝnana a ɓanza mana ɗiɗyal ka, Ɓakuli sǝn mǝsǝswatǝr malea 
ɗang, she kǝ Nuhu mǝ hamnǝ cau mala do-ɓealɓoarna andǝ aɓea aɓwana 
tongno-nong-ɓari na. Ɓakuli amsǝia a baku mǝnana yinǝ nggea-murgula amur 
ɓanza mala amǝ'cauɓikea ka. 

6Ɗǝm ngga Ɓakuli ɓasha anggea-là mala amǝ Sodom andǝ mala amǝ Gomora, 
pisǝia à pǝlǝ agigi mala tú. Pǝlǝa cia à duk girkani arǝ gir mǝnana nǝ̀ kum amǝ 
ɗwanyi kpata Ɓakuli. 

7Sǝ Lotu mǝnana mǝɓealɓoarna na ka Ɓakuli amsǝi aɓa Sodom. Ɓakuli amsǝi 
acemǝnana yì ka, kuti aɓa ɗwanyi banɓoarnado andǝ bumkiɗikea arǝ do kìɗìkì 
mala nongginǝban mala amǝ'ɓealɓikea. 

8Aɓa do mala mǝno yì ɓwa mǝɓoarne yi Lotu, aɓalǝ amǝ'ɓealɓikea ka, kum 
tanni kǝrkǝr aɓa yilǝmi nǝ ɓealɓikea mana kǝ sǝni nǝ mǝsǝì, sǝ kǝ oe nǝ kiri a 
koya pwari ka. 

9Sǝ acemǝnana Ɓakuli pak mǝno ka, yì ka, surǝna njar mana nǝ̀ amsǝna 
amǝ'ɓealɓoarna nǝi aɓalǝ akárǝkiban malea, sǝ amǝ'ɓealɓikea ka, nǝ̀ cia aɓata 
tanni, ba pwari mala ɓashi. 

10Nggeamurǝmi ka, nǝ̀ ɓashi amǝ gyata kìɗìkì mala anpel mala nggūrǝu, andǝ 
amǝ burice yalban mala Ɓakuli amuria. Acemǝnana amǝnia yì amǝkanigir 
mǝ'nyirì ka à ndanǝ gusǝlǝ-ɓamuru, andǝ candǝ-ɓamuru ɗǝm ngga, ko ɓangciu 
kǝ pakkia wia arǝ na mǝɓane amur amǝturonjar a kuli, mǝnana Ɓakuli pea wia 
tǎ aɓa ɓoarɓwa ka ɗang. 

11Sǝ kat andǝ amani ama yia amǝturonjar ka à kútì aɓwana mǝnia nǝ rǝcandǝa 
andǝ gulo ka, à kǝ loasǝ kunia ama à nǝ̀ na mǝɓane amuria aɓa ká nǝ cauɓashi 
a ɓadǝm Ɓakuli ɗang. 

12Amǝnia yì amǝkanigir mǝ'nyirì ka, à kǝ gyata oe malea a rǝǔ, kǝla anyamɓikea 
mǝnana à pànǝ ɗenyicau raka, mana à pusǝia ace mǝnana ɓǝa bwalia ɓǝa wallia 
ka. À kǝ na mǝɓane amur gir mǝnana à bwalta kusǝì raka, sǝ acemǝnana à nda 
kǝla agirkusǝu ka, à nǝ̀ kiɗikia. 

13Kiɗikea malea ka, tangnakusǝia na ace ɓealɓikea mǝnana à lǝmndǝi ka. Do 
kìɗìkì mala likiali andǝ nukiagir nǝ nggea pwari a kuli ka, à nyesǝi banɓoarnado 
na abania. Aban likwar ata wun ngga à duk agir kǝsǝkya andǝ agir ɓǝsǝkiban 
aɓalǝ wun, à panzǝ rǝia arǝ pak banɓoarnado nǝ pakkiagir ɓosǝkiban malea. 

14Rǝia kǝ ɓǝla nǝ suno nong nǝ amamǝna ko aburana mǝnana à pà doɓala 
andǝia raka, sǝ ko à kǝ aulǝ nǝ pak cauɓikea ɗang. À kǝ swár aɓwana mǝnana 
kusǝia cam raka aban ká pak cauɓikea. Ɓabumia kwár aɓa nzumon. Yia ka 
aɓwana na aɓata suban mala Ɓakuli. 

15À nyingŋǝna njar mala mǝsǝcau sǝ à ɓwarkini tanjar mǝɓoarne. À kpanata 
njar mala Balaam muna mala Beyo, mǝnana earce kum boalo nǝ njar gir mala 
cauɓikea ka. 

16Sǝ yì ka, mǝndambǝritso gimbi arǝ turo mǝɓike male; mǝndambǝritso 
mǝnana girkusǝu na kǝ na cau raka, bangcau nǝ gi ɓwapǝndǝa sǝ tamsǝ 
ɓanggya mala mǝɓangna. 

17Amǝnia yì aɓwana ka, à dumǝna agir mǝɓane kǝla amgbeaɗe mǝnana à imǝna 
ka, ko kǝla burambulo mǝnana gung loasǝi ka. Ɓakuli gilǝkina ban acea a nggea 
ɓa pǝndǝa mǝlime. 

18Nǝ́ naki acau mǝɓangge mala twalɓamuru malea, à kǝ swár aɓwana mǝnana 
à ndarǝ puro à nǝ̀ api ɓalǝ aɓwana mǝnana a do aɓa ɓwarkio mala cauɓikea ka. 
À kǝ ɓariki à nǝ̀ nunnia aɓalǝ asuno mǝɓane mala nggurǝ ɓwapǝndǝa mǝ'earce 
kìɗìkì mala cauɓikea. 

19Amǝnia yì amǝkanigir mǝ'nyirì ka à kǝ nea aɓwana mǝnia ama à nǝ̀ pea wia 
kum-ɓamuru, sǝ yia nǝ ɓamuria ka, à nda ka guro mala aɓealǝu mala kìɗìkì. Gir 
mǝnana kat limurǝm amur ɓwa ka, ɓwe pǝlǝna guro aɓata gir nî. 

20Sǝ ɓǝa ɓwana apini aɓealɓikea mala ɓanza nǝ njargula surǝ Mǝtala sǝm andǝ 
Mǝ'amsǝ sǝm Yesu Kǝrǝsti, sǝ à nyar ɗǝm nǝ nzǝmo à yì marǝki rǝia sǝ à 
ɓunggio aɓalǝ aɓealɓikea mǝno ka, zuriki mǝnana à nda a ɓalǝi ado ka, ɓikina 
kutina mǝdǝmbe. 

21Ɗwanyi surǝ njar mala do ɓealɓoarna malea ka ɓǝ́ ɓoarǝni banì amur mǝnana 
à surǝni sǝ à pǝlǝ nzǝmia arǝ nzongcau mǝfele mǝnana à pea wia ka. 

22Yia ka, à lǝmndǝna mǝsǝcau mala mǝnia yì kun-nacau mana ama, “Nvwa 
nyarǝna a li gir mǝnana ukki ka.” “Tǝmbǝrǝm ɓala mana à sussǝi ka, nyarǝna 
aban tapiki 

a dǝɓang.” 

2 Bitǝrus 3 

Nyare mala Mǝtalabangŋo 

1Wun amǝ'eamrǝarǝu, mǝnia ka nda ɓaria cautera mem aban ká aban wun. 
Aɓalǝia kǝm ngga, ǝn ɓariki mǝ nǝ kasǝɓalǝ wun arǝ agir mǝnana wu surǝnia, 
sǝ mǝ loasǝ aɗenyicau mǝɓoarne aɓalǝ wun. 

2Ən nggǝ earce nǝma ɓǝ̀ wu ɗenyi nǝ acau mǝnana amǝ'ɓangna mǝfele mala 
Ɓakuli bangŋi a pwaryan, sǝ ɓalǝ wun ɓǝ̀ kǝa lorǝ nzongcau mǝnana 
Mǝtalabangŋo, Mǝ'amsǝban pá nǝ bu amǝ'mishan ma'wun ngga ɗang. 

3Gir mǝnana wu nǝ̀ sǝlǝa a dǝmbe ka, nda mǝnana ama, a masǝlǝata apwari ka, 
amǝ'oalban nǝ̀ yia pusǝ rǝia, à nǝ̀ nggǝ oal mǝsǝcau, sǝ à nǝ̀ nggǝ kpata suno 
malea mǝ'cauɓike. 

4À nǝ̀ na ama, “Mǝtalabangŋo pacau ama nǝ̀ nyare nǝ̀ yiu re? Sǝ nda ake? Twal 
a pwaryan ɓara-ɓara, aká sǝm yì wukio, sǝ agir kat ka à ndakam àkǝ̀ banì kǝla 
mǝnana à pusǝia atadǝmbe ka, kǝgir nggaɗi ɗang.” 

5Kpakpak sǝ à burice mǝnia yì mǝsǝcau ama ɓara-ɓara Ɓakuli pusǝ kuli andǝ 
agir mǝnana a ɓalǝi ka, andǝ nzali nǝ nzongcau male mǝnana ne ka, sǝ tsǝk nzali 
pur aɓa mùr, sǝ nǝ mùr sǝ pak nzali. 

6Pǝlǝa pak turo nǝ mǝnia yì mùr, yì nggea mùrgula ka, sǝ kiɗiki ɓanza mǝ'e. 

7Nǝ́ kǝ cau mǝ'mwashati ka, kuli andǝ ɓanza mana ado ndakam ngga, cia nǝ tsǝa 
ace kiɗikia nǝ bǝsa. À cia nǝ tsǝa ace pwari ɓashi mǝnana Ɓakuli nǝ̀ kiɗiki 
aɓwana mana à pànǝ ulang do male raka. 

8Sǝ ce ɓalǝ wun lorǝ mǝnia yì gir mwashat ka ɗang, wun amǝ'eamrǝarǝu: Pwari 
mwashat aban Mǝtalabangŋo ka, nda kǝla apǝlǝa á-mwashat, sǝ apǝlǝa á-
mwashat ka, nda kǝla pwari mwashat. 

9Mǝtalabangŋo kǝ dǝndi arǝ lumsǝ pacau male, kǝla mana aɓea ɓwana kǝ twali 
ka ɗang. Awo, yì ka, ndanǝ munyi ace wun. Eare ama ɓǝ̀ kǝ ɓwa ɓǝ̀ kìɗìkì ɗang. 
Eare male ka koyan ngga, ɓǝ̀ pwanzali ɓǝ̀ pǝlǝ nzǝmi arǝ acauɓikea male. 

10Sǝa ma pwari mala Mǝtalabangŋo ka, nǝ̀ yiu kǝla yiu mala mǝn'i. A pwari 
mǝno ka kuli nǝ̀ ndǝrmya nǝ gǝggǝli mǝcande, sǝ agir mǝnana a kuli ka à nǝ̀ pì 
kǝring a bǝsa, à nǝ̀ kiɗikea, sǝ ɓanza andǝ aturo mǝnana a ɓalǝi ka à nǝ̀ nong 
kwas.  

11Sǝ acemǝnana koya gir nǝ̀ kiɗiki anggo ka, ya ulang aɓwana na ɓoaro ɓǝ̀ sǝm 
pǎ? Ɓoaro ɓǝ̀ sǝm do aɓa do mǝfele andǝ do ulang mǝnana Ɓakuli earkiyice ka! 

12Ɓǝ̀ sǝm dukdo kundǝ pwari mala Ɓakuli, andǝ ɓariki arǝ turo ace tsǝk yiu 
male ɓǝ̀ pa a kaurǝa. A mǝno yì pwari ka, à nǝ̀ kiɗiki abumkuli nǝ bǝsa, sǝ agir 
mǝnana à nda a bumkuli ka, à nǝ̀ panzǝa aɓa pì mala bǝsa. 

13Sǝ sǝm ngga, sǝm nda ban kundǝ kuli mǝbǝshe andǝ ɓanza mǝbǝshe mǝnana 
lumsǝ nǝ ɓealɓoarna mala Ɓakuli, kǝla mǝnana bangŋa ama nǝ̀ yinǝi ka. 

14Ace mani ka, wun amǝ'eamrǝarǝu, mǝno ado wu nda aban kundǝ amǝnia yì 
agir ɓǝa yiu ka, wu ɓariki wu do aɓa ɓoarnsari, andǝ ɗwanyi cau a rǝǔ, sǝ wu 
dukdo rǝpwala. 

15Wu ɗenyi ama, munyi mala Mǝtalabangŋo ka, nda rǝ pe ɓwapǝndǝa dǝmbǝu 
ɓǝ̀ kum amsǝban. Mǝnia ka, nda gir mǝnana mǝ'eamrǝarǝu Bulǝs gbal ka gilǝa 
wun nǝ sǝlǝe mǝnana Ɓakuli pe wi ka. 

16Kǝ na cau amur amǝnia yì agir ka aɓalǝ acautera male kat. Aɓea cau male ka, 
surǝe kwan kǝrkǝr, sǝ aɓwana mǝnana à ɗwanyi sǝlǝe sǝ à kǝ came amur cau 
mǝ'mwashati raka, à kǝ pūrǝ acautera male nǝ mgbasho, kǝla mǝnana à kǝ pak 
nǝ cili Amalǝmce ka. Mǝnia ka, nda gir mǝnana nǝ̀ nunmbia wia nggea kiɗikea 
mǝgule ka. 

Masǝlǝata cau mala Bitǝrus 
17Wun amǝ'eamrǝarǝu, mǝno ado wu surǝna mǝnia ka, wu tsǝkir wun, ɓǝ̀ 
ɓwarkio mala amǝ'ɓealɓikea mǝnia ka ɓǝ̀ kǝa gǝshi wun a bancame ma'wun, 
ɓǝ̀ kyan nǝ wun a kpa ɗang. 

18Wun ngga, wu lidǝmbǝa nǝ gulo aɓa ɓwamuru andǝ surǝe Mǝtala sǝm andǝ 
Mǝ'amsǝ sǝm Yesu Kǝrǝsti. Gulo kat ka, male na, ado, andǝ mǝnana málá male 
pà kàm raka. Amin. 

1 Yohana 

1 Yohana 1 

Yesu Cau yilǝmu 
1Sǝm hamba wun cau amur ɓwa mǝnana ndakam a tite ka. Yì nda mǝnana kir 
sǝm ongŋǝni, sǝ mǝsǝ sǝm sǝnǝni ka. Sǝm pelǝkini sǝ sǝm jeni nǝ abu sǝm. Yì 
ka, nda Cau mala Yilǝmu. 

2Mǝnia yì ɓwa mǝnana nda yilǝmu nǝ nggearǝì ka, yi pusǝrǝi, sǝ sǝm sǝnǝni. Sǝ 
ado ka sǝm na ce sǝ sǝm hamba wun ama yì ka, nda yilǝmu mǝnana málá male 
pà kàm raka. Yì ka, à nda a tarǝia andǝ Ɓakuli Tarrû, sǝ yi pusǝrǝi aban sǝm. 

3Sǝm nggǝ na wun ce gir mǝnana mǝsǝ sǝm sǝni, sǝ kir sǝm oe ka, ace mǝnana 
wun gbal ka ɓǝ̀ wu kum dotarǝu nǝ sǝm. Sǝ dotarǝu ma'sǝm ngga, sǝm nda andǝ 
Ɓakuli Tarrû, andǝ Muni, Yesu Kǝrǝsti. 

4Sǝm nggǝ gilǝ amǝnia yì agir ka, ace mǝnana ɓǝ̀ banɓoarnado ma'sǝm kat ɓǝ̀ 
lumsǝo. 

Do aɓa tǎlaban 
5Mǝnia ka nda cau mǝnana sǝm oe abani, sǝ sǝm nggǝ hamnǝi aban wun ama: 
Ɓakuli ka tǎlaban na, sǝ kǝ pǝndǝa pa aɓalǝi ɗang ko bǝti. 

6Ɓǝ̀ sǝm na ama, sǝm ndanǝ dotarǝu sǝnǝia, sǝ sǝm lidǝmbǝa nǝ gya aɓa pǝndǝa 
ka, sǝm naná nyir, sǝ sǝm pa aɓa kpata mǝsǝcau ɗang. 

7Sǝa ma ɓǝ̀ sǝm gya aɓa tǎlaban, kǝla mǝnana yì ka, nda aɓa tǎlaban ngga, 
lǝmndǝ ama sǝm ndanǝ dotarǝu nǝ rǝarǝ sǝm, sǝ nkila mala Muni Yesu kǝ lak 
sǝm arǝ acauɓikea kat. 

8Ɓǝ̀ sǝm nggǝ ne ɓamur rǝ sǝm ama sǝm pànǝ cauɓikea raka, sǝm nda ban 
swarki ɓamur rǝ sǝm, sǝ mǝsǝcau pà aɓalǝ sǝm ɗang. 

9Sǝa ma ɓǝ̀ sǝm bang acauɓikea ma'sǝm ngga, yì ka, mǝ'mǝsǝcau na, 
mǝɓealɓoarna na, mǝnana nǝ twala sǝm ban acauɓikea ma'sǝm, sǝ nǝ̀ lak sǝm 
aɓalǝ aɓealɓikea ma'sǝm kat ka. 

10Ɓǝ̀ sǝm ne ɓamur rǝ sǝm ama sǝm pàk cauɓikea raka, sǝm nyesǝ Ɓakuli ama 
yì ka, mǝ'nyir na, sǝ lǝmndǝ ama cau male pà aɓalǝ sǝm ɗang. 

1 Yohana 2 

Kǝrǝsti nda gbasha ma'sǝm 
1Wun amunem mǝ keke, ǝn nggǝ gilǝa wun mǝnia yì cau ka ace mǝnana wu kǝa 
pak cauɓikea ɗang. Sǝ ɓǝ̀ kǝɓwa pak cauɓikea ka, sǝm ndanǝ mǝ pwan-nzali ace 
sǝm aban Tár sǝm, Yesu Kǝrǝsti Mǝɓealɓoarna. 

2Yì nda gir'nkila mǝnana yinǝ twalban mala acauɓikea ma'sǝm ngga, sǝ 
acauɓikea ma'sǝm nǝmurǝia ɗang, nda andǝ mala ɓanza kat. 

3Ani sǝ sǝm nǝ̀ sǝla ama sǝm surǝna rǝ Ɓakuli, ɓǝ̀ sǝm nggǝ kpata anzongcau 
male ka. 

4Ɓǝ̀ ɓwa twali ɓamuri ama: “Ən surǝna rǝ Ɓakuli,” sǝ kǝ kpata anzongcau male 
raka, mǝ'nyir na, sǝ mǝsǝcau pa aɓa mǝno yì ɓwa ka ɗang. 

5Sǝ ɓwa mǝnana kat kǝ kpata cau mala Ɓakuli ka, earcearǝu mala Ɓakuli 
lumsǝna a ɓalǝi ɓafo. Anggo sǝ sǝm sǝlǝ ama sǝm nda aɓa dotarǝu sǝnǝa Ɓakuli. 

6Ɓwa mǝnana bangŋa ama nda aɓa dotarǝu andǝa Ɓakuli ka, dumǝna ama nǝ̀ 
dukdo mǝnana Yesu duk ka. 

7Wun agyajam, ǝn pa aban gilǝa wun bǝsa nzongcau ɗang, kǝ mǝ'e mǝnana wu 
ndanǝi ɗiɗyal a tite ka nda. Mǝnia yì nzongcau mǝ'e ka, nda kǝ cau mǝnana wu 
oe ka. 

8Kat andǝ amani ka, mǝ nda aban gilǝa wun bǝsa nzongcau ado. Mǝsǝcau mala 
nzongcau mǝnia ka, à sǝnǝni aɓa Kǝrǝsti sǝ à sǝnǝni gbal arǝ wun. Acemǝnana 
pǝndǝa na aban o, sǝ tǎlaban mǝ'mǝsǝcau nì ka, nda aban tá ado. 

9Ɓwa mǝnana twali ɓamuri ama nda aɓa tǎlaban, sǝ kǝ ɓinǝ mǝsǝ mǝ'eambǝi 
ka, nda aɓa kǝ pǝndǝa piu. 

10Ɓwa mǝnana kǝ earce mǝ'eambǝi ka, nda ban do aɓa tǎlaban, sǝ kǝgir pà kàm 
a ɓalǝi mǝnana nǝ̀ yinǝ annda ka ɗang. 

11Sǝ ɓǝ̀ kǝɓwa ɓinǝ mǝsǝ mǝ'eambǝi ka, nda aɓa pǝndǝa; aɓa pǝndǝa sǝ kǝ gya, 
yale surǝ ban mǝnana kákiyi kam ngga ɗang, acemǝnana pǝndǝa dumsǝni a nte. 

12Ən nggǝ gilǝa wun, wun amunem, acemǝnana à twalǝna wun ban acauɓikea 
ma'wun, ace gir mǝnana Kǝrǝsti pè ka. 

13Ən nggǝ gilǝa wun, wun atárru, acemǝnana wu surǝna rǝ ɓwa mǝnana 
ndakam ɗiɗyal a tite ka. Ən nggǝ gilǝa wun, wun alo-ɓwa, acemǝnana wu lina 
murǝm amur mǝɓealɓikea. Ən nggǝ gilǝa wun, wun amunem, acemǝnana wu 
surǝna rǝ Ɓakuli Tarrû. 

14Ən nggǝ gilǝa wun, wun atárru, acemǝnana wu surǝna rǝ ɓwa mǝnana 
ndakam ɗiɗyal a tite ka. Ən nggǝ gilǝa wun, wun alo-ɓwa, acemǝnana wu ndanǝ 
rǝcandǝa, cau mala Ɓakuli na aɓalǝ wun, sǝ wu lina murǝm amur mǝɓealɓikea. 

Wu kǝa earce ɓanza ɗang 
15Ce wu earce ɓanza ko agir mǝnana a ɓanza ka ɗang. Ɓǝ̀ kǝɓwa earce ɓanza 
ka, earcearǝu mala Ɓakuli Tarrû ka, pà a ɓalǝi ɗang. 



559 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

16Acemǝnana agir mana aɓa ɓanza ka: npel mala nggūrǝu, suno ace kum gir 
mana mǝsǝu sǝni sǝ earce , andǝ nggori nǝ agirkuma mala ɓanza ka, à pur nǝban 
Ɓakuli Tarrû ɗang; a mala ɓanza na. 

17Sǝ ɓanza ka, kǝ kuti nǝ kutio andǝ agir mǝnana ɓwapǝndǝa ɓanggiyi atea ka. 
Sǝa ma ɓwa mǝnana kǝ pakturo nǝ ne mala Ɓakuli ka, nǝ̀ do nǝ yilǝmu mǝnana 
málá male pà kàm raka. 

Ɓimǝbura mala Kǝrǝsti 
18Wun amunem, sǝm nda a masǝlǝata apwari ado; sǝ kǝla mǝnana wu ok ama 
ɓimǝbura mala Kǝrǝsti na aban yiu ka, nda ado ka, aɓiamǝbura mala Kǝrǝsti 
pas yina. Anggo sǝ sǝm sǝlǝ ama sǝm yina a masǝlǝata apwari. 

19Amǝnia yì aɓwana ka, à ma'sǝm na ɗang, nda gir mǝnana tsǝa sǝ à nying sǝm 
ngga. Ɓǝ̀ yia ka à ma'sǝm na ka, ɓǝ́ à dumǝna ata sǝm. À nying sǝm ace mǝnana 
ɓǝ̀ lǝmndǝ bwāng ama yia ka à ma'sǝm na raka. 

20Sǝ wun ngga, à ɗarǝna wun nǝ Bangŋo Mǝfele, sǝ wun kat ka wu surǝna rǝ 
mǝsǝcau. 

21Ən pa aban gilǝa wun acemǝnana wu surǝ mǝsǝcau raka ɗang, wu surǝna rǝì, 
sǝ wu sǝlǝna ama mǝsǝcau kǝ ɓǝl nyir ɗang. 

22Yana nda mǝ'nyir? Kǝ nda ɓwa mǝnana ginǝ eare ama Yesu nda Kǝrǝsti, yì 
ɓwa mana Ɓakuli tarrì ka. Ɓwa mǝnana kat makgir Ɓakuli Tarrû andǝ Muni ka, 
nda kǝ ɓimǝbura mala Kǝrǝsti. 

23Ɓwa mǝnana ginǝ eare ama Yesu nda Muna mala Ɓakuli ka, ginǝna Ɓakuli 
Tarrû, sǝ ɓwa mǝnana earnǝi ama Yesu nda Muna mala Ɓakuli ka, earǝna nǝ 
Ɓakuli Tarrû gbal. 

24Wun ngga, gir mǝnana wu ok ɗiɗyal a tite ka, ɓǝ̀ do aɓalǝ wun. Ɓǝ̀ pa anggo 
ka, wun gbal ka, wu nǝ̀ do aɓa dotarǝu wunǝ Muna mala Ɓakuli andǝ Ɓakuli 
Tarrû. 

25Sǝ mǝnia ka, nda gir mǝnana Kǝrǝsti pàcau ace ka ama nǝ̀ pà sǝm yilǝmu 
mǝnana málá male pà kàm raka. 

26Mǝ nda ban gilǝa wun amǝnia yì agir ka, ace nunkir wun arǝ aɓwana mǝnana 
à kǝ earce à nǝ̀ tsǝk wun, ɓǝ̀ wu ɓwarki ka. 

27Sǝ wun ngga, rǝcandǝa mala Bangŋo Mǝfele mǝnana wu kumo a bui ka, nda 
aɓalǝ wun. Pà nǝ̀ ɓoaro ɓǝ̀ ɓe kǝɓwa kania wun ɗang, acemǝnana mǝno yì 
rǝcandǝa mala Bangŋo male ka kǝ kania wun agirbunda kat, sǝ yi rǝcandǝa ka, 
mǝɓafoe na, mǝ'nyirì na ɗang; sǝ kǝla mǝnana kǝ kania wun ngga, wu do aɓa 
dotarǝu andǝi. 

Amuna mala Ɓakuli 

28Sǝ ado ka, wun amunem, wu lidǝmbǝa nǝ do aɓa dotarǝu wunǝa Kǝrǝsti, ace 
mǝnana nyare male mǝnana nǝ̀ pusǝna rǝì nǝi ka, sǝm nǝ̀ kum mǝsǝkang-
kangŋa mala sungŋo a ɓadǝmbǝi, sǝ pa sǝm nǝ̀ kum kǝsǝkya ɗang. 

29Sǝ acemǝnana sǝm sǝlǝna ama yì ka, mǝ'cauɓoarna na ka, sǝm nǝ̀ sǝlǝ gbal 
ama aɓwana mǝnana à kǝ pak cauɓoarna ka, amuna male na. 

1 Yohana 3 

Amǝkwaɗi ka amuna mala Ɓakuli na 
1Wu sǝn ulang earcearǝu mǝnana Tár sǝm nani arǝ sǝm, mǝnana à nǝ̀ tunǝ sǝm 
ama, amuna mala Ɓakuli ka! Sǝ anggo sǝ sǝm pa! Sǝ aɓwana mǝnana amǝ ɓanza 
na ka, à pànǝ sǝlǝ ama sǝm ndaka muna mala Ɓakuli ɗang, acemǝnana à surǝì 
ɗang. 

2Wun agyajam, sǝm ado ka, sǝm ndaka amuna mala Ɓakuli, sǝ à malaká 
lǝmndǝa sǝm ulang pa mǝnana sǝm ngga pak ka ɗang. Sǝa ma sǝm sǝlǝna ama 
ɓǝ̀ Yesu yi pusǝna rǝì ka, sǝm nǝ̀ pa kǝla yi, acemǝnana sǝm nǝ̀ yia sǝni kǝla 
mǝnana ndakam ngga. 

3Sǝ ɓwa mǝnana kat ndanǝ mǝnia yì tsǝkɓalǝu ka, kǝ dukdo ɓoarnsari, kǝla 
mǝnana Yesu ka mǝɓoarnsari na ka. 

4Ɓwa mǝnana kǝ pak cauɓikea ka, ndarǝ yàl nggurcau, acemǝnana cauɓikea ka, 
nda yàl nggurcau. 

5Sǝ wu sǝlǝna ama, Yesu ka yiu ace twal acauɓikea ma'sǝm, sǝ yì ka, cauɓikea 
pa a ɓalǝi ɗang. 

6Ace mani ka, ɓwa mǝnana nda aɓa dotarǝu andǝ Kǝrǝsti ka, pà nǝ̀ lidǝmbǝa nǝ 
pak cauɓikea ɗang. Sǝ ɓwa mǝnana kat kǝ pak cauɓikea ka, ɓwe malaká sǝni, 
ko surǝì ɗang. 

7Wun amunem, wu kǝa eare ɓǝ̀ kǝɓwa ɓǝ̀ ɓosǝki wun ɗang: Ɓwa mǝnana kat 
kǝ pak mǝɓoarne ka, mǝ'cauɓoarna na, kǝla mǝnana Kǝrǝsti ka mǝ'cauɓoarna 
na ka. 

8Ɓwa mǝnana lidǝmbǝa aɓa cauɓikea ka, ɓwa mala Shetan na, acemǝnana twal 
a tite ka, Shetan ngga mǝ'cauɓikea na. Tǝr yiu mala Muna mala Ɓakuli ka, nda 
ace kiɗiki aturo mala Shetan. 

9Ɓwa mǝnana kat ɓǝlban mala Ɓakuli na ka, kǝ lidǝmbǝa aɓa cauɓikea ɗang, 
acemǝnana mǝsǝɓeale mala Ɓakuli na a ɓabumi; pà nǝ̀ lidǝmbǝa nǝ pak 
cauɓikea ɗang, acemǝnana yì ka, ɓǝlban mala Ɓakuli na. 

10Mǝnia ka, nda gir mǝnana gakita amuna mala Ɓakuli andǝ amuna mala Shetan 
ngga: Ɓwa mǝnana kat kǝ pak cauɓoarna raka, muna mala Ɓakuli na ɗang, 

anggo sǝ ɓwa mǝnana kǝ earce mǝ'eambǝi raka, yì gbal ka muna mala Ɓakuli 
na ɗang. 

Wu earce arǝ wun 
11Mǝnia ka, nda cau mǝnana wu oe a tite ka: Ɓǝ̀ sǝm earce arǝ sǝm. 

12Ɓǝ̀ sǝm ngga pa kǝla Kayinu mǝnana ɓwa mala mǝɓealɓikea na, sǝ wal-lú 
mǝ'eambǝi Habila ka ɗang. Ace mana ɗe sǝ wal-lui? Nda acemǝnana aturo male 
ka amǝ ɓike na, sǝ a mala mǝ'eambǝi ka amǝɓoarne na ka. 

13Ɓǝ̀ kǝa dupa wun gir'ndǝlǝki ɗang, wun amǝ'eamrǝarǝu, yi mǝnana ɓǝ̀ amǝ 
ɓanza ɓinǝ mǝsǝ wun ngga. 

14Sǝm sǝlǝna ama sǝm auwuni lú, sǝm kutina aɓa yilǝmu, acemǝnana sǝm nggǝ 
lǝmndǝì amǝ'eamrǝarǝu earcearǝu. Sǝ ɓwa mǝnana pànǝ earceban raka, ɓwe 
ka, lú-ɓwa na. 

15Ɓwa mǝnana kat kǝ ginǝ mǝsǝ mǝ'eambǝi ka, mǝ'walki-alú na. Sǝ wu sǝlǝna 
ama kǝ mǝ'walki-alú pà kàm nǝ yilǝmu mǝnana málá male pà kàm raka ɗang. 

16Ani sǝ sǝm nǝ̀ surǝ mana nda earcearǝu, yi mǝnana Kǝrǝsti pa yilǝmi ace sǝm 
ngga. Sǝm gbal ka, ɓoaro ɓǝ̀ sǝm pa yilǝmi sǝm ace amǝ'eam sǝm. 

17Ɓǝ̀ kǝɓwa nanǝ agirkuma mala ɓanza man, sǝ sǝn mǝ'eambǝi aɓa tǝle, sǝ ɓinǝ 
sǝn mǝsǝswatǝr male ka, lang sǝ earcearǝu mala Ɓakuli nǝ̀ pa a ɓabum mǝnia 
yì ɓwa ka? 

18Wun amunem, earcearǝu ma'sǝm ngga, ɓǝ̀ kǝa ueo a mburkun ɗang, ɓǝ̀ duk 
mǝ'mǝsǝcau nì, mǝnana kǝ lǝmndǝ rǝì aɓa pě ka. 

19Anggo ka sǝ sǝm nǝ̀ sǝlǝ ama sǝm ndaka a mala mǝsǝcau, sǝ sǝm nǝ̀ kum 
rǝcandǝa mala ɓabum a ɓadǝm Ɓakuli. 

20Sǝ ko ɓǝ̀ ɓabum sǝm mak sǝm ngga, Ɓakuli gulo kuti oě mala ɓabum sǝm, sǝ 
yì ka, surǝna rǝ agir kat. 

21Ace mani ka, wun agyajam, ɓǝ̀ ɓabum sǝm mak sǝm raka, sǝm ndanǝ 
mǝsǝkang-kangŋa a ɓadǝm Ɓakuli. 

22Sǝ gir mǝnana kat sǝm zǝm abani ka nǝ̀ pa sǝmi, acemǝnana sǝm nggǝ kpata 
anzongcau male, sǝ sǝm nggǝ pak gir mǝnana pwasǝ bumi ka. 

23Mǝnia ka nda nzongcau male: Ɓǝ̀ sǝm pa ɓamur sǝm aban Muni Yesu Kǝrǝsti, 
sǝ ɓǝ̀ sǝm earce rǝarǝ sǝm kǝla mǝnana bangga sǝm ngga. 

24Aɓwana mǝnana à kǝ kpata anzongcau mala Ɓakuli ka, à nda aɓa dotarǝu 
andǝa Ɓakuli, sǝ Yì Ɓakuli ka nda aɓa dotarǝu andǝia. Ani sǝ sǝm sǝlǝ ama 
Ɓakuli ka nda aɓa dotarǝu nǝ sǝm: Sǝm sǝlǝa nǝ Bangŋo male mǝnana pa sǝm 
ngga. 

1 Yohana 4 

Gakita abangŋo 
1Wun agyajam mem, wu kǝa earnǝ koya ɓwa mǝnana kat twali ɓamuri ama 
ndanǝ Bangŋo mala Ɓakuli ka ɗang. Wu karǝkia, wu sǝni ko à pur nǝban Ɓakuli. 
Acemǝnana amǝ'ɓangna mǝ'nyirì pas kutina a ɓanza. 

2Ani sǝ wu nǝ̀ sǝlǝa ko à ndanǝ Bangŋo mala Ɓakuli: Ɓwa mǝnana kat eare ama 
Yesu Kǝrǝsti yiu aɓa nggūrǝu ka, ndanǝ Bangŋo mǝnana pur nǝban Ɓakuli ka. 

3Sǝ ɓwa mǝnana kat earnǝ Yesu raka, ɓwe pànǝ Bangŋo mǝnana pur nǝban 
Ɓakuli ka ɗang. Bangŋo mǝnana mǝnia yì ɓwa ndanǝi ka, pur nǝban ɓimǝbura 
mala Kǝrǝsti, mǝnana wu okce ama nǝ̀ yiu a ɓanza, sǝ yale yina ado nda a ɓanza 
ka. 

4Wun amunem ngga, wu nda ka mala Ɓakuli, sǝ wu lina murǝm amuria, 
acemǝnana yi Ɓwa mǝnana aɓalǝ wun ngga, kuti ɓwa mǝnana a ɓanza ka. 

5Yia ka, a mala ɓanza na, ace mani ka ɓanza kǝ oea, acemǝnana kǝ cau mala 
ɓanza na à nakiyi ka. 

6Sǝ sǝm ngga, sǝm ndaka mala Ɓakuli. Aɓwana mǝnana a mala Ɓakuli na ka, à 
kǝ ok sǝm. Sǝ aɓwana mǝnana a mala Ɓakuli na raka, à kǝ ok sǝm ɗang. Anggo 
sǝ sǝm surǝ gir mǝnana gakita Bangŋo mǝ'mǝsǝcau nì andǝ mǝ'nyirì ka. 

Earcearǝu mala Ɓakuli andǝ ma'sǝm 
7Wun agyajam mem, ɓǝ̀ sǝm nggǝ earce rǝarǝ sǝm, acemǝnana earcearǝu ka 
pur nǝban Ɓakuli. Sǝ ɓwa mǝnana kat kǝ lǝmndǝ earcearǝu ka, ɓǝlban mala 
Ɓakuli na, sǝ surǝ Ɓakuli. 

8Ɓwa mǝnana kat kǝ lǝmndǝ earcearǝu raka, surǝ Ɓakuli ɗang, acemǝnana 
Ɓakuli ka earcearǝu na. 

9Ani sǝ Ɓakuli lǝmndǝa sǝm earcearǝu, mǝnana tur Muni ɓǝrɓǝr a ɓanza, ace 
mǝnana ɓǝ̀ sǝm kum yilǝmu nǝbani ka. 

10Mǝnia ka, nda nggearǝ earcearǝu: Sǝm nda mǝnana sǝm earce Ɓakuli ka ɗang, 
yì nǝ̀ earce sǝm, sǝ tur Muni ɓǝ̀ yi duk gir'nkila ace twal acauɓikea ma'sǝm. 

11Wun agyajam mem, ɓǝ̀ anggo sǝ Ɓakuli earce sǝm ngga, ɓoaro sǝm gbal ka, 
ɓǝ̀ sǝm earce rǝarǝ sǝm. 

12Kǝɓwa malaká sǝn Ɓakuli àkǝ̀ fara ɗang. Sǝa ma ɓǝ̀ sǝm lǝmndǝì arǝ sǝm 
earcearǝu ka, Ɓakuli na aɓalǝ sǝm, sǝ earcearǝu male lumsǝna aɓalǝ sǝm. 

13Sǝ Ɓakuli pana sǝm Bangŋo male, mǝnana lǝmndǝ ama sǝm nda a ɓalǝi sǝ yì 
ka, nda aɓalǝ sǝm ngga. 



563 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

14Ɗǝm ngga, sǝm sǝnǝna Muna mala Ɓakuli nǝ mǝsǝ sǝm, sǝ ado ka sǝm ndarǝ 
banggi aɓwana ama, Ɓakuli Tár sǝm tur Muni ɓǝ̀ yi duk Mǝ'amsǝ ɓanza. 

15Ɓwa mǝnana kat bang bwāng ama, Yesu ka Muna mala Ɓakuli na ka, nda aɓa 
dotarǝu andǝa Ɓakuli, sǝ Ɓakuli na aɓa dotarǝu andǝi. 

16Sǝ sǝm nǝ́ ɓamur rǝ sǝm ngga, sǝm surǝna rǝ ulang earcearǝu mǝnana Ɓakuli 
ndanǝi arǝ sǝm ngga, sǝ sǝm earǝna nǝi. Ɓakuli ka earcearǝu na, sǝ ɓwa mǝnana 
kat do aɓa earcearǝu ka, nda aɓa dotarǝu andǝa Ɓakuli, sǝ Ɓakuli ka nda aɓa 
dotarǝu andǝi. 

17Ani ka, earcearǝu kum lumsǝo aɓalǝ sǝm, sǝ anggo ka, ɓangciu pà nǝ̀ pakka 
sǝm a Pwari Ɓashi ɗang, acemǝnana sǝm nda kǝla Yì a mǝnia yì ɓanza ka. 

18Ɓangciu pa aɓa earcearǝu ɗang, sǝ earcearǝu mǝ'mǝsǝcau nì ka, kǝ pǝr 
ɓangciu. Acemǝnana ɓangciu kǝ pa tanni, sǝ ɓwa mǝnana ndanǝ ɓangciu ka, 
lǝmndǝ ama earcearǝu kum lumsǝo a ɓalǝi ɗang. 

19Sǝm nggǝ lǝmndǝ earcearǝu, acemǝnana Ɓakuli na tita lǝmndǝa sǝm 
earcearǝu ka. 

20Ɓǝ̀ kǝɓwa na ama: “Ən nggǝ earce Ɓakuli,” sǝ kǝ ɓinǝ mǝsǝ mǝ'eambǝi ka, 
mǝnia yì ɓwa ka, mǝ'nyir na. Acemǝnana ɓǝ̀ ɓwa pà nǝ̀ earmǝsǝ mǝ'eambǝi 
mǝnana kǝ sǝni ado raka, pà nǝ̀ gandǝ earce Ɓakuli mǝnana kǝ sǝni raka ɗang. 

21Sǝ Kǝrǝsti ka, pana sǝm mǝnia yì nzongcau ka: Ɓwa mǝnana kat kǝ earce 
Ɓakuli ka, dumǝna pup ɓwe nǝ̀ earce mǝ'eambǝi gbal. 

1 Yohana 5 

Limurǝm ma'sǝm amur ɓanza 
1Ɓwa mǝnana kat ear ama Yesu nda Kǝrǝsti ka, ɓǝlban mala Ɓakuli na. Sǝ ɓwa 
mǝnana kat kǝ earce Ɓakuli Tarrú ka, nǝ̀ earce amuna mala Ɓakuli gbal. 

2Ɓǝ̀ sǝm nggǝ earce Ɓakuli, sǝm nggǝ kpata anzongcau male ka, sǝ sǝm sǝlǝ ama 
sǝm nggǝ earce amuna mala Ɓakuli. 

3Acemǝnana earce Ɓakuli ka nda kpata anzongcau male. Sǝ anzongcau male ka, 
kpatea kwan ɗang. 

4Sǝ koya ɓwa mǝnana kat ɓǝlban mala Ɓakuli na ka, kǝ limurǝm amur ɓanza. 
Paɓamuru ma'sǝm aban Ɓakuli ka, nda limurǝm ma'sǝm amur ɓanza. 

5Sǝ yana ɓwe mǝno likiyi-murǝm amur ɓanza ka? Nda kǝ ɓwa mǝnana earǝna 
ama Yesu nda Muna mala Ɓakuli ka. 

6Ɓwa mǝnana yiu nǝ múr andǝ nkila ka, nda Yesu Kǝrǝsti. Pà nǝ múr nǝmurǝì 
sǝ yiu ɗang, ndà nǝ múr andǝ nkila. Sǝ Bangŋo mala Ɓakuli ka nda mǝnana 
banggiyi mǝnia yì cau ka, acemǝnana yì Bangŋo ka, nda mǝsǝcau. 

7Agir nakam tārú mǝnana à kǝ nakun ama Yesu ka Muna mala Ɓakuli na ka: 

8Bangŋo mala Ɓakuli, andǝ múr mala batisǝma, andǝ nkila mǝnana à sukki ace 
sǝm ngga; yia mǝnia tārú ka, à earnǝ rǝarǝia. 

9Ɓǝ̀ sǝm earnǝ nakun mala ɓwapǝndǝa ka, nakun mala Ɓakuli gulo kuti mǝno, 
acemǝnana nda nakun mana Ɓakuli ne amur Muni ka. 

10Ɓwa mǝnana kat paɓamuri aban Muna mala Ɓakuli ka, ndanǝ mǝnia yì nakun 
ngga a ɓabumi. Sǝ ɓwa mǝnana earnǝ mǝnia yì nakun raka, nda ban tunǝi 
Ɓakuli nyir, acemǝnana ɓwe ka earnǝ nakun mǝnana Ɓakuli ne amur Muni ka 
ɗang. 

11Mǝnia ka, nda nakun mǝnana Ɓakuli ne ka: Ɓakuli pana sǝm yilǝmu mǝnana 
málá male pà kàm raka, sǝ mǝnia yì yilǝmu ka, tǝri na nǝban Muni. 

12Ɓwa mǝnana ndanǝ Muna mala Ɓakuli ka, ndanǝ yilǝmu, sǝ ɓwa mǝnana 
pànǝ Muna mala Ɓakuli raka, pànǝ yilǝmu ɗang. 

Sǝlǝe amur yilǝmu mana málá male pà kàm raka 
13Wun aɓwana mǝnana wu guli arǝ lullǝ Muna mala Ɓakuli ka, ǝn nggǝ gilǝa 
wun mǝnia yì cau ka, ace mǝnana ɓǝ̀ wu sǝlǝa aɓa mǝsǝcau ama wu ndanǝ 
yilǝmu mǝnana málá male pà kàm raka. 

14Mǝnia ka nda mǝsǝkang-kangŋa mǝnana sǝm ndanǝi ace yiu a ɓadǝm Ɓakuli 
ka, ama ɓǝ̀ ko man kat sǝ sǝm zǝmbǝa aɓa eare male ka, kǝ ok sǝm. 

15Sǝ acemǝnana sǝm sǝlǝna ama kǝ ok sǝm aɓalǝ azǝmbǝa ma'sǝm ngga, sǝm 
sǝlǝna gbal ama ɓǝ̀ man sǝ ɓǝ̀ sǝm zǝmbǝa abani ka sǝm kumǝni. 

16Ɓǝ̀ ɓwa sǝn mǝ'eambǝi aban pak cauɓikea mǝnana pà nǝ̀ ká nǝí a lú raka, ɓǝ̀ 
pak hiwi, sǝ Ɓakuli ka nǝ̀ pe wi yilǝmu. Mǝ ndarǝ na cau amur aɓwana mǝnana 
cauɓikea malea pà nǝ̀ ká nǝia a lú raka. Cauɓikea nakam mǝnana nǝ̀ ká nǝ ɓwa 
a lú ka. Ən pa aban bangŋa ama ɓǝà pak hiwi amur ulang mǝno ka ɗang. 

17Koya pě mǝɓane kat ka, cauɓikea na. Sǝ cauɓikea nakam mǝnana pà nǝ̀ 
kánǝban a lú raka. 

18Sǝm sǝlǝna ama ɓwa mǝnana kat ɓǝlban mala Ɓakuli na ka, pà nǝ̀ lidǝmbǝa 
nǝ pak cauɓikea ɗang. Yì ka, Muna mala Ɓakuli nǝ̀ dupi wi ntongŋo, Shetan pà 
nǝ̀ gandǝ je ɗang. 

19Sǝm sǝlǝna ama sǝm ndaka amuna mala Ɓakuli, sǝ sǝm sǝlǝna gbal ama acili 
aɓwana a ɓanza kat ka à nda ɓata rǝcandǝa mala Mǝɓealɓikea. 

20Ɗǝm ngga sǝm sǝlǝna ama Muna mala Ɓakuli yina, yi pana sǝm sǝlǝe, ace 
mǝnana ɓǝ̀ sǝm surǝ Ɓakuli mǝ'mǝsǝcau nì. Sǝ sǝm ngga sǝm nda aɓa dotarǝu 
sǝnǝia, yì ɓwa mǝnana nda Ɓakuli mǝ'mǝsǝcau nì ka, andǝ Muni Yesu Kǝrǝsti. 

Yì Yesu ka, nda kǝ Ɓakuli mǝ'mǝsǝcau nì, sǝ nda yilǝmu mǝnana málá male pà 
kàm raka. 

21Wun amunem, wu ɓanggi gir mǝnana kat nǝ̀ ak bancame mala Ɓakuli a ɓabum 
wun ngga. 

2 Yohana 

2 Yohana 1 

Makkun 
1Mǝnia yì cautera ka, pur nǝ banam, mim jamgula Yohana aban ká aban 
Nggeaka amuna mǝnana Ɓakuli tárì, andǝ amuni, mǝnana ǝn earcea nǝ 
mǝsǝcau ka. Mǝ nda nǝmurǝam ǝn earkiyi ace wun ngga ɗang, sǝm nda kat sǝnǝ 
aɓwana mǝnana à surǝna rǝ mǝsǝcau ka. 

2Sǝm nggǝ earce wun àkǝ̀ ce mǝsǝcau mǝnana nda aɓalǝ sǝm, sǝ nǝ̀ do ata sǝm, 
málá male pà kàm raka. 

3Ɓǝ̀ ɓwamuru, andǝ mǝsǝswatǝr, andǝ dorǝpwala mala Ɓakuli Tarrû andǝ Yesu 
Kǝrǝsti, Muna male, do ata sǝm aɓa mǝsǝcau andǝ earcearǝu. 

4Banɓoaram kǝrkǝr, yi mǝnana ǝn kum aɓea amunio aban do aɓa mǝsǝcau, kǝla 
mǝnana Ɓakuli Tarrû tsǝka sǝmi ka. 

5Adyan ngga, we Nggeaka amuna, ǝn nggǝ zǝmbǝo, ɓǝ̀ sǝm earce rǝarǝ sǝm. 
Mǝnia ka bǝsa nzongcau na ǝn nggǝ gilǝa wun ngga ɗang; nda kǝ nzongcau 
mǝnana sǝm ndanǝi a tite ka. 

6Mǝnia yì earcearǝu ǝn nakiyi cau amuri ka ɓālǝi nda mǝnana ama ɓǝ̀ sǝm 
dumnǝ okiru arǝ anzongcau mala Ɓakuli. Kǝla mǝnana wu ok a tadǝmbe ka, 
nzongcau nì nda mǝnana ama, wu kǝ gya aɓa earcearǝu. 

7Ən bang mǝnia ka acemǝnana amǝ swarkiban pas mana à ear ama Yesu Kǝrǝsti 
yiu aɓa nggūrǝu raka, à kutina a ɓanza. Ɓwa kǝla ulang amǝno ka, mǝswarkiban 
na sǝ ɓimǝbura mala Kǝrǝsti na. 

8Wu tsǝkir wun, ace mǝnana wu kǝa ɗwanyi tangnakusǝu turo ma'wun ɗang. 
Wu ak tangnakusǝ wun ɗǝɗak. 

9Ɓwa mǝnana yàl-nzong aban ká dǝmbǝa, kpata mǝnia yì kanigir mala Kǝrǝsti 
raka, surǝ Ɓakuli ɗang. Sǝ ɓwa mǝnana lidǝmbǝa aɓa kanigir mala Kǝrǝsti ka, 
nda aɓa dotarǝu andǝa Ɓakuli Tarrû andǝ Muni. 

10Ɓǝ̀ kǝɓwa yiu aɓa kpapi ma'wun, sǝ yinǝ mǝnia yì kanigir raka, wu kǝa é arǝ 
aɓala ma'wun, ko wu cianda ɗang. 

11Ɓwa mǝnana kat ak mǝnia yì ɓwa ka, oasǝna bui aɓa turo ɓealɓikea male. 

12Mǝ ndanǝ acau mǝnana ǝn earce mǝ nǝ na wun ngga, sǝ ǝn earce mǝ nǝ gilǝia 
nǝ gilǝe ɗang. Acemǝnana mǝ ndanǝ tsǝkɓalǝu mala yiu aban wun tù, sǝ mǝ nǝ 
yia na wun nǝ nggearǝam, ace mǝnana ɓǝ̀ banɓoarnado ma'sǝm lumsǝo. 

13Amuna mala mǝ'nggauleo mǝnana Ɓakuli tárì ka, à kǝ makko kun. 

3 Yohana 

3 Yohana 1 

Makkun 
1Mǝnia yì cautera ka, pur nǝ banam, mim ɓwamǝgule Yohana aban ká aban 
Gayus, gyajam mem mǝ'mǝsǝcau nì, mǝnana ǝn earkiyi ace raka. 

2We gyajam mem mǝnana ǝn earkiyice nǝ mǝsǝcau ka, eare mem ngga nda 
mǝnana ama, koya gir ka nǝ̀ ginggo a kǝkari sǝ wu dum nǝ rǝpwala aɓa nggūrǝo, 
kǝla mǝnana a ndanǝi aɓa do ɓa bangŋo mo ka. 

3Ən pak banɓoarnado kǝrkǝr, nǝ cau mǝnana aɓea amǝ'eamrǝarǝu yiu à yì na 
amur do mǝsǝcau mo kǝla mana a kǝ gya aɓa mǝsǝcau ni ka. 

4Ɓe kǝ banɓoarnado pà kàm mǝnana nǝ̀ kuti mana ɓǝ̀ ǝn o ama, amunem ngga 
à nda aban gya aɓa mǝsǝcau ka ɗang. 

5Gyajam mem mǝnana ǝn earkiyi ace raka, a nda ban lǝmndǝ do nǝ mǝsǝcau 
aɓa gbasha mǝnana a kǝ́ pea amǝ'eamrǝarǝu amǝgya-kutio ka, ko ɓǝ̀ do ama 
yia ka abǝri na ka. 

6À yì nani ikǝlisiya mǝnia kani ka, ulang earcearǝu mǝnana a lǝmndǝia wia ka. 
Ən nggǝ zǝmbǝo, nǝma wu lidǝmbǝa nǝ pusǝbǝria aɓa njar mǝnana nǝ̀ 
pwasǝbum Ɓakuli ka. 

7Acemǝnana gya malea ka, nda àkǝ̀ ce turo mala Kǝrǝsti, sǝ yia ka à kǝ ak kǝgir 
a bu aɓwana mǝnana amǝkwaɗi na raka ɗang. 

8Sǝm amǝkwaɗi ka, ndanǝ ɓoaro ɓǝ̀ sǝm nggǝ pakki a'ulang amǝnia yì aɓwana 
ka gbasha, ace mǝnana ɓǝ̀ sǝm kpapi bu sǝm aɓa turo mala hamnǝ mǝsǝcau. 

9Ən gilǝì ikǝlisiya ɓe cautera, sǝ mǝ'earce gulo man yì Diyotǝrifis ka, fali nǝ sǝm 
ɗang. 

10Ɓǝ̀ ǝn yina ka, mǝ nǝ yia loasǝ acau mala agir mǝnana kǝ pea ka: acau kiɗiki 
ɓwa mǝnana kǝ nea amur sǝm sǝ tǝria pà kàm raka. Nggearǝ mǝno ka, kārǝí 
ɗang, yì nǝ ɓamuri ka kǝ ɓinǝ ak amǝ'eamrǝarǝu. Sǝ aɓwana mǝnana à eare à 
nǝ̀ ea ka, kǝ pǝrkia, sǝ ɓǝa ɓine à ea ka, kara nǝ̀ pusǝia, ɓǝa puri ɓa ikǝlisiya. 

11Gyajam mem mǝnana ǝn earkiyi ace raka, ce a twal kusǝu mǝnana mǝɓike na 
ka ɗang, kpata gir mǝnana mǝɓoarne na ka. Ɗenyi ama ɓwa mǝnana kǝ pak 
mǝɓoarne ka, ɓwa mala Ɓakuli na. Sǝ ɓwa mǝnana kǝ pak mǝɓike ka, ɓwe 
malaká surǝ Ɓakuli ɗang. 

12Ɓwapǝndǝa kat kǝ na mǝɓoarne amur Demitǝrǝyus, ko nggearǝ do male ka 
kǝ lǝmndǝ mǝsǝcau a ko ya njari. Sǝm gbal ka, sǝm nggǝ bang mǝɓoarne amuri, 
sǝ wu sǝlǝna ama mǝsǝcau na sǝm nggǝ na ka. 

Masǝlǝata makkun 

13Mǝ ndanǝ acau pas mǝnana ǝn nggǝ earce mǝ nǝ no ka, sǝ ǝn earce mǝ nǝ 
gilǝia nǝ gilǝe ɗang. 

14Mǝ ndanǝ tsǝkɓalǝu mǝ nǝ yiu abano banì pà nǝ̀ sau ɗang, sǝ sǝm nǝ̀ yia na 
cau a kunnarǝ sǝm. 

15Ɓǝ̀ rǝo pwalo. Agyajam mo mǝnana a kani ka, à kǝ makko kun. Maki agyajam 
mǝnana a kana ka kun, mwashat-mwashat. 

Yahuda 

Yahuda 1 

Makkun mala Yahuda 
1Mǝnia yì cautera ka pur nǝ bu Yahuda, guro mala Yesu Kǝrǝsti, andǝ mǝ'eam 
Jemis, aban ká aban aɓwana kat mǝnana Ɓakuli Tarrû tunǝia, sǝ earcea, sǝ 
dumsǝia aɓa yálban mala Yesu Kǝrǝsti ka. 

2Mǝsǝswatǝr, andǝ dorǝpwala, andǝ earcearǝu ka ɓǝa aliki amur wun. 

Ɓashi amur aɓwana mana à ɓinǝ Ɓakuli ka 
3Wun agyajam mem mǝnana ǝn earkiyi acea raka, mǝ ndanǝi a ɓabumam nǝ 
rǝɓǝla mǝ nǝ gilǝa wun cau amur amsǝban mǝnana sǝm kat sǝm ndanǝi ka. Sǝ 
ado ka ǝn nggǝ sǝni dumǝnam ama mǝ nǝ gilǝa, mǝ nǝ ɓakɓabum wun ɓǝ̀ wu 
munǝ ace yál dokwaɗi mana Ɓakuli pa kusǝ mwashat ɓǝrɓǝr ace anza kat, a 
ɓabu aɓwana male mǝnana tària ka. 

4Ən bangŋa anggo acemǝnana aɓea aɓwana mana à kǝ ɓanggi Ɓakuli raka, à 
swarǝ́na zàng, à kutikina aɓalǝ wun. À nda ka ɓwana mǝnana à nyesǝ ɓwamuru 
mala Ɓakuli ma'sǝm pǝlǝia wia njar pakki agirɓana mala nonggi nǝ rǝarǝu, sǝ à 
kǝ ginǝki kǝ Múr sǝm, Mǝtala sǝm, Yesu Kǝrǝsti. Ɓashi mǝnana nda amuria ka 
Ɓakuli angŋa dǝmbǝa gilǝni ɓara-ɓara. 

5Ən nggǝ earce kasǝ ɓalǝ wun, kat andǝ amani ama wu surǝna rǝ agir mǝnia kat 
ka, ama, Mǝtalabangŋo amsǝ aɓwana male, pusǝia aɓa nzali Masar, sǝ nǝ̀ nzǝmo 
ka, yi twalta aɓwana mǝnana à guli a rǝì raka. 

6Ɗǝm ngga wu sǝlǝna ama amǝturonjar mǝnana à turta gulo malea, à yàllî 
bancame malea ka, Ɓakuli kurkia nǝ ansolo, kùrban mǝnana málá male pà kàm 
raka, sǝ girkunia aɓa pǝndǝa, ba Pwari ɓashi mǝgule. 

7Ɗǝm ngga wu ɗenyi nǝ gir mǝnana kum amǝ Sodom andǝ Gomora, andǝ acili 
ala mǝnana abania tu, mǝnana à kuti aɓa do kìɗìkì mala nonggi nǝ rǝarǝu andǝ 
pakki agir suno nongnǝban mǝnana kyanggi do mǝɓoarne ka, kǝla mana 
amǝturonjar mǝno pe ka. Ɓakuli sok bǝsa amuria, ace mǝnana ɓǝ̀ duk girkani 
aban aɓwana kat, mala pibǝsa mǝnana malkiyi raka. 

8Anggo gbal, amǝnia yì aɓwana à twali ɓamuria ama à kǝ sǝnsǝna aɓa bangŋo 
ka, à kǝ pǝndǝki nggūrǝia nǝ cauɓikea nonggi nǝ rǝarǝia; à burice yalban mala 
Ɓakuli amuria, sǝ à nyesǝ amǝturonjar mǝɓoarɓwe mala Ɓakuli ɓà. 

9Ko nggearǝ Makel, yì gbani mala amǝturonjar mala Ɓakuli ka, twalki kǝ cau 
arǝ ne Shetan kǝ mǝɓane aban nunggirǝu amur lú Musa ɗang. Ne wi nǝ na ama: 
“Mǝtalabangŋo Ɓakuli ɓǝ̀ peauó!” 

10Sǝ amǝnia yì aɓwana ka, à kǝ bangcau nǝ ɓǝsǝkiban amur agir mǝnana à 
bwaltea raka. Sǝ agir mǝnana à bwaltea nǝ gyata oe malea a rǝǔ, andǝ ɗwanyi 
ɗenyicau kǝla agirkusǝu ka, à ndaka kǝ gir mǝnana à kǝ kiɗikia ka. 

11Gir'murmwana na amuria! À twalǝna kusǝ Kayinu. Rufi malea ata boalo 
tsǝngŋǝnia à kpana aɓa ɓwarkio mala Balaam. À mgbikiru kǝla Kora, sǝ à kpana 
kìɗìkea kǝla yì. 

12Amǝnia yì aɓwana ka amǝ'kiɗiki agir na aɓalǝ wun aban kpapi likwar mala 
dotarǝu ma'wun, sǝ à panǝ ɓangciu ko kǝsǝkya ɗang. À nda kǝla ayalgir mǝnana 
à karǝ bumia à ɗenyi nǝi ka. À nda kǝla pǝrɓang mǝnana gung twali kǝ nya 
mbulo raka. À nda kǝla anggun mǝnana ko nǝ kún gbangŋan ngga à kǝ pa ɓǝlea 
raka, anggun mǝnana à ukkinia andǝ anlerǝia sǝ à wuna mak ka. 

13À nda kǝla nggeamur mǝnana gung kǝ songnǝki nǝ burabura, à kǝ gbanggǝri 
agir kǝsǝkya malea kǝla pupwalo. À nda kǝla anlero mǝnana à cam aban 
mǝ'mwashati raka, sǝ ban mǝnana Ɓakuli ci acea ka nda nggea pǝndǝa 
mǝcikciki mǝnana málá male pà kàm raka. 

14Sǝ Inok, mǝnana nda tongno-nong-ɓaria kau, twal a ɓǝlban mala Adamu 
ka, ɓangnǝ-ɓangna amur a'ulang amǝnia yia aɓwana ka. Bangŋa ama: “Wu sǝni, 
Mǝtalabangŋo nia kǝ yiu andǝ amǝturonjar male amǝfele mǝnana à pà nǝ̀ gandǝ 
ɓalǝia raka, 

15ace yinǝ ɓashi amur ɓwapǝndǝa kat. Nǝ̀ yia mak aɓwana kat mǝnana à surǝ 
Ɓakuli raka nǝ ɓashi, ace agir mǝnana kat à pea aɓa do malea mala ɗwanyi surǝ 
Ɓakuli ka, andǝ acau mǝɓike mǝnana amǝ'cauɓikea, amǝ ɗwanyi surǝ Ɓakuli 
ne amuri ka.” 

16Amǝnia yì aɓwana ka, amǝ sǝn ɓwarkio mala aɓwana na andǝ amǝ'nggwani, 
à kǝ pakki agir mǝɓike mǝnana kat à earkiyice ka. Yia ka, amǝ nggori na, andǝ 
amǝ'swarban nǝ kunɓoarna ace kum gir mǝnana à earkiyice ka, a bu aɓwana. 

Kwarkiru ace tamsǝkusǝu kàngkàng 
17Sǝ wun, agyajam mem ngga, wu ɗenyi nǝ agir mǝnana amǝ'mishan mala 
Mǝtala sǝm Yesu Kǝrǝsti bang ɗiɗyal ama à nǝ̀ yia kumban ngga. 

18À bangŋǝna wun ama: “A masǝlǝata apwari ka, amǝ oalban arǝ njar dokwaɗi 
nǝ̀ yia puro, aɓwana mǝnana ɓa do malea ka nda kpata anpel malea mala 
ɗwanyi surǝ Ɓakuli.” 

19Amǝnia yì aɓwana ka, à nda mǝnana à kǝ yinǝ gakia aɓalǝ wun ngga. À kǝ gya 
ata anpel mala nggūrǝia, sǝ à panǝ Bangŋo mala Ɓakuli ɗang. 

20Sǝ wun agyajam mem ngga, wu lidǝmbǝa nǝ ɓak rǝarǝ wun aɓa 
dokwaɗi ma'wun nggea mǝfele. Wu kǝ pak hiwi aɓa rǝcandǝa mala Bangŋo 
Mǝfele. 

21Wu bwal ɓamur rǝ wun aɓa earcearǝu mala Ɓakuli, yi mǝnana wu nda arǝ 
kundǝ mǝsǝswatǝr mala Mǝtala sǝm Yesu Kǝrǝsti, mǝnana nǝ̀ yinǝ wun aɓa 
yilǝmu mana málá male pà kàm raka. 

22Wu lǝmndǝ mǝsǝswatǝr, wu bwali aɓwana mǝnana paɓamuru malea cam 
raka. 

23Wu amsǝ aɓea aɓwana nǝ faban aɓa bǝsa. Sǝ aɓea aɓwana ka, wu sǝn 
mǝsǝswatǝr malea nǝ tsǝkiru, wu ɓinǝki ce gir mǝnana kat a rǝia nǝ̀ kánǝ wun 
a pǝndǝkea nǝ npel mala nggūrǝu ka. 

Masǝlǝata hiwi 
24Adyan ngga, gulo ka ɓǝa pe Ɓakuli, mǝnana nǝ̀ gandǝ bwal wun, wu kǝa kpa 
raka, sǝ nǝ̀ yinǝ wun a ɓadǝmbǝi, mana lumsǝ nǝ ɓoarɓwa ka, nǝ banɓoarnado 
mǝgule andǝ ɗwanyi cau a rǝǔ. 

25Gulo kat ka, ɓǝa pe wi, yì Ɓakuli mwashat, Mǝ'amsǝ sǝm nǝ bu Yesu Kǝrǝsti 
Mǝtala sǝm. Nggearǝ ɓoarɓwa, andǝ gulo, andǝ rǝcandǝa, andǝ murǝm ngga, 
male na ɓara-ɓara, arǝ anza mǝnana à kutikina ka, ba adyan, andǝ dǝmbǝa. 
Amin. 

Sǝna 

Sǝna 1 

Cau mǝnana Yohana bangŋa amur mǝnia yì Sǝna ka 
1Mǝnia ka nda sǝngir aɓa bangŋo nǝ bu Yesu Kǝrǝsti mǝnana Ɓakuli pe wi 
acemǝnana ɓǝ̀ lǝmndǝì aguro male agir mǝnana duk púp à nǝ̀ yia kutio, banì pà 
nǝ̀ sau raka. Yesu túr mǝturonjar male ɓǝ̀ yì mǝnggi mǝnia yì girsǝna aɓa 
bangŋo ka aban guro male, Yohana. 

2Yohana yì bang gir kat mǝnana sǝna, amur Cau mala Ɓakuli, andǝ agir mǝnana 
Yesu Kǝrǝsti pea sǝ nea ka. 

3Ɓwa mǝnana kǝ ɓal mǝnia yì cau ɓangna, andǝ aɓwana mǝnana à kǝ oe, sǝ à 
kǝ kpata agir mǝnana à gilǝia a ɓalǝi ka, à ndanǝ tsǝkbu, acemǝnana pwari pa 
mala agir mǝnia ka gbashina tù. 

Makkun mala Yohana aban ká aban a'ikǝlisiya tongno nong-ɓari 
4Cautera mǝnia ka pur abanam, Yohana, aban ká aban a'ikǝlisiya tongno-nong-
ɓari aɓa nzali Asiya. Ən nggǝ shamba wun ɓwamuru andǝ do rǝpwala mǝnana 
à kǝ pur nǝban Ɓakuli ka. Yì Ɓakuli ka nda mana ndakam ado, mǝnana ndakam 
a pwaryan, sǝ nda mǝnana nǝ̀ pàk kàm a dǝmbǝa ka. Ɗǝm ngga ǝn nggǝ shamba 
wun ɓwamuru andǝ do rǝpwala mǝnana à kǝ pur nǝban abangŋo tongno-nong-
ɓari mǝnana à nda a ɓadǝm bunomurǝm mala Ɓakuli ka. 

5Sǝ ǝn nggǝ shamba wun ɓwamuru andǝ do rǝpwala mǝnana à kǝ pur nǝban 
Yesu Kǝrǝsti ka. Yì Yesu Kǝrǝsti ka nda mǝ'nakún mala Ɓakuli aɓa mǝsǝcau, 
mǝdǝmbǝa mala aɓwana mǝnana à kǝ loapi ɓembe anzǝm lú ka. Sǝ yì nda 
mǝyalban amur amurǝma mala ɓanza. Yì nda mǝnana earmǝsǝ sǝm, sǝ panzǝna 
sǝm aɓalǝ acauɓikea ma'sǝm nǝ nkila male, 

6sǝ nyesǝ sǝm, sǝm pǝlǝna apǝris a Domurǝm mala Ɓakuli, yì Tarrí ka. Ɓǝ̀ gulo 
kat andǝ rǝcandǝa duk male, masǝlǝate pà kàm ɗang! Amin. 

7Wu sǝni! Ndya kǝ yiu aɓalǝ apǝrɓang a kuli ka. Koya ɓwa ka nǝ̀ sǝni, kat andǝ 
aɓwana mǝnana à zuɓi nǝ kaɗa ka; sǝ akún mǝnana a ɓanza ka, à nǝ̀ ɓua ace. E, 
anggo sǝ ɓǝ̀ pa! Amin. 

8Ɓakuli Mǝtalabangŋo na ama, “Mǝ nda Alfa, ǝn tita agir kat, sǝ mǝ nda Omega, 
mǝ nǝ masǝlǝata agir kat. Mǝ nda mǝnana mǝ ndakam ado, andǝ mǝnana a 
pwaryan, andǝ mǝnana kǝ yiu a dǝmbǝa ka. Mǝ nda mǝnana nǝ Rǝcandǝa ǝn 
Karmur Gulo kat ka!” 

Yohana sǝn Mǝtala sǝm mǝnana loapi ɓembe ka 
9Mim Yohana, mǝ'eam wun andǝ ɓi wun aɓa nutanni, sǝ aɓa Domurǝm mala 
Ɓakuli, andǝ gandǝrǝu, amǝnana à dumǝna ma'sǝm aɓa Yesu ka, mǝ nda aɓa 

luran mǝnana à tunǝki ama Patmos ka. À twalam à yì turam akani acemǝnana 
ǝn hamnǝ cau mala Ɓakuli, sǝ ace nakun Yesu ka. 

10A pwari mǝnana à tarì ace Mǝtalabangŋo ka, Bangŋo mala Ɓakuli em, kara ǝn 
ok ɓe kǝ giu mǝcande kǝla ɓua mala njawe, a nzǝmam. 

11Kǝ na ama, “Gilǝ agir mǝnana a kǝ sǝnia ka aɓa malǝmce. Sǝ wu teri aban 
a'ikǝlisiya mǝnia tongno-nong-ɓari ka, amǝnana arǝ anggea-là Afisu, andǝ 
Sǝmirna, andǝ Pargamu, andǝ Tiyatǝra, andǝ Sardis, andǝ Filadefiya, sǝ 
Lawodisi ka.” 

12Lang ǝn pǝlǝa mǝ nǝ sǝn yana ɓwe nakiyiam cau ka, kara ǝn sǝn agir tamsǝ 
pitǝla zǝnariya tongno-nong-ɓari. 

13Aban came aɓalǝ agir tamsǝ pitǝla ka, ɓeɓwa nakam “kǝla Muna mala 
Ɓwa.” Ɓwe oasǝ daura mǝlime mǝnana yi sulǝo arǝ akusǝi, sǝ marǝ bugir 
zǝnariya a kikili. 

14Ɓamuri andǝ nyang-múrí ka amǝpwasǝe na kǝla buke, à pwasǝ pwapwat kǝla 
tali mbulo; sǝ amǝsǝì na kǝla lasǝ bǝsa mǝnana kǝ earki ka. 

15Akusǝi kǝ tànzama kǝla bolo-ntul mǝbangŋe mǝnana nggangsǝa aɓa bǝsa-
ntul ka, sǝ gǝshi gi na kǝla gǝggǝli mala nggeamur aɓa songnǝo male. 

16Bwal anlero tongno-nong-ɓari a bui-mǝli, sǝ nggeabyau mǝnana nǝ akuni 
mǝceauwe ɓari ka, pur a ɓakuni. Ɓamǝsǝi kǝ tànzama kǝla ta mala pwari aɓa 
zǝkia male. 

17Lang mǝ nǝ yia sǝni ka, kara ǝn kpa a nzali a kusǝì kǝla ɓwa mǝnana wuna ka. 
Pǝlǝa yi tsǝk bui-mǝli a muram sǝ nam ama: Ɓangciu ɓǝ̀ kǝa pakko ɗang! Mǝ 
nda Mǝdǝmbǝa, ǝn tita agir kat, sǝ mǝ nda Mǝtankwang, mǝ nǝ masǝlǝ agir kat!  

18Mǝ nda mǝnana nǝ yilǝmu ka. Ɗiɗyal ka ǝn wú, sǝ sǝni, mǝ ndya nǝ amǝsǝam 
ngga, masǝlǝate pà kàm ɗang. Akyî mala Lú andǝ Domurǝm mala Lú ka nda aɓa 
buam. 

19 Gir mǝnana a sǝni ka gilǝì; amǝnana ado, andǝa mǝnana à nǝ̀ yia pa anzǝm 
amǝnia ka. 

20Mǝnia ka nda ɓa cau ɓa-sǝmbǝrǝa amur anlero tongno-nong-ɓari mana a 
sǝnia aɓa buam-mǝlì, andǝ ɓa cau ɓa-sǝmbǝrǝa amur agir tamsǝ pitǝla zǝnariya 
tongno-nong-ɓari ka. Anlero mǝnia tongno-nong-ɓari ka, à ndaka amǝturonjar 
mala a'ikǝlisiya tongno-nong-ɓari, yì akpapi mala amǝkpata Yesu. Sǝ agir tamsǝ 
pitǝla tongno-nong-ɓari ka, à ndaka yia a'ikǝlisiya tongno-nong-ɓari.  

Sǝna 2 

Cautera aban ikǝlisiya mǝnana a Afisu ka 



574 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

1 Gilǝî mǝturonjar mala ikǝlisiya, mǝnana a Afisu ka, ama: Mǝnia ka nda cautera 
mǝnana pur nǝban Yì ɓwa mǝnana bwal anlero tongno-nong-ɓari a bui-mǝli, sǝ 
kǝ gya aɓalǝ agir tamsǝ pitǝla zǝnariya tongno-nong-ɓari ka. 

2 Ən surǝna rǝ aturo mo, andǝ mǝsǝkang-kangŋa mo arǝ turo, andǝ munyi mo 
aɓa tanni. Ən sǝlǝna ama we ka, a kǝ earnǝ aɓwana amǝ'ɓealɓikea ɗang. 
Aɓwana mǝnana à bangŋa ama à ndaka amǝ'mishan, sǝ nda raka, a 
mwamngginia, sǝ a kumia ka amǝnyir na. 

3Ən sǝlǝna ama we ka, a cam kàngkàng, a dum nǝ gandǝrǝu aɓa nutanni ace 
lullǝam, sǝ a aulǝ ɗang. 

4 Sǝa ma mǝnia ka nda gir mǝnana ǝn earnǝi a rǝo raka: A pǝlǝni earcearǝu mo 
mǝdǝmbe nzǝmo! 

5Ɗenyi nǝ bancame mo mǝnana a ndakam ɗiɗyal sǝ a yi kpa ka! Pǝlǝ nzǝmo arǝ 
acauɓikea mo sǝ wu nyare arǝ agir mǝnana a pakkiyi ɗiɗyal atadǝmbe ka. Ɓǝ̀ a 
pǝlǝ nzǝmo arǝ cauɓikea mo a pwanzali raka, mǝ nǝ yipo, sǝ mǝ nǝ yia twal gir 
tamsǝ pitǝla mo aban came male. 

6Aɓa mǝno she ka gir mǝnana banɓoaram nǝi a rǝo ka nda mǝnia ka: A 
ɓinǝmǝsǝ pakkiagir ɓealɓikea mala amǝ Nikolata, amǝnana mim gbal ka ǝn 
ɓinǝia ka. 

7 Ɓwa mǝnana ndanǝ kir ok ban ngga, ɓǝ̀ ok cau mǝnana Bangŋo kǝ banggi 
a'ikǝlisiya ka! Koya ɓwa na kat mǝnana cam kàngkàng sǝ limurǝm ngga, mǝ nǝ 
eari wi ɓǝ̀ li ɓǝlanggun mala nggun yilǝmu mǝnana a ɓaban mala Ɓakuli ka. 

Cautera aban ikǝlisiya mǝnana a Sǝmirna ka 
8 Gilǝî mǝturonjar mala ikǝlisiya mǝnana a Sǝmirna ka ama: Mǝnia ka nda 
cautera mǝnana pur nǝban Yì ɓwa mǝnana nda Mǝdǝmbe andǝ Masǝlǝate, 
mǝnana wǔ sǝ lo nǝ yilǝmu ɗǝm ngga.  

9 Ən sǝlǝna rǝ ce tanni mǝnana a nda a ɓalǝi ka. Sǝ ǝn sǝlǝna rǝ ce tǝ̀r mo, sǝ kat 
andǝ mǝno ka, a nda mǝkume! Mǝ ndanǝ sǝlǝe mala acau kiɗiki ɓwa mǝnana 
amǝ ɓinǝmǝsǝo bangŋa a muro ka; yia ka à ndaka aɓwana mǝnana à twali 
ɓamuria ama à ndaka amǝ Yahudi, sǝ à nda raka. Aɓwana mala ndakpapi mala 
Shetan na. 

10Ɓangciu ɓǝ̀ kǝa pakko arǝ tanni mǝnana ndo nǝ̀ kumo ka ɗang. Sǝni, Shetan 
no nǝ̀ ngga oasǝ aɓea aɓwana ata wun a ndàkurban ace mwam wun, sǝ ndo wu 
nǝ̀ kum tanni mǝkwane arǝ anongŋo lum. Wu bwal paɓamuru ma'wun abanam 
pepe, ko ɓǝ̀ nǝ̀ ká lú ka, sǝ mim ngga mǝ nǝ pa wun tangnakusǝu mala yilǝmu. 

11 Ɓwa mǝnana ndanǝ kir ok ban ngga, ɓǝ̀ ok cau mǝnana Bangŋo kǝ banggi 
a'ikǝlisiya ka. Ɓwa mǝnana limurǝm ngga, ɓaria lú, pà nǝ̀ je ɗang ko bǝti. 

Cautera aban ikǝlisiya mǝnana a Pargamu ka 

12 Gilǝî mǝturonjar mala ikǝlisiya mǝnana a Pargamu ka ama: Mǝnia ka nda 
cautera mǝnana pur nǝban Yì ɓwa mǝnana ndanǝ nggeabyau mǝceauwe mana 
akuni na ɓari ka. 

13 Ən sǝlǝna ama ban mǝnana a ndakam nǝ do ka, bunomurǝm mala Shetan na 
abanì. Sǝ kat andǝ mǝno ka, a cam kàngkàng aɓa kpatam. A makgir paɓamuru 
mo abanam ɗang, ko a nggearǝ baku mǝnana à wal lú Antipas, mǝ'nakunam 
mǝ'mǝsǝcau nì, mǝnana à wal-lui acem, a nggeala ma'wun, àkǝ̀ ban mǝnana 
Shetan duki kam ngga. 

14 Sǝa ma mǝ ndanǝ agir bǝti mǝnana ǝn ɓinǝmǝsǝia a rǝo ka: A kǝ earnǝ aɓea 
aɓwana a ɓalǝo mǝnana à bwal kanigir mala Balaam, yì ɓwa mǝnana lǝmndǝì 
Balak njargula mǝnana nǝ̀ tsǝk amǝ Isǝrayila ɓǝa ɓwarki tanjar ka. Yi kania wia, 
ɓǝa li girlina mǝnana à ci ata ankúl ka, sǝ ɓǝa pak cauɓikea nongginǝ-rǝarǝu.  

15Ɗǝm ngga a ndanǝ aɓwana mǝnana à kǝ kpata kanigir mala amǝ Nikolata ka. 

16Pwanzali, nying bo arǝ acauɓikea mo. Ɓǝ̀ ana raka, mǝ nǝ yipo nǝ yasǝlǝban, 
sǝ mǝ nǝ ká nǝ́ munǝo arǝ aɓwana mǝno nǝ́ nggeabyau mǝnana a kunam ngga. 

17  Ɓwa mǝnana ndanǝ kir okban ngga ɓǝ̀ ok cau mǝnana Bangŋo kǝ ne 
a'ikǝlisiya ka! Ɓwa mǝnana kat cam kàngkàng limurǝm ngga, mǝ nǝ pe wi 
girlina-manna, mǝnana à sǝmbǝrǝi a kuli ka, ɓǝ̀ li. Ɗǝm ngga mǝ nǝ pe wi tali 
mǝpwasǝe mǝnana ndanǝ bǝsa lullǝu mana a nyouli amuri ka. Lullǝuî ka, kǝɓwa 
surǝì ɗang she kǝ yì ɓwa mǝnana à pe wi mǝno yì tali-pwasǝa ka. 

Cautera aban ikǝlisiya mǝnana a Tiyatǝra ka 
18 Gilǝî mǝturonjar mala ikǝlisiya mǝnana a Tiyatǝra ka ama: Mǝnia ka nda 
cautera mǝnana pur nǝban Muna mala Ɓakuli ka. Yì nda ɓwa mana amǝsǝì kǝ 
earke kǝla lasǝ bǝsa, sǝ akusǝi kǝ ta gǝraɗau kǝla bolo mǝbangŋe mǝnana à 
kolǝi ka.  

19 Ən surǝ aturo mo. Ən sǝna earcearǝu mo, andǝ paɓamuru mo abanam, andǝ 
turoperi mo, andǝ munyi mo aɓa gandǝrǝu. Sǝ ǝn sǝna lidǝmbǝa mo aɓalǝ 
amǝnia yì agir kat ka. 

20 Sǝa ma mǝnia nda gir mǝnana ǝn ɓínǝì a rǝo ka. A kǝ eari Jezebel, mɓwama 
mǝno tunǝki ɓamuri ama mǝɓangna ka, kǝ tsǝk aguro mem ɓǝa ɓwarki tanjar, 
ɓǝa li girlina mǝnana à ci ata ankúl, sǝ ɓǝa pak cauɓikea nongginǝ-rǝaria.  

21Ən kundǝ a rǝì ɓǝ̀ pwanzali ɓǝ̀ pǝlǝ nzǝmi arǝ acauɓikea male, sǝ eare ama nǝ̀ 
pǝlǝa nǝ̀ nying kìɗìkì mala nongginǝ rǝarǝu male ɗang. 

22 Ace mǝno ka, mǝ ndo mǝ nǝ turí aɓa rǝkwana mǝɓike mǝnana nǝ̀ nongsǝì a 
kala aɓa tanni kǝrkǝr ka. Sǝ aɓwana mǝnana à pak cauɓikea nongginǝ rǝarǝu 
andǝ yì ka, à nǝ̀ tanni gbal ate kǝrkǝr, she ɓǝa pwana'nzali à nyingŋǝna agir 
ɓealɓikea mǝnana à pa andǝ yì ka. 

23Mǝ nǝ twalta amǝkpate nǝ lú. Anggo sǝ a'ikǝlisiya kat nǝ̀ sǝlǝ ama Mǝ nda 
mǝnana ǝn nggǝ sǝn ɓabum andǝ ɗenyicau mala koyana le ka. Mǝ nǝ pe koyana 
ata wun ngga tangnakusǝu mala gir mǝnana pak ka. 

24 Aɓea aɓwana aɓalǝ wun a Tiyatǝra ka à kǝ̀ kpata mǝno yì kanigir mǝɓane ka 
ɗang. Wu kutia surǝ kanigir nyir mǝnana aɓea aɓwana tunǝi ama “agir ɓa-
sǝmbǝrǝa mǝlime mala Shetan” ngga ɗang. Ace mani ka, pa mǝ nǝ tsǝka wun ɓe 
kǝgir mǝdǝmbǝre amur mǝnana ǝn pana wun ngga ɗang. 

25Sǝa ma gir mǝnana wu ndanǝi ka, wu bwali kàngkàng she ɓǝn yina ka. 

26 Ɓwa mǝnana limurǝm, yì mǝnana kpata cau mem aban ká masǝlǝate ka, mǝ 
nǝ pe wi garamurǝm amur anzali.  

27 “Nǝ̀ yalia nǝ gara bolo; sǝ aɓwana mǝnana à ɓinǝcau ka, nǝ̀ arkia, nǝ̀ mesǝkia 
mwashat-mwashat kǝla mgbakkǝra nkenye.”  

28 Mǝ nǝ pe wi mǝnia yì rǝcandǝa, kǝla mǝnana Tárram pam ngga; sǝ ɗǝm ngga 
mǝ nǝ pe wi nlero dǝmbari!  

29 Ɓwa mǝnana ndanǝ kir okban ngga, ɓǝ̀ ok cau mǝnana Bangŋo kǝ banggi 
a'ikǝlisiya ka! 

Sǝna 3 

Cautera aban ikǝlisiya mǝnana a Sardis ka 
1 Gilǝî mǝturonjar mala ikǝlisiya mǝnana a Sardis ka ama: Mǝnia ka nda cautera 
mǝnana pur nǝban Yì ɓwa mǝnana bwal abangŋo tongno-nong-ɓari mala 
Ɓakuli andǝ anlero tongno-nong-ɓari a bui ka. Ən surǝ aturo mo. Aɓwana kǝ 
twalo ama a ndanǝ yilǝmu, sǝ mǝsǝcau ka, a nda lú. 

2Lo, sangsǝ amǝsǝo! Agir mǝnana à ueoko sǝ à malanǝ wu ka, loasǝia ɓǝa dum 
nǝ rǝcandǝa. Ən kum aturo mo a ɓadǝm Ɓakuli mem ngga, à gatti. 

3Nyesǝ ɓalǝo nǝ nzǝmo, ɗenyi nǝ agir mǝnana a ok atadǝmbe, sǝ a pa ɓabumo 
a rǝia ka; bwalia kàngkàng, sǝ wu pǝlǝ nzǝmo arǝ acauɓikea mo. Ɓǝ̀ mǝsǝo sa 
sǝ a lo raka, mǝ nǝ yipo a bu-pwari mǝnana a tsǝk ɓalǝo raka, kǝla yiu mala 
mǝn'i. 

4 Akana a Sardis she ka aɓwana nakam bǝti mǝnana à pǝndǝki adaura malea nǝ 
cauɓikea raka. Mǝ nǝ ging sǝnǝia aɓalǝ adaura pwasǝa, acemǝnana yia ka à 
karǝna. 

5Ɓwa mǝnana limurǝm ngga mǝ nǝ oasǝi wi daura pwasǝa a rǝì kǝla mǝno, sǝ 
pà mǝ nǝ kasǝ lullǝi ɗang aɓa Malǝmce Yilǝmu. Mǝ nǝ bang ce a ɓadǝm Tárram 
andǝ amǝturonjar male ama yì ka, mem na. 

6 Ɓwa mǝnana ndanǝ kir okban ngga, ɓǝ̀ ok cau mǝnana Bangŋo kǝ banggi 
a'ikǝlisiya ka! 

Cautera aban ikǝlisiya mana a Filadefiya ka 
7 Gilǝî mǝturonjar mala ikǝlisiya mǝnana a Filadefiya ka ama: Mǝnia ka nda 
cautera mǝnana pur nǝban Yì ɓwa mana nda Mǝfele sǝ nda Mǝ'mǝsǝcau ka, yì 
ɓwa mana bwal kyî mala Dauda  a bui ka. Gir mǝnana mǝnǝni ka, kǝɓwa kārǝa 
nǝ̀ gìrì ɗang, sǝ gir mǝnana gìrnì ka, kǝɓwa kārǝa nǝ̀ mǝnni ɗang.  

8 Ən surǝ aturo mo. Sǝni ǝn mǝnbǝno kunkurǝm a ɓadǝmbǝo mǝnana kǝɓwa 
kārǝa nǝ̀ gìrì raka. Ən sǝlǝna ama rǝcandǝa mo na bǝti, sǝ kat andǝ amǝno ka, a 
bwal cau mem, a kpate, sǝ a ginǝce lullǝam ɗang. 

9Ado ka a nǝ sǝn gir mǝnana mǝ nǝ pakki amǝno yì aɓwana mana à ndaka amǝ 
ndakpapi mala Shetan ngga. À bangŋa ama yia ka amǝ Yahudi, aɓwana mala 
Ɓakuli na, sǝ nyir na à nakiyi ka. Ən nggǝ banggo, mǝ nǝ cia à nǝ̀ yiu abano, à nǝ̀ 
yia ɓun a nzali a ɓadǝmbǝo, sǝ à nǝ̀ eare ama wu nda ka kǝ aɓwana mǝnana ǝn 
nggǝ earcea ka. 

10Acemǝnana a kpana ta nzongcau mem mala do gandǝrǝu aɓa mǝkwane nǝ 
munyi ka, mǝ nǝ yallo, a nǝ api pwari mala nggea tanni mǝnana kǝ yiu amur 
ɓwapǝndǝa kat a ɓanza, ace mwam aɓwana mǝnana a mala ɓanza na ka. 

11Banì pà nǝ̀ sau ɗang, mǝ ndya ǝn nggǝ yiu ka. Bwal gir mǝnana a ndanǝi ka 
kàngkàng, ace mǝnana kǝɓwa ɓǝ̀ kǝa ako tangnakusǝu mbulan-murǝm mo 
raka. 

12Ɓwa mǝnana limurǝm ngga, mǝ nǝ ci nǝ̀ duk tanggea-nggun, aɓa ndàmǝgule 
mala Ɓakuli mem, sǝ pà nǝ̀ puri ɓālǝi ɗǝm ɗang. Mǝ nǝ nyouli wi a rǝì lullǝ 
Ɓakuli mem andǝ lullǝ bǝsa Urǝshalima mǝnana kǝ sulǝ nǝ kuli ka, yì nggeala 
mala Ɓakuli mem; ɗǝm ngga mǝ nǝ nyouli wi bǝsa lullǝam a rǝì. 

13Ɓwa mǝnana ndanǝ kir okban ngga, ɓǝ̀ ok cau mǝnana Bangŋo kǝ banggi 
a'ikǝlisiya ka! 

Cautera aban ikǝlisiya mǝnana a Lawodisi ka 
14 Gilǝî mǝturonjar mala ikǝlisiya mǝnana a Lawodisi ka ama: Mǝnia ka nda 
cautera mǝnana pur nǝ bani, yì ɓwa mǝnana nda Amin, mǝ'nakún mǝ'mǝsǝcau 
nì sǝ mǝɓafoe, mǝyalban amur agirbunda mǝnana Ɓakuli pusǝia ka.  

15Ən surǝ aturo mo, ama we ka, a pî ɗang, sǝ a pwal ɗang. Eare mem ngga, ɓǝ́ a 
nda kùlkùl ko ɗwal! 

16Sǝ acemǝnana a nda lùlù, a pwal ɗang, sǝ a pî raka, mǝ ndo mǝ nǝ polǝo. 

17A kǝ ne ɓamuro ama a nda mǝkume, a rambǝna gǝna, sǝ a ɗwanyi kǝgir ɗang! 
Sǝ a sǝlǝ ɗang ama we ka a nda mǝtapwasǝa, gir-mǝsǝswatǝr, mǝtǝr, nte, sǝ a 
ndanǝ ɓato. 

18Ace mǝno ka, ǝn nggǝ kwarkiro wu kúr zǝnariya mǝɓoarne a buam, zǝnariya 
mǝnana à gilǝkice nǝ bǝsa ka, ace mǝnana wu duk mǝkume. Kúr agir-nggurǝu 
mǝpwasǝe a buam, mǝnana a nǝ túr a rǝo sǝ a nǝ kumsǝ do-gbǝrangtang mo 
mǝpà kǝsǝke ka. Sǝ wu kúr mùru-ɓuri mǝsǝu a buam, mǝnana a wu nǝ hasǝ a 
mǝsǝo ace mǝnana wu sǝnban ngga! 

19Aɓwana mǝnana kat ǝn earcea ka, ǝn nggǝ sâ rǝia, sǝ ǝn nggǝ kwarkiria. Ace 
mǝno ka, pak bumkiɗikea, sǝ wu pǝlǝ nzǝmo arǝ aɓealɓikea mo nǝ ɓabumo kat! 

20 Sǝni! Mǝ ndya ǝn came a kunkurǝm ǝn nggǝ pak kou ka! Ɓwa mǝnana kat ok 
giem sǝ mǝn kunkurǝm ngga, mǝ nǝ kutio ate, sǝ sǝm nǝ̀ lili a tarǝ sǝm sǝnǝi, 
kǝla agyajam. 

21 Ɓwa mǝnana limurǝm ngga mǝ nǝ yinǝi nǝ̀ yia do atam amur bunomurǝm 
mem, kǝla mǝnana ǝn limurǝm sǝ ǝn yi do ata Tárram amur bunomurǝm male 
ka. 

22 Ɓwa mǝnana ndanǝ kir okban ngga, ɓǝ̀ ok cau mǝnana Bangŋo kǝ banggi 
a'ikǝlisiya ka! 

Sǝna 4 

Peri mǝnana a kuli ka 
1Anzǝm mǝno ka, ǝn soa mǝsǝam kara ǝn sǝn kunkurǝm a kuli mǝnana à mǝnni 
sǝ à nyi atarǝì ka. Sǝ yì gìu mǝnana ǝn oe atadǝmbe nam cau kǝla ɓua mala 
njawe ka, bangŋa ama, “Yiu kani a kuli, mǝ nǝ lǝmndǝo gir mǝnana nǝ̀ yia 
kumban anzǝm mǝnia ka.” 

2Kara Bangŋo mala Ɓakuli em. Ən sǝn bunomurǝm a kuli andǝ ɓeɓwa aban do 
amuri. 

3Ɓwa mǝno do amur bunomurǝm ngga, ɓamǝsǝi kǝ tânzama, kǝla tǎ mala atali 
jaspa andǝ kaneliya. Sǝ tànzama mala tali emeral ka, kàrǝì bunomurǝm male 
kǝla nparing. 

4Aɓea abuno-murǝm lumi-ɓari-nong-ine gumbǝli mǝnia yì bunomurǝm ngga a 
ɓalǝu, nǝ aɓwana-mǝgule lumi-ɓari-nong-ine aban do amuria. À oasǝ adaura 
pwasǝa a rǝia andǝ ambulan zǝnariya a ɓamuria. 

5Liki'nzama mala tǎlaban, sǝ akia mala agiu andǝ sàkkya mala mgbarangce ka, 
kǝ pur nǝban bunomurǝm nì. A ɓadǝm bunomurǝm nì ka aɓukan nakam 
tongno-nong-ɓari à kǝ earke nǝ bǝsa. Amǝnia ka, à ndaka bangŋo tongno-nong-
ɓari mala Ɓakuli. 

6A ɓadǝm mǝnia yì bunomurǝm ɗǝm ngga, ǝn sǝn ɓe gir sarǝa nongŋo kǝla 
nggeamur mǝnana à pe nǝ gǝlas ka. Esǝke kwar gǝraɗau kǝla talimbulo. 

Agiryilǝmu ine mǝnana à lumsǝ nǝ amǝsǝu a ɓadǝmbǝia andǝ nzǝmia ka, à 
came a ɓaɓalǝu arǝ abuban mala bunomurǝm nì. 

7Mǝdǝmbe mala amǝnia yì agiryilǝmu ka, nda kǝla im; ɓaria ka nda kǝla 
jamnda; tārùia ka ndanǝ ɓamǝsǝu kǝla mala ɓwapǝndǝa; sǝ inea ka nda kǝla 
nkwang mǝnana kǝ yal ka. 

8Ko mǝye na ata mǝnia yì agiryilǝmu ka ndanǝ abu-nyal tongno-nong-mwashat. 
Rǝia kat ka lumsǝ nǝ amǝsǝu a ɓalǝu andǝ nza. Du andǝ pwari à usǝlǝki ɗang, à 
nda mur tu nggyal ama, “Mǝfele, Mǝfele, Mǝfele nda Mǝtalabangŋo Ɓakuli mana 
Karmur Gulo kat, mana ndakam ɗiɗyal, ndakam ado, sǝ nda kǝ yiu ka.” 

9Agiryilǝmu nì lidǝmbǝa nǝ pa ɓwangsǝban, andǝ gulo andǝ yàwá aban ɓwa 
mǝnana do amur bunomurǝm, mǝnana ndanǝ yilǝmu mana málá male pà kàm 
raka. 

10Aɓa mǝno anggo ka aɓwana-mǝgule lumi-ɓari-nong-ine gbal ka, à nǝ̀ kpa a 
nzali a ɓadǝm ɓwa mǝnana do amur bunomurǝm ngga. À nǝ̀ peri abani, yì ɓwa 
mana ndanǝ yilǝmu mana málá male pà kàm raka. Lang ɓǝ̀ à nda aɓa peri anggo 
ka, à nǝ̀ nongsǝ ambulan-murǝm malea a ɓadǝm bunomurǝm nì sǝ à nǝ̀ bangŋa 
ama: 

11“A karǝna, We Mǝtalabangŋo Ɓakuli ma'sǝm. A karǝna ɓǝa ɓwangsǝo, ɓǝa po 
gulo, sǝ wu ak rǝcandǝa. Acemǝnana a nda mana a pusǝ agir kat ka. Kani mala 
ɓabumo na sǝ a pusǝia, sǝ do malea gbal ka, 

kani mala ɓabumo na.” 

Sǝna 5 

Mǝgam ak malǝmce mana à kǝ̀ karì ka nǝ̀ panzǝi 
1Aɓa bu-mǝli mala Yì ɓwa mǝnana do amur bunomurǝm ngga, ǝn sǝn ɓe 
malǝmce mana à kǝ̀ karì ka, mǝnana à gilǝ cau kam ɓālǝi andǝ nzǝmi, sǝ à lanzǝ 
kuni nǝ agbatali myang arǝ abanì tongno-nong-ɓari ka. 

2Sǝ ǝn sǝn ɓe nggea kanggǝrang mǝturonjar mala Ɓakuli came loasǝ gi bang-
bang, aban hama ama, “Yana ɓwe kārǝa nǝ fasǝki amyang mǝnia à lanzǝkina 
kun mǝnia yì malǝmce nǝi ka, sǝ nǝ̀ panzǝi?” 

3Sǝ ko kǝɓwa pà kàm a kuli ko a nzali ko a ta nzali, mǝnana kārǝa nǝ̀ mǝn mǝnia 
yì malǝmce, ko nǝ̀ sǝn gir mǝnana à gilǝa a ɓalǝi ka ɗang. 

4Pǝlǝa ǝn kpa ɓua kǝrkǝr, acemǝnana à kum kǝɓwa mǝnana kārǝa nǝ̀ mǝn 
mǝnia yì malǝmce, ko nǝ̀ sǝn ɓālǝi ka ɗang. 

5Pǝlǝa mwashat ata aɓwana-mǝgule mǝno lumi-ɓari-nong-ine ka nam ama, 
“Pwalo, ce a ɓua ɗang! Sǝni, ɓwa mǝnana à tunǝki ama Im, a tau mala Yahuda, 

sǝ ɗǝm ngga Mǝkà murǝm Dauda na ka, linamurǝm mǝnana ci karǝna nǝ̀ fasǝki 
amyang-kun yì malǝmce, mǝnana à lanzǝi nǝia ka, sǝ nǝ̀ mǝnni.” 

6Pǝlǝa ǝn sǝn Mǝgam mǝnana pa kǝla à pwanmeali ka, nda aban came nǝ 
ɓaɓalǝu aban bunomurǝm, sǝ agiryilǝmu mǝno ine andǝ aɓwana-mǝgule ka, à 
kàrǝì aɓalǝu. Ndanǝ anjawe tongno-nong-ɓari andǝ amǝsǝu tongno-nong-ɓari, 
amǝnana à ndaka bangŋo tongno-nong-ɓari mala Ɓakuli mǝnana à tasǝia arǝ 
aban kat aɓa ɓanza ka. 

7Mǝgam nì pǝlǝa yiu yi ak malǝmce nî a bu-mǝli mala Yì ɓwa mǝnana do amur 
bunomurǝm ngga. 

8Lang angŋǝna malǝmce nî ka, agiryilǝmu mǝno ine andǝ aɓwana-mǝgule lumi-
ɓari-nong-ine ka, à sarǝa a nzali a ɓadǝm Mǝgam. Koyana atea ka ndanǝ 
zangŋan, sǝ à bwal atasau zǝnariya a buia mǝnana à lumsǝia nǝ mukugir ace 
loasǝ yele mǝ'rǝmɓoarne ka; yì mukugir mala loasǝ yele mǝ'rǝmɓoarne ka nda 
ahiwi mala aɓwana mala Ɓakuli. 

9Pǝlǝa agiryilǝmu andǝ aɓwana-mǝgule mǝno tu bǝsa nggyal ama: “A karǝna 
wu ak malǝmce nî, sǝ wu fasǝki amyang-kuni. Acemǝnana we ka à pwanmealo, 
sǝ nǝ nkilio sǝ a akmúr aɓwapǝndǝa ace Ɓakuli, aɓa koya kun, andǝ koya lasǝu, 
andǝ aɓwana arǝ anzali ɗàngɗáng. 

10A nyesǝnia à pǝlǝna aɓwana mǝnana Ɓakuli ma'sǝm nda murǝm amuria, sǝ 
apǝris ace pakki wi turo, sǝ à nǝ̀ duk agbani a ɓanza.” 

11Lang mǝ ndaban sǝnban ngga, ǝn ok gi amǝturonjar mala Ɓakuli pas. Lakki 
malea na á-pas andǝ amilǝyan amur amilǝyan! À gumbǝli bunomurǝm andǝ 
agiryilǝmu andǝ aɓwana-mǝgule aɓalǝu. 

12À loasǝ gia a kuli à tu'nggyal ama: “Mǝgam mǝnana à pwanmeali ka, karǝna 
ɓǝ̀ ak garamurǝm, andǝ kume, andǝ sǝlǝe, andǝ rǝcandǝa, andǝ gusǝlǝban, andǝ 
ɓoarɓwa, andǝ ɓwangsǝban!” 

13Pǝlǝa ǝn ok agir kat mǝnana Ɓakuli pusǝia ka, amǝnana a kuli ka, andǝa 
mǝnana a nzali ka, andǝa mǝnana a tǝta nzali ka, andǝa mǝnana a tamur ka, 
aban ɓwangsǝki Ɓakuli. À tu'nggyal ama: “Ɓwangsǝban andǝ gulo, andǝ 
ɓoarɓwa, andǝ rǝcandǝa ka, ɓǝa pe Yì ɓwa mǝnana do amur bunomurǝm ngga 
sǝ ɓǝa pe Mǝgam, málá male pà kàm ɗang!” 

14Agiryilǝmu mǝno ine ka, à ear ama, “Amin!” Sǝ aɓwana-mǝgule ka, à kpa a 
nzali aban peri. 

Sǝna 6 

Mǝgam fasǝki agbatali myang-kun malǝmce 
1Mǝ ndarǝ sǝne sǝ Mǝgam fasǝ mǝdǝmbe mala agbatali myang tongno-nong-
ɓari mǝnana à lanzǝ kum mǝno yì malǝmce mana à kǝ̀ karì ka. Pǝlǝa ǝn ok 

mwashat ata agiryilǝmu mǝno ine ka, bangcau nǝ giu kǝla sa mala mgbarangce, 
ama, “Yiu!” 

2Pǝlǝa ǝn soa mǝsǝam, kara ǝn sǝn pǝ̀r mǝpwasǝe a ɓadǝmbǝam aban came! 
Ɓwa mǝnana a nzǝmi kwakiyi ka, ndanǝ nta a bui. À oasǝi wi jeko amuri, sǝ 
puro kǝ tswaki aban ká kǝla mǝlimurǝm mana she nǝ̀ limurǝm arǝa lwa ka. 

3Lang Mǝgam fasǝ ɓaria gbatali myang ngga, ǝn ok ɓaria giryilǝmu na ama, 
“Yiu!” 

4Pǝlǝa ɓe pǝ̀r puro yi came! Mǝnia ka mǝbangŋe na, sǝ ɓwa mǝnana a nzǝmi 
kwakiyi ka, à pe wi rǝcandǝa ɓǝ̀ kiɗiki dotarǝu a ɓanza, sǝ ɓǝ̀ tsǝk aɓwapǝndǝa 
ɓǝa kǝ wal-lú ka rǝia. À pe wi nggeabyau mǝgule a bui. 

5Lang Mǝgam nì fasǝ tāruia gbatali myang ngga, ǝn ok tāruia giryilǝmu na ama, 
“Yiu!” Ən loasǝ mǝsǝam, pǝlǝa ǝn sǝn pǝ̀r mǝpǝndǝe puro yi came! Ɓwa mǝnana 
a nzǝmi kwakiyi ka bwal sǝkel a bui. 

6Pǝlǝa ǝn ok giu kǝla pur nǝban agiryilǝmu mǝno ine ka. Na ama, “Tasau 
mwashat mala muku yare ka, nda à nǝ̀ pǎ nda tangnakusǝu mala turo pwari 
mwashat ka. Sǝ tasau tārú mala muku kauri ka, nda à nǝ̀ pǎ nda tangnakusǝu 
mala turo pwari mwashat ka. Sǝ ce wu kiɗiki muru andǝ mùr-anap ɗang!” 

7Lang Mǝgam fasǝ inea gbatali myang ngga, ǝn ok gi inea giryilǝmu na ama, 
“Yiu!” 

8Pǝlǝa ǝn sǝni ka, ɓe pǝ̀r mǝ'gwalani puro yi came! Ɓwa mǝnana kwakiyi ka, 
lullǝi ama Lú, sǝ Domurǝm mala Lú kǝ gya ate tu. Yia Lú andǝ Domurǝm mala 
Lú ka, à pea wia rǝcandǝa mala pakturo nǝ lwa, andǝ nzala, andǝ kwano, sǝ 
anyamcandǝa mǝnana a ɓanza ka, ɓǝa kiɗiki banì mwashat aɓa gauwe ine mala 
ɓanza. 

9Lang Mǝgam fasǝ tongnoia gbatali myang ngga, kara ǝn sǝn ayilǝmi aɓwana 
aban rambǝa aɓata gyangŋan-ɗarǝa; aɓwana mǝnana à wal-luia ace earnǝ cau 
mala Ɓakuli andǝ bangŋe aban aɓwana ka. 

10À loasǝ gia kǝrkǝr à ɓua aban Ɓakuli ama, “She aya fara le, we Mǝtalabangŋo 
mǝnana a Karban kat ka! We mǝfele andǝ mǝ'mǝsǝcau nì, aya fara sǝ a nǝ pakki 
ɓanza ɓashi, sǝ a ya pwari sǝ a nǝ mbwea ace nkila ma'sǝm mǝnana à sukki ka?” 

11Pǝlǝa à pe ko yana atea ka nggea-daura pwasǝa, sǝ à banggia wia ama ɓǝa do, 
ɓǝa kundǝ kam bǝti, she ɓǝ̀ lakki mala aɓia amǝturo andǝ amǝ'eambǝia mǝnana 
à nǝ̀ wal-luia, kǝla mǝnana à walia ka, lumsǝna ka. 

12Mǝ ndarǝ sǝne sǝ Mǝgam fasǝ tongno-nong-mwashatia gbatali myang. Kara 
nzali dǝurǝki kǝrkǝr. Pwari twalo pǝndǝ cikcik kǝla nggurbyau pǝndǝa, zongŋo 
pǝlǝ mǝbangŋe kǝla nkila, 

13sǝ anlero mǝnana a kuli ka, à sukkio a nzali, kǝla amgbangŋa vwari mǝnana 
gung mǝcande dǝurǝki nggunia, sǝ à sukki a nzali ka. 

14Kuli karkya kǝla karki kala, sǝ koya nkono andǝ luran ngga, à ui aban came 
male. 

15Pǝlǝa amurǝma mala ɓanza, andǝ amǝ'yalmur aɓwana, andǝ amǝgulo mala 
asoje, à ɓangŋa, à kya sǝmbǝrǝa aɓalǝ agumi andǝ anre ka atali mala ankono. À 
kya sǝmbǝrǝa abanì ata rǝia andǝ amǝkume, andǝ aɓwana amǝcande, andǝ 
koya guro andǝ aɓwana à dukdo ɓamuria ka. 

16À ɓuaki arǝ ankono andǝ atali ama, “Wu kpa amur sǝm, wu sǝmbǝrǝ sǝm ace 
mǝnana Yì ɓwa mana do amur bunomurǝm ngga, ɓǝ̀ kǝa sǝn sǝm ɗang, sǝ ɓǝ̀ 
sǝm api bumlulla mǝɓike mala Mǝgam! 

17Acemǝnana pwari mǝgule mala lǝmndǝ bumlulla mǝɓike malea yina, sǝ yana 
ɓwe nǝ̀ came?” 

Sǝna 7 

Ɓakuli nǝ tsǝk ntongŋo amur aɓwana male 
1Anzǝm mǝno ka ǝn sǝn amǝturonjar mala Ɓakuli ine aban came arǝ abumban 
ine mala ɓanza. À kùr agúng mǝnana à kǝ lo ɓua nǝ abuban ine mala ɓaɓanza 
ka, ace mǝnana gung ɓǝ̀ kǝa ɓua amur nzali ko nggeamur, ko anggun raka. 

2Pǝlǝa ǝn sǝn ɓe mǝturonjar aban eauwe a kuli nǝ njartakuli, nǝ gbǝlman-parbu 
mala Ɓakuli mǝyilǝmuì a bui. Loasǝ gi bang-bang na cau nǝ amǝturonjar mǝno 
ine ka, yia mǝnana Ɓakuli pania wia rǝcandǝa ɓǝa kiɗiki nzali andǝ nggeamur 
ka, ama, 

3“Wu came! Wu kǝa na ama wu nǝ̀ je nzali ko nggeamur ko anggun ama wu nǝ̀ 
kiɗikia ɗang, she ɓǝ̀ sǝm tsǝngŋǝni aguro mala Ɓakuli ma'sǝm nyoulǝa mala 
parbu a kundǝmbǝia ka.” 

4Pǝlǝa ǝn oe à na lakki mala aɓwana mǝnana à tsǝkia wia nyoulǝa mala parbu 
amuria ka; aɓwana á-gbǝman-mwashat nǝ á-lumi-ine-nong-ine [144,000], aɓalǝ 
atau mala amǝ Isǝrayila. 

5Aɓa tau mala Yahuda ka, aɓwana á-lum-nong-ɓari na à tsǝkia wia nyoulǝa 
mala parbu ka. Aɓa tau mala Ruben ngga aɓwana á-lum-nong-ɓari na. Aɓa tau 
mala Gad ka aɓwana á-lum-nong-ɓari na. 

6Aɓa tau mala Asha ka aɓwana á-lum-nong-ɓari na. Aɓa tau mala Naftali ka 
aɓwana á-lum-nong-ɓari na. Aɓa tau mala Manasa ka aɓwana á-lum-nong-ɓari 
na. 

7Aɓa tau mala Shimiyan ngga aɓwana á-lum-nong-ɓari na. Aɓa tau mala Lawi 
ka aɓwana á-lum-nong-ɓari na. Aɓa tau mala Isaka ka aɓwana á-lum-nong-ɓari 
na. 

8Aɓa tau mala Zebulu ngga aɓwana á-lum-nong-ɓari na. Aɓa tau mala Yisǝfu ka 
aɓwana á-lum-nong-ɓari na, sǝ aɓa tau mala Benjami ngga aɓwana á-lum-
nong-ɓari na à tsǝkia wia nyoulǝa mala parbu ka. 

Nggea lakki mala ɓwabunda ɓwangsǝ Ɓakuli 
9Anzǝm mǝnia ka ǝn sǝn nggea rambǝa mala ɓwabunda kǝrkǝr, mǝnana kǝɓwa 
pà nǝ̀ gandǝ ɓalǝia raka. À pur arǝa koya nzali, andǝ akûn, andǝ aɓwana mala 
atau ɗàngɗáng, andǝ alasǝu, sǝ à came a ɓadǝm bunomurǝm andǝ ɓadǝm 
Mǝgam. À oasǝ anggea-daura pwasǝa a rǝia sǝ à bwal ambu nkangga a buia. 

10À loasǝ gia kpǝm à kǝ na ama, “Amsǝban ngga kǝ yiu nǝban Ɓakuli ma'sǝm, 
mǝnana do amur bunomurǝm ngga, sǝ nǝban Yesu Mǝgam!” 

11Sǝ amǝturonjar mala Ɓakuli kat ka, à nda à came, à kàrǝì bunomurǝm andǝ 
aɓwana-mǝgule andǝ agiryilǝmu ine aɓalǝu ka. À sarǝa a ɓadǝm bunomurǝm 
nǝ ɓamǝsǝia a nzali sǝ à peri aban Ɓakuli, 

12à kǝ na ama, “Amin! Ɓwangsǝban andǝ ɓoarɓwa, andǝ sǝlǝe, andǝ yàwá, andǝ 
gulo, andǝ garamurǝm, andǝ rǝcandǝa ka, a mala Ɓakuli ma'sǝm na, mǝnana 
mala male pà kàm raka. Amin!” 

13Pǝlǝa mwashat ata aɓwana-mǝgule ɗiem ama, “Ayana à ndaka aɓwana mǝnia 
aɓalǝ adaura pwasǝa ka, sǝ aya ban sǝ à puro?” 

14Sǝ ǝn eari wi nǝma, “Ɓwamǝgule, ǝn sǝlǝ ɗang. A nda a sǝlǝ ka.” Pǝlǝa nam 
ama, “Amǝnia ka, à ndaka ɓwana mǝnana à purî ɓa nggea tanni mǝgule ka. À 
lakína adaura malea sǝ à tsǝngŋǝnia à pǝlǝna amǝpwasǝe aɓa nkila mala 
Mǝgam. 

15“Nda tsǝa sǝ à came a ɓadǝm bunomurǝm mala Ɓakuli sǝ à kǝ pakki wi 
turoperi, du andǝ pwari, aɓa Ndàmǝgule male; sǝ Yì ɓwa mǝnana do amur 
bunomurǝm ngga, nǝ̀ dupia wia tara amuria. 

16À pà nǝ̀ ok nzala ɗǝm ɗang ko bǝti, sǝ mǝsamur pà nǝ̀ nyare nǝ̀ walia ɗǝm 
ɗang ko bǝti. Pwari pà nǝ̀ walia ɗǝm ɗang ko bǝti, sǝ ɓe kǝ tosǝkiban mala 
banpina pà nǝ̀ yiu amuria ɗǝm ɗang ko bǝti. 

17Acemǝnana Mǝgam mana nda a ɓaɓalǝu aban bunomurǝm ngga, nǝ̀ dupia wia 
yalgir amuria; nǝ̀ kánǝia aban amgbeaɗe mǝnana à pākiyi mur yilǝmu ka. Sǝ 
Ɓakuli ka nǝ̀ esǝkia wia mǝrǝm 

kat a mǝsǝia.” 

Sǝna 8 

Mǝgam fasǝ tongno-nong ɓaria gbatali myang 
1Lang Mǝgam fasǝ tongno-nong-ɓaria gbatali myang ngga, ban nyare pwal 
ɗǝong a kuli, yi pur a gauwa ɓalǝu mala bu-pwari mwashat. 

2Pǝlǝa ǝn sǝn amǝturonjar tongno-nong-ɓari mǝnana à camnggiyi a ɓadǝm 
Ɓakuli ka, à pea wia anjawe tongno-nong-ɓari. 

3Sǝ ɓe mǝturonjar mala Ɓakuli yiu yi came a ɓadǝm gyangŋan mala pisǝ 
mukugir ace loasǝ yele mǝ'rǝmɓoarne, nǝ tasau zǝnariya a bui, ace loasǝ yele. 
À pe wi mukugir mala loasǝ yele mǝ'rǝmɓoarne kpǝm ace mǝnana ɓǝ̀ kpapi 
andǝ ahiwi mala aɓwana mala Ɓakuli kat, sǝ ɓǝ̀ pisǝì, amur gyangŋan zǝnariya 
mǝnana cam a ɓadǝm bunomurǝm ngga. 

4Yele mala mukugir mǝ'rǝmɓoarne mǝnana kǝ lo a bu mǝturonjar ka, kpapya 
andǝ ahiwi mala aɓwana mala Ɓakuli, sǝ à eauwe aban ká aban Ɓakuli. 

5Pǝlǝa mǝturonjar twal tasau mala mukugir mǝ'rǝmɓoarne, lumsǝì nǝ nkalang-
bǝsa mǝnana pwan aɓa bǝsa mǝnana amur gyangŋan ngga, sǝ nyesǝi turí, 
mesǝke aban yiu a nzali a ɓanza. Kara mgbarangce sàkkya, tǎlaban liki'nzama, 
sǝ nzali dǝurǝkio. 

Twanggi anjawe yiu nǝ kiɗiki mala agir 
6Pǝlǝa amǝturonjar mǝno tongno-nong-ɓari nǝ́ anjawe a buia ka, à gilǝ rǝia à 
nǝ̀ twang njawe. 

7Lang mǝturonjar mǝdǝmbe twang njawe male ka, kara bǝsa andǝ mǝsǝtali-
mbulo, mǝnana kpapi andǝ nkila ka puro, kǝ solo aban yiu a nzali amur ɓanza. 
Banì mwashat aɓalǝ agauwe tārú mala nzali ka bwal bǝsa; banì mwashat aɓalǝ 
agauwe tārú mala anggun pi kǝring, sǝ abondo mǝpwale kat ka, à pi kǝring. 

8Ɓaria mǝturonjar twang njawe male. Kara à tur ɓe kǝgir kǝla nggea nkono 
mǝgule mǝnana kǝ earki nǝ bǝsa ka, yi kpa aɓa nggeamur. Banì mwashat aɓalǝ 
agauwe tārú mala nggeamur ka, pǝlǝ nkila. 

9Banì mwashat aɓalǝ agauwe tārú mala agiryilǝmu mǝnana aɓa nggeamur ka, 
à wukio. Sǝ banì mwashat aɓalǝ agauwe tārú mala awarubǝsa a nggeamur ka, 
à kiɗikea. 

10Lang tāruia mǝturonjar twang njawe male ka, ɓe nggea nlero mǝgule kasǝa a 
kuli aban yiu a nzali. Kǝ earki nǝ bǝsa kǝla ɓukan, yi kpa amur banì mwashat 
aɓalǝ agauwe tārú mala amúr mǝnana aɓalǝ anggeasala andǝ amgbeaɗe ka. 

11À tunǝki nlero nî ama Mǝlulle. Yi tsǝk banì mwashat aɓalǝ agauwe tārú mala 
amúr nggeasala à pǝlǝ mǝlulle. Sǝ aɓwana pas mǝnana à nu mur nî ka à wukio, 
ace lullo male. 

12Anzǝm twang njawe mala inea mǝturonjar ka, Ɓakuli tulkia pwari andǝ 
zongŋo andǝ anlero, sǝ ace mǝno ka à ɗwanyi banì mwashat aɓalǝ agauwe tārú 

mala tǎ malea. Sǝ anggo ka banì mwashat aɓalǝ agauwe tārú mala tǎlaban nǝ 
pwari andǝ du ka à lǝmndǝ ɗang. 

13Lang ǝn soa mǝsǝam aban sǝnban ngga, ǝn ok gi nkwang mana nda ban yale, 
kǝ kuti nǝ bumkuli ka, kǝ hamnǝ cau nǝ giu bang-bang ama: “Gir murmwana! 
Gir murmwana! Gir murmwana amur aɓwana mǝnana à do a ɓanza ka, ace agir 
mǝnana à nǝ̀ yia kumban anzǝm twang njawe mala acili amǝturonjar tārú 
mǝnana à ueo, sǝ à mala nǝ̀ twang ngga!” 

Sǝna 9 

Tongnia twang njawe yiu nǝ gir murmwana mǝdǝmbe 
1Lang tongnoia mǝturonjar twang njawe male ka, ǝn sǝn ɓe nlero mǝnana pur 
nǝ kuli, yi kpa a ɓanza ka. À pe mǝnia yì nlero ka kyî mala mǝn kun tuli-tàtǝkǝtè. 

2Lang mǝn kun tuli-tàtǝkǝtè ka, kara yele kǝ purki kam kǝla yele mala bǝsa ɓa 
nda'nggun. Ɓamǝsǝ pwari andǝ bumkuli pǝlǝ pǝndǝa nǝ yele mǝnana kǝ pur 
aɓa tuli-tàtǝkǝtè ka. 

3Adoshi purkio aɓa yele nì à ara aɓa ɓanza. À pea amǝnia yì adoshi ka rǝcandǝa 
mala tākiban kǝla agenye ɓanza. 

4À nea wia ama ɓǝa kǝa je bondo ko agirpwala ko anggun mala ɓanza, ama à nǝ̀ 
tākia ɗang. Kǝ aɓwana mǝnana à pànǝ́ nyoulǝa mala parbu mala Ɓakuli a 
kundǝmbǝia raka, à nda à nǝ̀ tākia ka. 

5Ɓakuli eari adoshi man ɓǝa wal-lú ka aɓwana mǝnia ka ɗang. Kǝ tanni na à nǝ̀ 
pea wia ka, ba mala malà azongŋo tongno. Sǝ kwanban mala patanni malea na 
kǝla tāban mala genye. 

6Aɓalǝ azongŋo mǝno tongno ka, ɓwapǝndǝa nǝ alta lú, sǝ à pà nǝ̀ kumi ɗang; à 
nǝ̀ sham ce wu, sǝ lú ka, nǝ̀ upia wia kuko. 

7Amǝnia yia adoshi ka, à nda kǝla apǝr mǝnana à gilǝkia ace ká munǝo ka. À 
ndanǝ agir a ɓamuria kǝla ambulan zǝnariya, sǝ aɓamǝsǝia na kǝla ɓamǝsǝ 
ɓwapǝndǝa. 

8Nyang muria na kǝla nyang mur amamǝna, sǝ aminǝia na kǝla aminǝ im. 

9Mǝntongŋo damɓalǝia na kǝla ntongŋo mǝnana à pe nǝ bolo mǝcande; sǝ gǝshi 
amburia na kǝla gǝshi kusǝ apǝr andǝ akeke-pǝr pas mǝnana à kǝ soamire aban 
ká kun munǝo ka. 

10À ndanǝ anggilatau mǝnana à kǝ tākiban kǝla agenye ka. Anggilatea ka, à 
ndanǝ rǝcandǝa mala jiki aɓwana zongŋo tongno. 

11Murǝm malea ka nda mǝturonjar mala tuli-tàtǝkǝtè. Lullǝi nǝ kun Ibǝru ka 
nda Abbadon, sǝ nǝ kun Gǝrik ka nda Apoliyon, Mǝkiɗikiban. 



586 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

12Gir murmwana mǝdǝmbe kutina. Aɓea agir murmwana ɓari na à kǝ yiu ka. 

Twang njawe mala tongno nong-mwashatia mǝturonjar yiu nǝ́ ɓaria gir 
murmwana 

13Tongno-nong-mwashatia mǝturonjar twang njawe male. Pǝlǝa ǝn ok giu pur 
nǝ kun anjawe mala gyangŋan zǝnariya mǝnana nda aban came a ɓadǝm Ɓakuli 
ka. 

14Kǝ ne tongno-nong-mwashatia mǝturonjar mǝnana nǝ njawe a bui ka ama, 
“Panzǝ amǝturonjar ine mǝnana à kùria a kun Nggeasala Yiufǝretis mǝgule ka.” 

15Pǝlǝa à panzǝ amǝturonjar nì ine, mǝnana yia ka à cia nǝ tsǝa aɓa gilǝrǝu ace 
mǝnia yì bu-pwari mala mǝnia yì pwari, andǝ zongŋo, andǝ pǝlǝa ka. Ado ka à 
panzǝnia ɓǝa wal-lú banì mwashat aɓalǝ agauwe tārú mala ɓwapǝndǝa kat a 
ɓanza. 

16Ən ok ɓeɓwa banggam lakki mala amǝpǝ̀r mǝnana atea anzǝm apǝr aban ká 
munǝo ka ama à nda milǝyan-gbǝman-ɓari. 

17Aɓa mǝnia yì sǝngir aɓa bangŋo à lǝmndǝam ngga, ǝn sǝn apǝr nì andǝ 
amǝpǝ̀r aban do a nzǝmia. Adaura-bolo mǝnana amǝpǝ̀r oasǝ a kikilia ka, aɓea 
ka amǝbangŋe na, aɓea ka amǝgbǝ̀lwì na, sǝ aɓea ka amǝ'gwalani. Apǝr ka, 
ɓamuria na kǝla mala im, sǝ bǝsa andǝ yele andǝ tali solfo mǝ'earke nǝ bǝsa ka, 
à kǝ pur aɓa kunia. 

18Amǝnia yia agirpatanni tārú ka: bǝsa andǝ yele andǝ tali solfo mǝ'earke nǝ 
bǝsa, mǝnana à kǝ pur aɓa kun apǝr mǝno ka, à twalta mwashat aɓalǝ agauwe 
tārú mala ɓwapǝndǝa kat a ɓanza. 

19Rǝcandǝa mala apǝr mǝnia ka nda aɓa kunia andǝ nggilatea; acemǝnana 
anggilatea ka à nda kǝla an'yau, à ndanǝ rǝcandǝa mala kwarki aɓwana. 

20Cili ɓwapǝndǝa mǝnana auwa, agirpatanni mǝnia walia raka, à ginǝ pak 
bumkiɗikea arǝ aɓealɓikea malea, à ginǝ nyare aban Ɓakuli. À lidǝmbǝa nǝ peri 
a ɓadǝmbǝ akukwar andǝ ankúl mala zǝnariya andǝ azǝrfa, andǝ bolobangŋa, 
andǝ tali, andǝ nggun; amǝnana à kǝ sǝnban ɗang, à kǝ okban ɗang, sǝ à kǝ ging 
raka! 

21Sǝ ɗǝm ngga à ginǝ pwanzali à nǝ̀ pǝlǝ nzǝmia arǝ pakkiagir malea mala 
walki-alú, andǝ kpata agirmonzǝo, andǝ kìɗìkì mala nongginǝ rǝarǝu, andǝ 
iki'an'i. 

Sǝna 10 

Ɓakuli nǝ masǝlǝ kani male tu 
1Pǝlǝa ǝn sǝn ɓe kanggǝrangŋa mǝturonjar mala Ɓakuli pur nǝ kuli, kǝ sulǝo 
aban yiu. Pǝrɓang gumbǝli rǝì sǝ nparing kàrǝì muri. Ɓamǝsǝi tâ kǝla pwari, sǝ 
agarakusǝi na kǝla atanggea-nggun bǝsa. 

2Bwal mǝ'malǝmce mǝnana à mǝnni ka a bui. Yi tamsǝ kusǝì mǝli amur 
nggeamur sǝ kusǝì mǝnggare ka tamsǝi amur kwarban. 

3Pǝlǝa loasǝ gi ɓua gawan bang-bang kǝla arkwar mala im. Lang mak gawan 
ngga, agiu mgbarangce tongno-nong-ɓari na cau. 

4Lang agiu mgbarangce tongno-nong-ɓari na cau ka, nǝma mǝ nǝ gilǝ ce, sǝ kara 
ǝn ok giu pur nǝ kuli nam ama, “Cau mǝnana agiu mgbarangce tongno-nong-
ɓari bang ngga, ɓǝ̀ cê duk girsǝmbǝrǝa! Cè a gilǝì ɗang.” 

5Pǝlǝa mǝturonjar mǝno ǝn sǝni came amúr nggeamur andǝ kwarban ngga, 
loasǝ bui mǝli a kuli, 

6sǝ kángir nǝ lullǝ Ɓakuli. Kángir nǝ lullǝ Ɓakuli mǝnana nǝ yilǝmu mana 
masǝlǝate pà kàm raka, mǝnana pusǝ kuli, andǝ nzali, andǝ nggeamur, andǝ agir 
mǝnana aɓalǝia kat ka. Pǝlǝa mǝturonjar na ama, “Pwari pà kàm ɗǝm ɗang! 

7Ɓǝ̀ tongno-nong-ɓaria mǝturonjar twang njawe male ka, gir mǝnana Ɓakuli 
kani nǝ̀ pe sǝ à sǝmbǝrǝ ce ka, nǝ̀ yia lumsǝo. Nǝ̀ yia puro kǝla mǝnana bangŋi 
a banfana aban aguro, amǝ'ɓangna male ka.” 

8Pǝlǝa ɓwa mǝnana ǝn ok gi na cau nǝ kuli ka, nam cau ɗǝm ama, “Kyane kya 
ak mǝ'malǝmce mǝno à mǝnni a bu mǝturonjar mǝnana came amúr nggeamur 
andǝ kwarban ngga.” 

9Nda ǝn wario aban mǝturonjar sǝ ǝn ne wi nǝma ɓǝ̀ pam mǝ'malǝmce 
mǝkyauwe ni ka. Pǝlǝa banggam ama, “Ang, twali she. A wu nǝ oe pǝlpǝl a kuno 
kǝla mur-nyi, sǝ ɓǝa mealǝni ka, nǝ̀ ngga pǝlǝ mǝhangŋe a bumo.” 

10Pǝlǝa ǝn ak mǝ'malǝmce ni a bu mǝturonjar, sǝ ǝn she. Ən oe ka nda pǝlpǝl a 
kunam kǝla mur'nyi, sǝ lang ǝn mealǝni ka, bumam twalo hangŋa. 

11Sǝ nam ama, “Dumǝna púp a wu nǝ hamnǝ cau amur aɓwapǝndǝa, andǝ 
anzali, andǝ akún, andǝ amurǝma pas.” 

Sǝna 11 

Amǝnakun ɓari mala Ɓakuli nǝ hamnǝ cau male 
1Sǝ Ɓakuli pam munagara karǝki sauwa mala gir, sǝ nam ama, “Kyane kya 
karǝki ɓa Ndàmǝgule mala Ɓakuli andǝ gyangŋan paɓoro, sǝ wu ɓal aɓwana 
mǝnana à kǝ peri aɓa Nda ka. 

2Sǝa ma banfana mǝnana a nza nǝ Ndàmǝgule, à kàrǝì nǝ sheran ngga, ce a 
karǝki ɗang, acemǝnana ban nì ka à panì aɓwana mǝnana à surǝ Ɓakuli raka. 
Yia ka, Urǝshalima, nggeala mǝfele nǝ̀ kpa aɓa rǝcandǝa malea, à nǝ̀ parki, arǝ 
azongŋo lumi-ine-nong-ɓari. 



588 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

3Sǝ mǝ nǝ pè amǝnakun mem ɓari rǝcandǝa, à nǝ̀ twal anonggeo mǝno á-
mwashat nǝ gbǝman-ɓari nǝ́ lumi-tongno-nong-mwashat ka, à nǝ̀ nggǝ hamnǝ 
cau mala Ɓakuli, nǝ́ anggurbyau gwado a rǝia.” 

4Yia mǝnia ka, à ndaka anggun olif ɓari andǝ agir tamsǝ pitǝla ɓari mǝnana à 
cam a ɓadǝm Mǝtala ɓanza ka. 

5Ɓǝ̀ kǝ ɓwa earce ama nǝ̀ pakkia wia gir mǝɓane ka, bǝsa kǝ pur aɓa kunia kǝ 
kiɗiki aɓiamǝbura. Anggo sǝ ɓwa mǝnana kat earce nǝ̀ pakkia wia kǝgir mǝɓane 
ka, she nǝ̀ wu. 

6À ndanǝ rǝcandǝa amur bumkuli, à nǝ̀ tamsǝ mbulo pà nǝ̀ nya ɗang. Sǝ à ndanǝ 
rǝcandǝa mala tsǝk amúr arǝ aban kat ɓǝa pǝlǝ nkila. Ɗǝm ngga à ndanǝ 
rǝcandǝa mala kwak ɓanza nǝ koya ulang agir murmwana, sǝ à nǝ̀ gandǝ 
ɓǝsǝlǝki pe kǝla mǝnana à earkiyice ka. 

7Anzǝm mǝnana ɓǝa malǝna nakun malea ka, nyamɓikea mǝnana nǝ̀ pur aɓa 
tuli-tàtǝkǝtè ka, nǝ̀ yiu nǝ lwa a rǝia, nǝ̀ gandǝia sǝ nǝ̀ wal-luia. 

8Luia nǝ̀ nong amur njargula aɓa nggeala mǝnana a kun-ndunocau ka à tunǝi 
ama Sodom andǝ Masar, sǝ akàm gbal sǝ à gballì Mǝtalea amur nggun-gangndi. 

9Nǝ̀ twal nongŋo tārú nǝ cili, aɓwana arǝ a koya la, andǝ koya tau, andǝ koya 
kun, andǝ koya ɓwapǝndǝa ka, à nǝ̀ nggǝ sǝn luia aban nongŋo, acemǝnana à 
eari kǝɓwa ɓǝ̀ tsǝia a ɓembe raka. 

10Aɓwana a ɓanza ka, ban nǝ ɓoaria wia ace gir mǝnana kum amǝ'nakun mǝnia 
ɓari ka. À nǝ̀ pakiɗire sǝ à nǝ̀ turia rǝia ban nǝ́ aɓoro acemǝnana yia amǝ'nakun 
mǝnia ɓari ka, à nda à yinǝia aɓwana a ɓanza tanni mǝɓike kǝrkǝr ka. 

11Sǝ anzǝm anongŋo mǝno tārú nǝ cili ka, Ɓakuli pyaupia wia lin'ueo mǝ'pa 
yilǝmui a rǝia. À lo à cam amur akusǝia; sǝ aɓwana mǝnana kat à kǝ sǝnia ka, 
nggea ǝn'o bwalia kǝrkǝr. 

12Pǝlǝa giu mǝcande pur nǝ kuli tunǝ amǝ'nakun mǝnia ɓari ka ama, “Wu yiu 
kani a kuli.” Sǝ à lo aban eauwe a kuli aɓa pǝrɓang. Aɓiamǝbura soapia wia 
mǝsǝu à kǝ sǝnia. 

13Aɓa kǝ bu-pwari mǝno ka, nggea dǝurǝo mala nzali mǝkǝrkǝr nì kumban, 
mǝnana kiɗiki banì mwashat aɓa gauwe lum mala nggeala, sǝ wal ɓwapǝndǝa 
á-tongno-nong-ɓari ka. Cili ɓwapǝndǝa ka, ɓangciu pakkia wia kǝrkǝr sǝ à 
ɓwangsǝ gulo mala Ɓakuli mǝnana a kuli ka. 

14Ɓaria gir murmwana kutina, sǝ tārùia gir murmwana na kǝ yiu ate tu ka! 

Tongno-nong-ɓaria twang njawe yiu nǝ tāruia gir murmwana 
15Pǝlǝa tongno-nong-ɓaria mǝturonjar twang njawe male, kara agiu lo kǝrkǝr 
a kuli à kǝ na ama, “Agara-murǝm mala ɓanza man ngga à nyarǝna aɓa bu 

Mǝtala sǝm andǝ ɓa bu Kǝrǝsti male. Sǝ domurǝm male ka masǝlǝate pà kàm 
ɗang!” 

16Sǝ aɓwana-mǝgule lumi-ɓari-nong-ine, mǝnana à ndaban do amur abuno-
murǝm a ɓadǝm Ɓakuli ka, à kpa a nzali, sǝ à peri aban Ɓakuli. 

17À na ama, “We Ɓakuli Mǝtalabangŋo mana a Karmur Gulo kat, we mǝnana a 
nda kam ado, andǝ mǝnana nda kam ɗiɗyal ka, sǝm nggǝ pakko yàwá, 
acemǝnana a angŋǝna rǝcandǝa mo mǝgule, sǝ a tinata mo yì yalban amur agir. 

18Aɓwana arǝ anzali pak bumlulla, sǝ ado gbal ka, pwari mala bumlulla mo yina. 
Pwari pangŋǝna mǝnana a wu nǝ pakki alú ɓashi nǝi ka. Sǝ aguro mo, 
amǝ'ɓangna ka, a wu nǝ pea wia tangnakusǝia. Yia andǝ aɓwana mo amǝfele, 
andǝ aɓwana kat, ɓwa mǝkyauwe andǝ ɓwa mǝgule, amǝnana à kǝ ɓanggo aɓa 
pagulo ka. Pwari yina mǝnana a wu nǝ kiɗiki aɓwana mǝnana à kǝ kiɗiki ɓanza 
ka.” 

19Pǝlǝa à mǝn kun Ndàmǝgule mala Ɓakuli mana a kuli ka, sǝ Akwati Kurcau 
male ka à sǝni kam aɓa Ndàmǝgule. Kara tǎlaban liki'nzama, ban gǝggǝlikya, 
mgbarangce sàkkya, nzali dǝurǝkio, sǝ mǝsǝtali-mbulo mǝgulke ra. 

Sǝna 12 

Mɓwama ɓǝl muna sǝ Dǝragon ama nǝ̀ wal-luí 
1Pǝlǝa ɓe nggea gir'lǝmndǝa mǝ'pa ndali pusǝrǝi a kuli. Ɓe mɓwama na oasǝ 
pwari a rǝì nda agir-nggurǝu male, sǝ tamsǝ akusǝi amur zongŋo. À oasǝi wi 
jeko a ɓamuri mǝnana nǝ anlero lum-nong-ɓari a rǝì ka. 

2Mɓwame gongŋǝna, malanǝ gbashi, sǝ kwanban andǝ tanni mala gbashi ka, ci 
kǝ ɓua. 

3Nyare ɓe gir'pandali mǝgule pusǝrǝi a kuli. Kaɓa ɓe nggea Dǝragon mǝbangŋe 
na, ndanǝ aɓamuri tongno-nong-ɓari andǝ anjawe lum, sǝ amur koya ɓamuri 
ka ndanǝ sukuru-murǝm kam. 

4Yì Dǝragon ngga, wuli nggilate pwan banì mwashat aɓalǝ agauwe tārú mala 
anlero mǝnana a kuli ka, rangsǝia a ɓanza. Sǝ yi came a ɓadǝm mɓwama 
mǝnana kǝ gbashí ka, ace mǝnana ɓǝ̀ gbashína ani ka nǝ̀ shak muni. 

5Mɓwame gbashi muna ɓwabura mǝnana nǝ̀ yal aɓwana kat a ɓanza nǝ gara 
bolo ka. Sǝ muna ka, Ɓakuli fwe, twali um nǝi a baní, kya dumsǝi ate amur 
bunomurǝm male. 

6Mɓwame ɓangŋa, o a ɓabondo, aban mǝnana Ɓakuli gilǝkini wi nǝ̀ tsǝkiri kam 
aɓalǝ anonggeo á-mwashat nǝ́ gbǝman-ɓari nǝ́ lumi-tongno-nong-mwashat ka 
[1,260]. 

Makel lo munǝo arǝ Dǝragon 

7Pǝlǝa munǝo lo a kuli. Ɓe gbani mǝturonjar mala Ɓakuli, yì Makel ka, lo andǝ 
amǝturonjar mǝnana ate ka sǝ à soa munǝo arǝ Dǝragon; sǝ Dǝragon andǝ 
amǝturonjar male gbal ka, à oa munǝo a rǝia. 

8Sǝ Dǝragon ngga munǝo gandǝi. Yì andǝ amǝturonjar male ka, à ɗwanyi 
bancame malea a kuli. 

9Nda à ramta mǝnia yì nggea kaɓǝne Dǝragon, mǝno yì share n'yau mǝnana à 
tunǝki ama Mǝɓealɓikea sǝ Shetan, mǝnana kǝ swarkita aɓwana kat aɓa ɓanza 
ka. Yì Dǝragon ngga andǝ amǝturonjar male kat, à ramtea a kuli à yì kpa a nzali 
a ɓanza! 

10Pǝlǝa ǝn ok ɓeɓwa a kuli loasǝ gi kǝrkǝr na ama: “Adyan ngga, amsǝban andǝ 
rǝcandǝa, andǝ Domurǝm mala Ɓakuli ma'sǝm, andǝ garamurǝm mala Kǝrǝsti 
male ka, à yina! Acemǝnana mǝ'yinǝ acauɓashi amur amǝ'eam sǝm, mǝnana kǝ 
oasǝkimuria, a ɓadǝm Ɓakuli ma'sǝm, du andǝ pwari ka, à ramǝna te a ɓanza! 

11À limurǝm amuri nǝ nkila mala Mǝgam, andǝ nakun malea nǝ mǝsǝcau amur 
Mǝgam a ɓadǝmbǝ aɓwana; yia ka à eare à pa yilǝmia, à nyar nǝ tea ɗang yi pur 
a lú malea. 

12Ace mǝno ka, pak banɓoarnado, We kuli! Sǝ wun kat mǝnana wu ndanǝ do a 
kuli ka, wu pak banɓoarnado! Sǝ mala ɓanza andǝ nggeamur ka, gir'murmwana 
amur wun, acemana Mǝɓealɓikea, yì Shetan ngga, sulǝna aban wun. Lumsǝ nǝ 
bumlulla kǝrkǝr, acemǝnana sǝlǝna ama pwari ueki wi bǝti.” 

13Lang Dǝragon sǝni à ramna te kpana a ɓanza ka, pǝlǝa lo pǝrta mɓwama 
mǝno, mǝnana ɓǝl muna ɓwabura ka. 

14Sǝ mɓwama ka, Ɓakuli pe wi abu-nyal ɓari mala nggea nkwang mǝgule ɓǝ̀ 
yale ɓǝ̀ o aban mǝnana à gilǝki wi a ɓabondo ka, akano ka, à nǝ̀ tsǝkiri pǝlǝa 
tārú nǝ cili, Dǝragon pà nǝ̀ gandǝ kumi ɗang. 

15Dǝragon pǝlǝa mǝn kuni polǝ mùrgula ata mɓwama ace mǝnana ɓǝ̀ mur ɓǝ̀ 
kya pwani ɓǝ̀ um nǝi ka. 

16Sǝ nzali ka bwali mɓwama kam; nzali mǝn kuni sonzǝ mur nggeasala mǝnana 
Dǝragon polǝi ka. 

17Gir mǝnia ka pe Dǝragon bumlulla kǝrkǝr arǝ mɓwama man. Nda nyare o nǝ̀ 
ká munǝo arǝ cili amuna mala mɓwame, yia aɓwana kat mǝnana à kǝ kpata 
anzongcau mala Ɓakuli, sǝ à duk amǝ nakun Yesu nǝ mǝsǝcau ka. 

18[Dǝragon pǝlǝa yi came a sala a kun nggeamur.] 

Sǝna 13 

Nyamɓikea mǝnana puro aɓa nggeamur ka 

1Sǝ ǝn sǝn ɓe kǝ nyamɓikea aban puro aɓa nggeamur. Ndanǝ aɓamuru tongno-
nong-ɓari andǝ anjawe lum. Amur koya njawe male ka sukuru-murǝm na kam, 
sǝ arǝ koya ɓamuri ka lullǝu na kam à gilǝì, sǝ koya lullǝu ka cau ɓǝsǝkiban na 
arǝ Ɓakuli. 

2Mǝnia yì nyamɓikea ǝn sǝni ka, nda kǝla mǝmburi. Akusǝi na kǝla akusǝ 
nyamɓabondo mǝnana à tunǝki ama biya, sǝ kuni na kǝla kun im. Dǝragon 
nyesǝ rǝcandǝa male, andǝ bunomurǝm male, andǝ garamurǝm male pe wi. 

3Mwashat ata aɓamur nyamɓikea man ngga pa kǝla à tsǝki wi mpenye mǝnana 
ɓǝ́ nǝ̀ wal-lui, sǝ mpenyeni yì sonzǝ ka. Ɓanza kat pu aban ká ate nǝ ndali. 

4Ɓwapǝndǝa peri aban Dǝragon, acemǝnana nyesǝ garamurǝm male pe 
nyamɓikea ka; nyare à peri aban nyamɓikea, sǝ à kǝ na ama, “Yana ɓwe na kǝla 
yì nyamɓikea? Yana ɓwe na nǝ̀ gandǝ ká nǝ lwa a rǝì?” 

5Yì nyamɓikea ka à eari wi kutia banggi acau twalɓamuru andǝ ɓǝsǝki Ɓakuli, 
sǝ ɓǝ̀ pakkia agir mala lǝmndǝ rǝcandǝa mǝnana à pe wi ka, ba zongŋo lumi-
ine-nong-ɓari. 

6Mǝn kuni aban kyauwiki Ɓakuli andǝ na mǝɓane arǝ lullǝi, andǝ ban-do mala 
Ɓakuli, andǝ aɓwana mǝnana à ndanǝ do a kuli ka. 

7À nyinggi wi njar ɓǝ̀ lwa'lwa arǝ aɓwana mǝfele mala Ɓakuli, sǝ ɓǝ̀ limurǝm 
amuria. Sǝ à pe wi rǝcandǝa amur koya tau, andǝ kun, andǝ aɓwapǝndǝa, andǝ 
nzali. 

8Aɓwana kat mǝnana à ndanǝ do a ɓanza ka, à nǝ̀ peri aban nyamɓikea, yì 
aɓwana mǝnana tite a share ɓanza ka, lullǝia pà kàm a gilǝe aɓa Malǝmce raka, 
yì Malǝmce Yilǝmu mala Mǝgam mǝnana à pwan meali ka. 

9Ɓwa mǝnana kat ndanǝ kir okban ngga ɓǝ̀ o. 

10“Ɓwa mǝnana kat à kasǝi wi bwalban a guro ka, à nǝ̀ bwali nǝ̀ o a guro. Ɓwa 
mǝnana kat à kasǝi wi wal-lui nǝ nggeabyau ka, nǝ nggeabyau sǝ à nǝ̀ wali.” 
Mǝnia ka kwarkiru na ace aɓwana amǝ'mǝsǝcau nì mala Ɓakuli, ɓǝa cam 
kàngkàng sǝ ɓǝa dum nǝ paɓamuru abani aɓa koya tanni ka. 

Ɓe Nyamɓikea mǝnana pur a nzali ka 
11Pǝlǝa ǝn sǝn ɓe nyamɓikea aban puro nǝ ɓa nzali. Ndanǝ anjawe ɓari kǝla 
mala gam, sǝ kǝ na cau kǝla dǝragon. 

12Kǝ lǝmndǝ rǝcandǝa mala nyamɓikea mǝdǝmbe. Tsǝk ɓanza andǝ aɓwana 
mǝnana nǝ do a ɓalǝi ka púp ɓǝa peri aban nyamɓikea mǝdǝmbe mǝno mpenye 
mǝɓike male sonzǝ ka. 

13Mǝnia yì nyamɓikea ka, pakki agir-ndali mǝgulke; kǝ tsǝa bǝsa nǝ̀ pur a kuli 
aban yiu a nzali a mǝsǝ aɓwana kat. 

14Nǝ agir-ndǝlǝki mǝnana à eari wi ɓǝ̀ pea a ɓadǝm nyamɓikea mǝdǝmbe ka, 
twalo swarki aɓwana kat mǝnana à nda ka amǝkpata ɓanza man ngga. Cia ɓǝa 
ɓak ɓǝ̀nzál mala nyamɓikea mǝdǝmbe mǝnana à tsǝki wi mpenye nǝ nggeabyau 
ɓǝ́ nǝ̀ wal-lui sǝ yi au ka. 

15Mǝnia yì ɓaria nyamɓikea ka kum rǝcandǝa mala pe ɓǝ̀nzál mala nyamɓikea 
mǝdǝmbe yilǝmu ace mǝnana ɓǝ̀ gandǝ na cau ka. Pǝlǝa ɓǝ̀nzál mala nyamɓikea 
tsǝa ama ɓwa mǝnana kat ɓine ama pà nǝ̀ peri abaní raka, ɓǝa wal-luí. 

16Tsǝk koyana le ka, ɓwa mǝkyauwe andǝ ɓwa mǝgule, amǝkume andǝ amǝtǝr, 
aguro andǝ aɓwana mǝnana à ndanǝ do ɓamuria ka, ɓǝa canbia wia nyoulǝa 
anzǝm buia mǝli ko a kundǝmbǝia. 

17Ɓwa mǝnana kat panǝ mǝnia yì nyoulǝa raka à eari wi ɓǝ̀ kúr kǝgir ko ɓǝ̀ mak 
kǝgir ɗang. Mǝnia yì nyoulǝa ka, lullǝu mala nyamɓikea na, ko lámbà mala lullǝi 
na. 

18Aɓa mǝnia ka, sǝlǝe na à kǝ̀ earce ɓwa ɓǝ̀ dum nǝi ka. Ɓwa mǝnana kwarô sǝ 
nǝ̀ pak ɗenyicau mǝlime ka, ɓǝ̀ kwam ɓa mǝnia yì lámbà mala nyamɓikea ka, ɓǝ̀ 
bwalte, acemǝnana lambe ka, lámbà mala ɓwapǝndǝa na. Lámbà male ka nda 
gbǝman tongno-nong-mwashat, nǝ lumi-tongno-nong-mwashat, nǝ mǝsǝì 
tongno-nong-mwashat [666]. 

Sǝna 14 

Mǝgam andǝ amǝte 144,000 tu-nggyal a ɓadǝm bunomurǝm 
1Lang ǝn soa mǝsǝam ngga, ǝn sǝn Mǝgam aban came amur Nkono Siyona andǝ 
aɓwana á-gbǝman mwashat nǝ á-lumi-ine bwamdǝ ine [144,000] ate, aɓwana 
mǝnana à gilǝnia wia lullǝi andǝ lullǝ Tarrí a kundǝmbǝia ka. 

2Pǝlǝa ǝn ok giu pur nǝ kuli, pakkam kǝla gǝshi gǝggǝli mala nggeamur aɓa 
songnǝo male, ko kǝla ime mala mbulo. Ən ok giu nî ka, nda kǝla amǝ walki 
azangŋan aban walki azangŋan malea. 

3Aɓwana mǝno á-gbǝman mwashat nǝ á-lumi-ine bwamdǝ ine ka, à ndarǝ tu 
bǝsa nggyal a ɓadǝm bunomurǝm, andǝ ɓadǝm agiryilǝmu ine andǝ aɓwana-
mǝgule. Kǝ ɓwa pà kàm gandǝ kani mǝno yì nggyal ka ɗang, she kǝ yia mǝno á-
gbǝman mwashat nǝ á-lumi-ine bwamdǝ ine, mǝnana à akmuria aɓa ɓanza ka. 

4À nda ka aɓwana mǝnana à pǝndǝki ɓamuria nǝ nongginǝ amamǝna raka. À 
bwal ɓamuria aɓa doɓoarnsari, kǝla ansarina mǝnana à surǝ kǝ ɓwabura raka. 
À kǝ kpata Mǝgam arǝ aban mǝnana kat kǝ wari kam ngga. Ɓakuli akmuria 
aɓalǝ acili ɓwapǝndǝa a ɓanza ɓǝa do à nda ka ɓǝla-ɓaban mǝdǝmbe mǝnana à 
nǝ̀ pànà ɓoro nǝia aban Ɓakuli andǝ Mǝgam ngga. 

5À surǝia nǝ kǝ nyir a kunia ɗang. Amǝ ɗwanyi cau a rǝǔ na. 

Amǝturonjar tārú yiu nǝ acau hama mala Ɓakuli 

6Pǝlǝa ǝn sǝn ɓe mǝturonjar mala Ɓakuli aban yale ɓong-ɓong a bumkuli. Ndarǝ 
yiu nǝ Cau Amsǝban mǝnana masǝlǝate pà kàm raka, ace mǝnana nǝ̀ yia hamnǝi 
aban aɓwana a ɓanza, aban koya nzali, andǝ tau, andǝ kun, andǝ ɓwapǝndǝa ka. 

7Pǝlǝa loasǝ gi kpǝm hama ama, “Wu ɓanggi Ɓakuli, sǝ wu pe wi gulo! 
Acemǝnana pwari ɓashi male yina. Wu peri abaní, yì mǝnana pusǝ kuli, andǝ 
nzali, andǝ nggeamur, andǝ amgbeaɗe-mur ka.” 

8Pǝlǝa ɓaria mǝturonjar kpata mǝno sǝ kǝ na ama, “Nggeala mǝgule Babila ka 
kpana, yì mɓwama mǝnana tsǝk aɓwana arǝ anzali ɓanza à nu mùr-anap mala 
npel mala kìɗìkì nongginǝ rǝarǝu male ka.” 

9Pǝlǝa tāruia mǝturonjar kpatea, aban hama nǝ giu bangbang. Kǝ na ama: “Ɓwa 
mǝnana kat peri aban nyamɓikea andǝ ɓǝ̀nzál male, sǝ ak nyoulǝa male a 
kundǝmbǝi ko a nzǝmbui ka, 

10ɓwe gbal ka nǝ̀ nu mùr-anap mala bumlulla mala Ɓakuli. Yì bumlulla mala 
Ɓakuli mǝnana à solǝi andǝa lullo male mǝcande aɓa kwar bum-ukkia male ka. 
Sǝ ɓwe nǝ̀ nu nggea tanni kǝrkǝr aɓa bǝsa andǝ atalibǝsa, a ɓadǝmbǝ 
amǝturonjar mǝfele andǝ ɓadǝm Mǝgam. 

11Yele-bǝsa ɓa tanni malea ka, nǝ̀ nggǝ lo aban ká kuli, pà nǝ̀ mal ɗang. Sǝ à pà 
nǝ̀ kum usǝlǝo ɗang du andǝ pwari, yia aɓwana mǝnana à peri aban nyamɓikea 
andǝ ɓǝ̀nzál male, andǝ ɓwa mǝnana kat à ak nyoulǝa mala lullǝi ka.” 

12Mǝnia ka kwarkiru na ace aɓwana amǝ'mǝsǝcau nì mala Ɓakuli, yia mǝnana 
à kǝ kpata anzongcau mala Ɓakuli, sǝ à dum nǝ mǝsǝcau aban Yesu ka, ɓǝa cam 
kàngkàng nǝ gandǝrǝu. 

13Pǝlǝa ǝn ok ɓe giu pur nǝ kuli na ama, “Gilǝ cau mǝnia ka: “ ‘Twal ado mǝno 
ka, tsǝkbu mala Ɓakuli na amur aɓwana mǝnana à wu aɓa dotarǝu malea andǝ 
Mǝtalabangŋo ka!’ ” Bangŋo mala Ɓakuli kǝ na ama, “E, mǝsǝtacau, à nǝ̀ kum 
usǝlǝo aɓalǝ aturo malea, acemǝnana aturo mǝɓoarne malea mǝnana à pea ka, 
à kǝ ongsǝo atea.” 

Pwari pwan girɓaban mala ɓanza yina 
14Mǝ nda rǝ sǝnban ngga, ǝn sǝn pǝrɓang mǝpwasǝe yi puro andǝ ɓeɓwa kǝla 
Muna mala Ɓwa aban do amuri. Ndanǝ jeko zǝnariya amuri sǝ bwal nshiri 
mǝceauwe a bui. 

15Pǝlǝa ɓe mǝturonjar mala Ɓakuli purî ɓa Ndàmǝgule mǝnana a kuli ka yi 
came. Loasǝ gi kpǝm ne ɓwa mǝno do amur pǝrɓang ngga ama, “Pǝlǝ nshiri mo 
sǝ wu tita umo, acemǝnana pwari pwan ɓǝla-ɓaban yina. Ɓanza ka ɓǝlǝna a 
mala pwan ɓǝle!” 

16Pǝlǝa ɓwa mǝno do amur pǝrɓang ngga wuli nshiri male amur ɓanza, sǝ um 
girɓaban mala ɓanza rambǝi. 

17Anzǝm mǝno ka, ɓe mǝturonjar mala Ɓakuli purî ɓa Ndàmǝgule mǝnana a 
kuli ka, sǝ yì gbal ka ndanǝ nshiri mǝceauwe a bui. 

18Nyar ɗǝm ngga ɓe mǝturonjar mǝnana nǝ rǝcandǝa amur bǝsa ka, purî ban 
gyangŋan yi came. Loasǝ gi bang-bang ne mǝturonjar mǝno nǝ nshiri 
mǝceauwe a bui ka, ama, “Loasǝ nshiri mo, kasǝki adangŋanshi ɓǝla nggun-
anap a ɓaban-anap mala ɓanza, acemǝnana aɓǝle ka, à ɓǝlna!” 

19Pǝlǝa mǝturonjar wuli nshiri male amur ɓanza, kasǝki aɓǝla nggun-anap 
male, sǝ sukkia aɓa tūli ɓa nggea tali kamnggi mùr-anap, yì tūli bumlulla mǝgule 
mala Ɓakuli. 

20À parki amǝno yì aɓǝla nggun-anap ka aɓa yì tūli ɓa nggea tali kamnggigir, 
mǝnana nda anzǝm la ka. Nkila ɓun aɓa tulî aban solǝo, kǝ ɓangŋa kǝla mur 
nggeasala, o kya bik kilomita gbǝman tārú, sǝ lime male ka nǝ̀ kongsǝ ɓamúr 
pǝ̀r mǝnana cam nǝ came ka. 

Sǝna 15 

Amǝturonjar tongno nong-ɓari yiu nǝ masǝlǝata agir yinǝ tanni twal la 
1Anzǝm mǝno ka, ǝn sǝn ɓe gir'lǝmndǝa mǝgule andǝ mǝ'pa ndali, puro a kuli. 
Amǝturonjar na yia tongno-nong-ɓari, mǝnana à ndanǝ masǝlǝata agir yinǝ 
tanni twal la, mǝnana à nǝ̀ yia lǝmndǝna masǝlǝata bumlulla mǝgule mala 
Ɓakuli nǝia ka. 

2Nyare ǝn sǝn ɓe kǝgir kǝla nggeamur gǝlas mǝnana à zurǝi andǝ bǝsa ka. Sǝ 
ɗǝm ngga ǝn sǝn aɓwana mǝnana à limurǝm amur nyamɓikea andǝ ɓǝ̀nzál male 
andǝ lámbà mala lullǝi ka, aban came a kun mǝno yì nggeamur gǝlas ka. Ko yan 
a tea ka, bwal mǝzangŋan mǝnana Ɓakuli pe wi ka, a bui. 

3À nda rǝ tu nggyal mala Musa, yì guro mala Ɓakuli, andǝ nggyal mala Mǝgam; 
à kǝ na ama: “We, Mǝtalabangŋo Ɓakuli, mǝnana a Karmur Gulo kat ka, a pakki 
aturo mǝgulke andǝ agir pa'ndali. Aturo mo kat ka, a kǝ́ pea aɓa mǝsǝcau andǝ 
kpate a njari, We Murǝm mala anzali! 

4Yana ɓwe na pà nǝ̀ ɓanggo raka? Yana ɓwe na nǝ̀ ginǝ pe lullǝo gulo, We 
Mǝtalabangŋo? We nǝmurǝo ɓǝrɓǝr, a nda Mǝfele. Aɓwana arǝ anzali kat, à nǝ̀ 
yia peri a ɓadǝmbǝo, acemǝnana aturo ɓealɓoarna mo ka, à pusǝna rǝia.” 

5Anzǝm mǝnia ka, ǝn sǝni à mǝn Ndàmǝgule mala Ɓakuli, yì Taragula mǝfele 
mana akano a kuli ka, 

6sǝ amǝturonjar nì tongno-nong-ɓari mǝnana nǝ agir yinǝ tanni twal la ka, à 
nda ban purî ɓalǝi. À oasǝki anggea-daura pwasǝa mana à tea nǝ nggurbyau 
linen mǝɓoarnsari ka a rǝia, sǝ à marǝki abugir mǝnana à pea nǝ zǝnariya ka, a 
kikilia. 

7Mwashat ata agiryilǝmu nì ine ka, yiu yi pè ko yan ata amǝturonjar mǝno 
tongno-nong-ɓari ka, tasau mǝnana a tùlli nǝ zǝnariya ka. Amǝnia yia atasau ka, 
à lumsǝkia nǝ bumlulla mala Ɓakuli mana ndanǝ yilǝmu, málá male pà kàm 
raka. 

8Kara Ndàmǝgule twalo lumsǝ nǝ yele, mǝnana pur nǝ ɓa ɓoarɓwa andǝ 
rǝcandǝa mala Ɓakuli ka.  Kǝ ɓwa pà nǝ̀ gandǝ kutio aɓa Ndàmǝgule ɗang she 
ɓǝa amǝno yì agir tongno-nong-ɓari màlà yìnǝ́ tanni twal la, mǝnana a bu 
amǝturonjar tongno-nong-ɓari, à malǝna ka. 

Sǝna 16 

À solǝki bumlulla mǝgule mala Ɓakuli mana aɓalǝ atasau ka 
1Pǝlǝa ǝn ok giu mǝcande pur nǝ ɓa Ndàmǝgule, aban banggi amǝturonjar 
mǝno tongno-nong-ɓari ka ama, “Wu kyane, wu kya solǝki bumlulla mǝgule 
mala Ɓakuli, mǝnana aɓalǝ atasau tongno-nong-ɓari ka, amur ɓanza!” 

2Nda mǝturonjar mǝdǝmbe puro wario kya solǝ gir ɓa tasau male amur ɓanza, 
kara anggea npenye-gula amǝɓike andǝ amǝkwanbanì purkio arǝ aɓwana 
mǝnana à ndanǝ nyoulǝa mala nyamɓikea, sǝ à peri aban ɓǝ̀nzál male ka. 

3Ɓárià mǝturonjar solǝ gir ɓa tasau male amur nggeamur, kara nggeamur pǝlǝ 
nkila, kǝla nkila lú ɓwa, sǝ agir kat mǝnana nǝ yilǝmu aɓa nggeamur ka, à wukio. 

4Tàruia mǝturonjar solǝ gir ɓa tasau male amur anggeasala andǝ amgbeaɗe 
mùr, sǝ à pǝlǝ nkila. 

5Ən ok mǝturonjar mǝnana tsǝkiyikir amúr ka bangŋa ama: “A pangŋǝna pepe 
aɓa mǝnia yi aɓashi ka, we Mǝfele mǝnana a ndakam ado sǝ a ndakam ɗiɗyal 
ka! 

6Yia ka, à sukki nkila mala aɓwana mo amǝfele, andǝ mala amǝ'ɓangna mo. Ace 
mani ka, a pania wia nkila ɓǝa nu. À nda rǝ kum tangnakusǝia arǝ gir mǝnana 
karǝ a rǝia ka.” 

7Sǝ ǝn ok giu pur nǝ ban gyangŋan ɗarǝa na ama: E, Mǝtalabangŋo Ɓakuli 
mǝnana a Karmur Gulo Kat ka, aɓashi mo ka, amǝ'mǝsǝcau nì na, sǝ à nda pepe! 

8Inea mǝturonjar solǝ gir ɓa tasau male amur pwari, sǝ pwari tita pisǝki 
aɓwana nǝ bǝsa. 

9Ace ɓiki pisǝkiban mala pipwari amur aɓwana ka, à kutia naki acau mǝɓane 
arǝ lullǝ Ɓakuli mǝnana ndanǝ rǝcandǝa amur amǝnia yì agir yinǝ tanni twal la 
ka. À gine à pà nǝ̀ pwanzali à nǝ̀ pǝlǝ nzǝmia arǝ acauɓikea malea, à nǝ̀ pe Ɓakuli 
gulo ɗang. 

10Tongnia mǝturonjar solǝ gir ɓa tasau male amur bunomurǝm mala 
nyamɓikea. Kara pǝndǝa gir ɓamǝsǝ domurǝm male, sǝ aɓwana mǝnana aɓata 
domurǝm male ka, à nǝmnggi minǝia ace kwanban mǝnana sulǝo amuria ka. 

11À kutia naki acau ɓǝsǝkiban arǝ Ɓakuli, yì murǝm kuli, àtàcau mala kwanban 
andǝ anpenye mǝnana kumia ka. Sǝ à ginǝ pwanzali amur agir mǝɓane mǝnana 
à pakkia ka. 

12Tongno-nong-mwashatia mǝturonjar solǝ gir ɓa tasau male amur nggeasala 
mǝgule mǝnana à tunǝki ama Yiufǝretis ka. Sǝ mur mana aɓa mǝnia yì 
nggeasala ka, twalo ime ace mǝnana amurǝma andǝ amǝ'lwa malea, amǝnana 
à nǝ̀ yiu nǝ njartakuli ka, ɓǝa kum njar kutio. 

13Pǝlǝa ǝn sǝn abangŋo mǝɓane tārú, amǝnana à nda kǝla anɗwalung ngga. 
Mwashat ka, puro a ɓakun dǝragon, ɓe ka puro a ɓakun nyamɓikea, sǝ ɓe man 
ngga puro a ɓakun mǝɓangna mǝ'nyir nì. 

14À ndaka abangŋo mala akukwar mǝnana à kǝ pakki agir-ndali ka. À purkio 
aban o aban amurǝma mala ɓanza kat, à nǝ̀ ngga rambǝia ace lwa arǝ 
Mǝtalabangŋo, a Pwari Mǝgule mala Ɓakuli mǝnana Karban Kat ka. 

15 “Wu sǝni, mǝ nǝ yiu aɓa yasǝlǝban kǝla mǝn'i. Tsǝkbu mala Ɓakuli na amur 
ɓwa mǝnana kat kǝ dum nǝ mǝsǝì aɓa kundǝmuram, sǝ kǝ bwal agir-nggurǝu 
male pepe, ace mǝnana ɓǝ̀ kǝa ging nǝ ɓate, ɓǝ̀ kum kǝsǝkya a mǝsǝ aɓwana 
raka!”  

16Pǝlǝa abangŋo mǝɓane mǝno ramnggi amurǝma andǝ amǝ'lwa malea 
abanɓwáná aban mǝnana à tunǝki nǝ kun Ibǝru ama Armagedon ngga. 

17Sǝ tongno-nong-ɓaria mǝturonjar solǝ gir ɓa tasau male aɓa gung. Nggea giu 
mǝcande pur nǝ ban bunomurǝm aɓa Ndàmǝgule, bangŋa ama, “Malǝna!” 

18Kara tǎlaban liki'nzama, mgbarangce sàkkya, agiu akya, sǝ nzali dǝurǝki 
kǝrkǝr. Ulang mǝno yì dǝurǝkya mala nzali ka, malaká kumban àkǝ̀ fara aɓa do 
mala ɓwapǝndǝa a ɓanza ɗang. 

19Nggeala mǝgule Babila ka, gau arǝ abanì tārú, sǝ anggea-là mala anzali ɓanza 
pas ka, à kpakia, à sukki amur rǝarǝia. Nda sǝ Ɓakuli ɗenyi nǝ Babila Mǝgule, sǝ 
ci ɓǝ̀ nu aɓa kwar mǝnana à lumsǝì nǝ mùr-anap mala bumlulla mǝgule male 
aɓa ukkio male ka. 

20Ko ya luran ngga, ndǝrmi, sǝ ankono kat ka, à bǝbbǝri. 

21Amǝsǝtali-mbulo mǝgulke, mǝnana dǝmbǝrya malea na kǝla anggea-taligo 
ka, à ara a kuli aban yiu amur aɓwana a nzali. Aɓwana kutia bang cau mǝɓane 
arǝ Ɓakuli ata cau mala mǝnia yì gir yinǝ tanni twal la nǝ mǝsǝtali-mbulo ka, 
acemǝnana gir nî ɓiki kǝrkǝr. 

Sǝna 17 

Ɓashi mala Ɓakuli amur man'gyatarǝu mǝgule 
1Mwashat ata amǝturonjar tongno-nong-ɓari mǝnana nǝ atasau tongno-nong-
ɓari ka, yiu abanam. Nam cau ama, “Yiu atam, mǝ nǝ lǝmndǝo ɓashi mala Ɓakuli 
mǝnana nǝ̀ yiu amur man'gyatarǝu mǝgule, yì nggeala mǝnana à ɓè aban 
anggeasala pas ka. 

2Amurǝma mala ɓanza pak cauɓikea nongginǝban andǝi, sǝ aɓwana mǝnana à 
nda ka amǝɓanza man ngga, à ɓosǝkinia à nuna mùr-anap mala cauɓikea male 
mala nongginǝ-rǝarǝu kǝrkǝr, gandǝa à wal-wale.” 

3Pǝlǝa mǝturonjar twalam aɓa bangŋo um nǝ mim a njarnza. Akano ka ǝn sǝn 
mɓwama aban do anzǝm nyamɓikea mǝbangŋe mǝnana ndanǝ aɓamuru 
tongno-nong-ɓari andǝ anjawe lum, andǝ alullǝu sangban arǝ Ɓakuli, mǝnana 
à gilǝia a rǝì kat ka. 

4Mɓwame oasǝ agir-nggurǝu mana kurea cande ka, andǝ agir gilǝkirǝu mǝnana 
à pea nǝ zǝnariya, andǝ amǝsǝ-nlang, andǝ amǝsǝtali-gǝna mǝtanzame. Bwal 
kwap zǝnariya a bui, mǝnana lumsǝna nǝ agir ɓeakǝno andǝ agir pǝndǝkea 
mala nonggi nǝ aburana male ka. 

5Lullǝu na kam à gilǝì a kundǝmbǝi mǝnana ɓālǝi ka girsǝmbǝrǝa na. Lullǝui 
ama: BABILA, NGGEALA MƏGULE, NGGEAU MALA KOYA KÌƊÌKÌ MALA 
NONGGINƏ-RƏARƏU ANDƏ KOYA GIR ƁEAMI A ƁANZA. 

6Ən sǝni ka, mɓwame na aɓa wal-wale nǝ nkila mala aɓwana mala Ɓakuli, andǝ 
nkila mala aɓwana mǝnana à dum nǝ mǝsǝcau arǝ nakun Yesu ka. Lang ǝn sǝni 
ka, gir nî pam ndali kǝrkǝr. 

7Pǝlǝa mǝturonjar nam ama, “Palang sǝ a pak ndali? Mǝ nǝ banggo gir ɓa-
sǝmbǝrǝa amur mǝnia yì mɓwama, andǝ mala yì nyamɓikea mǝno nǝ aɓamuru 
tongno-nong-ɓari andǝ anjawe lum, mǝnana mɓwame dukiyi a nzǝmi ka. 

8Mǝno yì nyamɓikea a sǝni ka, ndakam ɗiɗyal nǝ yilǝmu, ado ka pà kàm ɗang, 
sǝ banì pà nǝ̀ sau ɗang ndo nǝ ngga puro aɓa tuli-tàtǝkǝtè, sǝ nǝ̀ kutio nǝ̀ ká lú 
mǝnana málá male pà kàm raka. Aɓwana mǝnana à ndanǝ do a ɓanza, amǝnana 
pur a share ɓanza ka, à gilǝ lullǝia aɓa Malǝmce Yilǝmu raka, à nǝ̀ ndali nǝ 
nyare-yiu mala man yì nyamɓikea mǝnana wú ɗiɗyal ka. 

9“Mǝnia ka, à kǝ earce ama ɓwa ɓǝ̀ dum nǝ sǝlǝe andǝ bwalta gir. Aɓamuru 
tongno-nong-ɓari mala nyamɓikea ka, à ndaka nkono tongno-nong-ɓari 
mǝnana mɓwame dukiyi amuria ka. Sǝ yia gbal ka, amurǝma na, yia mǝnia 
tongno-nong-ɓari ka. 

10Tongno atea ka à wukina. Mwashat ka nda kam piu amur bunomurǝm. Sǝ ɓe 
man mwashat ka, malaká yiu ɗang peatu. Ɓǝ̀ yina ka, do yalban male pà nǝ̀ sau 
ɗang. 

11Yì nyamɓikea mǝnana ndakam ɗiɗyal nǝ yilǝmu, sǝ ado ka pà kàm raka, nda 
tongno-nong-tāruia murǝm. Sǝ yì ka, ndá mwashat ata amǝno yì amurǝma 
tongno-nong-ɓari ka, sǝ kǝ ká nǝ ká a lú male. 

12“Anjawe lum mala nyamɓikea mǝnana a sǝnia ka, amurǝma na lum, mǝnana 
à malaká ak garamurǝm raka peatu, sǝa ma à nǝ̀ yia pea wia garamurǝm. À nǝ̀ 
duk amurǝma aɓa pwari bǝti ata nyamɓikea. 

13Yia kat mǝnia lum ngga, kunia mwashat. À nǝ̀ yia nyesǝ rǝcandǝa andǝ 
garamurǝm malea à nǝ̀ pe nyamɓikea. 

14Yia kat ka, à nǝ̀ ká nǝ lwa arǝ Mǝgam, sǝ Mǝgam andǝ amǝte, yia aɓwana male 
mǝnana tunǝia, sǝ tarkia, andǝ amǝ kpate aɓa mǝsǝcau ka, à nǝ̀ limurǝm 
amuria. À limurǝm amuria acemǝnana yì Mǝgam ngga, nda Gbani amur amǝtala 
anzali kat, sǝ nda Murǝm mala amurǝma kat.” 

15Pǝlǝa mǝturonjar banggam ama, “Amúr mǝnana a sǝnia aban mǝnana yì 
man'gyatarǝu dukiyi kam ngga, à ndaka ɓwana amǝlake pas mala anzali, andǝ 
akun, andǝ atau, andǝ aɓwapǝndǝa. 

16Yì nyamɓikea andǝ anjawe lum mǝnana a sǝnia ka, à nǝ̀ ɓinǝmǝsǝ 
man'gyatarǝu man. À nǝ̀ swari wi agir-nggurǝi, à nǝ̀ nyi nǝ ɓate, à nǝ̀ shak 
nyami, sǝ acili abare ka, à nǝ̀ pisǝia a bǝsa. 

17À nǝ̀ pa anggo, acemǝnana Ɓakuli tsǝngŋǝna kani male a ɓabumia, kani male 
mǝnana à nǝ̀ pak nggearǝ gir mǝnana ɓabumi earkiyi ce ka. À nǝ̀ kpapi muria, à 
nǝ̀ pe nyamɓikea garamurǝm malea. Aɓa pe mǝno anggo ka, cau mǝnana Ɓakuli 
bang ngga nǝ̀ yia lumsǝo. 

18Man yì mɓwama a sǝni ka, nda mǝno yì nggeala mǝgule mǝnana nda murǝm 
amur amurǝma mala ɓanza ka.” 

Sǝna 18 

Kpa mala Babila 
1Anzǝm mǝno ka, ǝn sǝn ɓe mǝturonjar pur a kuli sǝ sulǝo aban yiu a ɓanza. Yì 
ka, ndanǝ rǝcandǝa kǝrkǝr, sǝ tǎ mala ɓoarɓwa male tǎ aki ɓanza. 

2Loasǝ gi bang-bang na cau ama: “Babila kpana! Mǝno yì nggeala mǝgule ka, 
kpana! Pǝlǝna ban-do mala akukwar. Pǝlǝna mpu mala koya bangŋo mǝɓane, 
andǝ ndá mala koya nyal mǝɓane, andǝ ban sǝmbǝrǝa mala koya nyama 
mǝɓane, andǝ mǝnana à ɓinǝce ka. 

3Aɓwana arǝ anzali kat, à nuna mùr-anap mala nshawari, andǝ kìɗìkì mala 
nonggi nǝ rǝarǝu male, sǝ walǝnia. Amurǝma mala ɓanza nonggina nǝi. Ace ɓiki 
earce do male aɓa banɓoarnado mala kume ka, tsǝngŋǝna amǝ nggaliki mala 
ɓanza à pǝlǝna amǝ gǝna.” 

4Pǝlǝa ǝn ok ɓe giu pur nǝ kuli kǝ na ama: “Wu puri ɓālǝi, wun aɓwana mem. 
Wu kǝa oasǝ bu wun aɓalǝ acauɓikea male ɗang, ɓǝ̀ ana raka, wu nǝ̀ nutanni 
ate arǝ agirtanni mǝnana à nǝ̀ sulǝo amuri ka. 

5Acauɓikea male ka, à gwalikina amur rǝarǝia, à bingŋǝna kuli. Ɓakuli ɗenyina 
nǝ aturo ɓealɓikea male mǝnana pakkia ka. 

6Ɓǝa mbweki wi a kuni, kǝla mǝnana pakki aɓea ɓwana ka. Ɓǝa ci ɓǝ̀ mbwe 
kusǝ ɓari arǝ agir mǝnana pea ka. Ɓǝa mbwe ɓǝ̀ nu nggea mǝɓane mana lullo 
male ka kar mǝnana pea aɓea ɓwana sǝ à nu ka, kusǝ ɓari. 

7Sokkite ɓǝ̀ tapi aɓa tanni andǝ bumkiɗikea kǝla mǝnana pe ɓamuri gulo andǝ 
do mǝɓoarne aɓa rǝpwala ka. Kǝ jali a ɓabumi ama, ‘Mǝ nda mamurǝm; mǝ nda 
man-lú ɗang. Kǝ gir pà kàm nǝ̀ ciem mǝ nǝ pak bumkiɗikea ɗang.’ 

8Ace mani ka, agirpatanni mǝnana à nǝ̀ yinǝi wi nǝ bumkiɗikea, andǝ nzala, 
andǝ lú ka, à nǝ̀ yiu amuri aɓa pwari mwashat. Nǝ̀ yia pi aɓa bǝsa kǝring, 
acemǝnana Mǝtalabangŋo Ɓakuli mǝnana pakkiyi wi ɓashi ka, mǝ rǝcandǝa na. 

9“Amurǝma mala ɓanza mǝnana à kutio aɓa kìɗìkì mala nonggi nǝ rǝarǝu andǝ 
yi, sǝ à do aɓa banɓoarnado andǝ li mǝɓoarne ate ka, à nǝ̀ ɓua, sǝ à nǝ̀ keban 
amuri, ɓǝa sǝnǝna yele mala bǝsa mǝnana kǝ pisǝì ka. 

10Nggea tanni male mǝgule nǝ̀ pea wia ɓangciu kǝrkǝr. À nǝ̀ cam kuko, sǝ à nǝ̀ 
keban amuri ama: “ ‘Caukwanban! Caukwanban nǝ we Babila, nggeala mǝgule, 
la murǝm! Aɓa bu-pwari mwashat ɓashi mala Ɓakuli yi sulǝna a muro!’ 

11“Amǝ nggaliki aɓa ɓanza nǝ̀ ɓua, sǝ à nǝ̀ pak bumkiɗikea ace, acemǝnana 
kǝɓwa ueo kam nǝ̀ kúr agirmâ malea ɗǝm ɗang. 

12Agirmâ mǝnana kúria nǝ boalo kǝrkǝr sǝ à ram ngga, à ndaka zǝnariya andǝ 
azǝrfa, andǝ atali gǝna, andǝ sala-ɓá-nkombo. Aɓea ka à nda ka anggurbyau 
mǝɓoarne, amǝ rǝɓǝlke, andǝa mǝnana amurǝma makkiyi a rǝia ka, andǝa 
mǝnana kúria pa bǝti raka. Aɓea ɗǝm ngga à nda ka agir mǝnana à sharkia nǝ 
nggun mǝɓoarne sǝ à hasǝkia wia amuru-mǝrǝmɓoarne ka, andǝ agir mǝnana 
à tùllia nǝ bolo bangŋa, andǝ bolo mǝcande ka, andǝ agir mǝnana à ɓakkia nǝ 
tali mabǝl ka. 

13Aɓea gir ɗǝm mana kuria ka, à nda ka amuku nggwato-nggun mǝɓoarne mala 
amǝ Asiya, andǝ amuku agir mǝɓoarne mǝnana à kunǝkiyia amur girlina. Muku 
agir loasǝ yele mǝ'rǝmɓoarne, andǝ myang pak ɓuri wal rǝkwanggia, andǝ 
myang pak muru-mǝrǝmɓoarne na aɓalǝia. Acilia ka à nda mùr ɓǝlanggun 
anap, andǝ muru nggun-olif, andǝ muku pak bǝredi, andǝ mǝsǝbondo alkama, 

andǝ andá, andǝ anzur, andǝ apǝ́r, andǝ akeke-pǝr, andǝ aguro, andǝ yilǝmi 
ɓwapǝndǝa. 

14“À nǝ̀ bangŋa ama, “ ‘Agir mǝɓoarne mǝnana bumo earkiyi cea, sǝ rǝo kǝ ɓǝla 
a rǝia ka, à umna a rǝo kat. Agirkuma mo kat, andǝ agir gilǝki rǝǔ mo ka, à 
ndǝrmina a rǝo kat. A pa wu nǝ nyare a nǝ kumia ɗǝm ɗang.’ 

15Amǝ nggaliki mǝnana à kurkiyi wi kuro nǝ agir mǝnia, sǝ à kum gǝna malea a 
rǝì ka, à nǝ̀ cam kuko, aɓa ɓangciu arǝ tanni mǝgule mǝnana sulǝo amuri ka. À 
nǝ̀ ɓua sǝ à nǝ̀ nggǝ keban amuri ama, 

16“ ‘Cau kwanban, cau kwanban nǝ Babila, nggeala mǝgule! Ɗiɗyal ka, kǝ oasǝ 
anggurbyau mamurǝma mǝnana à tea nǝ lagir linen mǝɓoarne ka. Kǝ oasǝ agir 
gilǝki rǝǔ mǝnana à peá nǝ zǝnariya, andǝ atali-gǝna, andǝ agir tànzama 
mǝɓoarne ka. 

17Ndo ka, aɓa bu-pwari mwashat, à kiɗikina nggea kume mǝgule male kat.’ 
“Koya mǝkwak waru-bǝsa andǝ aɓwana kat mǝnana à kǝ twal gya aɓa waru a 
nggeamur, andǝ amǝturo ɓa waru, andǝ aɓwana kat mǝnana turobu ace kum 
gir do la malea ka, nda a nggeamur ka, à cam kuko. 

18Lang à sǝn yele mala pi mala mǝnia yì nggeala ka, à loasǝ gia à na ama, “ ‘Ɓe 
kǝ nggeala kàm kǝla mǝnia yì nggeala mǝgule ka le?’ 

19À pwan tú sǝ à soe amuria, sǝ à mak zwalo aban ɓua andǝ keban ama: “ ‘Cau 
kwanban! Cau kwanban nǝ nggeala mǝgule, ban mǝnana amǝtala awarubǝsa 
mǝnana à kǝ gya a nggeamur, pǝlǝ amǝkume kam ngga. Aɓa bu-pwari mwashat, 
kara à kiɗikini. 

20Wun mǝnana wu ndanǝ do a kuli ka, wu pak banɓoarnado amuri! Wun 
aɓwana mala Ɓakuli, andǝ amǝ'mishan, andǝ amǝ'ɓangna mala Ɓakuli, wu pak 
banɓoarnado. Acemǝnana Ɓakuli pangŋǝni wi ɓashi ace kǝ wun.’ ” 

21Pǝlǝa ɓe mǝturonjar mǝcande imsǝ nggea tali mǝnana gulo male na kǝla 
nggea taligo mǝgule ka. Yi turi aɓa nggeamur sǝ na ama, “Kǝla mǝno ka, sǝ à nǝ̀ 
túr nggeala Babila aɓa nggeamur tsulǝm! Sǝ à pà nǝ̀ nyare à nǝ̀ sǝni ɗǝm ɗang. 

22Agí ka zangŋan andǝ amǝnggyal, andǝ agí ka ntetu, andǝ anjawe ka, à pà nǝ̀ 
nyare à nǝ̀ oea ɗǝm a ɓalǝo ɗang. À pà nǝ̀ kum amǝturobu andǝ koya ulang 
turobu a ɓalǝo ɗǝm ɗang. À pà nǝ̀ nyare à nǝ̀ ok gi gogô nǝ taligo ɗǝm a ɓalǝo 
ɗang. 

23Tǎ mala pitǝla pa nǝ̀ nyare nǝ̀ ta ɗǝm a ɓalǝo ɗang. À pà nǝ̀ nyare à nǝ̀ ok giu 
banɓoarnado mala amanfela andǝ aburamanfela ɗǝm a ɓalǝo ɗang. Mǝnia ka 
pak anggo acemana amǝ nggaliki mo, mǝnana à nda à kutiban kat ɗiɗyal nǝ 
rǝcandǝa aɓa kurkuro andǝ ram gǝna a ɓanza ka, a ciá pup, nǝ́ agir monzǝo mo, 
à swarkia aɓwana arǝ anzali kat. 

24Aɓa nggeala Babila ka, à kum nkila mala amǝ'ɓangna mala Ɓakuli, andǝ mala 
aɓwana mala Ɓakuli, andǝ aɓwana kat mǝnana 

à wal-luia a ɓanza ka.” 

Sǝna 19 

Ɓwabunda tu-nggyal limurǝm a kuli 
1Anzǝm mǝnia ka, ǝn ok giu kǝla loasǝban mala ɓwabunda mǝlake kǝrkǝr a kuli, 
à kǝ na ama, “Haliluya! Amsǝban andǝ ɓoarɓwa andǝ rǝcandǝa ka, amala Ɓakuli 
ma'sǝm na. 

2Aɓashi male ka, kǝ pea aɓa mǝsǝcau andǝ kpate a nzongŋi. Pangŋǝ́nì 
man'gyatarǝu mǝgule ɓashi; yì man'gyatarǝu ka nda kiɗiki ɓanza nǝ ɓealǝu 
mǝɓane male mala gyatarǝu aban nonggi nǝ aburana ka. Ɓakuli pangŋǝ́nì wi 
mǝɓane a kunì walo mǝnana wal-lú aguro male ka.” 

3À nyare à loasǝ gia ɗǝm kpǝm ama: “Haliluya! Yele mǝnana kǝ lo aɓa pi mala 
man'gyatarǝu mǝgule ka, nǝ̀ nggǝ o a kuli málá male pà kàm ɗang!” 

4Aɓwana mǝgule lumi-ɓari-nong-ine andǝ agiryilǝmu ka, à sarǝa a nzali aban 
peri a ɓadǝm Ɓakuli mǝnana do amur bunomurǝm ngga. À loasǝ gia à bangŋa 
ama: “Amin, Haliluya!” 

5Pǝlǝa ɓe giu pur nǝ ban bunomurǝm, na ama: “Wu ɓwangsǝ Ɓakuli ma'sǝm, 
wun aguro male kat, wun mana wu kǝ ɓanggi wi ka, twal aban ɓwa mǝkyauwe 
aban ká aban ɓwamǝgule!” 

Li girlina isǝ mɓwama mala Mǝgam 
6Sǝ ǝn ok ɓe giu ɗǝm, kǝla gi ɓwabunda mǝkǝrkǝr nì aban mak gawan, kǝla gi 
songnǝo mala nggeamur, sǝ kǝla sàkkya mala mgbarangce mǝkǝrkǝr nì, à kǝ na 
ama: “Haliluya! Mǝtalabangŋo Ɓakuli ma'sǝm mana Karban kat ka, nda Murǝm 
ado, sǝ gir kat ka, nda aɓata yalban male. 

7Ɓǝ̀ sǝm pak banɓoarnado andǝ pakiɗire, sǝ ɓǝ̀ sǝm pe wi gulo. Pwari isǝban 
mala Mǝgam yina, sǝ Manfela male ka, gilǝkina rǝì. 

8À pani wi nggurbyau linen mǝɓoarne, mǝpwasǝe pwapwat, ɓǝ̀ oasǝ a rǝì.” 
Nggurbyau linen mǝɓoarne ka, nda cam a kúnì aturo mǝɓoarne mala aɓwana 
mala Ɓakuli ka. 

9Pǝlǝa mǝturonjar banggam ama, “Gilǝ cau mǝnia ka: ‘Tsǝkbu mala Ɓakuli na 
amur aɓwana mǝnana à tunǝia aban ká aban li girlina isǝban mala Mǝgam 
ngga!’ ” Sǝ na ɗǝm ama, “Amǝnia ka, à ndaka cau mǝ'mǝsǝcau nì mala Ɓakuli.” 

10Lang ǝn ok cau mǝno ka, kara ǝn kpa a nzali a ɓadǝm mǝturonjar nǝma mǝ nǝ 
peri abani. Sǝ yì ka, banggam ama, “Awo, kǝa peri abanam ɗang! Mim ngga mǝ 
nda ɓeo guro andǝ ɓi guro ata amǝ'eambǝo amǝkwaɗi, mǝnana à kǝ banggi 

aɓwana cau amur Yesu ka. Peri aban Ɓakuli nǝmurǝì ɓǝrɓǝr, acemǝnana 
bangŋo mala ɓangna nda cau mala Yesu.” 

Yesu puro nǝ̀ ká lwa arǝ aɓwana mala Shetan 
11Pǝlǝa ǝn sǝn kuli mǝna, sǝ ǝn sǝn pǝ̀r mǝpwasǝe aban came kam. Ɓwa 
mǝnana do a nzǝmi kwakiyi ka, lullǝi nda Mǝ'mǝsǝcaunì andǝ Mǝɓafoe. Aɓa 
ɓashiki aɓashi male andǝ munǝki amunǝo male ka, kǝ kpata agir kat a nzongŋi. 

12Amǝsǝì na kǝla bǝsa mǝnana kǝ earki ka, sǝ a ɓamuri ka, asukuru-murǝm na 
kam pas. Ndanǝ lullǝu mǝnana à gilǝì a rǝì, sǝ yì nǝmurǝì na surǝ lullǝuî ka. Kǝ 
ɓwa pà kàm ɗǝm surǝì ɗang. 

13Oasǝ nggea-daura mǝnana à parri aɓa nkila ka, sǝ lullǝu mǝnana à tunǝki nǝi 
ka, nda “Cau mala Ɓakuli.” 

14Amǝ'lwa mala kuli, mǝnana à tur adaura pwasǝa mala nggurbyau linen a rǝia 
ka, à puro anzǝm apǝr mǝpwasǝke, sǝ à kǝ yiu ate. 

15A ɓakuni ka, nggeabyau mǝceauwe kǝ puro mǝnana nǝ̀ gandǝna aɓwana nǝi 
arǝ anzali, mǝnana à mgbikiru ka. “Nǝ̀ yal muria nǝ gara-bolo.” Aɓiamǝbura ka 
nǝ̀ parkia aɓa tūli ɓa nggea tali kamnggi mùr-anap. Nǝ̀ pak mǝnia ka ace lǝmndǝ 
bumlulla mǝcande mala Ɓakuli mana Karban kat ka amur amǝ'ɓealɓikea. 

16Arǝ daura male aban byali ka, lullǝu na kam à gilǝì ama: MURƏM MALA 
AMURƏMA ANDƏ GBANI AMUR AMƏTALA ANZALI. 

17Pǝlǝa ǝn sǝn ɓe mǝturonjar mala Ɓakuli aban came amur pwari a kuli. Loasǝ 
gi bang-bang na cau nǝ anyal mǝnana à kǝ yal a bumkuli ka ama: “Wu yiu! Wu 
yì rambǝa ace lili mǝgule mǝnana Ɓakuli gilǝki ka. 

18Wu yiu wu yì li nyam amurǝma, andǝ aɓwana amǝcande, andǝ akanggǝrang 
amǝ'lwa. Wu yiu wu yì li nyam apǝ́r andǝ amǝpǝ̀r, nyam aɓwapǝndǝa kat, aguro 
andǝ aɓwana à dukdo ɓamuria ka, ɓwa mǝkyauwe andǝ ɓwa mǝgule.” 

19Pǝlǝa ǝn sǝn nyamɓikea, andǝ amurǝma mala ɓanza, andǝ amǝ'lwa malea, à 
yì rambǝa abanɓwáná, à nǝ̀ ká nǝ lwa arǝ ɓwa mǝno do anzǝm pǝr kwakiyi ka, 
sǝ arǝ amǝ'lwa male. 

20Sǝ yì nyamɓikea ka, à bwali atarǝia andǝ mǝɓangna mǝ'nyirì mǝnana pakkiyi 
agir-ndali ace ka. Nǝ amǝno yì agir-ndali pea ka sǝ ɓosǝki ta aɓwana mǝnana à 
ak nyoulǝa mala nyamɓikea, sǝ à peri aban ɓǝ̀nzál male ka. Nyamɓikea andǝ 
mǝɓangna male mǝ'nyirì, yia kǝm, à turia nǝ yilǝmia aɓa garang mala bǝsa 
mǝnana kǝ li nǝ atali ear-bǝsa ka. 

21Amǝ'lwa malea ka, à twaltea kat nǝ nggeabyau mǝceauwe mǝnana kǝ pur a 
kun ɓwa mǝnana anzǝm pǝr kwakiyi ka. Sǝ adǝkǝlaki yi sulǝo amur aluia, à li 
gir mǝnana kárǝìa ka. 



603 

 

 
© 2016 Wycliffe Bible Translators, Inc 
© The Nigeria Bible Translation Trust. 

 
 

 

 

Sǝna 20 

À bwal shetan à kùrrì ba apǝlǝa á-mwashat 
1Ən sǝn ɓe mǝturonjar mala Ɓakuli puro a kuli aban yiu a nzali. Bwal gir mǝn 
kun tuli-tàtǝkǝtè andǝ nsolo mǝgule a bui. 

2Yiu yi gbami dǝragon, mǝno yì share n'yau mǝnana à tunǝki ama Mǝɓealɓikea 
ko Shetan ngga, sǝ kùrrì nǝ nsolo ɓǝ̀ pak apǝlǝa á-mwashat aɓa kùrban. 

3Mǝturonjar pǝlǝa ramte aɓa tuli-tàtǝkǝtè, gir kuni sǝ kumlǝi, ace mǝnana ɓǝ̀ 
kǝa swarki aɓwana arǝ anzali ɗǝm ɗang, she ɓǝ̀ amǝno yì apǝlǝa á-mwashat 
malǝna ka. Anzǝm mǝno ka, dumǝna pup à nǝ̀ yia panzǝi arǝ apwari bǝti. 

4Pǝlǝa ǝn sǝn abuno-murǝm sǝ aɓwana mǝnana à do amuria ka, à pania 
rǝcandǝa mala pak ɓashi. Sǝ ǝn sǝn ayilǝmi aɓwana mǝnana à kasǝ ɓamuria ace 
nakun malea amur Yesu andǝ bang cau mala Ɓakuli ka. Yia ka, à peri aban 
nyamɓikea ko ɓǝ̀nzál male ɗang, sǝ à ak nyoulǝa male a kundǝmbǝia ko arǝ 
abuia ɗang. Yia kat, à lo nǝ yilǝmu ɗǝm, sǝ à duk amurǝma ata Kǝrǝsti arǝ apǝlǝa 
á-mwashat. 

5Mǝnia ka, nda lo nǝ yilǝmu mǝdǝmbe. (Acili aɓwana mǝnana à wuna ka, à lo 
nǝ yilǝmu ɗang she anzǝm mǝnana mǝno yì apǝlǝa á-mwashat malǝna ka.) 

6Amǝnia yia aɓwana à kum kāmbe aɓa lo a ɓembe nǝ yilǝmu a dǝmbe ka, à 
ndanǝ tsǝkbu mala Ɓakuli, sǝ yia ka amǝfele na. Ɓaria lú pà nǝ rǝcandǝa amuria 
ɗang. A kúnì ka, à nǝ̀ duk apǝris mala Ɓakuli andǝ mala Kǝrǝsti, sǝ à nǝ̀ duk 
amurǝma ata Kǝrǝsti arǝ apǝlǝa á-mwashat. 

Kpa mala Shetan andǝ masǝlǝata kìɗìkì male 
7Ɓǝ̀ apǝlǝa á-mwashat malǝna ka, à nǝ̀ panzǝ Shetan, nǝ̀ puri ɓa ndàkurban 
male. 

8Nǝ̀ o nǝ̀ ngga swarki aɓwana mala anzali, à nǝ̀ purkio arǝ abuban aɓa ɓanza 
kat, mǝnana à dapi kat ka, à tunǝia ama Gog andǝ Magog. Shetan nǝ̀ ngga 
rambǝia abanɓwáná ace ká lwa; lakki malea ka ɓallè pà kàm ɗang, kǝla lakki 
mala amǝsǝsala a kun nggeamur. 

9Sǝ ǝn sǝnia à puro aban ká amur banfana mǝtangŋe mala ɓa ɓanza, à kya karǝì 
aɓwana mana à nda bui mala Ɓakuli ka andǝ nggeala mǝnana Ɓakuli earkiyi 
ace raka, a ɓalǝu. Sǝa ma bǝsa puro a kuli yi sulǝo amuria, pisǝia pupup. 

10Sǝ yì Shetan, mǝnana swarkia ka, à ramte aɓa garang mala bǝsa mǝnana kǝ li 
nǝ atali ear-bǝsa ka, à kǝ̀ ban mǝnana à ramta nyamɓikea andǝ mǝɓangna 
mǝ'nyir nì kàm ngga. À nǝ̀ ueo kano aɓa kum kwanban mǝkǝrkǝr nì du andǝ 
pwari, mǝnana málá male pà kàm raka. 

Masǝlǝata Ɓashi 

11Sǝ ǝn sǝn nggea bunomurǝm mǝpwasǝe andǝ ɓwa mǝnana do amuri ka. Nzali 
andǝ kuli ɓanggi ɓadǝmbǝi, à o à kya ndǝrmikea, ko à nyare à sǝnia ɗǝm ɗang. 

12Sǝ Ən sǝn aɓwana mǝnana à wuna ka, ɓwa mǝgule andǝ ɓwa mǝkyauwe, aban 
came a ɓadǝm bunomurǝm nì. Pǝlǝa à mǝnggi amalǝmce, sǝ à yì mǝn ɓe 
malǝmce, mǝnia ka nda Malǝmce Yilǝmu. Sǝ aɓwana mǝnana à wuna ka, à 
pakkia wia ɓashi arǝ agir mǝnana à pak ka, kǝla mǝnana ndakam à gilǝia aɓalǝ 
amalǝmce mǝno ka. 

13Nggeamur ndǝli alú mǝnana a ɓalǝi ka. Lú andǝ Domurǝm mala lú ka, à pusǝ 
alú-aɓwana mǝnana aɓalǝia ka. Sǝ ko ya ɓwa ka, à pakki wi ɓashi arǝ aturo male 
mǝnana pak ka. 

14Pǝlǝa à ramta Lú andǝ Domurǝm mala lú aɓa garang mǝnana kǝ li nǝ bǝsa ka. 
Mǝnia yì garang mala bǝsa ka, nda ɓaria lú. 

15Sǝ ɓwa mǝnana kat lullǝi pà kàm à gilǝì aɓa Malǝmce Yilǝmu raka, à turi aɓa 
garang mǝnana kǝ li nǝ bǝsa ka. 

Sǝna 21 

Ɓakuli pusǝ bǝsa kuli andǝ bǝsa nzali 
1Pǝlǝa ǝn sǝn kuli mǝbǝshe andǝ nzali mǝbǝshe. Kuli mǝnana ɗiɗyal andǝ nzali 
mǝnana ɗiɗyal ka, à ndǝrmina, sǝ nggeamur gbal ka pà kàm ɗǝm ɗang. 

2Sǝ ǝn sǝn Nggeala Mǝfele, yì bǝsa Urǝshalima. Ən sǝni puro aban Ɓakuli a kuli, 
sǝ kǝ sulǝo aban yiu. À gilǝkini pepe kǝla manfela mǝnana à gilǝkì wi rǝì aɓa 
ɓoarnsari ace ká aban burri ka. 

3Ən ok ɓe giu mǝgule pur nǝban bunomurǝm mala Ɓakuli, na cau ama: Wu sǝni, 
ban-do mala Ɓakuli adyan ngga, nda aban aɓwana male! Yì ka, nǝ̀ do andǝia, sǝ 
yia ka, à nǝ̀ duk aɓwana male. Ɓakuli nǝ nggearǝì nǝ̀ do atea. 

4Nǝ̀ esǝki mǝrǝm kat a mǝsǝia, sǝ lú, andǝ bumkiɗikea, andǝ ɓua andǝ kwanban 
ngga, à pà nǝ̀ pàk kàm ɗǝm ɗang. Amǝnia yì agir mǝnana ɗiɗyal ka, à umna 
ɗǝɗak. 

5Sǝ ɓwa mǝno do amur bunomurǝm ngga bangŋa ama: Wu sǝni, mǝ ndo mǝ nǝ 
nyesǝ agir kat à nǝ̀ pǝlǝ bǝshe! Pǝlǝa na ɗǝm ama: Gilǝ cau mǝnia ka, acemǝnana 
cau na, à nǝ̀ earnǝi, sǝ mǝsǝcau na. 

6Ɗǝm ngga nam ama: Ko man kat ka à malǝna pě. Mǝ nda Tite, sǝ mǝ nda 
Masǝlǝate. Ɓwa mǝnana kat mǝsamur wali ka, mǝ nǝ pe wi mùr ɓǝ̀ nu, aɓa 
mgbeaɗe mur mala yilǝmu, pà nǝ̀ mbwe kǝgir ɗang. 

7Ɓwa mǝnana kat limurǝm ngga, mǝ nǝ pe wi liɓala mala amǝnia yì agir ka, sǝ 
yì ka, nǝ̀ duk munem sǝ mǝ nǝ duk Ɓakuli male. 

8Sǝ mǝnia ka nda gir mǝnana nǝ̀ kum aɓwana mǝnana amǝ'ɓangciu na, andǝ 
amǝ pakki agir monzǝo, andǝ amǝ ɗwanyi earnǝ mim, andǝ amǝ pakki agirɓana, 
andǝ amǝ walki alú, andǝ amǝ do kiɗikì mala nongginǝ-rǝarǝu na ka. Yia kat 
andǝ amǝ peri aban ankúl andǝ alú, andǝ aɓwana kat mǝnana amǝ na'nyir na 
ka, à nǝ̀ ramtea aɓa garang mala bǝsa mǝnana kǝ li nǝ atali ear-bǝsa ka. Mǝnia 
ka, nda ɓaria lú. 

Mǝturonjar lǝmndǝì Yohana Nggeala mala Ɓakuli 
9Mwashat ata amǝturonjar mala Ɓakuli, yia mǝno tongno-nong-ɓari, mǝnana à 
bwal atasau mana à lumsǝkia nǝ masǝlǝata agir yinǝ tanni twal la ka, yiu 
abanam. Nam ama, “Yiu, mǝ nǝ lǝmndǝo Mālá Mǝgam, yì Manfela male.” 

10Pǝlǝa twalam aɓa rǝcandǝa mala bangŋo, um nǝ mim amúr ɓe nkono mǝgule 
mǝnana nggea mǝdāre na ka, sǝ lǝmndǝam Nggeala Mǝfele, Urǝshalima. Ən sǝni 
puro aban Ɓakuli a kuli, sǝ kǝ sulǝo aban yiu. 

11Ɓoarɓwa mala Ɓakuli ci kǝ tanzama tyal-tyal. Esǝke ɓoarnsari gǝraɗau kǝla 
kǝrstal. Gilǝkea male pepe kǝ twal mǝsǝu pǝlilip kǝla tali'gǝna, kǝla jaspa. 

12Sheran mǝnana kàrǝì nggeala ka, dārya sǝ tangŋa, sǝ ndanǝ akunɓala a rǝì 
lum-nong-ɓari. À tamsǝ amǝturonjar lum-nong-ɓari à kǝ yal akunɓala mala 
nggeala. Amur koya kunɓala mǝnana arǝ sheran ngga, à gilǝ mwashat ata lullǝ 
atau lum-nong-ɓari mala amǝ Isǝrayila. 

13À tsǝkia akunɓala tāru-tāru arǝ abuban ine mala nggeala; tārú nǝ njartakuli, 
tārú nǝ njarnza, tārú nǝ njartamur, sǝ tārú nǝ njarnzali. 

14Yì sheran mala nggeala ka, à kwakite amur akusǝɓa lum-nong-ɓari mǝnana à 
nongsǝia amur rǝarǝia ka. Arǝ koya kusǝɓa ka à gilǝ lullǝ mwashat ata 
amǝ'mishan lum-nong-ɓari mala Mǝgam. 

15Mǝturonjar mǝnana bangcau nǝ mim ngga ndanǝ mǝmunagara kārǝkigir a 
bui, a pe nǝ zǝnariya. Nǝ̀ ngga kārǝkina nggeala nǝi andǝ akunɓala andǝ asheran 
male. 

16Lang mǝturonjar kārǝki nggeala nǝ munagara kārǝkigir male ka, kumi ka 
sauwa male na mwashat andǝ tangŋa male. Yale dārya male na gbal mwashat 
andǝ sauwa andǝ tangŋa male, sǝ ko mǝ ye atea kārǝki ka, kilomita á-ɓari nǝ 
gbǝman-ine na. 

17Ɗǝm ngga kārǝki dārya mala sheran mala nggeala, sǝ kumi ka nda mita lumi-
tongno-nong-mwashat [60 m]. Mǝturonjar kpata kārǝkigir mǝnana ɓwapǝndǝa 
kasǝ ka. 

18Sheran mala nggeala ka à ɓè nǝ atali mǝɓoarne, atali jaspa. Sǝ nggeala ka, à ɓè 
nǝ zǝnariya kat, zǝnariya mǝnana à zurǝì nǝ kǝgir raka, ɓālǝi ɓoarnsari gǝraɗau 
kǝla gǝlas. 

19Sheran mala nggeala ka, à kwakite amur akusǝɓa mala atali mǝɓoarne 
ɗàngɗáng lum-nong-ɓari. Kusǝɓa mǝnana à ci a tadǝmbe ka, tali jaspa na. Ɓaria 
kusǝɓa mǝnana à nongsǝi amur mǝno ka, safir na. Tāruia ka, aget na. Inea ka 
emeral na. 

20Tongnoia ka, onis na. Tongno-nong-mwashatia ka, karnelia na. Tongno-nong-
ɓaria ka, kǝrisolat na. Tongno-nong-tāruia ka, beril na. Tongno-nong-inea ka, 
tofas na. Lumia ka, kǝrisopǝras na. Lum-nong-mwashatia ka, jasinta na. Sǝ à 
masǝlǝte nǝ lum-nong-ɓaria kusǝɓa mǝnana à nongsǝi amur aɓi ka, nǝ tali 
amitis. 

21Akunɓala lum-nong-ɓari mala nggeala ka, à gilǝkia nǝ sala-ɓá-nkombo-
nggeamur; ko ya kunɓala ka, nǝ male yì ulangyi sala-ɓá-nkombo mǝnana à pe 
nǝi ka. Sǝ njar mǝgule mǝnana aɓa nggeala ka, à pe nǝ zǝnariya mǝnana ɓālǝi 
nong tyal-tyal nǝ ɓoarnsari kǝla gǝlas. 

22Ən sǝn ma kǝ ndàperi aɓa yì nggeala ɗang, acemǝnana Mǝtalabangŋo Ɓakuli 
mǝnana Karmur Gulo kat andǝ Mǝgam ngga, à nda ka ndàperi male. 

23Sǝ yì nggeala ka, pà nǝ̀ na ce pwari ko zongŋo ɓǝa tǎ amuri ɗang, acemǝnana 
tǎ mala ɓoarɓwa mala Ɓakuli ka, kǝ pa tǎlaban a ɓalǝi, sǝ Mǝgam ngga nda 
tǎlaban male. 

24Aɓwana mala anzali nǝ̀ gya aɓa tǎlaban male, sǝ amurǝma mala ɓanza nǝ̀ yiu 
nǝ agulo malea a ɓalǝi. 

25À pà nǝ̀ gìr akunɓala mala nggeala ɗang ko aya pwari ka, acemǝnana akano 
ka, dù pà kàm ɗang. 

26Sǝ ɓoarɓwa andǝ gulo mala anzali ɓanza kat ka, à nǝ̀ yinǝia a ɓalǝi. 

27À pà nǝ̀ eare ɓe kǝgir ɓeami ɓǝ̀ kuti kam ɗang. Sǝ kǝɓwa pà kàm gbal mǝnana 
mǝ pakki agir kǝsǝkya na, ko mǝ ɗwanyi came amur mǝsǝcau na ka, nǝ̀ kuti 
kano ɗang; she kǝ aɓwana mǝnana lullǝia na kam à gilǝnia aɓa Malǝmce 
Yilǝmu mala Mǝgam ngga. 

Sǝna 22 

Yohana sǝn nggeasala mala mùr yilǝmu 
1Ɗǝm ngga mǝturonjar lǝmndǝam nggeasala mala mùr pa yilǝmu. Mur nî kwar 
gǝraɗau kǝla kǝrstal. Kǝ ɓun aban bunomurǝm mala Ɓakuli andǝ mala Mǝgam 
sǝ kǝ ɓangŋa. 

2Ɓangŋa kǝ kuti nǝ ɓaɓalǝu mala njar mǝgule mala ɓa nggeala. A koya nkaring 
mala kun múr mala nggeasala ka, nggun na kam mǝnana kǝ pa yilǝmu ka. 
Nggunî kǝ pusǝ a'ulang aɓǝle ɗàngɗáng lum-nong-ɓari aɓa pǝlǝa mwashat; 

koya zongŋo ka, kǝ pusǝ ulang male yì ɓǝle. Ambu nggunì ka ɓuri na ace wal 
kwano mala anzali mala aɓwapǝndǝa. 

3Suban ngga pà nǝ̀ pàk kàm ɗǝm amur kǝgir aɓa mǝno yì nggeala ka ɗang. 
Ɓakuli nǝ nggearǝì, andǝ Mǝgam ngga, à nǝ̀ do a ɓalǝi amur abuno-murǝm 
malea, sǝ aɓwana male nǝ̀ nggǝ peri abani. 

4À nǝ̀ sǝn ɓamǝsǝi sǝ lullǝi ka à nǝ̀ gilǝì a kundǝmbǝia. 

5Dù pà nǝ̀ nyare nǝ̀ pak ɗǝm ɗang. À pà nǝ̀ earce pitǝla ko pwari ace pa tǎlaban 
ɗǝm ɗang, acemǝnana Mǝtalabangŋo Ɓakuli ka, nda tǎlaban, nǝ̀ tǎ amuria. Sǝ à 
nǝ̀ duk amurǝma masǝlǝate pà kàm ɗang. 

6Pǝlǝa mǝturonjar banggam ama: Amǝnia yì acau ka mǝsǝcau na sǝ à nǝ̀ 
earnǝia. Mǝtalabangŋo Ɓakuli mǝnana ginggi nǝ bangŋo mala amǝ'ɓangna 
male ka, nda tasǝ mǝturonjar male ɓǝ̀ yì banggi aguro male, agir mǝnana à nǝ̀ 
yia pur púp banì pà nǝ̀ sau raka. 

Yesu nia kǝ yiu ka 
7Yesu kǝ na ama, “Wu sǝni, mǝ ndya ǝn nggǝ yiu adyan tu ka! Aɓwana mǝnana 
à kǝ kpata acau ɓangna mǝnana à gilǝia aɓa mǝnia yì malǝmce ka, à ndanǝ 
tsǝkbu!” 

8Mim Yohana, mǝ nda mǝnana ǝn ó sǝ ǝn sǝn amǝnia yì agir ka. Lang ǝn 
ongŋǝnia sǝ ǝn sǝnǝnia ka, kara ǝn kpa a nzali mǝ nǝ peri a kusǝ mǝturonjar 
mala Ɓakuli mǝnana lǝmndǝam mia ka. 

9Sǝ yì ka, nam ama: Awo, kǝa peri abanam ɗang. Mǝ nda guro mala Ɓakuli, kǝla 
we wunǝ amǝ'eambǝo, amǝ'ɓangna mala Ɓakuli, andǝ aɓwana kat mǝnana à kǝ 
kpata gir mǝnana à gilǝì aɓa mǝnia yì malǝmce ka. Peri aban Ɓakuli nǝmurǝì 
ɓǝrɓǝr! 

10Pǝlǝa kwarkiram ama: Kǝa na ama a nǝ sǝmbǝrǝ ce acau ɓangna mǝnana aɓa 
malǝmce mǝnia ka ɗang, acemǝnana pwari gbashina tu mana amǝnia yia agir 
kat ka à nǝ̀ kumban ngga. 

11Ɓwa mǝnana kat kǝ pak gir mǝɓane ka, ɓǝ̀ lidǝmbǝa aɓa pakkiagir mǝɓane. 
Ɓwa mǝnana kat mǝɓealɓikea na ka, ɓǝ̀ lidǝmbǝa aɓa ɓealɓikea male. Ɓwa 
mǝnana mǝɓealɓoarna na ka, ɓǝ̀ lidǝmbǝa aɓa do-ɓealɓoarna. Ɓwa mǝnana tàr 
ɓamuri ɓǝ̀ duk mala Ɓakuli ka, ɓǝ̀ lidǝmbǝa aɓa do tàr ɓamuru aban Ɓakuli. 

12Yesu kǝ na ama, “Wu sǝni, mǝ ndya ǝn nggǝ yiu adyan tu ka! Atangnakusǝu 
mem na a buam, mǝ nǝ yia pe koya ɓwa ka tangnakusǝi mala gir mǝnana karǝ 
arǝ turo mǝnana pak ka. 

13Mǝ nda Alfa andǝ Omega, Mǝdǝmbǝa andǝ Mǝtankwang, Tite andǝ 
Masǝlǝate.” 

14Aɓwana mǝnana à kǝ lákkí anggea-daura malea, à do aɓa ɓoarnsari mala 
ɓabum ngga, à ndanǝ tsǝkbu. Ɓakuli nǝ̀ nyinggia wia ban arǝ kunɓala ɓǝa kutio 
aɓa yì nggeala sǝ ɓǝa li ɓǝlanggun mala nggun yilǝmu. 

15A nza nǝ nggeala ka à ndaka amǝ do kiɗìkì kǝla anvwa, andǝ amǝ pakkia gir 
monzǝo, andǝ amǝ pak cauɓikea nonggi nǝ rǝarǝu, andǝ amǝ walki-alú, andǝ 
amǝ peri aban ankúl andǝ alú, andǝ aɓwana kat mǝnana à kǝ earce pak turo 
nyir, sǝ amǝ swarkiban na ka. 

16 Mim Yesu, ǝn túr mǝturonjar mem ɓǝ̀ bangga wun amǝnia yì agir ka ace 
a'ikǝlisiya. Mǝ nda Mǝkà Murǝm Dauda, ǝn pur a tau male. Mǝ nda nlero 
dǝmbari mǝ tàne.  

17Bangŋo mala Ɓakuli andǝ Manfela, à kǝ na ama, “Yiu!” Ɓwa mǝnana kat ok 
mǝnia yì cau ka, ɓǝ̀ na ama “Yiu!” Ɓǝ̀ mǝsamur wal kǝɓwa ka, ɓǝ̀ yiu! Ɓwa 
mǝnana earce ka, ɓǝ̀ yi nu mur yilǝmu ɓà. 

18Ən nggǝ nunkir koya ɓwa na kat kǝ ok acau ɓangna mǝnana à gilǝia aɓa 
malǝmce mǝnia ka: Ɓǝ̀ kǝɓwa tsǝk ɓe amur agir mǝnana à gilǝe akani ka, Ɓakuli 
nǝ̀ tsǝki wi ɓe amur agir yinǝ tanni twal la mǝnana à kanicea aɓa mǝnia yì 
malǝmce ka. 

19Sǝ ɓǝ̀ kǝɓwa amsǝ ɓe kǝgir aɓalǝ acau mala malǝmce ɓangna mǝnia ka, Ɓakuli 
nǝ̀ amsǝi wi kāmbe male. Pà nǝ̀ kumo nǝ̀ li ɓǝlanggun yilǝmu ɗang, sǝ pà nǝ̀ 
kutio aɓa nggeala mǝfele mǝnana à kaniki ce aɓa mǝnia yì malǝmce ka ɗang. 

20Yì, yì ɓwa mǝnana kǝ bangŋa ama amǝnia yì agir ka mǝsǝcau na ka, kǝ na 
ama, “E, mǝ ndya ǝn nggǝ yiu adyan tu ka!” “Amin! Yiu, Mǝtalabangŋo Yesu!” 

21Ɓǝ̀ ɓwamuru mala Mǝtalabangŋo Yesu do ata aɓwana mala Ɓakuli. 

Capa: Floresta em Região Tropical. Trata-se de imagem disponibilizada na 

